
ᒪᓕᒐᓕᐅᖅᑏᑦ ᐅᐸᒃᓯᒪᔪᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, 
ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ ᑰᓕ, ᕌᓐ 
ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ, ᔮᓂ ᓂᖏᐅᖓᓐ, ᐹᓪ ᐅᑲᓕᖅ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐹᑦ, ᕗᕆᑦ ᓯᐊᓪ, 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᐲᑕ 
ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ, ᔨᓂ ᐅᒡᔪᖅ. 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᐋᕆᐊᒃ): ᖁᔭᓐᓇᒦᒃ ᖃᐃᒐᑦᓯ. ᑕᐃᒪ 
ᐱᒋᐊᒻᒪᕆᓚᐅᖏᓂᑦᑎᓐᓂ ᑐᒃᓯᐊᓂᕐᒥᒃ 
ᐱᒋᐊᕈᑎᖃᕐᓂᐊᕐᒥᒐᑦᑕ, ᑖᓐᓇ ᐊᐱᕆᔪᒪᓪᓗᒍ ᒥᔅᑕ 
ᓂᖏᐅᖓᓐ ᐱᒋᐊᖅᑎᑦᑎᒍᓐᓇᕐᒪᖔᑦ ᑐᒃᓯᐊᓂᒃᑯᑦ. 
ᒥᔅᑕ ᓂᖏᐅᖓᓐ. 
 
>>ᑐᒃᓯᐊᖅᑐᑦ 
 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᖁᔭᓐᓈᒦᒃ, ᐃᓕᒃᓯᓕᒫᖅ. ᑖᒃᑯᐊ ᓵᑦᓯᓃᑦᑐᑦ 
ᑲᑎᒪᔾᔪᑎᔅᓴᑦ ᐊᖏᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᐊᒻᒪᑦᑕᐅᖅ ᑖᒃᑯᐊ ᑖᒃᑯᓂᖓ 
ᐳᑦᑐᓂᖅᐹᓂᒃ ᑲᑎᒪᔨᒋᔭᑦᑎᓐᓂ 
ᐊᐅᓚᓂᐅᓂᐊᖅᑐᑦ, 
ᖃᓄᐃᓕᐅᕐᓂᕆᓂᐊᖅᑕᕗᓂᓛᒃ ᓈᒻᒪᒋᕕᓯᐅᒃ ᐊᒻᒪ 
ᑲᔪᓯᑐᐃᓐᓇᕆᐊᖏᑕ ᖃᓄᐃᒋᔪᓐᓃᖅᐱᓯᐅᒃ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ 
ᐅᖃᓪᓚᑲᐃᓐᓇᕐᓂᐊᕋᒪ ᐃᒃᓯᕙᐅᑕᕆᔭᐅᓂᕋ 
ᑖᒃᓱᒧᖓ ᓯᕗᓕᖅᑎᓕᕆᓂᕐᒧᑦ ᐱᔾᔪᑎᒋᓪᓗᒍ. 
ᒪᑐᐃᖅᓯᔾᔪᑎᓂᒃ  

ᐅᖃᓪᓚᑲᐃᓐᓇᕐᓂᐊᕋᒪ 
ᖃᓄᐃᓕᐅᕐᓂᕆᓂᐊᖅᑕᑎᓐᓂᒃ ᑕᕝᕙᓂ. 
 
ᑖᒃᑯᐊ ᐊᐅᓚᓂᕆᓂᐊᖅᑕᕗᑦ ᑕᑯᓐᓇᖅᑕᐅᓂᐊᕐᒪᑕ 
ᓄᓇᕗᑦᒥᐅᓕᒫᓂᒃ ᑕᒪᐅᖓ ᓄᓇᕗᑦᒥ 
ᓄᓇᓕᓕᒫᓂᓛᒃ ᑕᑯᓐᓇᕈᓐᓇᕐᖏᓐᓂ. 
ᓂᕈᐊᖅᑕᐅᓯᒪᓂᕆᔭᕗᑦ ᐱᔾᔪᑎᒋᓪᓗᒍ ᑖᓐᓇ 
ᐱᓕᕆᐊᕐᕗᑦ ᐱᕕᔾᔪᐊᕆᒐᑦᑎᒍ ᐊᒻᒪᑦᑕᐅᖅ ᑕᐃᒫᒃ 
ᐱᑦᓯᐊᕈᓐᓇᕐᓂᓕᒫᕗᑦ ᖁᑦᑎᓂᖅᐹᕆᓗᒍ 
ᐊᒻᒪᑦᑕᐅᖅ ᐊᐅᓚᓂᖅᐳᑦ ᑕᕝᕙᓂᑦᑕᐅᖅ 
ᑲᑎᒪᓂᑦᑎᓐᓂ ᖃᓄᐃᓕᐅᕐᓂᕆᔭᕗᑦ 
ᐅᔾᔨᕆᑦᑎᐊᕐᕆᐊᕐᓂᐊᖅᐸᕗᑦ. 
 
(ᑐᓵᔨᑎᒍᑦ) ᑲᒪᒋᔭᖃᕋᑦᑕ ᑖᒃᑯᐊ ᐋᔩᕐᓂᕆᔭᕗᑦ 
ᐱᓇᓱᐊᑦᓯᐊᕐᓗᒍ ᓄᓇᕗᓕᒫᒧᑦ 
ᓯᕗᓪᓕᐅᑎᒍᒪᔭᑦᑎᓐᓂᒃ. ᐊᒻᒪᓗ ᒥᓂᔅᑕᐃᑦ, 
ᓯᕗᓕᖅᑎᑦᑕ ᐱᓕᕆᐊᕐᖏᓐᓂᒃ 
ᑭᐅᔪᓐᓇᕆᐊᖃᕐᓂᖏᓐᓂᓪᓗ. ᑖᓐᓇᓕ 
ᓂᕈᐊᖅᑕᐅᕕᒋᓯᒪᔭᓯ ᒥᒃᓵᓄᑦ 
ᓂᓪᓕᕈᓐᓇᔾᔮᖏᓐᓇᑦᓯ ᑕᕝᕙᓂ. ᐊᒻᒪᑦᑕᐅᖅ ᑖᒃᑯᐊ 
ᒐᕙᒪᒃᑯᑦ ᐱᓕᕆᕝᕕᖏᑕ ᐊᐅᓚᓂᖏᓐᓂ 
ᐅᕝᕙᓘᓐᓃᑦ ᐅᓐᓂᓪᓘᑕᐅᖃᑦᑕᖅᑐᓂᒃ ᐃᓄᓐᓄᑦ 
ᑭᒃᑯᑐᐃᓐᓇᕐᓄᑦ ᓄᓇᑦᑎᓐᓂ 
ᓂᓪᓕᕐᕕᒋᔾᔮᖏᓐᓇᑦᑎᒍ. ᑖᒃᑯᐊᓕ 
ᑐᕌᒐᕆᓗᐊᕐᓂᐊᖅᑕᕗᑦ ᓯᕗᓕᖅᑎᑦᑕ ᐱᓕᕆᓂᖏᑦ 
ᐊᒻᒪ ᐃᓄᒃᑕᖏᑕ ᐱᐅᓯᖏᑦ ᐃᓱᒪᒋᖏᖔᕐᓗᒋᑦ 
ᐱᓕᕆᓂᖔᖏᑦ.  
 
ᐊᒻᒪ ᐊᖏᖅᓯᒪᒐᑦᑕᐃᓛᒃ ᓂᕈᐊᖅᑕᐅᓯᒪᓂᑦᑎᓐᓄᑦ 
ᑕᕝᕙᓂ ᒪᓕᒐᓕᐅᕐᕕᐅᐃᑉ ᑲᑎᒪᕕᖓᓂ 
ᓴᖅᑭᔮᕆᐊᖃᕋᑦᑕ ᓂᕈᐊᖅᑕᐅᕕᒋᓯᒪᔭᖅᑎᓐᓄᑦ. 
ᐅᑉᐱᕆᔭᐅᑦᑎᐊᕐᓗᑕ ᑭᒡᒐᑐᐃᑦᑎᐊᕆᐊᖃᕋᑦᑕ. 
 
ᒪᓕᒐᓕᐅᖅᑎᓕᒫᑦ ᑐᓂᔭᐅᖅᑲᐅᔪᑦ ᓄᓇᕗᒻᒥ 
ᓯᕗᓕᖅᑎᓂᑦ ᕿᒥᕈᓂᑦᑎᓐᓂᑦ ᖃᓄᖅ 
ᐃᓕᖅᑯᓯᖃᕐᓂᐊᕐᒪᖔᑦ. ᑖᒃᑯᐊ 
ᐃᓕᖅᖁᓯᕆᓂᐊᖅᑕᕗᑦ ᑲᑎᒪᔨᓕᒫᓄᑦ 
ᑲᑎᒪᑎᓪᓗᒋᑦ ᐊᖏᖅᑕᐅᓚᐅᕐᒪᑕ. 
 
ᓯᕗᓕᖅᑎᐅᑉ ᐅᖃᐅᓯᕐᖓᐅᑎᖏᓐᓂᑦ 
ᐅᖃᓚᐅᖅᑎᓪᓗᒍ ᐊᐱᖅᓱᕈᓐᓇᖅᓯᓂᐊᕋᔅᓯ 
ᓯᕗᓕᖅᑎᒥᑦ. 
 
ᑖᓐᓇ ᓯᕗᓕᖅᑎ ᐱᔭᕇᓚᐅᖅᑎᓪᓗᒍ, 
ᑭᓪᓗᓕᐅᓂᐊᕐᒥᔪᑦ ᒥᓂᔅᑕᐃᑦ ᐅᖃᐅᓯᖏᑦ. 
ᒥᓂᔅᑕᐃᑦ ᐅᖃᕈᓐᓇᕐᕕᖃᖅᑎᑕᐅᓂᐊᖅᑐᑦ ᐊᑎᖏᑕ 
ᓯᕗᓪᓕᖅᐹᖏᑦ ᒪᓕᓪᓗᒋᑦ. ᑖᒃᑯᐊ ᒪᓕᒐᓕᐅᖅᑏᑦ 
ᐊᐱᖅᓱᕈᓐᓇᖅᓯᓂᐊᕐᒥᔪᑦ ᒥᓂᔅᑕᓂᑦ. 

ᑭᖑᓂᑦᑎᐊᖓᒍᑦ, ᒪᓕᒐᓕᐅᖅᑏᑦ 
ᐊᐱᖅᓱᓚᐅᖅᑳᕐᓗᑎᑦ ᓂᕈᐊᓕᕐᓂᐊᕆᓪᓗᑕ. 
ᒪᓕᒐᓕᐅᖅᑎᓕᒫᑦ ᐃᒻᒥᓂ, ᐅᑉᐱᕆᒻᒪᖔᒍ 
ᐅᑉᐱᕆᖏᓐᒪᖔᒍᓗ ᓯᕗᓕᖅᑎᐅᖃᑕᐅᔪᑦ 
ᒥᓂᔅᑕᐃᑦ ᑲᑎᒪᔨᖏᓐᓂᑦ 
ᓂᓪᓕᕈᓐᓇᕐᕕᖃᓂᐊᕐᖓᑕ. ᒪᓕᒐᓕᐅᖅᑏᑦ 
ᐅᔾᔨᕈᓱᑦᑐᔅᓴᐅᒻᒪᑕ ᑖᓐᓇ ᓯᕗᓪᓕᐹᑦᑎᐊᒥᑦ 
ᑲᓐᖑᓇᖅᑐᒃᑯᑦ ᓂᕈᐊᕈᑎᒃᑯᑦ ᐸᐃᑉᐹᒥᑦ 
ᓂᕈᐊᓚᖓᒻᒪᑕ ᐃᓕᑕᕆᔭᐅᓗᑎᑦ. 
 
ᑖᒃᑯᐊᓗ ᒪᓕᒐᓕᐅᖅᑏᑦ ᐅᔾᔨᕈᓱᑦᑐᔅᓴᐅᔪᑦ 
ᑲᓐᖑᓇᖅᑐᒃᑯᑦ ᓂᕈᐊᕐᓂᖅ ᐸᐃᑉᐹᒧᑦ 
ᒪᓕᒐᓕᐅᖅᑏᑦ ᐊᑐᕈᒪᓯᒪᒻᒪᒋᑦ. ᑭᓯᐊᓂ 
ᒪᓕᒐᖅᑎᒍᑦ ᐊᑦᑐᖏᖅᓯᒪᖏᑐᐃᓐᓇᕆᐊᓖᑦ ᑖᒃᑯᐊ 
ᒪᓕᒋᐊᓕᖏᓐᓄᑦ ᒪᓕᒐᓕᐅᕐᕕᒻᒥ, 
ᐱᖁᔨᕗᖔᐳᑎᑎᒍᑦ. 
 
ᑕᐃᒪ ᐃᖅᑲᐃᑎᑦᑎᔪᒪᔪᖓ ᒪᓕᒐᓕᐅᖅᑎᓕᒫᓂᑦ 
ᒪᓕᒐᕐᓂᑦ ᒪᓕᑦᑎᐊᖁᓪᓗᓯ, ᐱᐅᓯᖃᑦᓯᐊᖁᓪᓗᓯᓗ 
ᐊᑐᕆᐊᓕᑦᑎᓐᓂ ᒪᓕᒐᓕᐅᖅᑎᐅᓪᓗᓯ 
ᐊᖏᕈᑎᒋᓚᐅᖅᑕᓯᓐᓂᑦ. 
 
ᓯᕗᓕᖅᑎ ᐅᖃᕈᓐᓇᖅᓯᕗᖅ 
ᒪᑐᐃᖅᓯᒋᐊᕈᑎᖏᓐᓂᑦ ᐅᖃᐅᓯᕐᖓᐅᑎᓂᑦ. 
ᐃᖅᑲᐃᑎᑦᑎᔪᒪᔪᖓ, ᐅᖃᓕᒪᓂᖓᓂᑦ 20-ᒥᓂᑦᒥᑦ 
ᓂᓪᓕᐊᒍᓐᓇᕐᖓᑦ. ᓇᖏᕈᒪᒍᕕᑦ 
ᐃᔅᓯᕚᕈᒪᒍᕕᓪᓘᓐᓃᑦ ᓂᓪᓕᐊᓕᕈᕕᑦ. ᓯᕗᓕᖅᑏ. 
 

ᓯᕗᓕᖅᑎᐅᑉ ᒪᑐᐃᕈᑎᖓ 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᔅᓯᕙᐅᑖᖅ. 
ᐊᒻᒪᑦᑕᐅᖅ ᐅᓪᓛᒃᑯᑦ ᑕᕝᕙᓂ 
ᓂᕈᐊᖅᑕᐅᖃᑎᒋᓯᒪᔭᒃᑲ ᐊᒻᒪᓗ ᑕᒪᐅᖓ 
ᖃᐃᓯᒪᔪᑦ, ᖁᔭᓐᓇᒦᒃ. 
 
ᐊᑯᓂ ᐅᑕᖅᑭᖅᑰᕋᑦᑕ ᑕᒪᑐᒥᖓ. ᐊᐳᓪᓘᓐᓃᑦ 
ᐅᑕᖅᑭᖃᑕᐅᖅᑰᕐᒪᑦ ᐅᓪᓛᖅ ᐃᖅᑯᒪᖅᑲᐅᒐᒪ 
ᖃᓐᓂᓕᑕᐃᓐᓇᖅᑐᖅ. ᑕᒪᓐᓇ ᖃᐅᔨᓴᖅᑕᐅᓂᖅ 
ᑕᕝᕙᓂ ᓄᓇᕗᑦ ᒐᕙᒪᒃᑯᖏᓐᓂᑦ ᐃᓕᖅᑯᓯᐅᒻᒪᑦ, 
ᐊᒻᒪᑦᑕᐅᖅ ᖁᕕᐊᓱᑦᑎᐊᖅᐳᖓ ᐃᓚᐅᔪᓐᓇᕋᒪ 
ᑕᒪᑐᒪᓂ. ᑕᒪᓐᓇ ᖃᐅᔨᓴᕈᑎ  

ᐊᑲᐅᓈᕈᑎᐅᒻᒪᑦ ᖃᓄᖅᐱᓕᕆᐊᑦᑎᓐᓂᑦ 
ᐱᓕᕆᑎᒋᒻᒪᖔᑦᑕ, ᖃᓄᑎᒋᓗ 
ᐱᓕᕆᓯᒪᓕᕐᒪᖔᑦᑕ ᐊᑐᓂ, ᐊᒻᒪᓗᑦᑕᐅᖅ, 
ᓂᕈᐊᖅᑕᐅᓯᒪᔪᑦ ᒪᓕᒃᖢᒋᑦ ᒐᕙᒪᑦᑎᓐᓂᑦ. 
ᒐᕙᒪᕗᓪᓗᑦᑕᐅᖅ ᖃᓄᐃᑉᐸᓪᓕᐊᒻᒪᖔᑦ 
ᓇᓗᓇᐃᖅᑕᐅᕙᓪᓕᐊᓂᖓ. 
 
ᑭᓯᐊᓂ ᐅᓪᓗᒥ, ᒫᓐᓇᐃᓛᒃ ᖁᔭᓕᓂᕐᒧᑦ 
ᐱᒋᐊᖅᑳᕈᒪᕗᖓ, ᑕᕝᕙᓂ ᓯᕗᓕᖅᑎᐅᓚᐅᖅᑐᓂᑦ, 
ᑖᒃᑯᓂᖓ ᓂᕈᐊᖅᑕᐅᓯᒪᔪᑑᖏᑦᑐᓂᑦ 
ᑕᐃᒃᑯᐊᑦᑕᐅᖅ ᖁᔭᒋᓪᓚᑭᓪᓗᒋᑦ; ᐊᒻᒪᑦᑕᐅᖅ 
ᓄᓇᕗᒻᒥ ᓯᕗᓕᖅᑎᐅᔪᑦ ᓄᓇᓕᓐᓂᑦ; ᐊᒻᒪᓗ 
ᓇᒻᒥᓂᖃᖅᑐᓂᑦ; ᐊᖏᕋᕆᔭᐅᔪᓂᑦ; ᐊᒻᒪᓗ, 
ᐃᓚᒌᓂᑦ. ᐅᓄᖅᑐᒻᒪᕆᐊᓗᐃᑦ ᐃᑲᔪᓚᐅᕐᒪᑕ 
ᑕᒪᓐᓇ ᓄᓇᕗᑦ ᐱᓐᖑᖅᑎᑕᐅᕙᓪᓕᐊᓕᖅᑎᓪᓗ. 
ᐊᒻᒪᓗ ᑕᒪᓐᓇ ᐅᐱᓐᓇᑎᐊᖅᑐᖅ ᓇᓗᓇᖏᑦᑐᖅ. 
 
ᐊᒻᒪ ᓱᓕ ᐅᐱᒍᓱᑉᐳᖓ ᑖᓐᓇ ᓄᓇᕗᒻᒥ 
ᐱᒋᐊᖅᑎᑕᐅᓕᖅᑎᓪᓗᒍ 
ᐃᓱᒪᒋᔭᐅᕙᓪᓕᐊᓕᖅᑎᓪᓗᒍ, ᓇᖏᖃᑎᖃᕈᓐᓇᕋᒪ 
ᑕᕝᕙᓂ, ᑕᒑᖅ ᑰᓕ. ᑕᒫᓃᑎᓪᓗᒍ ᓱᓕ 
ᐃᓚᐅᔪᓐᓇᕋᒪ ᐃᓕᔅᓯᓐᓂᑦ ᐅᐱᓐᓇᖅᐳᖅ. ᐊᒻᒪᓗ, 
ᐃᑲᔪᐃᓐᓇᓲᖑᓪᓗᓂ ᑲᔪᖏᖅᓱᐃᓪᓗᓂ ᑕᒪᑐᒪ 
ᒥᔅᓵᓄᑦ. ᓄᓇᕗᑦ ᓱᓕ ᓄᑖᖑᒻᒪᑦ ᒪᒃᑯᒻᒪᑦ. 
ᐊᒻᒪᑦᑕᐅᖅ, ᒐᕙᒪᒋᓚᐅᖅᑕᕗᑦ ᐊᔅᓱᒻᒪᕆᐊᓗᒃ 
ᐊᖏᔪᒥᑦ ᐱᒋᐊᖅᑎᑦᑎᓯᒪᒻᒪᑕ. ᐊᒻᒪ 
ᐅᐱᒍᓱᒻᒪᕆᑉᐳᖓ ᑕᕝᕗᖓ 
ᑲᔪᓯᑎᑦᑎᔪᓐᓇᖅᑎᑕᐅᖃᑕᐅᒐᒪ ᑖᒃᑯᐊ ᒐᕙᒪᒃᑯᑦ 
ᐊᐅᓚᓂᕆᔭᖏᓐᓂᑦ ᒫᓐᓇᒧᑦ ᑎᑭᕐᖢᒍ. ᐊᒻᒪᑦᑕᐅᖅ, 
ᖁᔭᓕᔪᒪᒻᒪᕆᑉᐳᖓ ᐊᔅᓱᒻᒪᕆᐊᓗᒃ ᑕᐃᒃᑯᐊ 
ᑕᕝᕙᓂ ᒪᓕᒐᓕᐅᕐᕕᒻᒥ ᒐᕙᒪᐅᓚᐅᖅᑐᑦ 
ᐊᖅᓱᕈᕐᖢᑎᒃ ᐅᕙᑦᑎᓐᓄᑦ ᒫᓐᓇ ᑎᑭᑎᑦᑎᓯᒪᒻᒪᑕ, 
ᓴᖅᑭᑕᒥᓐᓂ. ᐊᒻᒪᓗ ᐅᓄᖅᑐᒻᒪᕆᐊᓗᓐᓂᑦ 
ᓴᖅᑭᑎᑦᑎᓯᒪᓕᕐᖢᑎᒃ. 
 
(ᑐᓵᔨᑎᒍᑦ) ᐃᒃᓯᕙᐅᑖᖅ, ᒐᕙᒪᖃᖅᑎᓪᓗᑕ 
ᑭᒃᑯᑐᐃᓐᓇᕐᓂᒃ ᑭᒡᒐᖅᑐᐃᔪᓂᒃ 
ᐊᖏᖃᑎᒌᖃᑦᑕᓂᑦᑎᒍᓪᓗ ᒐᕙᒪᖃᕋᑦᑕ. 
ᓯᕗᓕᖅᑎᓕᒫᖑᒐᑦᑕ. ᐅᑉᐱᕆᑦᑎᐊᕋᒃᑯ, 
ᓇᓕᒧᑦᓯᐊᑐᒃᑯᑦ ᓂᕈᐊᖅᑕᐅᓚᐅᖅᓯᒪᒐᒪ 
ᒪᓕᒐᓕᐅᖅᑎᐅᖃᑎᓐᓄᑦ. ᒐᕙᒪᑦᑎᓐᓂ 
ᐱᓇᓱᐊᕈᒪᔭᑦᑎᓐᓂ ᑐᕌᒐᔅᓴᓂᒃ ᑲᔪᓯᑎᑦᓯᓂᐊᕈᑦᑕ 
ᐅᓄᖅᑐᒻᒪᕆᓐᓂᒃ. 
 
ᓯᕗᓕᖅᑎᓐᖑᓚᐅᖅᓯᒪᒐᒪ ᒐᕙᒪᓕᕆᒪᓗᐊᕐᓇᖓ. 
ᓴᓐᖐᓐᓂᕆᖏᑕᕋ, ᓱᓕᓪᓚᕆᑦᑐᒥᒃ ᐅᖃᓪᓗᖓ. 
ᑕᐃᒫᒃ ᑭᓯᐊᓂᐅᒻᒪᑦ ᐅᓪᓗᒥ ᐊᑐᖅᐸᑕᕗᑦ ᑕᐃᒫᒃ 
ᓇᑦᓴᖅᓯᒪᔭᒃᑲ ᒪᓕᒐᓕᐅᖅᑎᐅᓂᕐᓄᑦ. 

ᐊᑑᑎᖃᓪᓚᕆᑦᑑᑎᒋᒐᒃᑭᓐ ᒐᕙᒪᓕᕆᓂᖅᑎᒍᑦ 
ᐃᓄᒃᑎᑐᑦ ᐃᓕᖅᑯᓯᑦᑎᓐᓄᑦ, ᐅᑉᐱᕆᔭᑦᑎᓂᓪᓗ 
ᑐᓐᖓᕕᖃᓪᓚᑖᖅᓱᑎᒃ. ᐃᓛᒋᑦ ᓄᓇᕗᑦᒥ ᐃᓄᐃᑦ 
ᐃᓕᖅᑯᓯᖓᓂᒃ ᐅᑉᐱᕆᔭᖏᓪᓗ 
ᑐᓐᖓᕕᒋᓪᓚᕆᒃᑲᑦᑎᒍ. ᐃᓱᒪᓕᐅᕈᑎᒋᕙᑦᑕᕗᑦ 
ᓯᓚᑐᓂᕗᓪᓗ ᒐᕙᒪᓕᕆᔨᑦᑎᒍᑦ. ᐃᒻᒥᓂᒃ 
ᐱᓕᒻᒪᔅᓯᒪᒐᓗᐊᖅᑐᑕ ᖃᐅᑕᒫᑦ ᒐᕙᒪᓕᕆᓂᖅ 
ᐃᓕᓐᓂᐊᕐᖏᓐᓇᕆᐊᖃᒻᒪᑦ. ᑭᓯᐊᓂ 
ᓴᓐᖓᑎᑉᐹᓪᓕᕈᑎᒋᓯᒪᔭᕋ ᓯᕗᓕᖅᑎᐅᓪᓗᖓ. 
 
ᓂᕈᐊᖅᑕᐅᓚᐅᖅᓯᒪᒐᒪ ᓯᕗᓕᖅᑎᓐᖑᖁᔭᐅᓪᓗᖓ 
ᒐᕙᒪᑦᓯᐊᕙᓐᖑᖁᓪᓗᑕ. ᒐᕙᒪᑦᑎᐊᕙᖃᕐᓂᐊᕈᑦᑕ 
ᒪᑐᐃᖔᑦᓯᐊᕐᓗᑕ ᐅᖃᖃᑎᒌᒋᐊᖃᕋᑦᑕ 
ᓄᓇᕗᑦᒥᐅᑕᐃᑦ ᓯᕗᓪᓕᐅᔾᔭᐅᖁᔭᖏᑦ 
ᐱᓕᕆᐊᑦᑎᓐᓂ ᑲᔪᓯᑎᑕᐅᖁᓪᓗᒋᑦ. ᓯᕗᓪᓕᖅᐹᒥᒃ 
ᐱᓕᕆᐊᕆᓚᐅᖅᑕᕋ ᓯᕗᓕᖅᑎᐅᓪᓗᖓ, 
ᒪᑐᐃᓐᖔᖅᓯᐊᕐᓂᖅ ᓴᖅᑭᐹᓪᓕᖁᓪᓗᑕ 
ᓄᓇᕗᑦᒥᐅᓄᑦ, ᐱᖃᑎᒋᓪᓗᓯ 
ᒪᓕᒐᓕᐅᖅᑎᐅᖃᑎᕗᓪᓗ ᑲᑎᒻᒪᔨᐅᖃᑕᐅᔪᑦ 
ᑕᕝᕙᓂ. 
 
ᓄᓇᕗᑦᒥᐅᑦ ᖃᐅᔨᒋᐊᕐᕕᒋᓚᐅᕋᑦᑎᒍ ᓇᐅᒃᑯᑦ 
ᐋᖅᑭᓯᐊᖅᓯᒪᒻᒪᖔᑦ, ᓇᐅᒃᑯᓪᓗ 
ᐋᖅᑭᒋᐊᕐᕕᖃᒻᒪᖔᑦ ᐊᐅᓚᓂᖃᑦᓯᐊᖏᑦᑐᓂᒃ. 
ᖃᓄᒃᑲᓐᓂᖅ ᖃᐅᔨᓴᐅᑎᒋᓚᐅᖅᑕᕗᑦ 
ᖃᐅᔨᔾᔪᑎᒋᓚᐅᖅᑕᕗᑦ ᖃᓄᐃᓕᐅᕆᐊᖃᓕᕐᒪᖔᑦᑕ 
ᒐᕙᒪᑦᑎᓐᓂ. ᑖᒃᑯᐊ ᖃᓄᐃᓕᐅᕐᓂᕆᓂᐊᖅᑕᕗᑦ 
ᑐᓐᖓᓱᒃᑎᑦᑎᒍᑎᒋᓚᐅᖅᑕᕗᑦ 
ᑎᓕᔭᐅᔾᔪᑎᒋᓯᒪᔭᕗᑦ ᒪᓕᒐᓕᐅᖅᑎᐅᖃᑎᕗᑦ 
ᐱᖃᑎᒋᓪᓗᒋᑦ ᑲᔪᓯᑎᓐᓂᐊᕋᑦᑎᒍ:  
 

• ᑎᓕᔭᐅᔾᔪᑎᕗᑦ 
ᐱᓕᕆᔾᔪᑎᒋᓂᐊᕋᑦᑎᒍ; 

 
• ᓴᓐᖏᑎᑉᐹᓪᓕᕈᑎᒋᔭᐅᔪᓐᓇᖅᑐᑎᓪᓗ 

ᓄᓇᓕᓐᓄᑦ ᓇᒻᒥᓂᖅ 
ᐊᐅᓚᑦᓯᓕᖁᓪᓗᒋᑦ; 

 

• ᐋᓐᓂᐊᖅᑐᓕᕆᓂᖅ ᐃᓄᓕᕆᓂᕐᓗ 
ᐋᖅᑭᒃᓯᐊᕆᐊᖁᓪᓗᒍ;  

 
• ᐅᖃᖃᑎᒌᓪᓗᑕ ᐃᓅᖃᑎᕗᑦ 

ᐅᖃᖃᑎᒋᕙᓪᓗᑎᒍ;  
 

• ᐃᓕᓐᓂᐊᕐᓂᓕᕆᓂᕐᓗ 
ᐋᖅᑭᒃᓯᐊᖁᓪᓗᒍ;  

 
• ᑕᒫᓂ ᐃᖅᑲᓇᐃᔭᖅᑎᐅᕙᑦᑐᓂᒃ; 

ᐊᒻᒪᑦᑕᐅᖅ,  
 

• ᑕᒪᒃᑯᐊ ᓴᐳᔾᔨᑦᑎᐊᖁᓪᓗᑕ 
ᐊᕙᑎᑦᑎᓃᑦᑐᓂᒃ 
ᓄᓇᒥᐅᑕᖁᑎᑦᑎᓐᓂᒃ. 

 
ᑕᕝᕙᓂ ᑲᔪᓯᕙᓪᓕᐊᓂᑦᑎᓐᓂ ᒪᓕᒐᓕᐅᕐᕕᒻᒥ, 
ᑲᑐᔾᔨᖃᑎᒌᒃᑲᑦᑕ ᐱᓂᐊᕐᓂᕆᓪᓗᑎᒍᓪᓗ 
ᓯᕗᓂᒃᓴᑎᓐᓂ ᑭᖑᕚᑦᑎᓐᓄᑦ 
ᐃᓂᓪᓚᒃᓴᐃᒋᐊᖃᕋᑦᑕ. ᒪᑐᐃᖔᑦᓯᐊᖅᑐᑕᓗ 
ᑭᒃᑯᑐᐃᓐᓇᓕᒫᑦᓯᐊᓄᑦ ᐃᓅᖃᑎᑦᑎᓐᓄᑦ. 
ᑐᓴᕈᒪᑐᐃᓐᓇᑦᓯᐊᕋᑦᑕ ᐃᓄᓐᓂᒃ ᖃᓄᕐᓗ 
ᐅᖃᐅᑎᒋᕙᑦᑕᓯ ᐅᕙᑦᑎᓐᓄᑦ 
ᑎᓕᔭᐅᔾᔪᑎᒋᓯᒪᔭᑦᑎᓐᓄᑦ ᑲᔪᓯᑎᑕᐅᕙᒻᒪᑦ.  
 
. . . ᑕᐃᒫᓕ ᖁᓪᓕᕐᒥ ᐊᒻᒧᑦ 
ᐱᓕᕆᐊᖑᖃᑦᑕᖅᑐᓂᒃ ᓱᓕ ᐱᓇᓱᐊᕋᑦᑎᒍ.  
 
ᒐᕙᒪᒃᑯᓐᓂ ᑲᒪᑦᓯᐊᕐᓗᑕ ᐱᕚᓪᓕᐸᓪᓕᐊᖁᓪᓗᑕ 
ᐊᓯᔾᔩᕙᓪᓕᐊᖁᓪᓗᑕ, ᕿᒥᕐᕈᓂᑦᑎᓐᓂ ᑕᕝᕙᓂ 
ᓄᓇᕗᑦ ᒐᕙᒪᖏᑦ, ᓄᓇᕗᑦᒥᐅᑦ ᑭᖒᒪᕙᑦᑕᖏᓐᓂᒃ 
ᐊᖑᒻᒪᑎᖁᒐᓗᐊᕋᑦᑎᒍ ᐋᖅᑭᑎᐊᖅᓯᒪᓗᓂ. 
ᑕᐃᒪᓐᖓᑦ ᐱᒋᐊᓚᐅᖅᓯᒪᒐᑦᑕ 
ᑕᐃᒪᐃᖏᓐᓇᓂᐊᖅᑐᒍᑦ ᑲᑎᒪᔨᐅᓂᑦᑎᓐᓂ.  
 
ᑕᐃᓐᓇ ᐊᖑᓇᓱᒃᑎᑦᑎᐊᕙᐅᔪᓐᓇᕋᕕᑦ ᑭᓯᐊᓂ 
ᓯᕗᓪᓕᖅᐹᖑᖏᒃᑯᕕᑦ ᑭᓯᐊᓂ ᕿᓄᐃᓵᕐᓗᑎᑦ 
ᐊᖑᓇᓱᑦᓯᐊᕐᓗᑎᑦ. ᑖᒃᑯᐊ ᑐᕌᕈᒪᔭᕗᑦ 
ᐱᔭᕇᕈᒪᒐᓗᐊᖅᑐᑎᒍ ᑭᓯᐊᓂ ᓄᓇᕗᑦ 
ᑐᓐᖓᕕᒋᓂᐊᖅᑕᖓ ᐊᐅᓚᑦᔪᑎᔅᓴᖏᓪᓗ 
ᐱᐅᓯᕆᓂᐊᖅᑕᖏᑦ ᐋᖅᑭᓯᐊᖅᓯᒪᓗᑎᒃ 
ᑲᑐᔾᔨᖃᑎᒋᓗᒋᑦ ᐃᓅᖃᑎᕗᑦ, ᑲᑐᔾᔨᖃᑎᒌᓪᓗ 
ᑕᐃᒃᑯᐊ ᐱᔪᒪᓂᖃᐅᒻᒥᔪᑦ ᐱᓕᕆᖃᑕᐅᓗᑎᒃ 
ᐱᔭᒃᓴᑎᓐᓂᒃ.  

ᑖᓐᓇ ᑲᑐᔾᔨᖃᑎᒌᓐᓂᕐᒥᒃ ᑲᔪᖏᖅᓴᐃᕗᖓ 
ᒐᕙᒪᒃᑯᑦ ᐱᓕᕆᕝᕕᐊᓂ ᐃᓄᐃᑦ ᑎᒥᖁᑎᖏᓐᓂᒃ 
ᒐᕙᒪᑐᖃᒃᑯᓂᓪᓗ. ᑖᒃᑯᐊ ᑲᑐᔾᔨᖃᑎᒌᓐᓂᒃᑯᑦ 
ᑕᐱᕇᓐᓂᕗᑦ ᐊᒃᓱᐊᓗᒃ ᐱᒻᒪᕆᐅᔫᑎᒋᒐᒃᑯ 
ᓴᓐᖏᑎᑉᐸᓪᓕᐊᓯᒪᔪᕐᔪᐊᖑᓪᓗᓂ ᒫᓐᓇᒧᑦ.  
 
ᒐᕙᒪᑦᑎᓐᓂ ᓴᖅᑭᔮᖏᓐᓇᕐᒪᑕ ᑖᒃᑯᐊ ᒫᓐᓇ 
ᐱᓕᕆᐊᕐᕗᑦ ᑭᖑᕚᑦᑎᓐᓄᑦ ᐃᑉᐱᓂᖅᑕᐅᓛᖅᑐᖅ 
ᓇᓗᓇᓛᖏᒻᒪᑕ ᐊᑐᖅᑕᐅᓕᕈᑎᒃ. ᐱᓗᐊᖅᑐᒥᒃ, 
ᒫᓐᓇ ᐃᓕᓐᓂᐊᕐᓂᓕᕆᓂᖅ 
ᐃᓕᓐᓂᐊᕆᐊᓕᓵᖅᑐᓄᑦ 
ᐃᓕᓐᓂᐊᕈᑎᔅᓴᖃᑦᓯᐊᕆᐊᖃᒻᒪᑕ ᓄᓇᕗᑦᒥ 
ᓯᕗᓕᖅᑎᒋᓛᕋᑦᑎᒍ. ᑖᒃᑯᐊ 
ᐊᐅᓚᑦᓯᑦᑎᐊᕆᐊᖃᑦᑐᒍᑦ ᐃᕐᖑᑕᕗᑦ ᑭᖑᕚᕗᑦ 
ᐱᔾᔪᑎᒋᓪᓗᒋᑦ. ᑕᒪᒃᑯᐊ ᐱᓕᕆᐊᕆᕙᑦᑕᕗᑦ 
ᐱᒃᑯᑎᒍᒪᓪᓗᒍ ᑭᖑᕚᕗᑦ ᒫᓂ ᐱᓕᕆᐊᑦᑎᓐᓂ 
ᐃᓕᓐᓂᐊᕐᓂᓕᕆᔨᓪᓗ ᐊᐅᓚᓂᖓ 
ᑲᔪᓯᑦᑎᐊᖁᓪᓗᑕ ᒪᑭᑦᑎᐊᖁᓪᓗᑕ ᐊᔪᖅᓴᖏᓪᓗᑕ.  
 
ᑖᒃᑯᐊ ᒐᕙᒪᒋᓚᐅᖅᑕᑦᑕ ᐱᓕᕆᐊᕆᓯᒪᔭᖏᑦ 
ᓇᓗᓇᐃᕐᓗᒋᑦ: ᓯᕗᓪᓕᖅ, 
ᐊᔪᐃᓐᓈᖑᐃᓐᓇᐅᔭᓚᐅᕐᒪᑦ ᓄᓇᓖᑦ ᒐᕙᒪᖏᓐᓂᑦ 
ᑐᓴᐅᒪᖃᑦᑕᐅᑎᓕᕆᔩᑦ, ᐱᒋᐊᖅᑎᑲᓐᓂᓚᐅᖅᑕᕗᑦ. 
ᓴᐃᒻᒪᑎᕐᕕᐅᓯᒪᓐᖏᑦᑐᑦ ᓯᕗᓪᓕᐅᑎᓪᓗᒋᑦ. ᓄᓇᕗᑦ 
ᒐᕙᒪᒃᑯᖏᑦ ᐊᐅᓚᔾᔭᐃᒋᐊᕈᓐᓇᖅᑐᑦ ᓱᒃᑲᔪᒥᒃ. 
ᑖᒃᑯᐊ ᑐᓴᒐᒃᓴᐃᑦ ᒐᕙᒪᒃᑯᓃᓐᖔᖅᑐᑦ 
ᑐᓴᖅᑕᐅᑦᑕᐅᑎᒋᖃᑦᑕᓂᐊᕐᖓᑕ ᐊᒻᒪᑦᑕᐅᖅ 
ᓄᐊᑦᑎᑦᑕᐅᑎᒋᒍᓐᓇᕐᓗᑕ 25-ᓂᑦ ᓄᓇᓕᓐᓂ 
ᑕᕝᕙᑲᐅᑎᒋ ᑐᓴᕆᐊᓕᑦᑎᓐᓂ. ᑕᕝᕙᓴᐃᓐᓇᖅ 
ᐃᖅᑲᓇᐃᔮᓂᑦ ᓴᖅᑮᒍᑎᒋᒐᑦᑎᒍ, 
ᑲᓱᕈᑎᒋᓚᖓᒐᑦᑎᒍ ᑖᒃᑯᐊ ᐃᖅᑲᓇᐃᔮᖏᑦ 
ᓄᓇᓕᓐᓂ ᐊᒻᒪ ᑲᓱᕈᑎᖃᕐᓗᑎᑦ ᒐᕙᒪᒃᑯᓐᓄᑦ. 
 

ᑕᐃᒪᓕ ᑐᓴᐅᒪᖃᑦᑕᐅᑎᓂᕐᒥᑦ ᐅᖃᐅᓯᖃᕐᓂᑎᓐᓂ 
ᐅᐱᒋᑦᑎᐊᕈᒪᓪᓗᒍ ᑕᒪᓐᓇ ᐋᖅᑭᑦᑕᐅᓯᒪᓂᖓ 
ᐃᒻᒪᖃ ᓄᓇᕗᑦ ᒐᕙᒪᒃᑯᖏᑕ ᖃᕆᓴᐅᔭᒃᑯᑦ 
ᖃᐅᔨᒋᐊᕐᕕᖓ ᑐᑭᓯᒋᐊᕐᕕᖓ 
ᕿᒥᕐᕈᓇᓛᖅᑕᔅᓴᕆᕙᓯ, ᐅᖄᓚᐅᑏᓪᓗ ᓈᓴᐅᑎᖏᑦ 
ᓄᑖᓐᖑᕆᐊᖅᑕᐅᓯᒪᔪᑦ, ᓂᐅᕐᕈᖃᑦᑕᖅᑐᑕᓗ 
ᓄᓇᓕᓐᓄᑦ, ᓈᓚᐅᑎᒃᑯᑦ ᑐᓴᖅᓴᐅᑎᑦᑎᕙᒃᑲᑦᑕ 
ᑐᓴᐅᑎᓂᑦ ᒥᓂᔅᑕᐃᑦ ᐱᖃᑎᒋᓪᓗᒋᑦ, 
ᓯᕗᓕᖅᑎᐅᓪᓗ ᑐᓴᒐᒃᓴᖁᑎᖏᑦ ᑖᒃᑯᑎᒎᓇᖅ 
ᑐᓴᐅᒪᑎᑦᑎᒐᓱᐊᕋᑦᑕ. ᒥᑭᔫᔮᖅᑑᒐᓗᐊᑦ ᑕᒪᒃᑯᐊ 
ᐊᒃᓱᐊᓗᒃ ᑲᓱᕈᑎᒋᓂᖅᓴᕆᒐᑦᑎᒍ 
ᐃᓄᖁᑎᑦᑎᓐᓄᑦ. ᐱᔭᕇᖅᓯᓂᖅᓴᐅᔪᓐᓇᖅᑐᑕᓗ 
ᐱᓇᓱᐊᕈᒪᔭᑦᑎᓐᓂ.  
 
ᐊᒻᒪ ᒪᑯᐊ ᑐᔅᓯᕌᖑᕙᑦᑐᑦ ᑭᓐᖒᒪᔭᐅᔪᑦ 
ᑲᔪᓯᑎᖁᓪᓗᒋᑦ ᕿᒥᕐᕈᒐᑦᑕ ᐱᓕᕆᔾᔪᑎᑦᑎᓐᓂ 
ᒐᕙᒪᒃᑯᓐᓂᑦ ᐃᑲᔫᑎᒋᕙᑦᑕᑎᓐᓂ ᐱᖁᔭᒃᓴᓂᓪᓗ. 
ᑖᒃᑯᐊ ᐆᒃᑑᑎᒋᓗᒋᑦ ᐋᓐᓂᐊᖅᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ ᐊᐅᓚᓂᖓ ᕿᒥᕐᕈᔭᐅᓂᖅ, 
ᓯᐊᒻᒪᑦᑎᕆᓂᖅ, ᐃᒥᐋᓗᓕᕆᓂᕐᒧᑦ ᐱᖁᔭᖅ, ᐊᒻᒪ 
ᓄᖑᐃᑦᑑᓂᕋᖅᑕᐅᕙᑦᑐᑦ ᐅᔭᕋᓐᓂᐊᕐᓂᐅᕙᑦᑑᑉ 
ᒥᔅᓵᓄᑦ ᓄᓇᕗᒻᒥ. ᒐᕙᒪᒃᑯᑦ ᓄᓇᕗᒻᒥ 
ᐃᑲᔪᕐᓂᖃᓪᓚᕆᒻᒪᑕ ᐊᓯᔾᔨᐸᓪᓕᐊᔪᓄᑦ. 
ᓇᓗᓇᓐᖏᑎᐊᖅᑐᖅ ᑐᕌᖅᑕᕗᑦ ᐊᑐᐊᑦᓯᐊᖅᑕᕗᑦ.  
 
ᑭᖑᓪᓕᕐᒥ, ᑕᒪᒃᑯᐊ ᐃᒻᒥᓃᖅᑐᑯᓘᕙᑦᑐᑦ ᓄᓇᕗᒻᒥ 
ᓈᒻᒪᖏᓪᓚᕆᒻᒪᑕ, ᓇᓪᓕᓇᓪᓚᕆᐅᒻᒪᑕ. 
ᑕᐃᒪᐃᓐᓂᖓᓄᑦ, ᐃᒻᒥᓃᖅᑕᐃᓕᒪᔾᔪᑎᔅᓴᑲᕐᓂᕐᓂᑦ 
ᖃᓄᖅᑑᕈᑎᔅᓴᓂᑦ ᐸᕐᓇᐅᑎᓕᐅᕋᓱᒃᑲᑦᑕ. ᑕᒪᓐᓇ 
ᐱᔾᔪᑎᒋᓪᓗᒍ ᖁᔭᓕᕕᒋᔪᒪᔭᒃᑲ ᑕᐃᒃᑯᐊ 
ᐃᑲᔪᖃᑕᐅᓚᐅᖅᑐᑦ. ᑖᓐᓇ ᐸᕐᓇᐅᑦ 
ᖃᓄᖅᑐᕈᑕᐅᓯᒪᔪᖅ ᐃᒻᒥᓃᓐᖏᓂᖅᐹᓪᓕᕈᑎᔅᓴᓂᑦ 
ᖃᓄᖅᑑᕈᑎᖃᖅᓯᒪᔪᑦ ᐱᒋᐊᖅᑕᐅᑎᒋᒍᒥᓇᐅᒻᒪᑦ. 
ᑕᒪᑉᑕ ᓯᕗᓪᓕᐅᑎᒍᒪᓚᐅᖅᑕᑎᓐᓂ ᐃᓗᓕᖏᑦ 
ᑲᔪᓯᑎᑦᑎᒻᒪᑦ  

ᐃᓕᓐᓂᐊᑎᑦᑎᓂᒃᑯᑦ ᐱᓕᒻᒪᔅᓴᐃᓂᒃᑯᓪᓗ 
ᐊᔪᕈᓐᓃᔅᓴᕈᑎᔅᓴᓂᑦ ᐃᓕᖅᑯᓯᕗᑦ ᐅᐱᒋᓗᒍ 
ᑭᓇᐅᓂᑦᑎᓐᓂ 
ᓇᓗᓇᐃᖅᑯᑎᓐᖏᓂᖅᓴᐅᒍᓐᓇᓕᕋᕋᔭᕋᑦᑕ.  
 
ᐊᔪᖅᓴᕐᓂᖅ ᐅᓐᓄᐊᖏᓐᓇᖅ ᐋᖅᑭᔾᔮᖏᒻᒥᒻᒪᑦ. 
ᑕᐃᒪ ᓄᓇᕗᒻᒥᐅᑦ 
ᐊᓕᐊᓇᐃᒍᓱᓐᓂᖅᓴᐅᓕᕆᐊᖃᕐᒪᑕ 
ᐊᔪᖅᓴᓂᖅᓴᐅᖃᑦᑕᖅᑐᑦ ᑕᐃᒫᑦᑕᐅᖅ 
ᐊᔪᖅᓴᖏᑦᑐᑎᑐᑦ. ᐃᓱᒪᒃᑯᑦ ᑲᑐᔾᔨᖃᑎᒋᓗᒍ 
ᓄᓇᕗᑦ ᑐᓐᖓᕕᒃᑯᑦ, ᓇᒻᒥᓂᖃᐅᖅᑐᓪᓗ, 
ᐊᑭᓕᖅᓱᖅᑕᐅᒐᑎᓪᓗ ᐃᑲᔪᕈᒪᕙᑦᑐᑦ 
ᑲᑐᔾᔨᖃᑎᒋᑦᑎᐊᕐᓗᒋᑦ ᐱᕙᓪᓕᐊᓚᖓᒐᑦᑕ. 
ᐸᕐᓇᐅᑎᕗᑦ ᑲᔪᓯᑎᑦᑎᑎᐊᕈᑎᒍᒪᔭᕗᑦ ᐊᕐᕌᒍᓕᒫᖅ 
ᐊᓂᒍᖅᓯᒪᓕᖅᐸᑦ ᐱᒋᐊᕈᒪᒐᑦᑎᒍ, 
ᐊᑐᓕᖅᑎᑕᐅᓂᖓᓗ ᕿᓚᓈᕆᒻᒪᕆᑦᑐᒍ 
ᐱᒋᐊᖅᑎᑕᐅᓂᐊᕐᓂᖓ.  
 
ᐊᓪᓛᑦ, ᓄᓇᕗᒻᒥᐅᑦ ᐅᓄᖅᓯᕚᓪᓕᑳᓪᓚᓚᐅᕐᒥᒻᒪᑕ 
ᐃᓄᒋᐊᓐᓂᕐᓂᖏᑦ. ᓯᐊᑦᑎᒪᔪᑦ ᓄᓇᓖᑦ 
ᑕᑯᓐᓇᖑᐊᖅᑐᒋᑦ ᒪᒃᑯᑦᑑᖁᑎᕗᑦ ᐃᓅᓱᑦᑐᑦ 
ᖃᑦᑎᐅᓂᑦ ᐊᒥᓲᓂᖅᓴᑲᓪᓚᒻᒪᕆᐅᒻᒪᑕ.  
 
ᖃᐅᔨᓴᕐᓂᖅ ᐃᓕᖅᑯᓯᑐᖃᒃᑯᓪᓗ ᖃᐅᔨᒪᓂᖅ 
ᐃᓕᑦᑕᐅᕙᓪᓕᐊᒻᒪᑕ ᒪᑯᑦᑐᖁᑎᑦᑎᓐᓄᑦ 
ᐊᑐᖅᑕᐅᓂᐊᖅᓱᑎᑦ.  ᐊᒻᒪ, ᒪᑯᐊ ᓱᕈᓯᓛᑯᓗᓐᓂᑦ 
ᐃᓕᓐᓂᐊᕈᑎᐅᖃᑦᑕᖅᑐᑦ ᐃᓕᓐᓂᐊᖅᑳᓚᐅᕋᑎᑦ 
ᖃᓄᐃᓐᖏᐹᓪᓕᕈᑎᔅᓴᐃᑦ ᑎᒥᖏᓐᓄᑦ 
ᐊᓐᓇᐅᒻᒪᔾᔪᑎᔅᓴᐃᑦ ᐊᑐᐃᓐᓇᐅᑎᑦᑎᒐᓱᐊᕋᑦᑕ 
ᓄᓇᕗᒻᒥᐅᖁᑎᑦᑎᓐᓄᑦ, ᐸᐃᕆᕕᖃᖅᑎᑦᑎᓂᒃᑯᑦ 
ᐊᒻᒪᑦᑕᐅᖅ ᑖᒃᑯᐊ ᓱᕈᓯᑯᓗᐃᑦ 
ᐃᑲᔪᖅᑕᐅᔾᔪᑎᔅᓴᖏᑦ ᐸᐃᕆᕕᓐᓂ 
ᐱᓕᒻᒪᖅᓴᐃᒡᒍᑎᔅᓴᐃᓪᓗ ᓱᕈᓯᓛᓕᕆᓂᕐᒧᑦ 
ᐊᑑᑎᔅᓴᐃᑦ ᓯᕗᒧᐊᑦᑎᒐᓱᐊᕋᑦᑎᒍ. 
ᖃᐅᔨᒪᔪᐃᓐᓇᐅᒐᑦᑕ ᕿᑐᕐᖓᕗᑦ 
ᓯᕗᓂᔅᓴᕆᒐᑦᑎᒍ. 
 
ᐅᖃᖅᑲᐅᒐᒪ ᒪᓕᒐᓕᐅᕐᕕᒻᒥ, 
ᐱᓕᕆᖃᑎᖃᑦᑎᐊᖅᓯᒪᔪᒍᑦ ᒐᕙᒪᒋᔭᑦᑎᒍ 
ᓴᓐᖏᓂᐅᔪᒥ ᓄᑦᑎᖅᑎᕆᕙᓪᓕᐊᓂᖅ 
ᑎᒍᓯᕙᓪᓕᐊᓂᖅ ᓴᖅᑭᔮᓪᓚᕆᓕᖅᑐᓂᑦ.  

ᓯᕗᓕᖅᑎᕗᑦ ᑕᐃᒃᑯᐊ ᖃᓪᓗᓈᓃᑦᑐᑦ 
ᑲᑐᔾᔨᖃᑎᒌᑦᓯᐊᖅᑐᒋᑦ ᐃᓄᓕᕆᔨᑐᖃᒃᑯᓪᓗ 
ᒥᓂᔅᑕᖓᓐ, ᓕᐅᓇ ᐊᒡᓘᒃᑲᕐᓗ, ᐱᖁᔭᓕᐅᖅᑎᕗᑦ 
ᑲᑐᔾᔨᖃᑎᒋᓪᓗᑎᒍ ᑲᔪᓯᕙᓪᓕᐊᓯᒪᓪᓚᕆᓕᖅᑐᖅ 
ᓴᓐᖏᓂᐅᔪᓂᒃ ᑎᒍᓯᕙᓪᓕᐊᓂᕐᒥᒃ 
ᓄᓇᕗᑦᒥᐅᑕᐅᓪᓗᑕ. ᓂᕆᐅᑦᑐᒍ ᑲᔪᓯᓂᐊᕐᕆᐊᖓ. 
 
ᑭᖑᓪᓕᖅᐹᒥᒃ, ᐃᓕᑕᓯᒋᐊᖃᑦᑐᒍᑦ ᑖᒃᑯᐊ 
ᐱᓕᕆᕝᕖᑦ ᐊᑐᓂᒃ ᑲᑐᔾᔨᖃᑎᒌᑦᑐᑎ 
ᒐᕙᒪᓕᐅᕋᓱᐊᕐᒪᑕ ᓄᓇᕗᑦᒥᐅᑦ 
ᐊᑐᓕᖅᑕᐅᖁᔭᖏᑦ ᐊᑐᓕᖅᑎᑕᐅᓗᑎᒃ. 
ᒥᓂᔅᑕᓕᒫᑦ ᑕᒪᑉᑕᒥᒃ ᑲᔪᓯᑎᑦᓯᔨᐅᖁᒐᓗᐊᕐᕋᒃᑭᓪ. 
ᓲᕐᓗ, ᐃᓅᓯᑦᓯᐊᕙᖃᕐᓂᕐᒥᒃ ᖃᓄᐃᖏᑦᑎᐊᕐᓗᓂ, 
ᐃᓅᖃᑎᒌᑦᓯᐊᕐᓗᓂ, ᐊᔪᕈᓐᓃᖅᓴᕈᑎᔅᓴᐃᓪᓗ 
ᐊᓐᓇᐅᒪᔾᔪᑎᔅᓴᐃᑦ. ᐊᒻᒪ ᓵᓐᖓᔭᐅᒋᐊᖃᕐᓂᑎᓐᓄᑦ 
ᑭᐅᔪᓐᓇᕆᐊᖃᕋᑦᑕ. ᑖᒃᑯᐊᓗ ᐱᓕᕆᐊᕆᔭᕗᑦ 
ᐊᐳᖅᑕᕈᑎᒋᕙᑦᑕᕗᑦ ᐊᒃᓱᕈᓐᓇᖅᑐᑦ, 
ᑮᓇᐅᔭᑭᔅᓴᓂᑦᑎᓐᓂᓪᓗ ᓯᕗᒧᐊᑦᑎᓯᑦᑎᐊᕋᓱᐊᖅᑐᑕ 
ᖃᓄᖅᑑᒃᑲᓐᓂᕈᑎᔅᓴᓂᒃ ᑕᒪᒃᑯᓄᖓ.  
 
ᑖᓐᓇ ᐊᑯᓐᓈᕿᔪᒃᑯᑦ ᕿᒥᕐᕈᔭᐅᓂᑦᑎᓐᓂ 
ᐊᑐᓕᖅᑎᑦᑎᓂᕆᓚᐅᖅᑕᕗᑦ 
ᑎᓕᔭᐅᔾᔪᑎᒋᓯᒪᔭᑦᑎᓐᓂ ᐊᖏᕈᑎᒋᓚᐅᖅᑕᑎᓐᓂ 
ᐅᖃᐅᓯᖃᕈᒪᓪᓗᖓ ᐅᓪᓗᒥ. ᐅᓪᓗᒥ 
ᑲᔪᓯᑎᒍᒪᓚᐅᖅᑕᕗᑦ ᖃᓗᓕᒫᑦᓯᐊᖅ 
ᐱᓇᓱᐊᖅᓯᒪᒐᒪ ᓯᕗᓕᖅᑎᐅᓪᓗᖓ, ᑕᐃᒪᓐᖓᑦ 
ᓯᕗᓕᖅᑎᓐᖑᔪᒐᒪ ᓂᕈᐊᖅᑕᐅᒐᑦᑕ 
ᐱᓇᓱᐊᕆᐊᓕᕗᑦ ᐱᓇᓱᐊᖅᑐᒋᑦ. ᓱᓕ 
ᐱᓕᕆᐊᑦᑎᓐᓄᑦ ᐃᑲᔪᖅᑎᑖᕈᒪᕙᑦᑐᖓ 
ᓯᓚᖅᑲᑎᑦᑎᓐᓂᒃ. ᐊᒻᒪ ᑖᒃᑯᓇᓐᖓᑦ ᓯᕗᓕᖅᑎᓂᒃ 
ᕿᒥᕐᕈᓚᐅᕐᓗᑕ, ᓇᓗᖅᑯᑎᓐᖏᓂᖅᓴᐅᓕᕐᓗᑕ 
ᓯᕗᒧᐊᑉᐸᓪᓕᐊᓂᐊᕋᑦᑕ. 

ᐊᕐᕌᒍᑦ ᖁᓕᑦ ᐊᓂᒍᖅᓯᒪᓕᖅᑐᖅ 
ᐱᓂᐊᕐᓂᖃᔪᒐᑦᑕ ᓄᓇᕗᑦ ᓴᖅᑭᑕᐅᕐᒪᑦ, 
ᐱᓐᖑᖅᑎᑕᐅᒻᒪᑦ. ᑖᓐᓇ ᓯᕗᓂᒃᓴᕆᓂᐊᖅᑕᕗᑦ 
ᑲᔪᓯᑦᓯᐊᖁᓪᓗᒍ, ᐃᓄᖁᑎᑦᑎᓐᓂᒃ ᐱᒡᒍᔨᑦᓯᐊᕐᓗᑕ 
ᑕᒪᑉᑕ ᑎᓕᔭᐅᔾᔪᑎᒋᓯᒪᔭᕗᑦ ᐊᑐᕐᓗᒍ, ᐊᒻᒪ 
ᑲᑐᔾᔨᖃᑎᒌᓪᓗᑕ ᐱᔭᕇᑦᓯᐊᕈᒪᒐᓗᐊᕋᑦᑎᒍ 
ᓯᕗᓂᒃᓴᕆᓂᐊᖅᑕᑎᓐᓂ. ᒪᓕᒐᓕᐅᕐᕕᑎᒍᑦ 
ᑲᑐᔾᔨᖃᑎᒌᑦᓯᐊᕐᓗᑕ. 
 
(ᑐᓵᔨᑎᒎᕈᓐᓃᖅᑐᖅ) ᑕᐃᒪᓐᖓᑦ 
ᐅᓄᐃᓐᓇᕋᓗᐊᖅᑎᓪᓗᒋᑦ 
ᐊᒃᓱᕉᑎᖃᑦᑐᐃᓐᓇᐅᒐᑦᑕ, ᐃᓕᒃᓯᓗᒃᑕᐅᖅ, ᑕᕝᕙᓂ 
ᓂᕈᐊᖅᑕᐅᓯᒪᔪᓕᒫᖑᔪᑎᒍᑦ, ᑖᒃᑯᐊ ᐅᐹᕆᔭᕗᑦ 
ᐱᔭᕇᕆᐊᖃᓐᓂᐊᖅᑕᕗᑦ ᓂᕈᐊᖅᑕᐅᓯᒪᓂᑦᑕ 
ᒪᓕᓪᖢᒍ ᐊᑯᓂᐅᓂᐊᕐᓂᕆᔭᖓ. ᐱᒻᒪᕆᐅᒻᒪᑦ. 
ᓄᓇᕗᑦᒥᐅᑦ ᐱᓪᓗᒋᑦ, ᕿᑐᓐᖓᕗᑦ ᐱᓪᓗᒋᑦ, 
ᐊᒻᒪᓗᒃᑕᐅᖅ ᐃᕐᖑᑕᕗᑦ ᐊᒻᒪᓗ ᓯᕗᓂᒃᑎᓐᓂ 
ᐃᓅᓂᐊᖅᑐᑦ ᐱᓪᓗᒋᑦ ᑕᒪᑉᑕ. ᖁᔭᓐᓇᒦᒻᒪᕆᐊᓗᒃ, 
ᐃᒃᓯᕙᐅᑖᖅ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᑕᐃᒪ 
ᒪᓕᒐᓕᐅᖅᑎᑐᐃᓐᓇᐃᑦ ᐊᐱᖅᓱᕈᓐᓇᕐᓂᐊᕋᑦᓯ 
ᑕᓪᓕᒪᓂᒃ. ᑕᓪᓕᒪᑦ ᐅᖓᑖᓅᖏᑦᑐᑦ 
ᐊᐱᖅᑯᓯᖃᕈᓐᓇᕐᓂᐊᕋᑦᓯ, ᑖᒃᓱᒧᖓ ᓯᕗᓕᖅᑎᒧᑦ. 
ᑖᒃᑯᐊᓗ ᐊᐱᖅᑯᓯᔅᓴᓯ ᐊᑕᐅᑦᑎᒃᑰᖏᑦᑑᒐᓗᐊᖅ 
ᑭᖑᓕᕇᑦᑎᐊᕐᒥᒃ ᐊᐱᖅᑯᓯᕆᖏᒃᑲᓗᐊᕐᕈᑦᓯᐅᒃ 
ᖃᓄᐃᓐᓇᓂ. ᑕᓪᓕᒪᑦ ᐅᖓᑖᓅᖏᑐᐊᕐᓗᓯ. 
ᐊᐱᖅᑯᑎᔅᓴᓕᒃᑕᖃᑉᐹ ᒪᓕᒐᓕᐅᖅᑎᒥᒃ? ᒥᔅᑕ 
ᐊᐅᐸᓗᒃᑐᖅ. 
 

ᓯᕗᓕᖅᑎᒥᒃ ᐊᐱᖅᓱᕐᓂᖅ 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖃᐅᔨᒪᓗᒃᑖᕋᑦᑕ ᖃᓄᑐᐃᓐᓇᖅ 
ᐋᖅᑭᒃᑕᐅᒋᐊᖃᑦᑐᓂᒃ ᐱᑕᖃᒻᒪᑦ; ᒐᕙᒪᒃᑯᑦ ᑕᒪᕐᒥᒃ 
ᓇᓗᓇᐃᔭᖅᓯᒋᐊᖃᒻᒪᑕ 
ᓯᕗᓪᓕᖅᐸᐅᑎᑕᐅᒋᐊᖃᑦᑐᓂᒃ ᑭᒃᑯᑐᐃᓐᓇᕐᓄᑦ 
ᐱᔪᒪᔭᐅᔪᓂᒃ. ᐃᓛᓐᓂᒃᑯᑦ ᑕᒪᒃᑯᐊ ᐊᑦᔨᒌᖏᑦᑐᑦ 
ᐱᒍᒪᔭᐅᔪᑦ ᑖᒃᑯᐊ, ᓲᕐᓗ, ᓄᓇᒥᐅᑕᐃᑦ 
ᑕᐃᒪᓐᓇᐃᑦᑑᒍᓐᓇᕐᒪᑕ,  

ᓄᓇᒥᐅᑕᐃᑦ ᐊᓯᖏᓪᓗ. ᖃᓄᖅ ᑕᒪᓐᓇ ᖃᓄᖅ 
ᐱᓕᕆᐊᕆᓯᒪᕕᓯᐅᒃ, ᓯᕗᓕᖅᑏ? ᖁᔭᓐᓇᒦᒃ. 
ᐃᒃᓯᕙᐅᑖᖅ. 
 
ᐃᒃᓯᕙᐅᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᓂᕈᐊᖅᑕᐅᖃᑎᒋᓯᒪᔭᕋ, ᑖᒃᓱᒧᖓ ᐊᐱᖅᑯᑎᒧᑦ. 
ᓄᓇᕗᑦᒥᐅᑦ ᑕᒪᑐᒥᖓ ᐊᒃᓱᕉᑎᖃᒻᒪᑕ. 
ᐱᓗᐊᖅᑐᒥᒃ, ᑕᒪᓐᓇ ᐱᒻᒪᕆᓐᖑᖅᐸᓪᓕᐊᑎᓪᓗᒍ. 
ᐊᒻᒪᓗᒃᑕᐅᖅ, ᐱᒻᒪᕆᐅᒻᒪᑦ ᐃᓄᓕᒫᑦ 
ᑐᓴᐅᒪᑦᑎᐊᕐᓗᑎᒃ ᑐᑭᓯᐅᒪᑦᑎᐊᕐᓗᑎᒃ ᑕᒪᑐᒪ 
ᐊᐅᓚᓂᖓᓂᒃ. 
 
ᐊᒻᒪᓗ ᓱᓕ ᓄᓇᕗᑦ ᑐᓐᖓᕕᒃᑯᑦ 
ᓇᐅᑦᓯᖅᓲᑎᖃᒻᒪᑕ, ᐃᓛᒃ, ᖃᐅᔨᓴᖅᑎᒥᒃ 
ᑎᒥᖁᑎᖃᕐᒪᑕ, NIRB-ᒥᑦ ᐊᑎᖃᑦᑐᖅ; ᑕᐃᒃᑯᐊ 
ᐊᑑᑎᖃᒻᒪᑕ ᓄᓇᕗᑦᒥᐅᓕᒫᓄᑦ ᑕᕝᕘᓇ ᓄᓇᕗᑦ 
ᐊᖏᕈᑕᐅᓯᒪᔫᑉ ᐊᑖᓂ ᐊᐅᓚᓪᓗᑎᒃ.. ᐊᒻᒪᓗᒃᑕᐅᖅ 
ᐱᕕᔾᔪᐊᕆᔭᕋ ᑭᒃᑯᓕᒫᓂᒃ ᓄᓇᕗᑦᒥᐅᓂᒃ 
ᑐᓴᕋᓱᒋᐊᔅᓴᖅ ᖃᓄᖅ ᐃᓱᒪᒻᒪᖔᑕ ᑕᒪᒃᑯᓂᖓ. 
ᑕᐃᒪᓕ ᐱᓗᐊᖅᑐᒥᒃ ᓴᖅᑭᑎᑦᑎᓚᐅᕋᑦᑕ, 
ᐱᒋᐊᖅᑎᑦᑎᓚᐅᕋᒪ, ᑕᒪᑐᒥᖓ ᖃᐅᔨᓇᓱᓐᓂᕐᒥᒃ 
ᑭᒃᑯᓕᒫᓂᑦ ᐊᐱᖅᓱᖅᑕᐅᕙᒡᓗᑎᒃ ᖃᓄᖅ ᑕᒪᒃᑯᐊ 
ᐱᕙᓪᓕᐊᓂᐅᔪᖅ, ᐱᓗᐊᖅᑐᒥᒃ ᐅᔭᕋᓐᓂᐊᕐᓂᕐᒧᑦ 
ᓄᓇᕗᒻᒥ ᖃᓄᖅ ᐃᓱᒪᒋᔭᐅᒻᒪᖔᑦ 
ᓄᓇᕗᒥᐅᓕᒫᓂ. ᐊᒻᒪᓗᑦᑕᐅᖅ, ᓇᕈᓂᐊᖅᖢᑎᒃ 
ᐱᓗᐊᖅᑐᒥᒃ, ᑕᐃᒃᑯᐊ ᓄᖑᓱᐃᑦᑐᓕᕆᓂᕐᒧᑦ 
ᐅᔭᕋᓐᓂᐊᕈᒪᔪᑦ ᒥᒃᓵᓄᑦ ᖃᐅᔨᓇᓱᐊᕐᓗᑎᒃ ᓄᓇᓂ 
ᐱᖓᓱᓂ ᐊᕕᑦᑐᖅᓯᒪᔪᓂ: ᕿᑭᖅᑖᓗᒻᒥ, ᑭᕙᓪᓕᕐᒥ, 
ᐊᒻᒪᓗ ᑕᐃᑲᓂ ᐃᖃᓗᑦᑑᑦᑎᐊᕐᒥ, ᕿᑎᕐᒥᐅᓃᑦᑐᒥ. 
 
ᑕᐃᒪᓐᖓᑦ ᐱᒻᒪᕆᐅᑏᓐᓇᕋᒃᑯ ᐃᓄᐃᑦ 
ᐃᓚᐅᑦᑎᐊᕆᐊᖃᕐᓂᖏᑦ, ᑕᒪᒃᑯᓂᖓ ᐊᖏᔪᓂᑦ 
ᐃᓱᒪᒃᓴᖅᓯᐅᕈᑎᓂᒃ ᓴᖅᑭᑦᑎᓂᐊᕈᑦᑕ ᐅᕙᒍᑦ 
ᒐᕙᒪᐅᔪᒍᑦ ᐊᑦᑐᐊᑦᑎᐊᕆᐊᖃᕋᑦᑕ ᓄᓇᕗᒻᒥᐅᓄᑦ 
ᐃᓄᓐᓄᑦ ᑐᓴᕋᓱᑦᑎᐊᕐᓂᒃᑯᑦ 
ᑐᑭᓯᐅᒪᓇᓱᑦᑎᐊᕐᓂᒃᑯᓪᓗ. ᖁᔭᓐᓇᒦᒃ ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑏ. ᑕᐃᒪ  

ᐊᐱᕆᔪᖃᒃᑲᓐᓂᓚᐅᓐᖏᓐᓂᖓᓂ, 
ᑐᓴᖅᑎᑲᐃᓐᓇᕐᓗᓯ ᐃᓱᒪᖅᓱᕐᓂᐊᕋᔅᓯ 
ᓇᖏᖅᓯᔪᒪᔭᕌᖓᔅᓯ ᓇᖏᖅᓯᖃᑦᑕᕐᓗᓯ 
ᐊᐱᕆᓂᐊᖅᑐᑦ ᐅᖃᓪᓚᓐᓂᐊᖅᑐᑦ. 
ᐊᐱᕆᒃᑲᓐᓂᕐᓂᐊᖅᐲᑦ ᐊᐃᑉᐹᓂᒃ 
ᐊᐱᖅᑯᓯᒃᑲᓐᓂᖅ, ᒥᔅᑕ ᐊᐅᐸᓗᒃᑐᖅ? 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᕆᒍᒪᒐᒃᑯ ᖃᓄᖅ ᑖᒃᑯᐊ ᐱᖓᓱᑦ 
ᓯᕗᓪᓕᖅᐸᐅᑎᒍᒪᔭᑎᑦ ᑭᓲᓂᐊᖅᐸᑦ 
ᐃᓱᓕᓚᐅᓐᖏᓂᕐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕐᓇᖅ 
ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᑖᓐᓇ ᐊᐱᖅᑯᑎᒃ 
ᖁᔭᓐᓇᒦᒃ ᐊᐱᕆᒐᕕᒃ ᑖᒃᓱᒥᖓ. 
ᐅᓄᖅᑐᒻᒪᕆᐊᓗᓐᓂᒃ ᐃᓱᒪᖃᕋᓗᐊᕋᒪ 
ᐱᔭᕇᒍᒪᒐᔭᖅᑕᑦᑎᓐᓂᑦ. ᑭᓯᐊᓂᑦᑕᐅᖅ, 
ᐱᒻᒪᕆᐅᑎᒋᔭᓐᓂᒃ ᐅᖃᕈᒪᕗᖓ. ᑖᒃᑯᐊ 
ᐃᖅᑲᐅᒪᓗᒋᑦ ᖃᖓᑦᑎᐊᖑᓚᐅᖅᑐᖅ 
ᓄᑖᖑᕆᐊᖅᑎᑦᑎᓚᐅᕋᑦᑕ ᐱᓕᕆᐊᕆᔪᒪᔭᑦᑎᓐᓂᒃ 
ᐊᕐᕌᒎᒃ ᒪᕐᕉᒃ ᑖᒃᑯᐊ ᐊᒡᒋᖅᑐᒃ ᐃᓕᓯᒪᓂᑦᑎᓐᓂ, 
ᐱᕕᔾᔪᐊᕆᔭᑦᑎᓐᓂᑦ.  
 
ᐊᒻᒪᑦᑕᐅᖅ ᓇᒻᒥᓂᖅ ᐱᕕᔾᔪᐊᖃᕐᒥᒐᒪ ᓲᕐᓗ 
ᑕᒪᒃᑯᐊ ᓴᖅᑭᖃᑖᓚᐅᖅᑕᕗᑦ ᑕᐃᓐᓇ ᐊᒃᖢᓂᕐᒧᑦ 
ᓄᖑᑎᕆᕙᓪᓕᐊᓂᖅ. ᑕᒪᓐᓇᓗ 
ᐊᐅᓚᔾᔭᑦᑕᐅᓂᐊᕐᓂᖓ ᐸᕐᓇᑦᑕᐅᓂᐊᕐᓂᖓ 
ᐊᑐᓕᖅᑎᑕᐅᓂᐊᕐᓂᖓᓗ ᑕᒫᓂ ᓈᒻᒪᒃᑐᒥᒃ 
ᐋᖅᑭᔅᓯᒪᑦᑎᐊᕐᓂᐊᕋᓗᐊᕐᒪᖔᑦ ᐱᓕᕆᓗᒍ. 
 
ᐃᓄᐃᑦ ᐅᓄᖅᑐᑦ ᓄᓇᕗᒻᒥᐅᑦ ᐊᔪᖅᓴᒻᒪᑕ 
ᓂᕿᖃᑦᑎᐊᓲᖑᓐᖏᒻᒪᑕ ᐃᓅᓯᖓᓐᓄᑦ ᑕᒪᓐᓇ 
ᐊᑦᑐᐊᓇᓪᓚᕆᒻᒪᑦ. ᑖᓐᓇ ᓄᖑᑎᕆᕙᓪᓕᐊᓂᖅ 
ᐊᔪᖅᓴᓐᓂᕐᒧᑦ ᐱᕕᔾᔪᐊᕆᖃᑕᐅᑎᒋᔭᖃ. 
ᐊᒻᒪᓗᑦᑕᐅᖅ ᖁᕕᐊᓱᑉᐳᖓ ᑖᒃᑯᐊ ᒐᕙᒪᒃᑯᓐᓂᑦ  

ᐱᓕᕆᕝᕕᐅᔪᑦ ᐱᓗᐊᖅᑐᒥ ᑖᔅᓱᒪ ᒥᓂᔅᑐ 
ᑕᑉᑑᓇᐅᑉ ᐱᓕᕆᕕᒋᔭᖓ ᑕᒪᑐᒥᖓ 
ᐊᒃᓱᕉᑎᖃᖃᑎᒋᓂᐊᕋᒃᑯ. 
 
ᐊᒻᒪᑦᑕᐅᖅ ᐱᕕᔾᔪᐊᖑᑎᒋᒻᒥᔭᕋ ᑕᒪᓐᓇ ᓇᒻᒥᓂᖅ 
ᐊᐅᓚᑦᑎᔪᓐᓇᖅᓯᕙᓪᓕᐊᓇᓱᓐᓂᖅ - 
devolution-ᖑᓇᕋᖅᑕᐅᔪᖅ ᖃᓪᓗᓈᑎᑐᑦ. 
ᐊᒃᓱᕉᑎᒋᔭᐅᓯᒪᓪᓗᓂ ᒐᕙᒪᒃᑯᓐᓄᑦ ᐃᓯᓚᐅᕋᑦᑕ 
ᑕᒪᓐᓇ ᐱᓕᕆᐊᖑᔭᕆᐊᓕᒃ, ᐊᒻᒪᓗ 
ᑲᔪᓯᑎᑦᑎᐊᕈᒪᒻᒥᒐᒃᑯᑦᑕᐅᖅ ᑕᐅᕗᖓ 
ᓴᖅᑭᑕᐅᓂᐊᕐᓂᖓ ᐱᓪᓗᒍ.  
 
ᑕᐃᑲᓂᓕ ᓄᓇᑦᑎᐊᒥ ᐱᕚᓪᓕᖅᓯᒪᓕᕇᕐᒪᑕ. 
ᐊᒻᒪᑦᑕᐅᖅ ᓇᓗᓇᓐᖏᑦᑐᖅ ᕿᓚᒥᐅᓐᖏᑦᑑᒐᓗᐊᖅ 
ᑕᒪᑐᒧᖓ ᐱᕚᓪᓕᖅᐸᓪᓕᐊᓂᐊᕐᒥᒐᑦᑕ.  
 
ᑕᒪᓐᓇ ᐱᒻᒪᕆᐅᒻᒪᑦ ᓄᓇᕘᑦ ᓇᒻᒥᓂᖅ 
ᐊᐅᓚᔪᓐᓇᖅᓯᕙᓪᓕᐊᑦᑎᐊᕐᓂᐊᕐᓂᖓᓄᑦ. 
ᑮᓇᐅᔭᓄᑦ ᐱᔪᓐᓇᖅᓯᕙᓪᓕᐊᓂᐊᕐᓂᖓᓄᑦ 
ᑕᒪᒃᑯᓄᖓ ᓄᓇᒥᒃ ᐱᔭᐅᕙᒃᑐᓄᑦ ᐊᒻᒪᓘᓐᓃᑦ 
ᐃᒪᕐᒥᒃ ᑮᓇᐅᔭᓄᑦ ᒪᑭᒪᔾᔪᑎᒃᓴᐅᓂᖓᓄᑦ 
ᓄᓇᕗᒻᒧᑦ ᐊᒻᒪᓗ ᐃᓄᖏᓐᓄᑦ.  
 
ᐊᒻᒪᓗᑦᑕᐅᖅ ᓇᓗᓇᓐᖏᑦᑐᖅ ᑕᒪᓐᓇ 
ᓯᕗᕙᕆᐊᖅᓯᒪᓕᖅᐸᓪᓕᐊᒻᒪᑦ ᖁᕕᐊᒋᕙᕋ, 
ᐋᑐᐊᒥᓗ ᐅᖃᖅᓯᓕᖅᖢᑎᒃ, ᐄ, ᑕᐃᒪᓐᓇᒃ 
ᐱᕙᓪᓕᐊᕌᖅᔪᒃᓗᒍ ᓇᓗᓇᐃᖅᓯᒪᔪᓂᒃ 
ᐱᒋᐊᕈᒪᓕᖅᑐᒍᑦ. ᑭᓯᐊᓂᑦᑕᐅᖅ, ᐊᔩᖅᑎᒃᓴᒥᓂᒃ  

ᓇᓂᓯᔭᕆᐊᖃᕐᒪᑕ ᑕᒪᓐᓇ ᐊᒃᓱᕉᑎᒋᓂᐊᖅᑕᕋ 
ᐊᔭᐅᖅᑐᕐᓗᒍ.  
 
ᐊᑐᐃᓐᓇᐅᓕᕋᑦᑕᓕ, ᑐᓐᖓᕕᒃᑯᓪᓗ 
ᐊᑐᐃᓐᓇᓕᕐᒪᑕ ᑕᒪᑐᒥᖓ ᑲᔪᓯᑎᓇᓱᒋᐊᔅᓴᖅ. 
ᐋᑐᕚ ᑕᕝᕙ ᐅᑕᖅᑭᔭᑐᐊᕆᒐᑦᑎᒍ. ᐊᒻᒪᓗ 
ᖃᐅᔨᒪᔭᕆᐊᖃᖅᐳᒍᑦ ᑕᒪᓐᓇ ᓇᒻᒥᓂᖅ 
ᐊᐅᓚᑦᑎᓇᓱᓐᓂᕐᒧᑦ ᐱᓕᕆᓇᓱᐊᕐᓂᖅ 
ᓱᒃᑲᐃᑦᑑᓂᐊᕐᒪᑦ, ᐅᓐᓄᐊᖏᓐᓈᕈᓐᓇᔾᔮᖏᒻᒪᑦ. 
ᑭᓯᐊᓂ, ᑲᑐᔾᔨᖃᑎᒌᑦᑎᐊᓂᕐᒧᑦ 
ᑲᔪᓯᑦᑎᐊᕈᓐᓇᓂᐊᕐᒪᑦ. ᐋᑐᕚᒥᑦ ᐅᑕᖅᑭᕗᒍᑦ 
ᐊᒻᒪᓗ ᐊᒃᓱᕈᕐᓗᖓ ᑲᔪᖏᖅᑎᓐᓂᐊᕆᕙᒃᑲ  
ᑕᒪᑐᒥᖓ ᐱᒋᐊᓪᓚᕆᖁᓕᕐᓗᒋᑦ.  
 
ᐊᒻᒪᑦᑕᐅᖅ ᐃᓱᒫᓘᑎᒋᓪᓚᕆᑦᑕᕋ 
ᐱᓕᕆᓪᓚᕆᒋᐊᖃᖅᑕᕗᑦ, ᓇᓗᓇᓐᖏᑦᑐᖅ, ᑖᓐᓇ 
ᐱᓕᕆᕝᕕᐅᔪᖅ ᑮᓇᐅᔭᓕᕆᓂᕐᒧᑦ 
ᐊᒃᓱᕉᑎᒋᓪᓚᕆᒻᒥᔭᖓᑦᑕᐅᖅ, ᒐᕙᒪᒃᑯᑦ ᐊᐅᓚᓂᖓ 
ᑮᓇᐅᔭᓂᑦ ᐊᑐᓗᐊᓐᖏᓪᓗᑎᑦ ᔭᒐᐃᓗᐊᓐᖏᓪᓗᑎᑦ 
ᓇᒻᒥᓂᖅ ᑕᐅᕗᖓ ᓯᕗᒧᑦ ᐊᐅᓚᔾᔭᑎᐊᕐᓂᐊᖅᑐᒍᑦ. 
ᑕᒪᒃᑯᐊ ᓴᖅᑭᑦᑕᕆᐊᓖᑦ ᐱᔨᑦᑎᕋᐅᑏᑦ, ᐊᒻᒪᓗ 
ᑕᒪᒃᑯᐊ ᐱᔨᑦᓯᕈᑏᑦ ᑲᔪᓯᑦᑎᐊᖁᓪᓗᒋᑦ; 
ᑮᓇᐅᔭᕗᑦᑕᐅᖅ ᑲᒪᒋᑦᑎᐊᕐᓗᒍ.  
 
ᐊᒻᒪᓗ ᓱᓕ, ᑕᒪᓐᓇ ᐊᑭᑐᔫᑏᑦ ᑲᔪᓯᔭᕆᐊᓖᑦ 
ᓴᖅᑭᐸᓪᓕᐊᓗᑎᑦ, ᐃᓗᓕᖃᕆᓪᓗᓐᓂ ᑕᒪᓐᓇ 
ᐱᓕᕆᖃᑎᖃᕐᓂᕐᒥᑦ ᓄᓇᕗᑦ ᒐᕙᒪᒃᑯᑦ 
ᐊᓯᖏᓐᓂᑦᑕᐅᖅ, ᑮᓇᐅᔭᑎᒍᑦ - ᓇᒻᒥᓂᖅ 
ᑮᓇᐅᔭᕗᑦ ᒥᑭᓗᐊᕐᒪᑦ - ᑕᐃᒃᑯᐊ ᐊᑭᑐᔫᑎᒻᒪᕇᑦ 
ᓴᖅᑭᑦᑎᓐᓇᓱᓪᓗᑎᒍ ᐱᓕᕆᐊᕆᒍᑦᑎᒍ, ᓲᕐᓗᖃᐃ 
ᐃᖏᕐᕋᔪᓕᕆᓂᕐᒧᑦ, ᐊᔾᔨᒌᓐᖏᑦᑐᓄᑦ ᐊᒻᒪᓗᑦᑕᐅᖅ 
ᐊᓯᖏᓐᓄᑦ ᐃᓪᓗᓄᑦ: ᑕᒪᓐᓇ 
ᐱᓕᕆᐊᕇᓐᓇᕆᐊᖃᕐᓂᐊᕋᑦᑎᒍ ᑲᑐᔾᔨᓗᑕ. ᐊᒻᒪᓗ 
ᓱᓕ, ᑕᐃᓐᓇ ᓴᖅᑭᕋᑖᖅᑕᕗᑦ 
ᐃᒻᒥᓃᖅᑕᐃᓕᒪᓂᕐᒧᑦᑕᐅᖅ. ᑕᒪᓐᓇ 
ᐊᒃᓱᕉᑎᒋᒻᒥᔭᕗᑦ, ᑕᒪᑦᑕᑦᑎᐊᖅ ᑕᒪᓐᓇ 
ᑲᔪᓯᑎᑦᑎᐊᕐᓗᒍ ᐊᑐᓕᖅᑎᑦᑎᐊᖁᓇᕐᓂᐊᕐᒪᑦ. 
ᑕᐃᒃᑯᐊ ᐸᕐᓇᐅᑕᐅᓯᒪᔪᑦ ᓴᖅᑭᑦᑕᕇᖅᐸᑕ 
ᑭᒃᑯᓕᒫᓄᑦ ᐅᕙᑦᑎᓐᓄ ᐱᓕᕆᔭᕆᐊᖃᕋᑦᑕ 
ᐱᔪᓐᓇᕐᓂᕗᑦ ᐊᑐᕐᓗᒋᑦ, ᓄᓇᓕᓐᓂ, ᐊᒻᒪᓗᑦᑕᐅᖅ 
ᐱᓕᕆᕝᕕᒻᒥ, ᐊᒻᒪᓗ ᑲᑎᒪᔨᐅᓂᖅᐳᑦ ᐱᓪᓗᒍ.  
 
ᐅᓄᖅᑐᒻᒪᕆᐋᓘᒐᓗᐊᑦ ᑕᕝᕙᓂ 
ᐱᒻᒪᕆᐅᓂᖅᐹᕆᔭᓐᓂ, ᑕᐃᒃᑯᐊᓗ ᐃᓚᐅᓪᓗᒋᑦ  

ᑎᑎᕋᖅᓯᒪᔪᑦ ᖃᐃᓚᐅᖅᑕᒃᑲ ᐃᓕᔅᓯᓐᓄᑦ ᑕᒪᑉᑕ 
ᐃᓗᐊᓃᑦᑐᑦ ᓯᕗᓪᓕᐅᑎᔪᒪᔭᕗᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᖁᔭᓐᓇᒦᒃ, 
ᒥᔅᑕ ᐊᐅᐸᓗᒃᑐᖅ. ᐊᐱᕆᔪᒪᔪᖃᖅᐸ ᓱᓕ ᑕᕝᕗᖓ 
ᓯᕗᓕᖅᑎᒧᑦ? ᒥᔅᑕ ᓂᓐᖓᖅ.  
 
ᓂᓐᖓᖅ: ᓂᑯᕕᑦᑕᕆᐊᑐᓐᖏᑦᑐᖓ 
ᓂᑯᕕᑦᑐᒪᓐᖏᒃᑯᒪ? (ᑐᓵᔨᑎᒍᑦ) ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᐃᒪ ᖁᔭᓐᓇᒦᖅᐸᕋ ᓯᕗᓕᖅᑎᕗᑦ 
ᐅᖃᓪᓚᐅᑎᖃᖅᑲᐅᒻᒪᑦ ᓯᕗᓕᖅᑏᑦ 
ᕿᒥᕐᕈᔭᐅᓂᐊᖅᑎᓪᓗᒋᑦ 
ᖃᐅᔨᓴᖅᑕᐅᓂᐊᖅᑎᓪᓗᒋᑦ.  
 
ᐊᒥᓱᑦ ᐊᑲᐅᓐᖏᓕᐅᕈᑎᖃᕐᒪᑕ ᑐᑭᓯᑦᑎᐊᖏᒻᒪᑕ 
ᑕᒪᒃᑯᓂᖓ ᐊᒥᐊᑯᒡᒎᓂᕋᖅᑕᐅᖃᑦᑕᖅᑐᓂᑦ 
ᑲᑕᒍᑕᐅᓂᕋᖅᑕᐅᕙᑦᑐᓂᓪᓗ ᑮᓇᐅᔭᓂᑦ. 
ᐊᒥᐊᒃᑯᖃᖅᖢᓂ ᑕᒪᓐᓇ ᐱᐅᔪᒻᒪᕆᐅᔫᒐᓗᐊᖅ 
ᒐᕙᒪᒃᑯᓐᓄᑦ. ᑐᑭᓯᓗᑦᑖᖅᓯᒪᒐᑦᑕ 
ᐊᒥᐊᒃᑯᑕᖃᕌᖓᑦ ᑮᓇᐅᔭᓂᑦ ᒐᕙᒪᒃᑯᓐᓂ 
ᐃᓱᒪᖃᑦᑕᕋᑦᑕ ᐃᒪᓐᓇ ᑕᒪᒃᑯᐊ ᐱᓕᕆᐊᕆᔭᐅᔪᑦ 
ᒐᕙᒪᒃᑯᓐᓄᑦ ᐊᐅᓪᓛᑎᐊᕐᓂᖏᓐᓄᑦ. ᑲᑕᒃᓯᒪᖔᒐᑕ 
ᐃᓱᒪᒋᔭᐅᖃᑦᑕᕐᒪᑦ ᑕᒪᓐᓇ ᐱᐅᓐᖏᓐᓂᖓᓄᑦ. 
ᑭᓯᐊᓂ ᐱᓕᕆᐊᕆᔭᐅᔪᑦ ᐱᔨᑦᓯᕋᐅᑏᓪᓗ 
ᐱᓕᕆᐊᕇᓐᓇᕆᐊᖃᕋᑦᑎᒍ 
ᑕᐃᒪᓐᓇᐃᑦᑑᒐᓗᐊᖅᑎᓪᓗᒍ 
ᑲᑕᒃᓯᒪᒐᓗᐊᖅᑎᓪᓗᑕ.  
 
ᐃᒃᓯᕙᐅᑖᖅ, ᑕᐃᒪᓐᓇ ᐱᓕᕆᖃᑦᑕᕋᑦᑕ 
ᓄᓇᖃᖅᖢᑕᓗ ᐱᔪᓐᓇᕐᓂᖃᕐᕕᐅᔪᒥ 
ᐳᓚᕋᖅᑐᓕᕆᔨᓄᑦ. ᐊᒻᒪᓗᑦᑕᐅᖅ ᒥᑭᒋᐊᕐᓂᕐᒧᑦ 
ᐊᖑᓇᓱᐊᕐᓂᕐᒧᑦ ᐊᒻᒪᓗᑦᑕᐅᖅ ᑕᒪᒃᑯᐊ 
ᐅᔭᕋᓐᓂᐊᕐᕖᑦ ᐱᑕᖃᐅᖅᖢᑎᑦ. ᑕᒪᒃᑯᐊ 
ᓯᕗᓪᓕᐅᖃᑕᐅᓪᓗᑎᑦ ᐱᓕᕆᐊᔅᓴᐅᓂᐊᕐᓗᑎᑦ 
ᐅᔭᕋᓐᓂᐊᕐᕕᓐᓂ. ᑕᐃᒪᓐᓇ ᓄᓇᑦᑎᓃᒃᖢᑎᓪᓗ, 
ᑕᐃᒪᓐᓇ ᐅᔭᕋᓐᓂ ᓇᓂᓯᖃᑦᑕᕐᓂᐊᕐᒪᑕ. 
 
ᖃᐅᔨᒪᕗᖓᑦᑕᐅᖅ ᑕᐃᔅᓱᒪᓂ, 
ᐃᑉᐸᔅᓴᐅᔫᔮᒻᒪᕆᑦᑐᖅ, ᐃᒃᓯᕙᐅᑖᖅ, ᑖᒃᑯᐊ 
ᓄᓇᒋᔭᕗᑦ, ᓱᕐᓗ, 
ᓴᓂᖃᖏᓐᓂᕋᖅᑕᐅᖃᑦᑕᓚᐅᖅᓯᒪᒻᒪᑦ, ᓲᕐᓗ, 
ᐃᒃᑭᓇᖅᑐᐊᓘᓪᓗᓂᓗ. ᐅᓪᓗᒥᐅᓕᖅᑐᕐᓕ, 
ᑕᐃᒪᓐᓇ ᐱᔪᓐᓇᕐᓂᖃᑦᓯᐊᖅᐳᒍᑦ. ᑕᐃᒪᓐᓇ 
ᐊᐅᓛᓯᐊᖅᑎᒍᓐᓇᕋᑦᑎᒍ ᑕᒫᓂ 
ᓄᓇᑦᑎᓐᓂᒥᐅᑕᐃᑦ. ᑖᒃᑯᐊᑦᑕᐅᖅ ᓄᑕᕋᕗᑦ 
ᒫᓐᓇᐅᔪᒥ ᐃᓕᓐᓂᐊᕆᐊᖅᑎᑕᐅᖃᑦᑕᕐᒪᑕ 
ᐅᓪᓛᕈᒻᒥᑕᖃᖏᑦᖢᑎᒃ ᑳᑦᖢᑎᓪᓗ.  

ᖃᐅᔨᒪᒐᑦᑕ ᐱᖁᑎᓕᐊᓘᔪᒍᑦ, ᓄᓇᒥᐅᑕᓕᐊᓘᔪᒍᑦ 
ᐃᓕᓐᓂᐊᖅᑎᑕᐅᖃᑦᑕᖅᖢᑎᓪᓗ, ᖃᐅᔨᒪᓪᓗᑕᓗ 
ᑕᐃᒃᑯᐊ ᐊᖏᔪᖅᑳᕆᔭᐅᔪᑦ ᐱᓕᕆᒍᒪᑦᓯᐊᕐᒪᑕ 
ᑭᓯᐊᓂ ᐱᓕᕆᐊᒃᓴᖃᖏᑎᑕᐅᑐᐃᓐᓇᖅᐳᓐ. ᐊᒻᒪᓗ,  
 
ᐃᒃᓯᕙᐅᑖᖅ, ᖃᐅᔨᒪᒐᒪ ᓯᕗᓕᖅᑎ ᑕᒪᓐᓇ 
ᐱᓕᕆᐊᕆᒋᐊᖃᓕᖅᓯᒪᒻᒪᐅᑦ ᑕᒪᑉᑕᒥ 
ᐃᓗᐊᓃᑦᑐᓂᒃ. ᐱᕈᖅᓴᓚᐅᖅᓯᒪᒐᒪ ᑐᑭᓯᐅᒪᓪᓗᖓ 
ᐃᒪᓐᓇ ᐃᑲᔪᖅᑐᓂᒃ ᖃᐅᔨᑎᑕᐅᒑᖓᒪ 
ᐃᑲᔪᕐᓂᖏᓐᓄᑦ ᖁᔭᓐᓇᒦᖅᑕᐅᒋᐊᖃᑉᐳᖅ. 
ᖁᔭᓐᓇᒦᕈᑎᒋᑉᓗᒍ ᓯᕗᓕᖅᑎ ᑕᒪᑉᑕᑯᓐᓂᒃ 
ᐃᓗᓕᖏᓐᓂᒃ ᐱᓕᕆᐊᖃᕆᐊᖅᓯᒪᒻᒪᑦ. 
ᑐᓴᓚᐅᖏᓐᓇᒪ ᐅᖃᐱᓘᑕᐅᔪᓂᒃ ᓄᓇᑦᑎᓐᓂ 
ᑰᒑᖅᔪᒻᒥ, ᓇᐅᔮᓂᓪᓘᓐᓂᑦ ᑕᐃᒪᓐᓇ 
ᐊᑭᕋᖅᑐᖅᑐᓂ. 
 
ᐃᒃᓯᕙᐅᑖᖅ, ᖃᐅᔨᒪᓪᓗᖓᓗ ᑖᓐᓇ ᓯᕗᓕᖅᑎ 
ᐱᒋᐊᖅᓯᒪᒻᒪᑦ ᓄᑦᑎᕆᕙᓪᓕᐊᓂᕐᒥᒃ 
ᐱᓕᕆᐊᕆᔭᐅᔪᓂᒃ ᐋᑐᕚᒥ. ᑕᒪᓐᓇ ᐱᒻᒪᕆᐅᕗᖅ. 
ᑭᓯᐊᓂ ᑕᐃᒪ ᐱᒋᐊᖅᐸᓪᓕᐊᑎᑕᐅᓕᕈᑦᑕ 
ᑮᓇᐅᔭᓂᒃ ᐊᓯᖏᓐᓂᓪᓗ ᓴᓐᖏᓂᖅᑖᐸᓪᓕᐊᓂᕐᒧᑦ 
ᒐᕙᒪᑐᖃᒃᑯᓐᓂᑦ, ᑕᐃᒪᓐᓇ ᐊᔪᖅᓴᖅᑐᑦ 
ᐃᑲᔪᖅᐸᓪᓕᐊᒐᔭᖅᐸᕗᑦ. ᑕᐃᒪᓐᓇᐃᖁᔨᒻᒪᑕᓗ 
ᐃᓄᐃᑦ. ᑕᐃᒪ ᖃᐅᔨᒪᕗᖓ, ᐃᒃᓯᕙᐅᑖᖅ, 
ᐅᓪᓛᕌᓗᒃᑯᑦ ᐱᓕᕆᔭᖅᑐᖅᖢᑕ, ᑲᑎᒪᔭᖅᑐᖅᖢᑕᓗ 
ᑕᑯᓯᒪᓪᓗᒋᑦ ᑕᒪᒃᑯᐊ ᓄᑕᖅᑲᑦ ᑐᐊᕕᖅᑐᑦ 
ᐃᓕᓐᓂᐊᕆᐊᖅᑐᑦ, ᐃᓕᓐᓂᐊᕈᒪᓪᓗᑎᒃ, 
ᓂᕆᔭᖅᑐᕈᒪᓪᓗᑎᓪᓗ. ᐃᓛᓐᓂᑯᓪᓗ, ᑭᓯᐊᓂ 
ᓂᕆᓚᐅᖅᑳᕐᓗᑎᒃ ᐃᓕᑦᑎᐊᕈᓐᓇᕐᒪᑕ.  
 
ᑕᐃᒪ ᑕᒪᓐᓇ ᐱᔾᔪᑎᒋᓪᓗᒍ, ᒪᒃᑯᑦᑐᑦ ᑕᐃᒪᓐᓇ 
ᐅᓪᓛᕈᒻᒥᑕᕆᐊᖅᑐᐃᓐᓇᖃᑦᑕᕐᓂᖏᑦ 
ᐃᓕᓐᓂᐊᕐᕕᒻᒥ ᑕᑯᓪᓗᒋᑦ ᖁᕕᐊᓇᓐᖏᒻᒪᑦ. 
ᑕᐃᒪᓐᓇ ᓯᕗᓕᖅᑎᑎᓐᓄᑦ ᑕᒪᓐᓇ 
ᐱᕚᓪᓕᖅᑎᑕᐅᒋᐊᖃᒻᒪᑦ, 
ᐃᓕᓐᓂᐊᖅᑎᑦᓯᐊᕈᒪᒍᑦᑎᒍ ᒪᒃᑯᑦᑐᖁᑎᕗᑦ. 
ᐃᓕᓐᓂᐊᖅᑎᑦᓯᐊᕐᓂᐊᕈᑦᑎᒍ ᐅᔾᔨᖅᑐᕆᐊᖃᑦᑐᒍᑦ 
ᐊᖓᔪᖅᑳᖏᑦ ᓴᕆᒪᓱᒋᐊᖃᑉᐳᑦ, 
ᓴᕆᒪᓲᑎᖃᕆᐊᖃᑉᐳᑦ ᓂᕆᑎᑦᓯᒍᓐᓇᑎᐊᕐᓗᑎᓪᓗ 
ᐅᓪᓛᒃᑯᑦ ᓄᑕᕋᒥᓐᓂᒃ. ᑕᒪᓐᓇ ᐃᓕᓐᓂᐊᕐᓂᖅ 
ᑕᒪᓐᓇ ᓯᕗᓪᓕᖅᐸᐅᕗᖅ.  
 
ᖃᐅᔨᒪᓪᓗᑕᓗ ᐃᖢᐃᓪᓕᐅᕈᑎᖃᕋᑦᑕᑦᑕᐅᖅ 
ᐃᓪᓗᑭᔅᓴᓂᕐᒥᒃ ᑕᒫᓂ ᓄᓇᕗᑦᒥ - ᐃᒪᓐᓇ  

ᐅᖂᑕᕆᓂᐊᕋᑦᑎᒍ ᑕᒪᒃᑯᐊ ᐃᒡᓗᐃᑦ 
ᑲᓇᑕᒥᐅᑕᐅᓪᓗᑕ. 
 
ᑕᐃᒪ ᖃᓄᖅ ᓯᕗᓕᖅᑎ ᖃᓄᐃᓕᐅᕐᕆᐊᖅᐸ 
ᑕᒪᒃᑯᓂᖓ ᐅᖃᐅᓯᕆᖅᑲᐅᔭᓐᓂᒃ ᒐᕙᒪᒃᑯᑦ 
ᖃᓄᐃᓕᐅᕐᓂᐊᖅᐸᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᓯᕗᓕᖅᑎ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᑯᐊ ᐅᓄᖅᑑᒐᓗᐊᑦ 
ᑭᐅᔭᐃᓐᓇᕆᓇᓱᓐᓂᐊᖅᐸᒃᑲ. 
 
ᐄ, ᓱᓕᔪᔅᓴᑎᐊᖅᐳᖓ ᐅᖃᕋᑖᖅᑕᓐᓂᒃ, ᑕᒪᒃᑯᐊ 
ᐱᕕᒃᓴᖅᑖᕆᕙᓪᓕᐊᔭᕗᑦ ᐱᔪᓐᓇᖅᑕᕗᑦ 
ᐊᑐᐃᓐᓇᐅᔪᓐᓇᖅᑐᑦ ᑭᒃᑯᑐᐃᓐᓇᕐᓄᑦ 
ᐅᓄᕈᓐᓇᕐᒪᑕ.  
 
ᑕᐅᑐᓐᖑᐊᕐᓗᒍ ᐅᖃᐅᓯᕆᖅᑲᐅᔭᐃᑦ ᑕᐃᓐᓇ 
ᐳᓚᕋᖅᑐᓕᕆᓂᖅ, ᑖᓐᓇ 
ᑮᓇᐅᔭᓕᐅᕈᑕᐅᕕᔾᔪᐊᕈᓐᓇᒥᒻᒪᑦ. ᐊᒻᒪᓗ 
ᓱᓕᔪᖅᓴᑎᐊᖅᑐᖓ ᑖᓐᓇ ᓱᓕ ᐱᕕᔅᓴᖃᓪᓚᑦᑐᖅ 
ᐱᓕᕆᔭᕆᐊᖃᖅᑕᕗᑦ. 
ᐱᒋᐊᖅᓯᒪᑦᑎᐊᖅᑐᐊᓘᓕᖅᑑᒐᓗᐊᖅ ᓱᓕ 
ᐃᒻᒪᑲᓐᓂ ᐱᓕᕆᕝᕕᒋᔪᓐᓇᖅᑕᕗᑦ 
ᐳᓚᕋᖅᑕᑐᓕᕆᓂᐅᑉ ᒥᔅᓵᓄᑦ ᑮᓇᐅᔭᓕᐅᓂᕐᒧᑦ 
ᐃᑲᔪᖅᐸᓪᓕᐊᖁᓪᓗᒋᑦ.  
 
ᑭᒃᑯᑐᐃᓐᓇᐃᓪᓗ ᑕᒪᑐᒥᖓ ᐱᓕᕆᔪᒪᔪᑦ 
ᐅᓄᕈᓐᓇᕐᒪᑕ, ᐊᐅᓪᓚᑎᑦᑎᖃᑦᑕᓂᒃᑯᑦ, 
ᓴᓇᖑᐊᓂᒃᑯᑦ, ᒥᖅᓱᓂᒃᑯᑦ ᐊᔾᔨᒌᖏᑦᑐᑎᒍᑦ.  

ᐊᒻᒪᓗᑦᑕᐅᖅ, ᓄᓇᕗᒻᒥᐅᑦ ᐊᒃᓱᒻᒪᕆᐊᓗᒃ 
ᐅᐱᓐᓇᕐᒪᑕ ᐅᓄᖅᑐᑦ, ᓴᓇᖑᐊᑎᐅᒻᒪᑕ, ᐅᓄᖅᑐᑦ 
ᒥᖅᓱᖅᑎᐅᒻᒪᑕ.  
 
ᑕᒪᒃᑯᓂᖓ ᐱᒃᑲᐅᓂᖅᐹᖑᖃᑕᐅᖅᑰᕋᑦᑕ 
ᓄᓇᓕᓐᓂ ᐊᕕᑦᑐᖅᓯᒪᔪᓂᑦ ᓄᓇᕗᒻᒥᐅᔪᖑᑎᒍᑦ. 
ᐊᒻᒪᓗ ᐱᕕᒃᓴᖃᑦᑎᐊᖅᖢᑎᒃ. ᐊᒻᒪᑦᑕᐅᖅ, ᑖᒃᑯᐊ 
ᓯᓚᑦᑐᓴᕐᕕᒻᒥ, ᐃᓕᓐᓂᐊᕐᕕᒻᒥ ᓴᖅᑭᑕᐅᕙᓪᓕᐊᔪᖅ 
ᕿᓯᓕᕆᓂᖅ. ᕿᓯᓐᓂᑦ ᓂᐅᕕᐊᔅᓴᖃᕈᓐᓇᕐᓂᖅ, 
ᕿᓯᓐᓂᑦ ᓴᓇᕙᓪᓕᐊᔪᓐᓇᕐᓂᖅ. ᑖᓐᓇᑦᑕᐅᖅ 
ᐃᑲᔫᑎᓕᒻᒪᕆᐅᓂᐊᕐᒪᑦ. 
 
ᐊᒻᒪ ᓱᓕ ᑕᒪᒃᑯᐊ ᐊᓯᖏᑎᒍᑦ ᐱᕕᒃᓴᐃᑦ 
ᐅᔭᕋᓐᓂᐊᓂᒃᑯᑦ. ᒫᓐᓇᓕ ᑕᑯᕙᓪᓕᐊᓕᕇᖅᑕᕗᑦ, 
ᐅᔭᕋᓐᓂᐊᕐᓂᖅ ᑕᐃᓐᓇ ᐊᐅᓚᓕᖅᑐᖅ ᒎᓗᓂᑦ 
ᐅᔭᕋᓐᓂᐊᕐᕕᐅᔪᖅ ᐃᖅᑲᓇᐃᔭᖅᑎᑦᑎᓯᒪᒻᒪᑦ 
ᓕᖅᐸᒌᒻᒪᑦ ᐅᓄᖅᑐᓂᑦ. ᐊᒻᒪᑦᑕᐅᖅ, ᐃᓚᒌᓂᑦ 
ᑮᓇᐅᔭᖃᓂᕐᒧᑦ ᐱᕚᓪᓕᑎᑦᑎᓯᒪᓪᓗᓂ. 
 
ᐊᒻᒪ ᐊᔾᔨᒌᖏᑦᑐᑦ ᑕᒪᒃᑯᐊ ᓇᒻᒥᓂᖃᓂᕐᒧᑦ 
ᐱᕙᓪᓕᐊᓇᓱᓐᓂᖅ ᓇᒻᒥᓂᖁᑎᕋᓛᑦ. ᑕᒪᓐᓇ 
ᐱᕕᔅᓴᖃᓪᓚᕆᒻᒥᒻᒪᑦ ᓇᒻᒥᓂᖅ ᐱᒋᐊᕈᓐᓇᖅᑐᑦ 
ᐅᓄᕐᒪᑕ ᓄᓇᕗᒻᒥᐅᑦ. ᐊᒃᓱᕉᑎᒋᔭᕆᐊᖃᕐᒥᔭᕗᑦ 
ᒐᕙᒪᐅᓪᓗᑕ, ᐃᑲᔪᑦᑎᐊᕋᓱᓪᓗᒋᑦ ᐱᓗᐊᖅᑐᒥᑦ 
ᐱᒋᐊᕐᓂᐊᓕᓵᖅᑎᓪᓗᒋᑦ. ᑕᒪᓐᓇ ᑕᐃᒪᓐᓇᐃᑦᑐᒥᑦ 
ᐱᒋᐊᖅᑎᑦᑎᓂᑰᑎᓪᓗᖓ ᓇᒻᒥᓂᖃᓂᕐᒥᑦ 
ᖃᐅᔨᒪᒐᒃᑯ ᐃᑲᔪᖅᓱᑕᐅᑦᑎᐊᕐᓗᓂ 
ᐊᔪᕆᖅᓱᐃᔾᔭᐅᓗᓂᓗ ᐊᕗᖔᓗᒃ 
ᑎᑭᓐᓇᓂᖅᓴᐅᒻᒪᑦ. ᐊᒻᒪᓗ ᑲᒪᑦᑎᐊᓇᕐᓂᓴᐅᓪᓗᓂ 
ᑕᕝᕙᓂ ᓇᒻᒥᓂᕆᔭᒥᑦ. 
 
ᐊᒻᒪᑦᑕᐅᖅ, ᑕᒪᒃᑯᐊ ᐊᓯᖏᑦ ᑮᓇᐅᔭᓕᐅᕋᓱᐊᕐᓃᑦ  

ᓴᖅᑭᑦᑐᓐᓇᕐᒥᒻᒪᑕ, ᑕᐃᒪ ᐅᖃᐅᓯᕆᖅᑲᐅᔭᐃᑦ 
ᓇᒻᒥᓂᖅ ᐊᐅᓚᑦᑎᓇᓱᑉᐸᓪᓕᐊᓂᐅᑉ ᐃᓗᐊᓂ 
ᐱᕙᓪᓕᐊᔪᓐᓇᕋᔭᖅᑐᑦ. ᐅᔭᕋᓐᓂᐊᓂᒃᑯᑦ, ᐊᒻᒪᓗ 
ᐊᓯᖏᓐᓂᑦ ᓄᓇᕗᑦ ᒐᕙᒪᒃᑯᑦ  ᑮᓇᐅᔭᓂᑦ 
ᐱᕝᕕᒋᕙᓪᓕᐊᒍᓐᓇᕋᔭᖅᑕᖏᓐᓂᑦ, ᓇᒻᒥᓂᖅ 
ᐊᐅᓚᑦᑎᔪᓐᓇᕐᓂᖅ ᐱᑕᖃᓕᖅᐸᑦ. ᑖᓐᓇ 
ᑕᐅᑐᓐᖓᐊᕋᒃᑯ ᐊᖏᔪᒻᒪᕆᒻᒥᑦ ᓄᓇᕗᑦ 
ᒐᕙᒪᒃᑯᖏᓐᓂᑦ ᑮᓇᐅᔭᓄᑦ 
ᐱᕙᓪᓕᐊᒍᓐᓇᕐᕕᖃᕋᔭᖅᑐᖅ ᓯᕗᓂᑦᑎᓐᓂᑦ. 
 
ᐊᒻᒪᑦᑕᐅᖅ, ᐅᓇ ᐱᒻᒪᕆᐅᓂᖓ ᐊᖏᕋᒥᑦ 
ᑲᒪᔨᖃᑦᑎᐊᕐᓂᖅ, ᕿᑐᓐᖓᓕᕆᓂᖅ, 
ᕿᑐᓐᖓᖃᐅᓯᕆᓂᖅ ᑕᒪᓐᓇ 
ᐃᓕᓐᓂᐊᖅᑕᐅᑦᑎᐊᕆᐊᓕᒃ. ᓄᓇᑦᑎᓂ 
ᓄᓇᓕᓐᓂᓗ ᒥᑭᓐᓂᖅᓴᓂᑦ ᐅᓄᖅᑐᒻᒪᕆᐅᒻᒪᑕ 
ᐃᓐᓇᖅᐳᑦ ᐊᔪᕆᖅᓱᐃᔾᔨᑦᑎᐊᕈᓐᓇᖅᑐᑦ 
ᕿᑐᓐᖓᖃᕐᓂᐅᑉ ᒥᔅᓵᓄᑦ.  
 
ᓇᒥᑐᐃᓐᓇᖅ ᑐᓐᖓᕕᖃᑦᑎᐊᕈᑦᑕ ᐊᖏᕋᒥ, 
ᓄᓇᓕᓐᓂ, ᐊᒻᒪᓘᓐᓃᑦ ᒐᕙᒪᒃᑯᓐᓂᑦ, 
ᑐᓐᖓᕕᖃᑦᑎᐊᑦᑐᐊᕈᑦᑕ ᑕᒪᒃᑯᐊ 
ᐊᐅᓚᓂᕆᓂᐊᖅᑕᕗᑦ ᐅᐹᕆᓇᓱᑦᑕᕗᑦ 
ᓴᐱᕐᓇᖏᓐᓂᓴᐅᒻᒪᑕ ᐊᔪᕐᓇᖏᓐᓂᖅᓴᐅᓗᑎᓪᓗ, 
ᓯᕗᒧᒍᓐᓇᓂᖅᓴᐅᒻᒪᑕ. ᑕᒪᓐᓇ ᐊᖏᕋᒥ ᓱᕈᓰᑦ 
ᑲᒪᔨᖃᑦᑎᖃᕐᓂᖏᑦ ᐊᒃᓱᒻᒪᕆᐊᓗᒃ ᐱᒻᒪᕆᐅᔪᑦ.  
 
ᑕᐃᒪ ᐅᖃᖅᑲᐅᒻᒥᒐᕕᑦ, ᓂᕆᖃᑦᑕᕆᐊᖃᕐᓂᖏᑦ 
ᐃᓕᓐᓂᐊᖅᑐᑯᓗᐃᑦ 
ᐃᓕᓐᓂᐊᕆᐊᓚᐅᖏᓐᓂᖏᓐᓂ, ᑕᕝᕙᑦᑕᐅᖅ ᑖᓐᓇ 
ᐊᒃᓱᕉᑎᒋᒻᒪᕆᒃᑲᑦᑎᒍᑦ ᑕᕝᕙᓂ ᒐᕙᒪᒃᑯᓐᓂᑦ ᑖᓐᓇ 
ᐃᓕᓐᓂᐊᕐᕕᒻᒥ ᓂᕆᑎᑦᑎᖃᑦᑕᕐᓂᖅ 
ᑲᔪᓯᑦᑎᐊᖅᑎᓐᓇᓱᑦᑕᕗᑦ ᐊᒻᒪᓗ ᐱᕈᖅᐸᓪᓕᐊᓗᓂ. 
ᓄᓇᓖᓪᓗ ᐃᓚᐅᑎᑕᐅᕙᓪᓕᐊᓗᑎᑦ ᑕᒪᑐᒥᖓ 
ᐊᐅᓚᑦᑎᐊᕐᓂᕆᒐᔭᖅᑕᖓᓂᑦ ᐊᔾᔨᒌᖏᑦᑐᓂᑦ. 
ᐃᓚᖏᑦ ᐃᓕᓐᓂᐊᕐᕖᑦ ᑕᐃᒪᐃᓘᕐᕕᖃᖏᑉᐸᑕ ᓱᓕ 
ᐃᑲᔪᕈᒪᔭᕗᑦ.  

ᑕᒪᓐᓇ ᐱᕕᔾᔪᐊᕆᒐᑦᑎᒍᑦ. ᓲᖃᐃᒻᒪᑦ ᓱᕈᓰᑦ 
ᐱᕈᖅᐸᓪᓕᐊᓂᖓ ᑲᒪᒋᔭᐅᑦᑎᐊᖅᐸᑦ 
ᓂᕆᖃᑦᑕᖅᑕᓂᐊᕐᓂᒃᑯᑦ, ᓇᓪᓕᒋᔭᐅᑦᑎᐊᓂᒃᑯᑦ, 
ᐃᓐᓇᕈᕈᓂ ᓄᓇᓕᓐᓂ ᐃᓚᐅᑦᑎᐊᓕᕈᓐᓇᕐᒪᑦ. 
ᐱᓇᓱᐊᕋᓱᓐᓂᒃᑯᑦ ᐊᖑᓇᓱᑦᑎᐅᒐᓗᐊᕈᓂ 
ᐃᖅᑲᓇᐃᔭᖅᑎᐅᒐᓗᐊᕈᓂ ᐊᔾᔨᒌᓐᖏᑦᑐᑎᒍᑦ 
ᓴᓐᖏᔫᓗᓂ ᐃᓐᓇᐅᓕᕋᔭᕐᒪᑦ.  
 
ᑕᐃᒪᓐᓇᐃᑦᑐᓂᑦ ᐱᕈᖅᐸᓪᓕᐊᖁᔨᒐᑦᑕ 
ᓄᓇᕗᒻᒥᐅᓂᑦ, ᓄᓇᕗᒻᒥᐅᑦ ᓴᓐᖏᖁᓪᓗᒋᑦ. 
ᐃᓄᖏᑦ ᓴᓐᖏᔫᓗᑎᑦ ᓱᕈᓯᖏᑦ ᐱᕈᖅᐸᓪᓕᐊᔪᑦ 
ᓴᓐᖏᔫᓗᑎᑦ ᓲᖃᐃᒻᒪᑦ ᑲᒪᔨᖃᑦᑎᐊᕋᒥ 
ᓂᕿᖃᖅᑎᑕᐅᑦᑎᐊᕋᒥᓪᓗ. ᑕᒪᓐᓇ ᐊᖅᖢᓂᕐᒧᑦ 
ᓄᖑᑎᕆᕙᓪᓕᐊᓂᖅ ᐃᓗᐊᓃᒻᒥᔪᖅᑕᐅᖅ ᑕᒪᒃᑯᐊ 
ᑲᒪᒋᔭᐅᕚᓪᓕᖁᓪᓗᒋᑦ. ᐊᒻᒪᑦᑕᐅᖅ 
ᐱᓗᐊᕐᓂᖅᐹᖑᔪᖅ ᓱᕈᓯᖅ ᐃᓪᓗᖃᑦᑎᐊᕆᐊᖃᕐᒪᑦ.  
 
ᑕᒪᓐᓇ ᐃᓪᓗᓕᕆᓂᖅ 
ᐱᒻᒪᕆᐋᓘᑎᒋᓐᓇᓂᐊᖅᑕᕗᑦ. ᑕᐃᒃᑯᐊ ᓈᓴᐅᑏᑦ 
ᑭᓪᓕᓯᓂᐊᕐᓂᒃᑯᑦ ᓴᖅᑭᑕᐅᓯᒪᕋᑖᖅᑐᑦ ᓈᓴᐅᑏᑦ 
ᖃᓄᑎᒋ ᐃᓪᓗᓂᑦ ᓱᓕ ᓵᓇᔪᖃᕆᐊᖃᕐᒪᖔᑦ, 
ᐅᐊᑲᓪᓚᐅᒻᒪᑕ. ᓱᓕ ᐅᓄᖅᑐᒻᒪᕆᐋᓗᓐᓂᑦ 
ᓴᓇᔭᕆᐊᖃᕋᑦᑕ. ᐱᔭᒃᓴᕗᑦ ᑕᒪᑐᒪᓂ ᐊᕐᕌᒎᓐᓂᑦ 
ᒪᕐᕉᓐᓂᒃ ᓄᖑᔾᔮᖏᑦᑐᖅ ᐃᓪᓗᑖᕋᓱᒃᑲᓐᓂᐅᑉ 
ᒥᔅᓵᓄᑦ. 
 
ᓱᕈᓯᖅᐳᑦ ᐃᓪᓗᖃᑦᑎᐊᖁᓪᓗᒋᑦ ᐱᕈᖅᐸᓪᓕᐊᔪᑦ 
ᐃᓕᓐᓂᐊᕐᕕᒻᒥ ᐃᓕᓐᓂᐊᖅᑐᑦ ᑕᒪᒃᑯᐊ 
ᐸᒻᒥᐅᖅᑐᒦᖁᓐᖏᓪᓗᒋᑦ 
ᐃᓕᓐᓂᐊᑦᑎᐊᖅᐸᓪᓕᐊᓂᖅᓴᐅᖁᓪᓗᒋᑦ, 
ᐸᒻᒥᐅᖅᑐᒦᒃᑯᑎᑦ ᐃᓪᓗᓂ ᐊᒻᒪᑦᑕᐅᖅ  

ᐃᓐᓇᐃᑦ ᑕᒪᕐᒥᒃ. ᐃᓐᓇᓪᓚᕆᓐᖏᑦᑑᒐᓗᐊᑦ, 
ᐃᓐᓇᕈᖅᐸᓪᓕᐊᔪᑦ ᐊᒻᒪᓗ ᐃᓄᑐᖃᐃᑦ. 
ᑭᓯᐊᓂᑦᑕᐅᖅ, ᐃᓪᓗᖃᑦᑎᐊᕌᖓᒥ 
ᐸᒻᒥᐅᓗᐊᓐᖏᑦᑐᒦᒃᖢᑎᑦ ᐃᓱᒪᖏᓐᓄᑦ 
ᐃᓅᓯᖏᓐᓄᑦ ᑕᒪᓐᓇ ᐃᑲᔪᖅᑐᒻᒪᕆᐅᒻᒪᑦ. ᑕᒪᓐᓇ 
ᐊᔅᓱᒻᒪᕆᐊᓗᒃ ᐱᒻᒪᕆᐅᑎᒋᒻᒥᔭᕗᑦ. 
 
ᐊᒻᒪ ᑭᖑᓪᓕᖅᐹᒥ ᑕᒪᑉᑕᒥ ᓴᖅᑭᓚᐅᖅᑕᑎᓐᓂ 
ᖁᕕᐊᓲᑎᖃᕋᑖᕋᕕᑦ ᖁᔭᒋᒻᒪᕆᑉᐸᒋᑦ. ᐊᒻᒪᓗ 
ᐃᓕᔅᓯᓐᓂᑦ ᓂᕈᐊᖅᑕᐅᖃᑎᒋᓯᒪᔭᑦᑎᓐᓂ 
ᐃᑲᔪᖅᑕᐅᔪᒪᒋᕗᒍᑦ ᑎᓕᐅᖅᑕᐅᑲᓐᓂᕐᓗᑕᓗ 
ᑕᒪᓐᓇ ᖃᓄᒃᑲᓐᓂᖅ 
ᐱᕚᓪᓕᑎᑦᑎᐸᓪᓕᐊᒐᔭᕐᒪᖔᑦᑕ ᐃᓗᐊᓂ ᑕᒪᑉᑕ 
ᑎᑎᕋᖅᓯᔫᑉ. ᑲᑐᔾᔨᓗᑕ ᑭᓯᐊᓂ ᐱᔪᓐᓇᕋᑦᑕ 
ᐊᔾᔨᒌᓐᖏᑦᑐᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᑕᐃᒪ 
ᐊᐱᕆᑎᑦᑎᑲᓐᓂᓚᐅᓐᖏᓂᓐᓂ ᐃᖅᑲᐃᑎᒃᑲᓂᕐᓗᓯ 
ᐊᖏᖃᑎᒌᔅᓯᒪᒐᑦᑕ ᑕᒪᒃᑯᐊ ᐱᖅᑯᓯᒋᓂᐊᖅᑕᓯ 
ᑕᕝᕗᖓ ᐊᐱᖅᑯᑎᔅᓴᒧᑦ ᑐᕌᖓᑦᑎᐊᕐᓗᒋᑦ 
ᐊᐱᕆᓂᐊᑐᐃᓐᓇᖅᑐᓯ ᓇᓗᓇᐃᖅᓯᔾᔪᑎᓯ 
ᑕᑭᓗᐊᓐᖏᓪᓗᒋᑦ. ᐊᒻᒪᑦᑕᐅᖅ, ᑕᒪᒃᑯᐊ 
ᑭᐅᓂᐊᖅᑐᑦ ᑭᐅᖃᑦᑕᓂᐊᖅᑐᓯ ᑕᐃᒫᑦᑕᐅᖅ 
ᑭᐅᒡᒍᓯᓯ ᑕᑯᓈᓗᐊᖏᓪᓗᒋᑦ ᑕᕝᕗᖓ 
ᑭᐅᓂᐊᑐᐃᓐᓇᓂᖅᓯᓐᓂ. ᐊᒻᒪᓗ ᐊᐱᖅᓱᖅᑐᑦ 
ᐊᑕᐅᓯᐅᓈᖅᑎᓪᓗᒋᑦ ᐊᐱᖅᑯᓯᓯ ᓈᒻᒪᑦᑐᑦ 
ᑭᐅᔭᐅᑦᑎᐊᖃᑦᑕᕐᓂᐊᕋᔅᓯ ᑕᕝᕗᖓ ᐊᐱᖅᑯᓯᓯᓐᓄᑦ 
ᑐᕌᖓᓪᓚᕆᑦᑐᒥᒃ.  
 
ᐊᐱᖅᑯᓯᔅᓴᖃᒃᑲᓐᓂᕈᕕᑦ? ᒥᔅᑕ ᓂᓐᖓᖅ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓇᓗᓇᐃᖅᓯᒪᓂᐊᕐᖓᑦ, ᑕᐃᒃᑯᐊ ᑭᒡᒐᑐᕐᓗᒋᑦ 
ᐊᖏᔪᖅᑳᕆᔭᐅᔪᑦ ᓄᓇᓕᐅᔪᓪᓘᓐᓃᑦ, ᐃᓚᒃᑲᓗ, 
ᖁᔭᓐᓇᒦᕈᒪᖅᑲᐅᔭᒃᑲ ᑕᒪᒃᑯᐊ  

ᐅᓪᓛᕈᕐᒥᑕᖅᑎᑦᑎᕙᒻᒪᑕ ᐃᓕᓐᓂᐊᕕᒻᒥ.  
 
ᑕᐃᒪᓕ ᐊᐱᕆᔪᒪᔭᕋ ᓯᕗᓕᖅᑎ, ᑕᕝᕙᓂ 
ᒪᓕᒐᓕᐅᕐᕕᒻᒥ ᐊᑕᐅᓯᐅᓕᖅᑲᖓᒐᑦᑕ 
ᐊᑭᕋᕇᓐᖑᐊᖅᑐᖃᓐᖏᒻᒪᑦ ᑭᓯᐊᓂ ᐃᓛᓐᓂᒃᑯᑦ 
ᐊᖏᖃᑎᒌᑦᑐᐃᓐᓇᑯᓘᔭᓐᖏᒻᒥᔪᒍᑦ ᑕᕝᕙᓂ 
ᒪᓕᒐᓕᐅᕐᕕᒻᒥ. ᑕᐃᒪᓕ ᒥᓂᔅᑕᐅᔪᖅ ᐊᐱᕆᔪᒪᔭᕋ, 
ᓱᒻᒪᓪᓕᑭᐊᕐᖓᐃ ᐊᖏᖃᑎᒌᓗᐊᒍᓐᓇᐸᓐᖏᓚᒍᑦ 
ᑕᕝᕙᓂ ᐱᖓᔪᒋᔭᐅᓪᓗᑕ ᒪᓕᒐᓕᐅᖅᑎᐅᓕᖅᑐᒍ 
ᓯᕗᓕᖅᑎᐅᒐᓗᐊᕋᑦᑕ? ᖁᔭᓐᓇᒦᒃ, ᐅᖃᖅᑏ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᒫᓐᓇ 
ᐃᒃᓯᕙᐅᑕᑐᐃᓐᓇᑲᐃᓐᓇᖅᓯᒪᔪᖓ. ᓯᕗᓕᖅᑎ 
ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓇᕈᓪᓗᖓ ᓄᓇᓄᑦ ᐊᓯᖏᓐᓄᑦ ᐱᓗᐊᖅᑐᒥᒃ 
ᖃᓪᓗᓈᑦ ᓄᓇᖏᓐᓄᑦ ᐅᖃᐅᑎᔭᕌᖓᒃᑭᓐ 
ᑕᐃᒪᓐᓇ ᐃᓛᒃᑰᖓᓐᖏᑦᑐᒥᒃ ᒐᕙᒪᖃᑉᐳᒍᑦ 
ᐃᒪᓐᓇ ᐊᑐᓃᖅᓯᒪᖏᑦᑐᓂᒃ ᐃᓛᒃᑰᖓᓕᕇᖑᔪᓂᒃ 
ᐱᔪᒍᑦ. ᑲᑐᔾᔨᖃᑎᒌᑦᖢᑕ ᒐᕙᒪᖃᑦᑐᒍᑦ, 
ᐊᒃᓱᒻᒪᕆᐊᓗᒃ ᐃᓚᖏᑦ ᑐᓱᖃᑦᑕᖅᑐᑦ. 
ᑐᓱᒋᔭᐅᖃᑦᑕᖅᑐᒍᑦ ᑕᐃᒪᓐᓇᐃᑦᑐᒥᒃ 
ᒐᕙᒪᖃᒻᒪᖔᑦᑕ. ᐊᒻᒪᑦᑕᐅᖅ, ᑕᒪᓐᓇ 
ᐊᑑᑎᖃᑦᑎᐊᕐᕈᓐᓇᕐᓂᖓ ᑕᐃᒪ 
ᓇᓗᓇᐃᓚᐅᖅᑕᕗᑦ ᑕᒪᑉᑕ ᐃᓕᒃᓯᓗ 
ᒪᓕᒐᓕᐅᖅᑎᑐᐃᓐᓇᐃᑦ ᐊᒻᒪᓗᒃᑕᐅᖅ ᒥᓂᔅᑑᔪᑦ 
ᓯᕗᓪᓕᕐᒥ ᑕᐃᒃᓱᒪᓂ ᑕᒪᑉᑕᒥᒃ ᓴᖅᑮᓇᓱᒃᑎᓪᓗᑕ 
ᑲᑐᔾᔨᓪᓗᑕ ᓯᕗᒧᐊᒍᑎᒋᓂᐊᖅᑕᑎᓐᓂᒃ 
ᐸᕐᓇᐅᑎᓂᒃ ᑲᑐᔾᔨᓪᓗᑕ ᓴᖅᑮᓚᐅᕐᕋᑦᑕ. ᑕᒪᔾᔭ 
ᑐᑭᓪᓚᕆᖓ ᑲᑐᔾᔨᖃᑎᒌᓪᓗᓂ ᒐᕙᒪᖃᕐᓂᖅ. 
ᐊᒻᒪᑦᑕᐅᖅ ᑕᒪᓐᓇ ᐱᒻᒪᕆᐅᔾᔪᑎᒋᒻᒥᔭᖓ 
ᑲᑐᔾᔨᖃᑎᒌᓪᓗᓂ ᒐᕙᒪᖃᕐᓂᖅ 
ᐃᑲᔪᖅᑎᒌᒍᓐᓇᓂᖅᓴᐅᔪᓐᓇᕋᑦᑕ 
ᐊᖏᖃᑎᒌᒍᓐᓇᕈᑦᑕ.  
 
ᐊᒻᒪᓗ ᑕᕝᕙᓂ ᐊᑭᕋᖅᑐᖅᑰᔨᖃᑦᑕᕋᓗᐊᖅᑐᒍᑦ ᐆᒪ 
ᐃᓪᓘᑉ ᐃᓗᐊᓂ, ᐊᐱᖅᓱᕐᓇᐅᑎᓪᓗᒍ ᐱᓗᐊᖅᑐᒥᒃ, 
ᑭᓯᐊᓂᑦᑕᐅᖅ ᑕᒪᒃᑯᐊ ᐊᐱᖅᑯᑏᑦ ᐅᕙᑦᑎᓐᓄᑦ 
ᒥᓂᔅᑕᐅᔪᒍᑦ ᐊᐱᖅᑯᑕᐅᖃᑦᑕᑦᑐᑦ ᐃᑲᔫᑎᒻᒥᒻᒪᑕ 
ᑐᓴᐅᒪᑎᑦᑎᓂᕐᒧᑦ ᐊᒻᒪᓗ 
ᓯᕗᒧᐊᑉᐸᓪᓕᐊᑦᑎᐊᕋᓗᐊᕐᒪᖔᑦᑕ ᐱᓕᕆᔭᒃᓴᑎᓐᓂ 
ᓇᓗᓇᐃᖅᓯᓪᓗᑎᒃ. ᐊᒻᒪᓗ ᖃᐅᔨᒪᖁᔨᕗᖓ 
ᑕᕝᕙᓐᖓᑦ ᐊᐱᖅᓱᕐᓂᐅᑉ ᓯᓚᑖᓄᐊᕌᖓᑦᑕ 
ᐃᑯᖓᓘᓐᓃᑦ ᑳᐱᑐᕐᕕᒋᔭᑦᑎᓐᓄᐊᕌᖓᑦᑕ ᑕᐃᒃᑯᐊ 
ᑕᐃᒪᓐᓇ ᐃᑉᐱᓇᖅᑲᐅᔪᑦ ᐃᓛᓐᓂᒃ ᐊᓯᐅᓲᖑᒻᒪᑕ. 
ᐃᓪᓚᖃᑎᒌᓕᖅᖢᑕ, ᑲᐱᑐᖃᑎᒌᑦᑎᐊᓕᖅᖢᑕ  

ᐱᓲᖑᒐᑦᑕ. ᑕᒪᓐᓇ ᐃᓛᒃᑰᖓᓐᖏᑦᑐᒥᒃ 
ᒐᕙᒪᖃᕐᓂᖅ ᑲᑐᔾᔨᖃᑎᒌᓪᓗᓂ ᒐᕙᒪᖃᕐᓂᖅ 
ᒫᓐᓇᐅᔪᖅ ᓄᓇᕗᑦᒥᐅᔪᑦ ᓈᒻᒪᑎᐊᖅᑰᒻᒪᑦ 
ᑕᐃᒪᓐᓇ ᐱᓕᕆᖃᑎᒌᒍᓐᓇᕐᓂᕗᑦ ᒪᓕᓪᓗᒍ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᐊᒻᒪᑦᑕᐅᖅ 
ᐊᐱᕆᔪᒪᒻᒥᔪᖅ, ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᔪᒪᔭᕋᓕ ᓯᕗᓪᓕᕐᒥᒃ (ᑐᓵᔨᑎᒍᑦ) 
ᐱᒻᒪᕆᐅᒻᒪᑦ ᒥᓂᔅᑕᐅᔪᑦ, ᐃᒫᒃ 
ᐱᓕᕆᒐᔭᓐᖑᐊᖅᑐᒥᓂᐅᒐᓗᐊᖅᑲᑕ ᐊᓯᐊᒍᖔᖅ 
ᐅᕝᕙᓘᓐᓃᑦ ᐊᑲᐅᓂᖅᓴᒃᑯᑦ ᑕᐃᒪᐃᓲᖑᒻᒥᒻᒪᑕ: 
ᑕᐃᒪᓕ ᑭᓱᒥᑭᐊᖓᐃ ᐊᑕᐅᓯᕐᒥᒃ ᐊᓯᐊᒍᖔᖅ 
ᑲᒪᒐᔭᓐᖑᐊᖅᑐᒥᓂᐅᕕᑦ ᓯᕗᓕᖅᑎᐅᓕᖅᑐᑎᒃ 
ᑕᐃᒪᓐᖓᑦ 2008-ᖑᓚᐅᕐᒥᓂᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᖁᒻᒧᐊᑦᑐᖅ. 
ᓯᕗᓕᖅᑏ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒪᒃᑯᐊ ᖁᔭᒋᔾᔪᑎᒋᔪᓐᓇᑕᒃᑲ ᖁᕕᐊᓲᑎᒋᔭᒃᑲᓗ 
ᑕᐃᒪᓐᖓᑦ ᓂᕈᐊᖅᑕᐅᓚᐅᕐᕋᑦᑕ 
ᒐᕙᒪᐅᓕᓚᐅᕐᕋᑦᑕ ᐅᓄᖅᑐᒻᒪᕆᐅᔪᑦ. ᐱᓗᐊᖅᑐᒥᒃ, 
ᑕᐃᑲᓐᖓᑦ ᑕᒪᑉᑕᒥᒃ ᑲᑐᔾᔨᖃᑎᒌᑦᖢᑕ 
ᓴᖅᑭᓚᐅᖅᑕᑎᓐᓂᒃ. ᑕᐅᕗᖓ 
ᓯᕗᒧᐊᒍᑎᒋᓂᐊᖅᑕᑎᓐᓂᒃ. ᑲᑐᔾᔨᑎᐊᖅᖢᑕ 
ᑕᑯᔪᒪᔭᑦᑎᓐᓂᒃ ᐃᑲᔫᑎᓂᐊᖅᑐᓂᒃ ᓄᓇᕗᑦᒥᐅᓄᑦ 
ᐱᓕᕆᖃᑎᒌᒃᓯᒪᒐᑦᑕ. ᑖᓐᓇ ᐱᒻᒪᕆᐅᔫᑎᒋᒻᒥᔭᕋ. 
 
ᐊᒻᒪᑦᑕᐅᖅ ᑖᒃᑯᐊ ᒥᓂᔅᑑᖃᑎᒃᑲ ᐊᑐᓂᒃ 
ᐊᒃᓱᕈᖅᖢᑎᒃ ᐱᓕᕆᐊᕐᒥᓐᓂᒃ ᐱᓕᕆᕕᖏᑕ 
ᐱᓕᕆᐊᕆᔭᕆᐊᖃᑦᑕᖏᓐᓂᒃ ᐊᒃᓱᕈᖅᖢᑎᒃ 
ᑕᐃᒪᓐᖓᑦ ᖃᐅᑕᒫᑦ ᐱᓕᕇᓐᓇᕐᒪᑕ. ᐊᒻᒪᓗ, 
ᑕᑯᒃᓴᕈᖅᐸᓕᐊᓪᓗᑎᒃ ᑲᑎᒪᓕᕌᖓᑦᑕ ᒥᓂᔅᑕᒧᑦ 
ᐅᖃᐅᓯᒃᓴᓕᐅᓕᕌᖓᒥᒃ ᑕᐃᒃᑯᐊ ᒥᓂᔅᑕᐃᑦ 
ᓴᖅᑭᔾᔪᑎᔅᓴᖏᑦ ᑲᑎᓪᓗᒋᑦ ᑲᑎᒪᓂᐅᑉ ᐊᑕᐅᓯᐅᑉ 
ᐃᓗᐊᓃᑦᑐᑦ ᐅᓄᖅᓯᔪᒻᒪᕆᐊᓘᖃᑦᑕᕐᖓᑕ, 
ᐃᑦᔪᓯᒻᒪᕆᖃᑦᑕᖅᑐᑦ ᐸᐃᑉᐹᑦ. ᑕᐃᒃᑯᐊ 
ᐱᕙᓪᓕᐊᔭᖏᑕ ᐃᓗᐊᓃᑦᑐᑦ. ᑕᒪᓐᓇᑦᑕᐅᖅ 
ᐅᐱᓐᓇᖅᑐᖅ. 

ᑕᒪᓐᓇ ᑲᑐᔾᔨᖃᑎᒌᓐᓂᖅ ᐸᕐᓈᕆᔭᑦᑕ 
ᐃᓗᐊᓃᑦᑐᓂᒃ ᐱᒻᒪᕆᐅᒻᒪᑦ. ᐊᒻᒪᓗ 
ᐅᐱᒍᓱᑦᑎᐊᖅᑐᖓ ᑕᒪᓐᓇ 
ᑲᔪᓯᑦᑎᐊᐸᓪᓕᐊᓇᓱᒋᒐᒃᑯ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᓱᓕᒃᑲᓐᓃᖅ 
ᒥᔅᑕ ᖁᒻᒧᐊᑦᑐᖅ? 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ, 
ᖁᔭᓐᓇᒦᖅᑕᕋᓗ ᓯᕗᓕᖅᑎ ᑭᐅᔾᔪᑎᖓᓂᒃ. 
ᑕᐃᒪᐃᓛᒃ ᒫᓐᓇᒫᕈᓗᒃ ᑖᓐᓇ ᐃᒻᒥᓃᖅᑕᐃᓕᓂᕐᒧᑦ 
ᑕᕝᕗᖓ ᐃᓪᓗᒧᑦ ᓴᖅᑭᖅᑕᐅᓚᐅᕐᒪᑦ, ᐊᒻᒪᓗ 
ᓴᖅᑭᑕᐅᓪᓗᓂ. ᑕᐃᒪᓖᓚᒃ ᒫᓐᓇᒫᕈᓗᒃ ᑕᒫᓂ 
ᓄᓇᕗᒻᒧᑦ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ 
ᒪᐅᖓ ᑲᑎᒪᔨᐊᖅᑐᖅᓯᒪᓪᓗᑎᒃ ᐱᖁᔨᕗᖔᕈᒻᒥ 
ᐊᓂᒍᖅᑎᑦᑎᔪᒻᒪᑕ ᐊᔭᐅᕆᐊᒃᑲᓐᓂᖁᔨᓪᓗᑎᒃ 
ᑖᒃᑯᓂᖓ ᐃᓕᓐᓂᐊᕕᓐᓂ ᐃᖅᑲᓇᐃᔭᖅᑐᓂᒃ 
ᐅᕝᕙᓘᓐᓃᑦ ᐃᓕᓴᐃᔨᐅᔪᓂᒃ ᑖᒃᑯᓂᖓ 
ᐃᓕᓐᓂᐊᖅᓂᓕᕆᔨᒃᑯᓐᓂᑦ. ᑖᒃᑯᐊ ᑕᕝᕙᓂ 
ᐱᓕᕆᔨᐅᔪᐃᑦ ᐃᓕᓴᕕᑦᑎᓐᓂ ᐃᓕᓴᖅᓯᔪᓐᓇᓂᕐᒥᒃ 
ᓄᖅᑲᖓᑎᑦᑎᑲᓐᓂᕈᓐᓇᓂᕐᒥᓗ ᑕᒪᓐᓇ 
ᐃᒻᒥᓃᕐᓂᐅᐸᒃᑐᒥᒃ, ᑕᐃᒫᒃ 
ᐱᖁᔨᕗᖔᓚᐅᖅᓯᒪᒻᒪᑕ. ᓯᕗᓕᖅᑎᖃᐃ ᑕᒪᓐᓇ 
ᐃᑲᔪᖅᓯᖅᑳ ᓄᓇᕗᒻᒥᐅᑕᐃᑦ ᐃᓕᓴᕕᖏᑦ 
ᑕᐃᒪᐃᑦᑐᒥᒃ ᐱᑕᖃᕆᐊᖃᖅᑐᒋᓚᐅᖅᑭᐅᒃ? 
ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᖁᒻᒧᐊᑦᑐᖅ. 
ᓯᕗᓕᖅᑎ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒪᓐᓇᐃᓛᒃ ᐊᒃᓱᕈᓐᓇᕐᓂᖅᐹᖑᒻᒪᑦ 
ᐃᒻᒥᓃᖅᑕᐃᓕᑎᑦᑎᓂᖅ ᓄᓇᕗᒻᒥ. ᐊᑐᓂ ᐅᕙᒍᑦ 
ᐊᑦᑐᖅᑕᐅᓯᒪᔪᐃᓐᓇᐅᖅᑰᕋᑦᑕ ᐃᓅᓯᒃᑎᓐᓂ 
ᐃᒻᒥᓃᖅᓯᒪᔪᕕᓂᕐᓄᑦ. ᐊᒻᒪᓗᑦᑕᐅᖅ, ᑕᒪᓐᓇ 
ᐱᕕᔾᔪᐊᖑᓂᖓ ᐃᓕᓴᕆᔭᐅᕙᓪᓕᐊᓪᓗᓂ, ᑕᐃᒪ 
ᖃᐅᑕᒫᑦ ᓲᕐᓗ. 
 
ᑕᐃᒪ ᖁᕕᐊᓱᒻᒪᕆᓚᐅᕋᒪ ᑕᐃᒃᑯᐊ 
ᐱᓕᕆᐊᖑᔅᓲᔭᓚᐅᖅᑐᑦ ᐊᑯᓂ ᐃᒻᒥᓃᖅᑕᐃᓕᓂᕐᒧᑦ 
ᓄᖑᑎᕆᕙᓪᓕᐊᓂᕐᒧᑦ ᐸᕐᓇᐅᑎᐅᔪᑦ 
ᓴᖅᑭᖃᑖᓚᐅᖅᑐᑦ 
ᑲᑐᑦᑎᔾᔪᔭᐅᑦᑎᐊᖅᑐᐊᓘᓚᐅᕐᒪᑕ. ᑐᓐᖓᕕᒃᑯᑦ 
ᐃᓚᐅᓪᓗᑎᒃ, ᐃᓵᒃᓯᒪᒋᑦ ᑲᑎᒪᔨᒃᑯᑦ ᐃᓚᐅᓪᓗᑎᒃ, 
ᐸᓖᓯᒃᑯᑦ ᐃᓚᐅᓪᓗᑎᒃ, ᐊᒻᒪᑦᑕᐅᖅ ᓄᓇᕗᑦ 
ᒐᕙᒪᒃᑯᖏᑦ ᐃᓚᐅᓪᓗᑎᒃ. ᑖᓐᓇ 
ᑕᑯᒃᓴᕈᖅᑎᑦᑎᑦᑎᐊᓚᐅᖅᑐᖅ ᖃᓄᖅ 

ᐱᓕᕆᖃᑎᒌᒃᖢᓂ ᐃᑲᔪᖅᑎᒌᒃᖢᓂ 
ᓴᖅᑭᑦᑎᑦᑎᐊᕈᓐᓇᕐᒪᖔᑦ ᑭᒃᑯᑐᐃᓐᓇᐃᑦ. 
ᐊᒻᒪᓗᑦᑕᐅᖅ ᓂᕆᐅᑦᑎᐊᖅᐳᖓ ᑖᒃᑯᐊ 
ᐸᕐᓇᐅᑎᒃᓴᐃᑦ ᐃᓗᐊᓃᓐᓂᐊᖅᑐᑦ 
ᐊᑐᓕᕈᑎᒃᓴᖏᓐᓄᑦ.  
 
ᑕᐃᒪᓐᓇᑦᑕᐅᖅ ᓱᓕ ᑲᑐᔾᔨᖃᑎᒌᒡᓗᑕ ᑖᒃᑯᐊ 
ᓴᖅᑭᑉᐸᓪᓕᐊᓂᐊᖅᑐᑦ. ᓄᓇᓖᑦ ᐃᓚᐅᓗᑎᒃ, 
ᐊᖓᔪᖅᑳᕆᔭᐅᔪᑦ ᐃᓚᐅᓗᑎᒃ, ᐃᓚᒌᑦ 
ᐃᓚᐅᓗᑎᒡᓗ ᑐᓴᕐᕕᒋᕙᓪᓗᒋᑦ. ᐊᒻᒪᓗᑦᑕᐅᖅ 
ᐊᑐᓕᖅᑎᒃᑲᓐᓂᕋᓱᒡᓗᒋᑦ ᓄᓇᓕᓐᓃᑦᑐᐃᑦ 
ᓄᓇᓕᓐᓃᑦᑐᑦ ᐱᔪᓐᓇᖅᑐᑦ ᐅᓄᖅᑐᐊᓘᒻᒥᒻᒪᑕ 
ᐃᓅᓯᓕᕆᓂᐅᑉ ᒥᒃᓵᓄᖓᔪᑦ ᐱᓗᐊᖅᑐᒥᒃ. 
ᐸᐃᑉᐹᖃᓐᖏᒃᑲᓗᐊᕋᒥᒃ ᐃᓅᓯᓕᕆᓂᕐᒧᑦ 
ᐃᑲᔪᖃᑦᑕᖅᓯᒪᔪᑦ ᐅᓄᖅᑐᒻᒪᕆᐊᓘᒻᒥᒻᒪᑕ 
ᓄᓇᓕᓐᓂ. ᑕᒪᓐᓇ ᖁᔭᒋᕙᒃᑲ ᒫᓐᓇᒧᑦ ᑕᐃᒃᑯᐊ 
ᐃᑲᔪᖃᑦᑕᖅᓯᒪᔪᑦ ᐊᒻᒪᓗ ᐃᑲᔪᕐᓂᐊᖅᑐᑦ. 
 
ᑕᐃᒪᓕ ᐃᓕᓐᓂᐊᕐᕕᐅᑉ ᐃᓗᐊᓂ ᑖᒃᑯᐊ 
ᐃᓕᓐᓂᐊᖅᓯᒪᓕᕐᒥᒻᒪᑕ ᐃᓕᓴᐃᔨᐅᔪᑦ 200 
ᐅᖓᑖᓄᑦ ᑎᑭᑦᑐᒍ ᒫᓐᓇᒧᑦ ᑕᒪᑐᒥᖓ ᖃᓄᖅ 
ᐃᓕᓴᖅᓯᓂᕐᒧᑦ ᐃᓕᓐᓂᐊᕐᓂᖅ -ASSIST-
ᖑᓂᕋᖅᑕᐅᔪᖅ ᖃᓪᓗᓈᑎᑐᑦ. ᑕᒪᓐᓇ 
ᐊᑑᑎᖃᓪᓚᕆᓐᓂᖓᑦᑕᐅᖅ ᓇᓗᓇᐃᖅᓯᓯᒪᓕᕐᒪᑦ 
ᐃᓕᓴᐃᔩᑦ ᐃᓕᓐᓂᐊᕈᒪᔪᑦ 
ᐅᓄᖅᓯᕙᓪᓕᐊᑐᐃᓐᓇᖅᖢᑎᒃ ᑕᒪᑐᒥᖓ ᐊᒻᒪᓗ 
ᓄᓇᓕᒻᒥᐅᑦ. ᐊᒻᒪᑦᑕᐅᖅ ᐃᓚᖏᑦ ᐃᓛᑎᒍᑦ ᑕᒫᓂ 
ᒪᓕᒐᓕᐅᖅᑏᑦ ᑕᐃᔅᓱᒥᖓ ᐃᓕᓐᓂᐊᖃᑕᐅᓯᒪᒻᒥᔪᑦ.  
 
ᑕᒪᓐᓇ ᐃᑲᔫᑎᖃᓪᓚᕆᒻᒪᑦ ᑕᒪᑐᒥᖓ. ᐊᒻᒪ 
ᐃᑲᔪᖅᓯᑦᑎᐊᖅᑕᒃᑲ ᑕᒪᑐᒧᖓ 
ᓯᕗᒧᐊᖅᐸᓪᓕᐊᔾᔪᑎᐅᓂᐊᖅᑐᑦ ᑭᓱᑐᐃᓐᓇᐃᑦ 
ᐊᔾᔨᒌᓐᖏᑦᑐᑎᒍᑦ. ᐊᒃᓱᕈᕆᓂᐊᖅᖢᑎᒍᓗ 
ᒐᕙᒪᐅᔪᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᓯᕗᓕᖅᑏ. ᖁᔭᓐᓇᒦᒃ 
ᒥᔅᑐ ᖁᒻᒧᐊᑦᑐᖅ. ᐊᒻᒪ ᐊᐱᕆᔪᒪᓕᕐᒥᔪᖅ ᒥᔅᑐ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐃᔅᓯᕙᐅᑖᖅ. ᐊᒻᒪᓗ 
ᖁᔭᓐᓇᒦᒃ  

ᑕᒫᓃᖃᑎᒋᔪᓐᓇᕋᔅᓯ. ᑕᐃᒪᐃᓛᒃ 
ᐆᒃᑑᑎᖃᕆᐊᖃᕋᑦᑕ ᐊᔾᔨᐅᓐᖏᑦᑐᒐᓚᓐᓂᒃ 
ᑕᒫᓃᑦᑐᑕ. ᑕᐃᓐᓇ ᐊᓚᒃᑲᖅᑕᐅᓯᒪᔪᖅ ᑕᒪᑉᑕ 
ᖃᓄᐃᒋᓇᒍ ᐃᓚᒋᔭᐅᓚᐅᖅᓯᒪᕗᖓ ᑕᐃᑲᓂ 
ᐊᒻᒪᓗ ᑖᒃᑯᐊ ᐱᔪᒥᓇᖅᑐᑎᒃ. ᑕᐃᒪᐃᑦᑎᓪᓗᒍ 
ᑖᒃᑯᐊ ᓇᓗᓇᐃᔭᖅᑕᐅᓯᒪᒻᒪᑕ 
ᐊᓚᒃᑲᖅᑎᑕᐅᔪᒪᓪᓚᕆᑦᑐᑦ ᑖᓐᓇ ᐃᓗᓕᒋᔭᐅᓪᓗᓂ 
ᐃᓕᓐᓂᐊᖅᑐᓕᕆᓂᖅ ᑖᓐᓇ ᐊᔭᐅᖏᓐᓇᕋᒃᑯ 
ᓇᒥᑐᐃᓐᓇᖅ ᐃᔅᓯᕚᕋᓗᐊᖅᑐᖓ ᒥᐊᓂᕆᓇᓱᒃᑐᒍ 
ᓴᐳᒻᒥᓇᓱᐃᓐᓇᖅᑐᒍ ᓯᕐᓂᒌᓐᓇᖅᑐᒍ. ᑕᐃᒫᒃ 
ᑕᕝᕙᓂ ᐃᓗᐊᓃᓪᓚᕆᑦᑎᓪᓗᒍ ᐱᒻᒪᕆᐅᑎᓪᓗᒍ.  
 
ᑐᓴᕐᓇᓕᖅᑐᓂ ᐃᓕᓴᐃᔨᑯᓗᐃᑦ ᑕᐃᒃᑯᐊ 
ᐊᖅᑯᑎᐅᔪᑦ ᐃᓕᓐᓂᐊᕆᐊᕋᓱᒍᒪᔪᓄᑦ 
ᑮᓇᐅᔭᓕᐅᒐᓱᖏᑦ ᓇᑲᑎᖅᑕᐅᓂᐊᕐᓇᕋᖅᑕᐅᓪᓗᑎᒃ 
ᐊᒻᒪᓗ ᐱᓗᐊᖅᑐᒥᒃ ᐃᓄᒃᑎᑐᑦ 
ᐃᓕᓐᓂᐊᑎᑦᑎᓇᓱᒃᐸᒃᑐᑦ. ᑖᓐᓇ 
ᖁᐊᖅᓵᕐᓇᓚᐅᕐᖓᑦ ᒐᕙᒪᒋᔭᑦᑎᓐᓃᓐᖓᖅᑐᓂᒃ, 
ᑕᐃᒃᑯᐊ ᑐᓴᕐᓂᖅᑑᒐᓗᐊᑦ ᐊᓚᒃᑲᖅᑕᐅᓯᒪᔪᑦ 
ᑭᓯᐊᓂ ᑖᒃᑯᐊ ᒪᓕᑦᑕᐅᒋᐊᖃᓲᖑᒻᒪᑕ 
ᐊᑐᓕᑦᑎᐊᕐᓂᐊᖅᑲᑕ. ᑖᓐᓇ ᐃᓕᐅᔮᓚᐅᓐᖏᒻᒪᒍ 
ᐊᑐᕈᒪᔭᖏᑕ ᑖᒃᑯᐊ ᑕᒪᑉᑕᒥ. ᑕᐃᒫᒃ ᖃᓄᐃᒻᒪᖔᑦ 
ᑖᓐᓇ ᑐᓴᕈᒪᒐᓗᐊᖅᑐᖓ, ᖃᓄᕐᓗ 
ᐋᖅᑭᒋᐊᖅᑕᐅᓂᐊᕐᒪᖔᑦ ᓯᕗᓂᒃᑎᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᒻᒪᑦᑕᐅᖅ ᖁᔭᒋᑦᑎᐊᕐᕆᕙᕋ ᑖᓐᓇ 
ᓂᕈᐊᖅᑕᐅᖃᑎᒋᓯᒪᔭᕋ ᑕᒪᑐᒥᖓ ᑕᒪᑉᐸ 
ᐸᕐᓇᑕᑦᑎᓐᓂᒃ ᐃᑲᔪᖅᑐᐃᓯᒪᓪᓗᓂ, 
ᐃᓚᐅᖃᑕᐅᓚᐅᖅᖢᓂᓗᒃᑕᐅᖅ. ᐊᒻᒪᓗ 
ᓂᕆᐅᒃᑭᓪᓗᖓ ᑕᐃᒪᓐᓇᖓᑦ 
ᐃᓚᐅᖏᓐᓇᓂᐊᖅᑐᖅ ᑖᒃᑯᓂᖓ 
ᐊᑐᓕᖅᑎᑦᑎᓇᓱᒃᑎᓪᓗᑕ. 
 
ᑖᓐᓇ ᐃᖅᑲᑦᑐᕋᑖᖅᑕᖓ ᒫᓐᓇ ᓱᓕ ᐋᔩᕈᑎᐅᑉ 
ᐃᓗᐊᓃᒻᒪᑦ. ᒫᓐᓇ ᑕᒪᓐᓇ ᑕᐃᒪᓐᓇ ᐆᒪᑎᓪᓗᒍ 
ᑕᒪᓐᓇ ᐋᔩᕐᓂᖅ ᖃᓄᖅ ᖃᓄᐃᓕᐅᕐᓂᐊᕐᒪᖔᑦᑕ 
ᑖᒃᓱᒧᖓ ᑐᕌᖓᓗᐊᖅᑐᒧᑦ 
ᓂᓪᓕᕈᓐᓇᖏᓚᐅᒃᑲᒃᑲᒪ.  
 
ᑭᓯᐊᓂᓕ, ᓇᓗᓇᐃᕆᔪᒪᓪᓚᕆᑉᐳᖓ ᑕᒪᒃᑯᐊ 
ᐃᓕᓴᐃᔩᑦ ᐊᒃᓱᒻᒪᕆᐊᓗᒃ ᐊᒃᓱᕈᖅᖢᑎᒃ -  

ᐃᓕᓴᐃᔨᐅᖃᑦᑕᖅᓯᒪᒻᒥᒐᒪ, 
ᐃᓕᓴᐃᖃᑦᑕᖅᓯᒪᒋᓪᓗᖓ ᓱᕈᓯᕐᓂᒃ 
ᐃᓕᓐᓂᐊᕐᕕᒻᒥ ᖃᐅᔨᒪᑦᑎᐊᕋᒪ ᖃᓄᖅ 
ᐊᒃᓱᕈᓐᓇᕐᓂᖓᓂᒃ ᐃᓕᓴᐃᔨᐅᓪᓗᓂ 
ᐃᓕᓐᓂᐊᕐᕕᒻᒥ. ᐊᒻᒪᓗᒃᑕᐅᖅ, ᖃᐅᔨᒪᑦᑎᐊᕋᒪ 
ᑕᒪᒃᑯᐊ ᖃᓄᖅ ᐊᒃᓱᕈᓐᓇᕐᓂᖓᓂᒃ ᐃᓕᓐᓂᐊᕈᑏᑦ 
ᓇᒻᒥᓂᖅ ᐅᓄᖅᑐᑦ ᓴᓇᔭᕆᐅᔭᕆᐊᖃᖃᑦᑕᖅᑐᑦ. 
ᐃᓄᒃᑎᑑᖅᓯᒪᔪᑦ ᐱᓗᐊᖅᑐᒥᒃ. ᑕᒪᒃᑯᐊ 
ᖁᔭᒋᓪᓚᕆᑦᑕᒃᑲ ᓄᓇᕗᑦᒥᐅᓕᒫᑦ ᐃᓕᓴᐃᔩᑦ, 
ᐃᓕᓴᐃᔪᑦ ᐃᓕᓐᓂᐊᕐᕕᐅᑉ ᐃᓗᐊᓂ, ᐊᒻᒪᑦᑕᐅᖅ 
ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᖅᑐᑦ. ᐊᒻᒪᓗ, 
ᑎᓕᐅᕆᒃᑲᓂᖅᐳᖓ 
ᐃᓕᓴᐃᔨᒃᓴᐅᔪᒪᖁᔨᒃᑲᓂᖅᖢᖓ 
ᐃᓕᓐᓂᐊᕐᓂᐊᖅᑐᓂᒃ ᓯᕗᓂᒃᑎᓐᓂ. 
 
ᑖᒃᓱᒥᖓ ᑭᓯᐊᓂ ᑖᓐᓇ ᐅᖃᐅᓯᕆᓪᓚᕆᑦᑕᖓ 
ᐋᔩᕐᓂᐅᑉ ᐃᓗᐊᓃᒻᒪᑦ. ᐃᑉᐸᔅᓴᖅ ᐅᖓᓕᐊᓂ 
ᐋᔩᕆᐊᓚᐅᕐᒪᑕ ᑕᐃᒪ ᐃᓗᐊᓃᓪᓚᕆᒻᒪᑦ ᑖᓐᓇ 
ᖃᐅᔨᒪᖁᓪᓗᒍ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᓱᓕ 
ᐊᐱᖅᑯᑎᔅᓴᓄᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑕᐃᒪ 
ᑖᒃᑯᐊ ᕿᒥᕐᕈᓚᐅᕐᒥᒐᑦᑎᒍ ᐃᓄᐃᑦ 
ᐃᖅᑲᓇᐃᔭᖅᑏᑦ ᒐᕙᒪᒋᔭᑦᑎᓐᓂ ᐱᓗᐊᖅᑐᒥᒃ ᐃᒫᒃ 
ᐅᓄᓐᖏᓕᐅᒥᓯᒪᑦᑎᐊᕐᖓᑕ ᖁᑦᑎᓐᓂᖏᓐᓂ.  
 
ᐊᒻᒪᓗ ᐸᓯᔭᐅᓵᓚᐅᕆᓪᓗᖓ ᐃᒫᒃ ᐱᔪᓐᓇᕐᓂᖏᑦ 
ᐊᐱᖅᓱᖅᑕᐅᓪᓗᑎᒃ ᑕᕝᕙᓂ ᑕᐃᒪᐃᑎᓪᓗᒍ 
ᐅᐱᒋᕕᔾᔪᐊᕋᒃᑭᑦ ᐃᓅᖃᑎᒃᑲ ᑕᐃᒃᑯᐊ 
ᖁᑦᑎᓂᖅᐹᒦᑦᑐᑦ ᐱᔪᓐᓇᕐᓂᖏᑦ ᒪᓕᒃᑐᒋᑦ 
ᐃᓕᔭᐅᖃᑦᑕᕐᓂᑰᒻᒪᑕ. ᑕᐃᒪᐃᑎᓪᓗᒍ, ᐃᒫᒃ  

ᓯᕐᓂᒋᒻᒥᒐᒃᑭᓐ ᐱᔪᓐᓇᕐᓂᖏᑦ 
ᑕᑯᓐᓈᖅᑕᐅᑎᓪᓗᒋᑦ. ᐅᑉᐱᕆᑦᑎᐊᖅᑐᒋᑦ 
ᐃᓕᖃᑕᐅᖃᑦᑕᖅᓯᒪᒐᒃᑭᑦ ᑕᒪᒃᑯᓄᖓ.  
 
ᑕᐃᒪᐃᑎᓪᓗᒍ ᐃᒫᒃ ᖃᓄᐃᓕ ᓯᕗᓂᒃᑎᓐᓂ 
ᐃᓄᓐᓂᒃ ᖁᑦᑎᔾᔫᒥᔪᓂᒃ ᐃᖅᑲᓇᐃᔭᖅᑎᓂᒃ 
ᑕᑯᕙᓪᓕᐊᒍᓐᓇᓂᐊᕐᒪᖔᑕ. ᖃᓄᖅ 
ᐸᕐᓇᐸᓪᓕᐊᓯᒪᒻᒪᖔᑦ ᐃᓗᓕᖏᓐᓂᒃ 
ᑐᓴᕈᒪᒐᓗᐊᖅᑐᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᓱᒥᖓᓗ ᖁᔭᓐᓇᒦᖅᐸᕋ ᐊᐱᖅᑯᑎᒋᔭᖓᓂᒃ 
ᐱᒻᒪᕆᐅᔪᒥᒃ. ᑕᐃᒪᓐᖓᑦ ᑕᕝᕙᓂ 
ᐃᓂᓐᓃᓕᖅᖢᖓ ᑕᒪᓐᓇ ᐊᒃᓱᕈᓐᓇᕐᓂᖓ 
ᐃᓕᓴᕆᓪᓚᕆᒃᑲᒃᑯ 
ᐃᖅᑲᓇᐃᔭᖅᑎᖃᑦᑎᐊᕐᕆᐊᖃᕐᓂᖅ ᓇᒥᑐᐃᓐᓇᖅ.  
 
ᐊᒻᒪᓗ ᑕᐃᒪᓐᖓᑦ ᑖᓐᓇ ᑕᕝᕙᓂ ᒐᕙᒪᐅᓕᕋᑦᑕ 
ᐊᓱᐃᓪᓛᒃ 
ᐃᖅᑲᓇᐃᔭᖅᑭᔅᓴᓕᑳᓪᓚᒃᑐᐊᓘᕗᒎᖏᒻᒪᑦ 
ᑕᐃᒪᓐᖓᑦ ᑕᒪᓐᓇ ᐊᒃᓱᕉᑎᒌᓐᓇᕆᐊᖃᕋᑦᑎᒍ. 
ᐊᒻᒪᑦᑕᐅᖅ, ᒐᕙᒪᒋᔭᕗᑦ ᒫᓐᓇ ᐱᓕᕆᕙᓪᓕᐊᔪᑦ 
ᓲᖃᐃᒻᒪ ᓄᓇᕗᑦ ᓄᓇᑖᕈᑎᐅᑉ ᐃᓗᐊᓃᑦᑐᒥᒃ 
ᒪᓕᒋᐊᖃᕋᑦᑕ ᑕᐅᑐᒋᐊᖃᕋᑦᑕ. ᐅᖃᖅᓯᒪᒻᒪᑦ 
ᐃᓄᐃᑦ ᐃᖅᑲᓇᐃᔭᖅᑏᑦ ᐅᓄᕐᓂᖅᓴᐅᔭᕆᐊᓖᑦ.  
 
ᓲᕐᓗᖃᐃ ᐅᓂᒃᑳᕆᐊᔾᔪᓚᐅᑲᓪᓗᒍ, ᑕᐃᒃᓱᒪᓂ 
ᐃᓱᒪᔅᓴᖅᓯᐅᖅᓯᒪᓪᓚᕆᒃᑲᒪ ᑕᒪᑐᒪ ᒥᒃᓵᓄᑦ 
ᐸᕐᓇᑦᑕᐅᓕᖅᑎᓪᓗᒋᑦ ᐅᖃᖅᓯᒪᒻᒪᑕ, 85%-ᒡᒎᖅ 
ᐃᓄᐃᑦ ᐃᖅᑲᓇᐃᔭᕆᐊᖃᓛᖅᑐᑦ 2020-ᓕᖅᐸᑦ.  

ᑕᐃᔅᓱᒪᓂ ᐸᕐᓇᑦᑕᐅᓕᖅᑎᓪᓗᒍ, ᖃᓄᖅ 
ᑕᐅᑐᓐᖑᐊᓚᑦᑖᖅᑐᑦ ᐱᓚᐅᕐᒪᖔᑕ. 
ᐃᓕᓐᓂᐊᖃᑦᑕᖅᑐᑦ ᐱᔭᕇᖅᓯᖃᑦᑕᖏᑦᑐᑦ 
ᐅᓄᖅᑑᒻᒪᑕ ᓱᓕ. ᑕᒪᓐᓇ ᑭᓯᐊᓂ 
ᐱᐅᓯᕚᓪᓕᐊᒻᒥᒨᒐᓗᐊᖅ. ᑕᐅᑐᓐᖑᐊᕐᓗᒋᑦ, 
ᑕᐃᓐᓇ ᐸᕐᓇᓐᓂᕆᓚᐅᖅᑕᕗᑦ ᓲᕐᓗᖃᐃ ᐊᓱᐃᓪᓛᒃ 
ᐃᒪᓐᓇᑎᒋ ᑕᕝᕙ ᐃᓕᓐᓂᐊᕇᖅᐸᓪᓕᐊᕗᑦ ᓱᕈᓰᑦ.  
 
ᐊᕐᕌᒍᓂᑦ 20-ᓂᑦ ᐃᒪᓐᓇᑎᒋ 
ᐃᓕᓐᓂᐊᖅᓯᒪᓕᕇᓐᓂᐊᖅᐳᑦ ᐅᓄᖅᑎᒋᔪᑦ 
ᑕᐅᑐᓐᖑᐊᕐᓗᒍ. ᐃᓚᓕᐅᑎᓗᒍᑦᑕᐅᖅ ᑕᒪᒃᑯᐊ 
ᐱᔭᕇᖅᓯᕙᓪᓕᐊᖃᑦᑕᖏᓐᓂᖏᑦ ᑕᐅᑐᓐᖑᐊᕐᓗᒋᑦ, 
ᓇᓗᓇᓚᐅᓐᖏᑦᑐᖅ ᑕᒪᓐᓇ ᐊᒃᓱᕉᑎᒋᓂᐊᖅᑕᕗᑦ 
ᐊᒃᓱᕉᑎᒋᔭᕆᐊᖃᕐᓂᐊᖅᑕᕗᑦ. ᐊᒻᒪᓗ ᐱᓗᐊᖅᑐᒥ 
ᑖᔅᓱᒪ ᒐᕙᒪᒃᑯᑦ ᒐᕙᒪᒋᔭᕗᑦ ᒫᓐᓇ ᐅᓪᓗᒥ 
ᐅᖃᖅᓯᒪᒻᒪᑕ ᐊᒥᓱᐊᖅᑎᖅᖢᑎᑦ, ᐃᓕᓐᓂᐊᕐᓂᖅ 
ᑕᒪᓐᓇ ᐊᒃᓱᕉᑎᒋᓂᐊᕋᑦᑎᒍ. ᐊᒻᒪᓗᑦᑕᐅᖅ 
ᒫᓐᓇᒧᑦ ᑎᑭᖅᖢᒍ ᑕᐃᒪᓐᓇ ᐊᒃᓱᕉᑎᒋᒐᑦᑎᒍ 
ᐃᓕᓐᓂᐊᕐᓂᖅ.  
 
ᐱᓕᕆᔪᓐᓇᑦᑎᐊᖅᑐᓂᑦ ᐃᖅᑲᓇᐃᔮᖏᑕ ᐃᓗᐊᓂ 
ᐱᓕᕆᔭᕆᐊᖃᖅᑕᖏᓐᓂ ᐱᓕᕆᔪᓐᓇᑎᐊᖅᑐᓂᑦ 
ᐃᖅᑲᓇᐃᔭᓕᖅᑎᑦᑎᔭᕆᐊᖃᕋᑦᑕ. ᐊᒻᒪᑦᑕᐅᖅ, 
ᐊᒃᓱᒻᒪᕆᐊᓗᒃ ᐅᐱᒋᕙᒃᑲ ᐃᖅᑲᓇᐃᔭᖅᑎᕗᑦ 
ᒐᕙᒪᒃᑯᑦ ᐃᓗᐊᓃᑦᑐᑦ, ᐃᓄᐃᑦ ᐃᖅᑲᓇᐃᔭᖅᑏᑦ 
ᐃᓗᐊᓃᑦᑐᑦ ᐊᒻᒪᓗ ᑕᒪᒃᑯᐊ 
ᐊᖓᔪᖅᑲᐅᑎᐅᓂᖅᓴᐅᔪᒥᐃᓗᐊᓃᑦᑐᑦ ᐃᓄᐃᑦ 
ᐅᓄᖅᓯᕙᓪᓕᐊᒻᒪᑕ. ᐊᒻᒪᓗᑦᑕᐅᖅ ᐃᖅᑲᐅᒪᓗᑕ, 
ᑭᓯᐊᓂ ᐃᓚᖏᑦ ᐊᓯᖔᖏᓐᓄᑦᑕᐅᖅ 
ᒐᕙᒪᒃᑯᓐᓅᖏᑦᑑᒐᓗᐊᖅ ᓅᖃᑦᑕᒥᒻᒪᑕ 
ᐃᖅᑲᓇᐃᔭᕆᐊᖃᖅᑐᖅᖢᑎᑦ. ᓲᖃᐃᒻᒪ ᐃᓱᒪᖅᓱᕋᒥ 
ᓇᒥ ᐃᖅᑲᓇᐃᔭᕐᕕᒻᒥ ᐊᑐᐃᓐᓇᖃᕆᐊᔅᓇᖅ.  
 
ᑕᒪᕐᒥᐊᓗᒃ ᐱᓯᒪᔭᐃᓐᓇᕆᔪᒪᔭᕋᓗᐊᕗᑦ 
ᐃᖅᑲᓇᐃᔭᖅᑏᑦ. ᐱᓗᐊᖅᑐᒥᒃ ᑕᒪᒃᑯᐊ 
ᐃᖅᑲᓇᐃᔭᕐᕕᔅᓴᐃᑦ ᓴᖅᑭᐸᓪᓕᐊᑎᓪᓗᒋᑦ ᐊᓯᖏᑦ 
ᓇᒻᒥᓂᖃᕐᓂᖅ ᐃᓚᖏᑦᑕᐅᖅ 
ᐃᖅᑲᓇᐃᔭᖅᑎᑦᑎᐊᕚᓗᒋᓚᐅᖅᑕᕗᑦ 
ᓇᒻᒥᓂᖃᕐᓂᕐᒧᑦ ᐊᐅᓚᑦᑎᓇᓱᑦᑐᑎᑦᑕᐅᖅ  

ᐱᓕᕆᕙᓪᓕᐊᒥᒻᒪᑕ. ᐊᒻᒪᓗᑦᑕᐅᖅ ᑕᒪᒃᑯᐊ 
ᐅᔭᕋᓐᓂᐊᕐᓃᑦ ᐅᓄᖅᓯᕙᓪᓕᐊᑎᓪᓗᒋᑦ ᑕᐃᒃᑯᐊ 
ᐃᖅᑲᓇᐃᔭᖅᑎᑖᓇᔭᓚᐅᖅᑕᕗᑦ 
ᑕᐃᒃᑯᓄᓐᖓᐸᓪᓕᐊᓂᐊᕐᒥᒻᒪᑕ. ᐊᒻᒪᓗ 
ᕼᐊᒻᒪᓚᒃᑯᑦ ᐃᖅᑲᓇᐃᔭᖅᑎᑦᑎᐊᕙᖃᕆᐊᖃᕐᒥᒻᒪᑕ, 
ᐃᓚᖏᑦ ᑕᐅᕗᓐᖓᐸᓪᓕᐊᕙᒃᑭᓪᓗᑎᑦ. ᐅᓄᖅᑐᑦ 
ᒐᕙᒪᒃᑯᓐᓅᖏᑦᑑᒐᓗᐊᖅ ᐃᖅᑲᓇᐃᔭᕐᕖᑦ 
ᓴᖅᑭᐸᓪᓕᐊᑎᓪᓗᒋᑦ ᑕᒪᒃᑯᐊ ᑕᖅᑲᐅᖓ 
ᓯᐊᒻᒪᖅᑎᑉᐸᓪᓕᐊᒻᒪᑕ. 
 
ᑭᓯᐊᓂ ᑕᒪᓐᓇ ᐊᒃᓱᕉᑎᒋᔭᕗᑦ ᓄᓇᕗᑦ 
ᒐᕙᒪᐅᓪᓗᑕ ᐃᓕᓐᓂᐊᕐᓂᖅ, ᐃᓕᓐᓂᐊᕐᓂᐅᑉ 
ᐃᓗᐊᓂ ᒥᑭᓂᖅᐹᒥᑦ ᑕᑉᐸᐅᖓ ᖁᑦᑎᓂᖅᐹᒧᑦ, 
ᐊᒻᒪᑦᑕᐅᖅ ᐅᓇ ᐃᓚᐅᓪᓗᒍ ᐃᓕᓐᓂᐊᖅᑎᑦᑎᓂᖅ 
ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᐸᓪᓕᐊᓂᖅ. ᑕᐃᒃᑯᐊ 
ᓯᕗᓕᖅᑎᔅᓴᑦ ᐃᓗᐊᓂ ᐃᓕᓐᓂᐊᖃᑦᑕᖅᑐᐃᑦ 
ᑕᐃᒪ ᓇᓗᓇᐃᖅᓯᑦᑎᐊᕐᒥᔪᑦ 
ᐊᖓᔪᖅᑲᐅᑎᐅᓂᖅᓴᓄᑦ ᑐᕌᖓᔪᓄᑦ 
ᐃᓕᓐᓂᐊᕐᒪᑕ ᓄᓇᕗᑦ ᒐᕙᒪᒃᑯᖏᓐᓄᓪᓗ 
ᐃᓕᓐᓂᐊᓕᕋᔭᖅᖢᑎᑦ ᐊᒻᒪᓗ ᐊᓯᖏᓐᓄᑦ. ᑕᐃᒃᑯᐊ 
ᑕᑯᒥᓇᖅᑐᓂᑦ ᐊᕐᕌᒍᑕᒫᑦ ᐱᔭᕇᖅᓯᕙᓪᓕᐊᔪᑦ 
ᐱᖃᑦᑕᕐᒪᑕ.  
 
ᐊᒻᒪᓗᑦᑕᐅᖅ ᐱᓗᐊᖅᑐᒥ ᑕᑉᐱᓐᓇ ᓯᓚᑦᑐᖅᓴᕐᕕᒃ 
ᓴᖅᑭᑦᑎᕙᓪᓕᐊᒻᒪᕆᒻᒪᑦ ᐃᖅᑲᓇᐃᔭᖅᑎᔅᓴᑎᓐᓂ, 
ᓄᓇᕗᑦ ᑐᓐᖓᕕᒃᑯᑦ ᐃᖅᑲᓇᐃᔭᖅᑎᔅᓴᖏᓐᓂ, 
ᕼᐊᒻᒪᓚᒃᑯᑦ ᐃᖅᑲᓇᐃᔭᖅᑎᔅᓴᖏᓐᓂ, 
ᐃᓕᓐᓂᐊᕐᕕᒃ ᐃᖅᑲᓇᐃᔭᖅᑎᔅᓴᖏᓐᓂ, ᒪᑯᓂᖓ 
ᐊᔾᔨᒌᓐᖏᑦᑐᓂᑦ ᓴᖅᑭᑦᑎᕙᓪᓕᐊᒻᒪᑕ. ᐊᒻᒪᓗ 
ᖁᕕᐊᓱᒻᒪᕆᓚᐅᖅᐳᖓ ᑐᓴᕋᒪ ᑕᒪᑐᒪᓂ ᐊᕌᒎᔪᒥ 
ᐃᓕᓐᓂᐊᕈᒪᔪᑦ ᓯᓚᑦᑐᓴᕐᕕᒧᒡᒎᖅ 
ᐅᓄᕐᓂᖅᐹᖑᒻᒪᑕ, ᐃᓚᖏᑦ 
ᐃᓂᖃᕈᓐᓃᖅᐸᓵᖅᖢᑎᑦ. ᓇᓗᓇᓐᖏᑦᑐᖅ 
ᓄᓇᕗᒻᒥᐅᑦ ᐃᓕᓐᓂᐊᕈᒪᓂᕐᒧᑦ 
ᐱᔪᒪᓂᖅᓴᐅᕙᓪᓕᐊᔪᑦ. ᑕᐃᒫᒃ 
ᐱᔪᒪᓂᖃᖅᐸᓪᓕᐊᑎᓪᓗᒋᑦ ᓯᕗᓂᒃᓴᑎᓐᓄᑦ 
ᐃᓕᓐᓂᐊᕐᓂᖅ ᑕᒪᓐᓇ ᐃᖅᑲᓇᐃᔭᖅᑎᓂᑦᓄ 
ᐅᓄᖅᓯᑎᑦᑎᕙᓪᓕᐊᓂᐊᕐᓂᖅ ᓇᓗᓇᓐᖏᑎᐊᖅᑐᖅ.  
 
ᐊᒻᒪᓗ ᑐᓴᖃᑦᑕᖅᖢᖓ ᐃᓐᓇᕐᓂᑦ 
ᐃᓐᓇᐅᒐᓗᐊᓂᑦ ᓱᕈᓰᒡᒎᖅ ᖁᑦᑎᓂᓕᒻᒧᑦ 12-ᒧᑦ 
ᑎᑭᑦᑕᕌᖓᑕ ᑕᕝᕗᖓ ᐃᓱᓕᑦᑕᕆᐊᖃᓐᖏᒻᒪᑕ. 
ᓯᓚᑦᑐᓴᕐᕕᒻᒧᑦ, ᓯᓚᑦᑐᓴᕐᕕᔾᔪᐊᒧᓪᓗ 
ᐸᕐᓇᖅᑕᐅᓯᒪᑦᑎᐊᕆᐊᖃᕐᒪᑦ ᑲᔪᖏᖅᑎᓪᓗᒋᑦ. 
ᑖᓐᓇ ᓱᓕᔪᕆᓪᓚᕆᑦᑕᕋ. ᐊᒻᒪᓗ ᐃᓐᓇᕐᓂᑦ 
ᑕᐃᒪᓐᓇᐃᓕᔪᒥᑦ ᑐᓴᕌᖓᒪ ᖁᕕᐊᒋᖃᑦᑕᖅᑕᕋ 
ᓱᓕᓪᓚᕆᒻᒪᑦ. ᑭᓱᓕᕆᔨᓪᓚᕆᓐᓂᑦ 
ᐃᖅᑲᓇᐃᔭᖅᑎᑖᖅᐸᓪᓕᐊᔭᕆᐊᖃᕋᑦᑕ: ᓘᑦᑖᓂᒃ 

ᐋᓐᓂᐊᓯᐅᖅᑎᓂᒃ ᑕᒪᒃᑯᓂᖓ 
ᐱᓕᕆᓂᕐᒨᕐᓂᕋᖅᑕᐅᔪᓂᓪᓗ. ᐊᒻᒪᓗᒃᑕᐅᖅ, 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓐᓂᒃ 
ᐊᖓᔪᖅᑲᐅᑎᐅᔪᓂᒃ ᐃᓕᓐᓂᐊᖅᓯᒪᔪᓂᒃ. 
ᐃᓕᓐᓂᐊᕆᐊᖅᐸᓪᓕᐊᔪᐊᓐᓅᒻᒪᑕᓗ ᖁᔭᒋᔭᒃᑲ. 
ᑕᒪᓐᓇ ᓲᕐᓗᖃᐃ ᑭᖑᓪᓕᖅᐹᒥᒃ ᐅᖃᐅᓯᕆᓗᒍ, 
ᑕᒪᓐᓇ ᐃᓕᓐᓂᐊᕐᓂᖅ ᑕᕝᕙ ᐱᒻᒪᕆᐅᕗᖅ. 
ᓂᕆᐅᓐᓂᖃᑦᑎᐊᖅᐳᖓᓗ ᐃᓄᐃᑦ 
ᐃᖅᑲᓇᐃᔭᖅᑏᑦ ᓱᒃᑲᐃᑦᑑᒐᓗᐊᒥᒃ 
ᐅᓄᖅᓯᕙᓪᓕᐊᓂᐊᖅᑐᑦ - ᒫᓐᓇᒧᑦ ᑎᑭᑦᖢᒍ 
ᐅᓄᖅᓯᕚᓪᓕᕇᒻᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᐊᒻᒪ ᒫᓐᓇ 
ᐊᐱᕆᓂᐊᕐᓕᕐᒥᔪᖅ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᓇ 
ᐊᐱᖅᑯᑎᒋᖅᑳᕈᒪᓯᒪᒐᒃᑯ 
ᐊᐱᖅᓲᑎᒋᒐᔭᕋᕕᐅᓪᓘᑕᐅᓯᒪᖏᑦᑐᖓᓗ 
ᑐᑭᓯᔭᐅᒍᒪᔪᖓ. ᓯᕗᓕᖅᑏ, ᐅᑉᐱᕈᓱᒃᑭᕖᑦ 
ᓯᕗᓕᖅᑏᑦ ᐊᕐᓇᐅᒐᓗᐊᖅᐸᑦ, 
ᐊᖑᑕᐅᒐᓗᐊᖅᐸᓘᓐᓃᑦ ᐱᓕᕆᐊᒃᓴᒥᓂᒃ 
ᑲᔪᓯᑎᑦᓯᒍᓐᓇᑐᐊᖅᐸᑦ ᐱᒻᒪᕆᐅᓂᖅᓴᐅᒻᒪᑦ, 
ᐊᕐᓇᐅᓂᑐᐃᓐᓇᕐᒥᒃ ᐅᕝᕙᓘᓐᓃᑦ 
ᐊᖑᑎᐅᓂᑐᐃᓐᓇᕐᒥᒃ ᓯᕗᓕᖅᑎᐅᓗᓂ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐊᐱᖅᑯᑎᒋᔭᖓ ᖁᕕᐊᒋᓪᓚᕆᑦᑕᕋ 
ᐊᐱᖅᑯᑎᒋᒻᒪᒍ.  
 
ᓂᕈᐊᖅᑕᐅᕋᑖᖅᑎᓪᓗᖓ ᐅᖃᓚᐅᖅᓯᒪᒐᒪ, 
ᓂᕈᐊᖅᑕᐅᔪᒪᓕᓚᐅᖅᑐᖓ ᐊᕐᓇᐅᓂᕐᓅᖏᑦᑐᖅ. 
ᓂᕈᐊᖅᑕᐅᔪᒪᓕᓚᐅᖅᑐᖓ ᐱᔪᓐᓇᕋᓱᒋᓕᕋᒪ, 
ᓈᒻᒪᔅᓯᓇᓱᒋᒐᒪ ᑕᒪᑐᒥᖓ ᐱᓇᓱᒋᐊᔅᓴᖅ. 
ᐊᒻᒪᑦᑕᐅᖅ, ᑭᓯᐊᓂ, ᑕᐃᒫᒃ ᐊᕐᓇᓄᑦ 
ᑲᑐᔾᔨᖃᑎᒌᓄᑦ ᒥᓂᔅᑕᐅᑎᓪᓗᖓ ᐱᓗᐊᖅᑐᒥᒃ 
ᑕᐃᒃᑯᐊ ᑲᑎᒪᓂᕐᔪᐊᕆᕋᑖᓚᐅᖅᑕᖏᑦ ᐊᕐᓇᐃᑦ  

ᑕᑯᓚᐅᖅᖢᒋᑦ, ᐱᔪᒪᔭᖏᑦ ᓯᕗᓕᖅᑎᐅᓂᕐᒧᑦ 
ᑕᑯᒃᓴᕈᒻᒪᕆᓚᐅᖅᒪᑕ.  
 
ᐊᒻᒪᓗ, ᖃᐅᔨᕚᓪᓕᖅᖢᖓ, ᐄ, ᐊᖑᑏᑦ ᐊᕐᓇᐃᓪᓗ 
ᑲᑐᔾᔨᖃᑎᒌᓐᓂᖅᓴᐅᓗᑎᒃ ᐅᓄᕐᓂᖏᑦ 
ᓈᒻᒪᐸᓗᓐᓂᖅᓴᐅᓗᑎᒃ 
ᑐᑭᖃᑦᑎᐊᐸᓘᓂᖅᓴᐅᓪᓗᑎᒃ 
ᐃᑲᔪᖃᑎᒌᑦᑎᐊᒻᒪᕆᒍᓐᓇᑎᐊᖅᑐᑦ. ᑕᒪᓐᓇ 
ᐊᕐᓇᐃᑦ ᐃᓛᓐᓂᒃ ᐊᖏᕐᕋᒥ ᐃᓗᐊᓃᑦᑐᓂᒃ 
ᐃᓚᒌᓐᓂᕐᒧᑦ ᐃᓅᓯᓕᕆᓂᕐᒧᓪᓗ ᐊᖑᑏᑦ 
ᑕᐃᒪᐃᓲᖑᒻᒥᔫᒐᓗᐊᑦ, ᐊᒻᒪᑦᑕᐅᖅ, ᐊᖑᑏᑦ 
ᒪᑯᓂᖓ ᐊᖑᓇᓱᓐᓂᕐᒧᑦ ᓯᓚᒦᓐᓂᕐᒧᑦᑕᐅᖅ 
ᐊᒃᓱᕉᑎᖃᒻᒥᒻᒪᑕ. ᑕᒪᕐᒥᒃ ᐊᖑᑏᑦ ᐊᕐᓇᐃᓪᓗ 
ᑕᒪᒃᑯᓂᖓ ᐊᒃᓱᕉᑎᓖᓐᓇᐅᒐᓗᐊᑦ, ᑭᓯᐊᓂᑦᑕᐅᖅ 
ᑐᑭᖃᕐᓂᖅᓴᐅᓗᓂ ᐱᒻᒪᕆᐅᖅᑰᒻᒪᑦ. 
 
ᐊᒻᒪᓗ, ᐅᖃᐅᑎᒋᓗᒍ ᑖᓐᓇ, ᐊᕐᓇᐅᓂᑐᐃᓐᓇᕐᒧᑦ 
ᓯᕗᓕᖅᑎᐅᔭᕆᐊᖃᑉᐹ? ᐋᒡᒐᑎᐊᒻᒪᕆᒃ. 
ᐱᔪᓐᓇᑦᑎᐊᕆᐊᖃᑦᑐᖅ ᑖᓐᓇ ᓯᕗᓕᖅᑎ. 
ᐊᕐᓇᐅᒐᓗᐊᕐᕈᓂ ᐊᖑᑕᐅᒐᓗᐊᕐᕈᓂᓗ. ᐊᒻᒪᓗ 
ᓱᓕᔪᔅᓴᕐᓗᓂ ᐱᔪᒪᓂᖃᑦᑎᐊᕐᓂᖃᓪᓗᓂ ᑖᒃᓱᒥᖓ 
ᐱᓕᕆᐊᕆᔭᕆᐊᖃᑦᑕᒥᓂᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂᒃ 
ᐊᐱᖅᑯᑎᒃᑲᓐᓂᖅ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᓪᓗ 
ᑖᓐᓇ ᑭᐅᔾᔪᑎᒋᔭᖓ ᓯᕗᓕᖅᑎ. 
ᐊᐱᕆᒃᑲᓐᓂᕈᒪᓕᕆᓪᓗᑎᑦ ᒫᓐᓇ ᐃᓂᒋᔭᓐᓂ 
ᓯᕗᓕᖅᑎᐅᓂᕐᒥ ᐱᓕᕆᕝᕕᒋᔭᓐᓂ 
ᐃᓱᒪᑕᕆᔭᐅᒐᕕᑦ, ᐊᐅᓚᑦᓯᔨᒋᔭᐅᓪᓗᑎᓪᓗ 
ᐃᖅᑲᓇᐃᔭᖅᑎᓄᑦ; ᖃᓄᖅ ᑕᒪᓐᓇ 
ᐱᓂᐊᕐᓂᕆᕙᑦᑕᐃᑦ ᐅᓂᒃᑲᐅᑎᒐᓛᕈᓐᓇᖅᐱᑎᒎ 
ᖃᓄᖅ ᐱᖅᑯᓯᖃᓲᖑᒻᒪᖔᖅᐱᑦ 
ᑕᐃᒪᐃᑦᑐᒦᑎᓪᓗᑎ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒃᓱᒥᖓᑦᑕᐅᖅ  

ᐊᐱᕆᒻᒪᑦ. ᑕᐃᒪᓐᖓᑦ ᐱᓗᐊᖅᑐᒥᒃ ᒥᓂᔅᑕᐅᓪᓗᑕ 
ᐃᖅᑲᓇᐃᔭᖅᑎᒋᔭᑦᑎᓐᓂᒃ ᐱᓗᐊᖅᑐᒥᒃ 
ᐊᖓᔪᖅᑲᐅᑎᐅᔪᓂᒃ ᖃᐅᑕᒫᑦ 
ᐱᓕᕆᖃᑎᖃᖃᑦᑕᕋᑦᑕ. ᐊᒻᒪᓗ ᑕᐃᒪᓐᖓᓕᒫᖅ 
ᐅᑉᐱᕈᓱᒃᑲᒪ ᑐᑭᓯᐅᒪᖃᑦᑕᐅᑎᑦᑎᐊᕐᓂᖅ 
ᑐᓴᐅᒪᖃᑦᑕᐅᑎᓂᖅ ᓲᕐᓗ, 
ᐅᖃᓪᓚᖃᑎᒌᖃᑦᑕᐅᑎᑦᑎᐊᕐᓂᖅ ᑕᐃᒪᓐᖓᓕᒫᖅ 
ᐱᒻᒪᕆᐊᓘᔪᖅ. ᐃᓛᓐᓂᒃ 
ᑐᑭᓯᑦᑎᐊᖅᓯᒪᓐᓂᖏᒃᑯᑦᑕ ᐅᕝᕙᓘᓐᓃᑦ ᐅᕙᒍᖔᖅ 
ᑐᑭᓯᔭᐅᑦᑎᐊᖅᓯᒪᓐᓂᖏᑦᑕᕌᖓᑦᑕ, ᑕᐃᒪᓐᓇ 
ᐃᓛᓐᓂ ᐊᔾᔨᒋᓐᖏᑕᖓᓂ ᓴᖅᑭᑦᑎᔪᖃᕈᓐᓇᕐᒪᑦ.  
 
ᐱᓗᐊᖅᑑᑎᒋᔭᕋ ᐱᒻᒪᕆᐅᑎᒋᔭᕋᐃᓛᒃ ᑖᓐᓇ 
ᐋᔩᖃᑎᖃᖃᑦᑕᕆᐊᖃᕐᓂᖅ 
ᑐᑭᓯᐅᒪᖃᑦᑕᐅᑎᒌᒋᐊᖃᕐᓂᖅ 
ᐅᖃᓪᓚᐅᑎᖃᖃᑦᑕᑎᐊᕆᐊᖃᕐᓂᖅ ᑕᐃᒪᓐᖓᓕᒫᖅ 
ᖃᐅᑕᒫᖅ. ᐊᒻᒪᓗᑦᑕᐅᖅ, ᑕᒪᓐᓇ ᐃᓗᓕᖃᕆᓪᓗᓂ 
ᑐᓴᐅᒪᖃᑦᑕᐅᑎᓂᐅᑉ ᐃᓗᐊᓂ 
ᖃᐅᔨᒪᑦᑎᐊᕐᓇᓂᖅᓴᐅᒻᒪᑦ 
ᖃᓄᐃᓕᐅᓕᕋᓗᐊᕐᒪᖔᑕ ᐃᖅᑲᓇᐃᔭᖅᑏᑦ, 
ᐊᒻᒪᓗᑦᑕᐅᖅ ᓴᖅᑭᑦᑕᕆᐊᖃᖅᑕᖏᑦ ᑕᕝᕙᓂ 
ᐃᖅᑲᓇᐃᔭᕐᕕᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᐱᖓᔪᐊᓐᓂ 
ᐊᐱᖅᑯᓯᑲᓐᓂᖅ, ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ 
ᓯᕗᓕᖅᑏ ᑖᔅᓱᒥᖓ ᑭᐅᕋᑖᕋᕕᑦ. 
ᑭᐅᔾᔪᑎᒋᕋᑖᖅᑕᐃᑦ ᐃᓱᒪᒋᓪᓗᒍ 
ᐊᐱᕆᔪᒪᓕᕐᒥᔭᒋᑦ, ᑕᕝᕙᓂ ᒥᓂᔅᑕᓄᑦ 
ᑲᑎᒪᕕᖕᒦᖃᑎᑎᑦ ᒥᓂᔅᑕᐅᖃᑎᒋᔭᑎᖏᓛᒃ 
ᓯᕗᓕᖅᑎᐅᕕᒋᒻᒥᒐᕕᒋᑦ; ᑕᐃᒪᓐᓇᓴᐃᓐᓇᖅ 
ᐃᓕᖅᑯᓯᖃᖅᑐᒋᒐᓱᒋᕕᒌᑦ, ᓲᕐᓗ, 
ᐅᖃᐅᓯᕆᑲᐃᓐᓇᖅᑕᑎᓐᓂ ᐃᖅᑲᓇᐃᔭᖅᑎᓄᓪᓗ 
ᐱᖅᑯᓯᕆᖃᑦᑕᑕᓐᓂ? ᖁᔭᓐᓇᒦᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. 
ᓯᕗᓕᖅᑎ ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪᓐᓇᑦᑕᐅᖅ ᓱᓕ. ᑭᓯᐊᓂᑦᑕᐅᖅ 
ᐊᕗᓐᖓᕆᐊᒃᑲᓐᓂᕐᕕᖃᖅᑐᖅ ᑖᓐᓇ. 
ᑕᐃᒪᓐᖓᓕᒫᖅ ᐱᒻᒪᕆᐅᔫᑎᒋᔭᕋ 
ᑐᓴᐅᒪᖃᑎᒌᑦᑎᐊᕐᓂᖅ.  
 
ᑕᕝᕙ ᑖᒃᑯᐊ ᒥᓂᔅᑕᐅᖃᑎᒋᔭᒃᑲ ᑕᐃᒪ 
ᖃᓄᐃᓕᐅᕐᒪᖔᑕ ᐊᑐᓂ ᑐᓴᐅᒪᖃᑎᒌᒃᖢᑕ 
ᑭᓯᐊᓂ ᑕᒪᓐᓇ ᑲᑐᔾᔨᖃᑎᒌᓐᓂᕗᑦ 
ᑕᑯᔅᓴᐅᑦᑎᐊᕈᓐᓇᕐᒪᑦ. ᐊᒻᒪᓗ ᐱᔭᕆᐊᖃᖅᑕᕗᑦ 
ᐱᓕᕆᔭᕆᐊᖃᖅᑕᕗᑦ ᑕᒪᑉᑕ ᐃᓗᐊᓃᑦᑐᑦ ᑖᒃᑯᐊ 
ᑲᔪᓯᑦᑎᐊᕋᓗᐊᕐᒪᖔᑕ ᑐᓴᐅᒪᖃᐅᑦᑕᐅᑎᑦᑎᐊᕈᑦᑕ 
ᐱᒻᒪᕆᐅᒻᒪᑦ.  
 
ᐊᒻᒪᑦᑕᐅᖅ, ᓱᓕ ᐃᓚᒋᐊᕈᒪᔭᕋ ᐆᒥᖓ, 
ᐃᒃᓯᕙᐅᑖᖅ, ᓯᕗᓕᖅᑎᐅᑎᓪᓗᖓ ᑖᒃᑯᐊ 
ᒥᓂᔅᑕᕆᔭᒃᑲ ᐱᓕᕆᖃᑎᒋᓪᓚᕆᖃᑦᑕᕋᒃᑭᑦ. ᑖᒃᑯᐊ 
ᐱᔪᒪᔭᖏᑦ ᐱᓗᐊᖅᑐᒥ ᑲᑎᒪᑎᓪᓗᑕ 
ᕿᓂᕐᕕᒋᓲᒃᑲ. ᓇᓪᓕᐊᑦ ᐅᓄᕐᓂᖅᓴᐃᑦ ᐆᒥᖓ 
ᐊᖏᖃᑎᖃᖅᐸᑦ, ᑖᔅᓱᒥᖓ ᕿᓂᓲᖑᒐᒪ. ᑖᒃᑯᐊ 
ᐊᖏᕈᑎᒋᔭᐅᔪᑦ ᐅᓄᕐᓂᖅᓴᐅᖅᐸᑕ ᑕᐃᒪ ᑖᓐᓇ 
ᑲᔪᓯᑎᑦᑕᕆᐊᖃᖅᐸᕋ.  
 
ᑕᐃᒪᓐᓇᑦᑕᐅᖅ 
ᑐᓴᐅᒪᖃᑦᑕᐅᑎᑦᑎᐊᕆᐊᖃᕈᑎᒋᓗᐊᕐᒥᔭᖓ 
ᐊᒥᓲᓛᓄᑦ ᓂᕈᐊᖅᑕᐅᔪᖅ ᓲᕐᓗ ᖃᓪᓗᓈᑎᑐᑦ 
ᐅᖃᕈᒃᑯᑦ ᑖᓐᓇ ᐊᐅᓚᑦᑎᔨᐅᓂᕆᖃᑦᑕᖅᑕᕋ 
ᑲᑎᒪᑎᓪᓗᑕ ᐃᓗᐊᓂ. ᐄ, ᑕᐃᒪᓐᓇᑦᑎᐊᖅᑕᐅᖅ  

ᓱᓕ ᑐᓴᐅᒪᖃᑦᑕᐅᑎᓂᖅ ᐅᖃᓪᓚᖃᑎᒌᖃᑦᑕᕐᓂᖅ 
ᐳᓛᖃᑎᒌᖃᑦᑕᕐᓂᖅ ᐊᓪᓚᒡᕕᒃᑎᓐᓄᑦ ᐃᓛᓐᓂ 
ᐳᓛᕆᐊᖃᑦᑕᐅᑎᖃᑦᑕᕋᑦᑕ. ᒪᑐᐃᖓᓂᖅ 
ᑕᐃᒪᓐᖓᓕᒫᖅ ᑖᒃᑯᓄᖓ ᒥᓂᔅᑕᐅᓂᓐᓄᑦ 
ᑐᓴᐅᒪᑎᑦᑎᖃᑦᑕᖅᐳᖓ ᐅᖃᖅᓯᒪᖃᑦᑕᖅᑐᖓ: ᐄ, 
ᐅᖃᖃᑎᒋᔭᐅᔪᒪᓕᑐᐊᕈᒪ ᐊᓪᓚᕝᕕᒻᒪ ᒪᑐᖓ 
ᒪᑐᓯᒪᓚᐅᖅᓯᒪᔾᔮᖏᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᖁᔭᓐᓇᒦᒃ, 
ᒥᔅᑕ ᓂᖏᐅᖓᓐ. ᒫᓐᓇ ᐊᑎᖁᑎᖃᕈᓐᓃᕋᒪ. ᒥᔅ 
ᐅᒡᔪᖅ.  
 
ᐅᒡᔪᖅ: ᖁᔭᓐᓇᖅᑯᑎᑦ, ᐃᒃᓯᕙᐅᑖᖅ. ᓂᕈᐊᕐᒪᑕ 
2008-ᒥ ᓯᕗᓕᖅᑎᓐᖑᖅᑎᑕᐅᒐᕕᑦ ᐊᒥᓱᑦ ᐊᕐᓇᑦ 
ᖁᕕᐊᓱᑦᑐᑦ, ᐊᕐᓇᒥᑦ ᓯᕗᓕᖅᑎᖃᓕᕋᑉᑕ, 
ᖁᔭᓕᒻᒪᕆᑦᑐᒍᑦ.  
 
ᓯᕗᓕᖅᑎᖃᓕᓵᓐᓈᖅᖢᑕ ᐃᓄᐃᓐᖒᖅ 
ᖃᐅᔨᓴᖅᑕᐅᓂᐊᕐᒪᑕ ᖃᓄᒃᑲᓐᓂᖅ 
ᖃᓄᒃᑲᓐᓂᐊᓐᓄ ᐃᒃᐱᒋᓯᒪᓕᕋᑉᑕ 
ᓄᓇᕗᒻᒥᐅᑕᐅᔪᒍᑦ ᖃᐅᔨᓴᖅᑕᐅᖑᖅᑐᒍᑦ.  
 
ᑖᒃᑯᐊᓗ ᖃᓄᒃᑲᓐᓃᕐᓂᖅ ᑐᑭᓯᓇᓱᐊᖅᑐᑦ 
ᑐᐊᕕᐅᖅᑰᖅᖢᑎᑦ ᓄᓇᓕᓐᓄᑦ ᑎᑭᓪᓗᑎᑦ 
ᑐᐊᕕᐅᖅᖢᑎᑦ. ᑕᐃᒪᐃᓐᓂᓪᓗ ᐅᖃᐅᓯᕆᔭᐅᔪᓂᑦ 
ᑐᓵᖅᑰᖏᓪᓗᑎᑦ.  

ᑎᐊᑦᓇᐃᑎᓪᓗᒋᑦ ᑖᓐᓇ ᑕᒪᑉᑕ ᓴᖅᑭᖅᑯ. ᑖᓐᓇ 
ᐊᐱᖅᑯᑎᒋᔪᒪᔭᕋ, ᓱᓇᐅᕙ ᓱᒃᑰᕙᑦ ᑕᒪᑉᑕ? 
ᖁᔭᓐᓇᒦᒃ, ᐃᒃᓯᕙᐅᑖᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᒡᔪᖅ. ᓯᕗᓕᖅᑎ 
ᐄᕙ ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᑕᐃᒪᓐᖓᓕᒫᖅ ᓂᕈᐊᖅᑕᐅᓚᐅᖅᑎᓪᓗᑕ 
ᖃᓄᒃᑲᓐᓂᖅ ᐊᖏᓂᖅᐹᖑᓚᐅᖅᑐᖅ ᒐᕙᒪᐅᑉ 
ᐃᓗᐊᓂ ᐊᐅᓚᓂᕆᔭᖓᓄᑦ ᐃᓄᓐᓂᒃ 
ᐃᓚᐅᑎᑦᑎᓇᓱᐊᕐᓂᐅᑉ ᐃᓗᐊᓃᑦᑐᒥᒃ. 
 
ᓄᓇᓕᓕᒫᑦᑎᐊᑦ ᐳᓚᕋᖅᑕᐅᓚᐅᕐᒪᑕ. ᑕᖅᑳᓐᖓᑦ 
ᓯᓚᑎᑦᑎᓃᓐᖔᖅᑐᒥᒃ ᐃᖅᑲᓇᐃᔭᖅᑎᑦᑎᓚᐅᖅᑐᒍᑦ 
ᒐᕙᒪᒃᑯᑦ ᐃᓚᒋᖏᑕᖓᓂᒃ. ᓲᖃᐃᒻᒪᑦ ᒐᕙᒪᒃᑯᑦ 
ᐃᓗᐊᓃᑦᑐᒥᒃ ᐊᐱᖅᓱᖅᑎᑦᑎᒐᓗᐊᕐᕈᑦᑕ 
ᑕᐅᑐᑦᑕᐅᓇᔭᓚᐅᕐᕋᑦᑕ: ᐄ, ᐅᑯᐊ ᒐᕙᒪᒃᑯᑦ 
ᐃᓚᒋᒐᒥᔾᔪᒃ ᐱᔪᒪᔭᖏᓐᓂᒃ ᑭᓯᐊᓂ 
ᓴᖅᑭᑦᑎᓂᐊᖅᑐᑦ. ᐃᒪᐃᓕᐅᖅᑕᐅᔪᒪᓇᑕ 
ᒐᕙᒪᒃᑯᓐᓃᓐᖔᓐᖏᑦᑐᒥᒃ ᐅᖃᐅᔾᔨᔨᒥᒃ ᐱᓚᐅᕋᑦᑕ. 
ᐊᒻᒪᓗᒃᑕᐅᖅ, ᑕᒫᓐᖓᑦ ᓄᓇᓕᓐᓂᒃ 
ᐊᑦᔨᒌᖏᑦᑐᓂᒃ ᐱᓗᐊᖅᑐᒥᒃ ᐃᓄᒃᑎᑐᑦ ᐅᖃᓲᓂᒃ 
ᑕᒫᓂ ᓄᓇᕗᑦ ᑲᓇᓐᓇᖓᓂ 
ᐃᓚᐅᑎᑦᑎᑦᑎᐊᓚᐅᖅᖢᑎᒃ. ᓄᓇᓕᓐᓄᑦ 
ᓇᕈᕙᑦᖢᑎᒃ, ᑲᑎᒪᑎᑦᑎᕙᑦᖢᑎᒃ, ᐊᒻᒪᑦᑕᐅᖅ 
ᒪᒃᑯᓂᖅᓴᐃᑦ ᒪᑯᐊ ᖃᕆᓴᐅᔭᓕᕆᓲᑦ 
ᒪᒃᑯᓗᐊᖏᑦᑑᒐᓗᐊᓪᓗ ᖃᕆᓴᐅᔭᒃᑯᑦ 
ᖃᐅᔨᒋᐊᕐᕕᐅᖃᑦᑕᓚᐅᕐᒪᑕ, ᓈᓚᐅᑎᒃᑰᐸᑦᖢᑎᓪᓗ, 
ᐱᕕᖃᑦᑐᑦ ᐊᑯᓂᐅᓚᐅᖅᑐᑦ. ᐃᓚᖏᑦ ᓄᓇᓕᓐᓄᑦ 
ᑎᑭᑦᑐᓇᓐᖏᑦᑕᕌᖓᑦ ᓯᓚ ᐱᓪᓗᒍ, ᖃᖓᓐᖑᖅᐸᑦ 
ᑭᖑᓂᐊᒍᑦ ᓯᓚ ᐱᐅᓯᒑᖓᑦ ᑕᐃᑯᖓ 
ᐅᐸᑦᑕᐅᕙᑦᖢᑎᒃ. ᖃᐅᔨᓴᕐᓂᖅ ᓱᕐᓗ ᐃᒃᑯᐊ ᑭᓱᒥᒃ 
ᐃᓕᓐᓂᐊᕐᓂᕐᒥᓐᓄᑦ ᑐᓐᖓᕕᖃᑦᖢᑎᒃ 
ᖃᐅᔨᓴᕆᐊᖅᑐᖃᑦᑕᖅᖢᑎᑐᑦ ᑕᐃᒪᐃᑦᑑᓚᐅᖏᒻᒪᑦ. 
 
ᐃᓄᓐᓂᓪᓕ ᑐᓴᕋᓱᓚᐅᕐᒪᑕ ᖃᓄᖅ ᐃᓄᐃᑦ 
ᓄᓇᕗᑦᒥᐅᑦ ᐱᔪᒪᒻᒪᖔᑕ. ᐱᓗᐊᖅᑐᒥᒃ ᐅᑯᐊ 
ᐱᖓᓱᑦ ᐊᐱᖅᑯᑕᐅᓚᐅᖅᑐᑦ ᓄᓇᕗᑦ ᒐᕙᒪᖓ 
ᐱᓪᓗᒍ: ᓄᓇᕗᑦ ᒐᕙᒪᖓ ᐊᐅᓚᑦᑎᐊᖅᐹ? 
ᐊᐅᓚᑦᑎᐊᖏᓐᓂᖃᑉᐸᑦ, ᖃᓄᐃᓕᒃᑲᓂᕐᕕᒃᓴᖃᑉᐸ, 
ᖃᓄᐃᓕᒃᑲᓐᓂᕆᐊᖃᑉᐱᑕ ᓄᓇᕗᑦ ᒐᕙᒪᒃᑯᖏᑦ? 
ᐊᒻᒪᒃᑕᐅᖅ, ᑭᓱ ᐊᑑᑎᖃᖏᑎᐊᒻᒪᕆᑦᑐᖅ 
ᑲᔪᓯᑎᑕᐅᖏᓐᓇᖅᐸ ᓄᓇᕗᑦ ᒐᕙᒪᒃᑯᖏᓐᓂᒃ? 
ᑖᒃᑯᓂᖓ ᑐᓴᕈᒪᓗᐊᓚᐅᕋᑦᑕ.  
 
ᐊᒻᒪᓗ ᐅᑎᖅᓯᒪᓕᖅᑎᓪᓗᒋᑦ ᑕᐃᒃᑯᐊ 
ᖃᐅᔨᓴᓚᐅᖅᑐᑦ ᐃᑦᔪᔪᒻᒪᕆᐊᓘᓚᐅᖅᑐᑦ ᐸᐃᑉᐹᑦ 

ᑭᒡᒍᓯᕆᔭᐅᔪᑦ. ᐊᒻᒪᓗ ᖁᔭᓕᔪᑦ ᐅᓄᓚᐅᖅᑐᑦ 
ᑕᐃᒫᒃ ᐊᐱᕆᔭᐅᒐᒥᒃ ᐃᓱᒪᒋᔭᒥᓐᓂᒃ ᓄᓇᕗᑦ 
ᒐᕙᒪᒃᑯᖏ ᖃᓄᐃᓕᐅᒃᑲᓐᓂᕆᐊᖃᒻᒪᖔᑕ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂᒃ 
ᐊᐱᖅᑯᑎᒃᑲᓐᓂᖅ, ᒥᔅ ᐅᒡᔪᖅ. 
 
ᐅᒡᔪᖅ: ᐄ, ᑖᑉᓇ ᓯᕗᓕᖅᑎ ᐅᖄᓪᓚᒻᒪᑦ 
ᐅᖃᐅᕼᐃᖃᖃᑦᑕᕐᒪ devolution-ᒥᒃ, 
ᒐᕙᒪᑐᖃᒃᑯᓐᖒᖅ ᐋᔩᖃᑎᒋᔭᐃᑦ ᑖᑉᓱᒥᖓ 
ᐱᒋᐊᖅᐸᓕᐊᓪᓗᓂ. ᒐᕙᒪᑐᖃᒃᑯᓐᓄᑦ 
ᐊᕼᐃᖏᓐᓂᖅᑕᐅᖅ ᑖᑉᓱᒪ ᐊᕼᐃᐊᒍᑦ 
ᑲᒪᒋᔭᖃᖅᐹ? ᑕᐃᕼᐃᔪᓐᓇᖅᐸ ᑎᕼᐊᒪᓂᓪᓘᓐᓃᑦ 
ᐱᖓᕼᐅᓂᓪᓘᓐᓂᑦ ᑖᑉᕼᐅᒪ ᐊᕼᐃᐊᓂᒃ? 
ᖁᔭᓐᓇᒦᒃ, ᐃᒃᕼᐃᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒡᔪᖅ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᕆᕙᕋ ᑖᒃᓱᒥᖓ 
ᐊᐱᕆᒻᒪᖓ. ᑕᒪᓐᓇ ᓇᒻᒥᓂᖅ 
ᐊᐅᓚᑦᓯᒍᓐᓇᖅᓯᕙᓪᓕᐊᓂᖅ ᐱᒻᒪᕆᐅᔪᖅ. 
ᐊᒻᒪᑦᑕᐅᖅ ᐅᓄᖅᑐᒻᒪᕆᓐᓂᒃ ᑖᒃᑯᓂᖓ 
ᒐᕙᒪᑐᖃᒃᑯᓐᓂᑦ ᐱᓕᕆᖃᑎᖃᖃᑦᑕᕐᒥᒐᑦᑕ 
ᐱᓗᐊᖅᑐᒥᒃ ᑭᓱᑐᐃᓐᓇᐃᑦ ᓴᖅᑭᑦᑕᕌᖓᑕ 
ᐅᖃᐅᑎᒋᔭᕆᐊᓕᑉᐳᑦ ᒐᕙᒪᑐᖃᒃᑯᓐᓄᑦ. ᓲᕐᓗ, 
ᑕᐃᒪ ᐃᓪᓗᓕᕆᓂᖅ ᑕᒪᓐᓇ ᓴᖅᑭᑎᓪᓗᒍ 
ᑐᑭᓯᑎᑦᑎᑎᐊᕐᕆᐊᖃᓚᐅᕐᒥᒐᑦᑕ 
ᓇᒦᓐᓂᕆᔭᑦᑎᓐᓂᒃ ᑕᒪᑐᒪ ᒥᒃᓵᓄᑦ. ᐊᒻᒪᑦᑕᐅᖅ, 
ᐃᓛᒃ ᑕᒪᓐᓇ ᐃᓕᓐᓂᐊᕐᓂᖅ ᓄᓇᕗᑦᒥ 
ᐱᒻᒪᕆᐅᓂᖓᓂᒃ 
ᑐᑭᓯᑎᑦᑎᓇᓱᑦᑎᐊᖏᓐᓇᓱᖑᒋᕗᖓ 
ᐱᒻᒪᕆᐅᓂᕆᔭᑦᑎᓐᓂᒃ ᓇᐅᒃᑯᑦ ᐱᓗᐊᖅᑐᒥᒃ 
ᖃᓪᓗᓈᑎᑐᑦ ᐅᖃᕈᒃᑯᑦ, Training and Skills 
Development ᑕᒪᒃᑯᐊ. 
 
ᐊᒻᒪᑕᐅᖅ, ᑕᐃᒪᓐᖓᓕᒫᖅ ᖃᑯᒍᓐᖑᕌᖓᑦ 
ᐅᖃᓪᓚᖃᑎᒌᓐᓇᓲᒃᑲ. ᐊᒻᒪᓗ ᐋᑐᕚᒨᕋᖓᒪ 
ᑲᑎᒪᖃᑎᒋᔪᓐᓇᑕᒃᑲ ᓇᓕᐊᒃ ᐊᑐᐃᓐᓇᐅᓂᖏ 
ᒪᓕᒃᖢᒋᑦ ᑲᑎᒪᖃᑎᒋᓇᓱᓱᒃᑲ. ᑕᒪᓐᓇ 
ᑐᓴᐅᒪᖃᑦᑕᐅᑎᓂᖅ ᐅᖃᓪᓚᖃᑎᒌᒍᓐᓇᑎᐊᕐᓂᖅ 
ᒪᑐᐃᖓᑦᑎᐊᕐᓂᖅ ᐱᒻᒪᕆᐅᔪᑎᒋᒐᒃᑯ 
ᒐᕙᒪᑐᖃᒃᑯᓐᓂᒃ. ᐊᒻᒪᓗ ᐱᓗᐊᖅᑐᒥᒃ ᑕᐃᓐᓇ  

ᒪᓕᒐᓕᐅᕐᕕᔾᔪᐊᒥ ᑭᒡᒐᑐᖅᑎᒋᔭᕗᑦ, ᓕᐊᓇ, 
ᑕᐃᒪᓐᖓᓕᒫᖅ ᑕᖅᑭᑕᒫᑦ ᖃᓪᓗᓈᑎᑐᑦ ᐅᖃᕈᒃᑯ, 
ᐅᖄᓚᖃᑎᒌᓱᕗᑦ ᐊᑯᓚᐃᑦᑐᓂᒃ ᐊᒻᒪᓗ 
ᖁᕕᐊᓱᑉᐳᖓ ᑐᓐᖓᓇᐃᓐᓇᓲᖑᒻᒪᑕ 
ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑏᑦ ᐅᖃᑦᑎᓪᓗᒋᑦ 
ᖃᖓᑐᐃᓐᓇᓕᒫᑦᑎᐊᖅ ᐅᖃᓪᓚᖃᑎᖃᕈᒪᓕᕈᕕᑦ 
ᐅᖄᓚᐅᑎ ᑕᕝᕙ ᐊᑐᐃᓐᓇᐅᕗᖅ. 
ᐃᒪᐃᓕᔭᐅᖃᑦᑕᕋᒪ ᖁᔭᓕᕗᖓ. 
 
ᐊᒻᒪᓗ ᐃᓚᖏᑦ ᐱᓕᖃᑎᒋᓲᕆᒻᒥᔭᕗᑦ 
ᑎᑎᖅᑲᑎᒍᑦ ᐊᑦᔨᒌᖏᑦᑐᑎᒍᑦ ᑕᒪᓐᓇ 
ᐱᒻᒪᕆᐅᒻᒪᑦ, ᐃᓚᐅᓪᓗᑎᑦᑕᐅᖅ ᒐᕙᒪᑐᖃᒃᑯᑦ. 
ᐊᒻᒪᓗ ᓱᓕᑦᑕᐅᖅ ᐃᓄᐃᑦ ᑲᑐᔾᔨᖃᑎᒌᖏᑦ 
ᑕᐃᒪᓐᓇᑦᑕᐅᖅ ᐊᒃᑐᐊᖏᓐᓇᕆᐊᖃᕐᓂᕐᕗᑦ 
ᐱᓕᕆᓂᕗᑦ ᒪᓕᓪᓗᒍ ᑐᑭᓯᐅᒪᑎᑦᑎᓂᖅᐳᑦ 
ᖃᓄᐃᓕᐅᕋᓱᓐᓂᑎᓐᓂᒃ ᑐᓴᐅᒪᖃᑦᑕᐅᑎᓂᖅ 
ᑐᓴᖅᐸᓪᓕᐊᖔᕐᓗᑕ ᐊᒻᒪ 
ᑐᓴᖅᑎᑦᑎᕙᓪᓕᐊᖔᕐᓗᑕ. ᐱᒻᒪᕆᐅᒻᒪᑦ ᓄᓇᕗᑦ 
ᑐᓐᖓᕕᒃᑯᓐᓂᑦ ᑕᐃᒪᓐᖓᓕᒫᖅ ᖃᖓᓐᖑᕌᖓᑦ 
ᑲᑎᖃᑎᒌᓐᓇᓱᕆᒻᒥᔭᕗᑦᑕᐅᖅ. ᐱᓗᐊᖅᑐᒥᒃ ᑖᓐᓇ 
ᐊᖏᔪᖅᑳᖓᓐ. 
 
ᐊᒻᒪᓗᒃᑕᐅᖅ ᑕᑲᓇᓂ ᒐᕙᒪᓕᕆᔨᒃᑯᑦ 
ᐊᓪᓚᒡᕕᖓᓂᑦᑐᑦ ᐃᖅᑲᓇᐃᔭᖅᑎᒃᑕ ᑕᖅᑭᑕᒫᑦ 
ᓄᓇᕗᑦ ᑐᓐᖓᕕᒃᑯᓐᓂᑦ ᑲᑎᒪᖃᑎᖃᓲᑦ 
ᐃᖅᑲᓇᐃᔭᖅᑎᖏᓐᓂᒃ. ᓲᕐᓗ, ᐃᖅᑲᓇᐃᔭᖅᑎᕗᑦ 
ᑲᑎᒪᖃᑎᒌᖏᓐᓇᖅᖢᑎᒃ. ᐊᒻᒪ ᓱᓕᑦᑕᐅᖅ 
ᑕᐃᒪᓐᓇ ᑕᑲᓇᓂ ᒐᕙᒪᓕᕆᔨᒃᑯᓐᓂ ᑕᑲᓄᖓ 
ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑎᖏᓐᓄᑦᑕᐅᖅ 
ᑕᐃᒪᓐᖓᓕᒫᖅ ᖃᐅᔨᓇᓱᒃᓯᒪᐃᓐᓇᖃᑦᑕᖅᑐᑦ. 
ᑕᒪᒃᑯᓂᖓ ᐱᓗᐊᖅᑐᒥᒃ, ᖃᓄᖅ ᑐᒃᓯᒋᐊᕐᓂᐅᑉ 
ᒥᒃᓵᓄᑦ.  
 
ᖁᔭᓐᓇᒦᒃ, ᐃᒃᓯᕙᐅᑖᖅ. ᑭᐅᑦᑎᐊᖂᕋᓗᐊᖅᐸᒋᑦ, 
ᑭᐅᑦᑎᐊᖏᒃᑯᒃᑭᑦ ᐊᐱᕆᖅᑲᓐᓂᕈᓐᓇᖅᐹᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᒻᒪ ᐱᖓᔪᐊᓂᒃ 
ᐊᐱᖅᑯᓯᒃᑲᓐᓂᖅ, ᒥᔅ ᐅᒡᔪᖅ. 
 
ᐅᒡᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, 
ᑕᓪᓕᒪᐃᓐᓇᓂᒎᖅ ᐊᐱᕆᔪᓐᓇᕋᑉᑕ. ᑖᒃᑯᐊ 
ᐅᑎᖅᑕᕐᕕᒋᔪᒪᖃᑦᑕᖏᓐᓇᒃᑭᓐ.  
 
ᑖᓐᓇᑦᑕᐅᖅ ᐱᖓᕼᐅᐊᑦ ᐊᐱᖅᑯᑎᒋᔪᒪᔭᕋ, ᑖᒃᑯᐊ 
ᐃᓄᐃᑦ ᑎᒥᑦ ᑖᑉᑯᐊᓗ ᓇᒻᒥᓂᖃᑦᑐᑦ  

ᐱᕚᓪᓕᕈᒪᓪᓗᑎᒃ ᐊᖅᑯᑎᓂᒃ ᓄᓇᕗᑦᒨᖓᐅᕈᓂᒃ, 
ᑐᓚᒃᑕᕕᓐᓄᓪᓗ ᐅᒥᐊᕐᔪᐊᕐᓄᑦ 
ᕿᓄᕼᐃᒪᖃᑦᑕᕐᒪᑕ: ᑖᓐᓇᓕ ᐅᒡᓗᒥ ᑕᐅᑐᑦᖢᒍ 
ᕼᐅᒦᓕᖅᐸ? ᑖᓐᓇ ᐊᐱᕆᒍᒪᔭᕋ ᓯᕗᓕᖅᑎ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᐄ, ᖁᔭᓐᓇᒦᒃ. ᑖᓐᓇ 
ᑕᐃᒪᓐᖓᑦ ᑖᒃᑯᐊ ᒥᓂᔅᑕᐅᔪᑦ ᑲᑎᒪᓚᐅᖅᑎᓪᓗᒋᑦ 
ᖃᖓᑦᑎᐊᖅ ᑕᖅᑭᐅᓚᐅᖅᑐᒥ ᓄᑖᓄᑦ 
ᐱᓕᕆᒃᑲᓐᓂᕆᐊᖃᕐᓂᐊᖅᑕᑎᓐᓄᑦ ᑖᒃᑯᓇᓐᖓᑦ 
ᑕᒪᑉᑕᒦᓐᖔᖅᑐᓂᒃ ᓴᖅᑭᑦᑎᑎᓪᓗᑕ ᑕᒪᓐᓇ 
ᐊᑭᑐᔫᑎᓂᒃ ᐊᒃᓱᕉᑎᖃᒃᑲᓐᓂᕆᐊᖃᓐᓂᖅ 
ᐊᑯᓂᒻᒪᕆᐊᓗᒃ ᐋᔩᕈᑎᒋᓚᐅᖅᑕᕗᑦ ᐱᒻᒪᕆᐅᓂᖓ, 
ᐱᒻᒪᕆᐅᔫᑎᒋᔭᐅᓂᖓ ᒪᓕᒃᖢᒍ. ᑕᒪᒃᑯᐊ ᓲᕐᓗ 
ᑐᓚᒃᑕᖅᕖᑦ, ᐅᒥᐊᕐᒧᑦ ᑐᓚᒃᑕᖅᕖᑦ, ᐅᒥᐊᕐᔪᐊᕐᓄᑦ 
ᑐᓚᒃᑕᖅᕖᑦ, ᐊᖅᑯᑏᑦ, ᖃᖓᑕᓲᒃᑯᕖᑦ. ᑕᒪᒃᑯᐊ 
ᐱᒻᒪᕆᐅᒻᒪᑕ.  
 
ᑕᐃᓐᓇᓕ ᓲᕐᓗ ᑕᐅᑐᓐᖑᐊᕐᓗᒍ 
ᖃᖓᒃᑲᓪᓚᐅᓕᖅᑐᖅ ᑕᖅᑭᒐᓴᐅᓕᖅᑐᑦ ᑖᓐᓇ 
ᒥᓂᔅᑕᐅᔪᖅ ᐃᖏᕐᕈᔪᓕᕆᓂᕐᒧᑦ 
ᐱᕙᓪᓕᐊᔪᓕᕆᓂᕐᒧᓪᓗ ᑕᑯᑎᑦᑎᓚᐅᖅᓯᒪᒻᒪᑦ 
ᐅᕙᑦᑎᓐᓂᒃ ᑲᑎᒪᔨᐅᔪᒍᑦ ᐊᒻᒪᓗᒃᑕᐅᖅ ᐃᖃᓗᐃᑦ 
ᑲᑎᒪᔨᖏᓐᓄᑦ ᖃᓄᖅ ᑕᐅᑦᑐᖃᕋᔭᕐᒪᖔᑦ ᑕᑉᐱᓐᓇ 
ᐃᖃᓗᐃᑦ ᒥᑦᑕᕐᕕᖓ ᐱᕈᕆᐊᖃᕐᓂᖓ. ᒫᓐᓇ 
ᒥᑭᒋᓗᐊᓪᓚᕆᒃᑲᑦᑎᒍ ᐸᒻᒥᐅᖃᑦᑕᕋᑦᑕ 
ᑕᐃᒪᓐᖓᓖᖅ ᓇᒡᒐᔾᔭᐅᒃᑯᑦ, ᐱᖓᔪᐊᒃᑯᑦ, 
ᐅᓪᓗᑐᐃᓐᓇᒃᑯᑦ ᐱᓗᐊᖅᑐᒥᒃ. ᑕᒪᓐᓇ 
ᐊᒃᓱᕈᓐᓇᕐᒪᕆᒻᒪᑕ ᐃᓚᖏᑦ ᑖᓐᓇ 
ᐱᓗᐊᖃᑕᐅᓪᓗᒍ ᐃᖃᓗᐃᑦ. ᐊᒻᒪᓗᒃᑕᐅᖅ ᑕᒪᒃᑯᐊ 
ᐊᑭᑐᔫᑏᑦ ᑐᓚᒃᑕᕐᕕᐅᓇᔭᖅᑐᑦ 
ᐃᑲᔫᑎᖃᕈᓐᓇᕐᒪᕆᒃᑲᓗᐊᕐᒪᑕ 
ᑮᓇᐅᔭᓕᐅᕐᓂᕆᔪᓐᓇᕋᔭᖅᑕᑎᓐᓄᑦ ᓱᕐᓗᖃᐃ 
ᑕᐅᑐᓐᖑᐊᕐᓗᒍ ᐃᖃᓗᒐᓱᓐᓂᐅᑉ ᒥᒃᓵᓄᑦ. ᑕᒪᒃᑯᐊ 
ᐃᓛᓐᓂᒃ ᑕᐅᕗᖓ ᐊᑯᑭᑦᑐᓄᑦ 
ᓂᐅᕋᐃᔭᖅᑐᖃᑦᑕᕐᒪᑕ ᓄᓇᕗᑦ ᐃᒪᖓᓂ 
ᐃᖃᓗᒐᓱᓚᐅᖅᖢᑎᒃ ᑐᓚᒃᑕᕐᕕᖃᖏᓂᑦᑎᓐᓄᑦ. 
ᑕᒪᒃᑯᐊ ᐱᒻᒪᕇᑦ ᐊᑭᑐᔫᑏᑦ ᐅᓄᖅᑐᑦ.  
 
ᐊᒻᒪᑦᑕᐅᖅ ᓇᓗᓇᓐᖏᑦᖢᓂ ᓇᒥᓂᑐᐊᖅ 
ᒐᕙᒪᐅᓪᓗᑕ ᓄᓇᕗᑦ ᒐᕙᒪᒃᑯᖏᑦᑕ 
ᑮᓇᐅᔭᖁᑎᖏᓐᓂᒃ ᑕᒪᕐᒥᒃ ᐊᑭᓕᖅᑕᐅᔪᓐᓇᖏᑦᑐᑦ. 
ᑮᓇᐅᔭᕗᑦ ᐅᓄᓐᖏᓗᐊᕐᒪᑕ ᐃᓱᖓ ᑕᑉᐸᓐᓇ. 
ᑭᓯᐊᓂᑦᑕᐅᖅ ᒫᓐᓇ ᑕᕝᕙᓂ ᑐᕌᒐᖅᑖᑦᑎᐊᕐᓂᖅ 
ᐃᓗᐊᓂ ᑐᕌᒐᐅᑉ ᐋᖅᑭᒋᐊᖅᑕᐅᓂᖓᓂ 
ᐅᐹᕆᔪᒪᔭᑦᑎᓐᓂ ᐱᒻᒪᕆᐊᓘᑎᒋᓕᓚᐅᖅᑕᕗᑦ 

ᐃᑲᔪᖅᑎᒌᖃᑎᖃᕆᐊᖃᕐᓂᑦᑎᓐᓂᒃ 
ᐱᓕᕆᖃᑎᖃᕆᐊᖃᕐᓂᑦᑎᓐᓂᒃ ᐱᓕᕆᕝᕕᐅᔪᓂᑦ 
ᐊᓯᖏᓐᓂᒃ. ᐱᓗᐊᖅᑐᒥᒃ ᓇᒻᒥᓂᖃᖅᑐᑦ 
ᑮᓇᐅᔭᓕᐅᖅᑎᐅᔪᑦ ᐊᒻᒪᓗᑦᑕᐅᖅ ᑲᓇᑕᐅᑉ 
ᒐᕙᒪᒃᑯᖏᑦ, ᑖᓐᓇ ᐱᓗᐊᖅᑐᒥᒃ P3-
ᖑᓇᕋᖅᑕᐅᔪᖅ ᓄᓇᕗᑦ ᒐᕙᒪᒃᑯᖏᑦ 
ᐱᓕᕆᖃᑎᖃᕐᓗᑎᒃ ᑎᒥᐅᔪᓂᑦ ᐊᓯᖏᓐᓂᒃ ᑖᓐᓇ 
ᐱᒻᒪᕆᐅᔫᑎᒋᕙᓪᓕᐊᓂᐊᖅᑕᕗᑦ.  
 
ᑮᓇᐅᔭᕗᑦ ᒥᑭᒡᓕᕙᓪᓕᐊᔪᓪᓗ ᑕᐅᑐᒡᓗᒋᑦ ᐊᒻᒪᓗ 
ᑖᓐᓇ ᑮᓇᐅᔭᖅᑖᕆᔪᓐᓇᖅᑕᑦᑕ ᐃᓱᐊ ᐊᒃᑭᓗᐊᕐᒪᑦ. 
ᐱᒻᒪᕆᐊᓘᔫᑎᒋᔭᕗᑦ ᐊᓯᑦᑎᓐᓄᑦ ᑕᖅᑲᐅᖓ 
ᒪᑐᐃᖓᔭᕆᐊᖃᓐᓂᑦᑎᓐᓄᑦ ᑕᒪᒃᑯᐊ 
ᓴᖅᑭᑉᐸᓪᓕᐊᓂᐊᖅᑐᑦ ᐱᒻᒪᕆᐅᔪᑦ ᐱᔭᕆᐊᖃᖅᑐᑦ 
ᓄᓇᕗᒻᒥ ᓴᖅᑭᑉᐸᓪᓕᐊᖁᓪᓗᒋᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᓯᕗᓕᖅᑏ. ᑎᓴᒪᖓᓐᓂᒃ 
ᐊᐱᖅᑯᓯᒃᑲᓐᓂᖅ, ᒥᔅ ᐅᒡᔪᒃ. 
 
ᐅᒡᔪᖅ: ᐄ ᓯᑕᒪᐅᑦᑕᐅᖅ ᑖᒻᓇ ᐊᐱᖅᑯᑎᒋᔪᒪᔭᕋ: 
ᐊᐅᔭᖅ ᐊᕐᓇᐃᑦ ᓂᐱᖏᑦ ᑲᑎᒪᑎᑦᑎᒻᒪᑕ 
ᕼᐃᕗᓕᐅᕐᓂᕐᒧᑦ, ᑖᒻᓇᓕ ᕼᐅᓇᒥᒃ 
ᕼᐊᖅᑭᑎᑦᑎᕙ? ᑕᐃᒃᑯᐊᑉᓗ ᖁᓪᓖᑦ ᐊᕐᓇᐃᑦ 
ᑲᑐᔾᔨᖃᑎᒌᑦ ᕼᐅᓇᒥᒃ ᕼᐊᖅᑮᕕᕼᐃ ᐊᑕᐅᒃᓯᐃᒃᑯᑦ 
ᕼᐃᕗᓪᓕᖅᐹᓪᓕᕐᓂᕐᒧᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐅᒡᔪᒃ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᑕᐃᒪᓐᖓᑦ ᐅᖃᓪᓚᒋᐊᖅᑐᓚᐅᖅᑎᓪᓗᖓ 
ᑲᑎᒪᓕᖅᑎᓪᓗᒋᑦ ᐊᕐᓇᐃᑦ ᑕᒡᕙᓂ, ᐊᒃᓱᒻᒪᕆᐊᓗᒃ 
ᐅᐱᒍᓱᓐᓂᖏᑦ ᑕᑯᒃᓴᐅᓚᐅᕐᒪᑕ. ᑕᑯᖅᑰᓚᐅᕐᒥᔭᑎᑦ 
ᑕᐃᑲᓂ ᑲᑎᒪᔨᐊᖅᑐᖃᑕᐅᑎᓪᓗᑎᑦ - 
ᓂᕈᐊᖅᑕᐅᖃᑎᒋᓯᒪᔭᕋ ᑖᓐᓇ 
ᖃᐅᖁᔭᐅᖃᑕᐅᓯᒪᓚᐅᕐᒪᑦ ᐃᓚᐅᖃᑕᐅᓪᓗᓂᓗ 
ᑕᐃᒫᒃ ᐱᕕᖃᓐᓂᕐᒥᓐᓂᒃ ᐱᕕᖃᖅᑎᑕᐅᓂᕐᒥᓐᓂᒃ.  
 
ᐊᕐᓇᐃᑦ ᓇᑭᓐᖔᖅᑐᑦ ᓄᓇᓕᓐᓂᒃ 
ᐊᔾᔨᒌᓐᖏᑦᑐᓂᒃ ᓄᓇᕗᒥᒃ, ᓄᓇᕘᑉ ᐊᓯᐊᓃᑦᑐᓂᒃ,  

ᓄᓇᕕᒃᒥᒃ, ᓛᐳᐃᑐᐊᒥᒃ, ᒐᕙᒪᑐᖃᒃᑲᓐᓂᓪᓗ 
ᐊᖓᔪᖅᑲᐅᑎᐅᔪᓂᑦ ᑎᑭᓯᒪᔪᖃᓚᐅᕐᒪᑦ 
ᐃᓚᐅᖃᑕᐅᓪᓗᑎᓪᓗ. ᓕᐅᓇ ᐊᒡᓘᒃᑲᕐᓗ 
ᐃᓚᐅᓪᓗᓂ, ᑕᐃᓐᓇ ᒪᓕᒐᓕᐅᖅᑎᕐᔪᐊᒥ 
ᑭᒡᒐᖅᑐᐃᔨᒋᔭᕗᑦ. ᓇᑭᓐᖔᕈᓘᔭᖅᑐᒻᒪᕆᐊᓘᓪᓗᑎᒃ 
ᑲᑎᒪᓂᖃᓚᐅᕐᒪᑕ.  
 
ᑕᒪᑐᒥᖓ ᐱᓗᐊᖅᑐᒥᒃ ᐃᓗᓕᖃᓚᐅᕐᒥᔪᖅ 
ᓯᕗᓕᖅᑎᐅᓂᖅ. ᓇᓗᓇᓐᖏᑦᑐᖅ ᐊᕐᓇᐃᑦ 
ᓯᕗᓕᖅᑎᐅᖏᓐᓇᐅᔭᓲᖑᔫᒐᓗᐊᑦ ᐊᖏᕐᕋᒥᓐᓂ 
ᓯᕗᓕᖅᑎᑦᑎᐊᕚᓘᕙᒃᖢᑎᒡᓗ ᓄᓇᓕᒥᓂᒡᓗᒃᑕᐅ 
ᓯᕗᓕᖅᑎᐅᓲᑦ. ᐊᒻᒪᑦᑕᐅᖅ, ᑖᓐᓇ ᓯᓚᑎᒃᑲᓐᓂᐊᒍᑦ 
ᐊᕗᖓᒃᑲᓐᓂᖅ ᓯᕗᓕᖅᑎᒧᑦ ᐊᒃᓱᕉᑎᖃᕋᓱᓐᓂᖅ 
ᐱᒻᒪᕆᐅᒋᔭᐅᓚᐅᕐᒪᑦ.  
 
ᐊᒻᒪᓗ ᓴᖅᑭᑕᐅᑦᑎᐊᓚᐅᖅᖢᓂ ᐃᒻᒥᒃ - 
ᐅᖃᑦᑐᖃᒻᒪᕆᓚᐅᕐᒪᑦ - ᐃᒻᒥᓂᒎᖅ 
ᓇᓗᖅᑯᑎᓗᐊᖃᑦᑕᕐᓂᕋᒥᒃ 
ᐃᑲᔪᕈᑎᒋᔪᓐᓇᕐᓂᕆᓚᐅᖅᑕᖓᑦ ᓄᓇᓕᓐᓂ 
ᓱᓇᐅᕝᕙ ᖃᒥᑎᓯᒪᓗᐊᕐᓂᕋᒥᐅᒃ ᐃᒻᒥᓂᖅ 
ᓇᓗᖅᑯᑎᓗᐊᒧᑦ. ᑕᐃᒪᓕ ᑲᑎᒪᔪᓃᓕᖅᖢᑎᒃ 
ᑲᔪᖏᖅᓱᖅᑕᐅᒃᑲᓐᓂᖅᖢᑎᒡᓗ 
ᑐᓴᖅᐸᓪᓕᐊᓪᓗᑎᓪᓗ ᐊᕐᓇᓂᒃ ᐊᓯᖏᓐᓂᒃ 
ᓯᕗᓕᖅᑎᐅᕙᒃᑐᓂᒃ, ᐊᒻᒪᓗ ᑕᑯᔪᒪᔭᒥᓐᓂᒃ 
ᓄᓇᒥᓐᓂ, ᐊᒻᒪᓗ ᓄᓇᕗᓕᒫᒥ 
ᓴᖅᑭᑎᑦᑎᕙᓪᓕᐊᑎᓪᓗᒋᑦ ᓯᕗᓕᖅᑎᐅᓂᐅᑉ 
ᒥᒃᓵᓄᑦ ᑲᔪᖏᖅᓴᐃᓂᖅᐹᓪᓕᓪᓚᕆᓚᐅᖅᑐᖅ. 
ᐊᒻᒪᓗ ᐱᔪᒪᓂᖃᓕᖅᐹᓪᓕᖅᖢᑎᒃ ᐊᕐᓇᐃᑦ ᐊᒥᓱᒃ. 
ᐅᖃᒻᒪᕆᓚᐅᖅᑐᑦ ᐃᓚᖏᑦ: ᐄ ᐊᖏᕐᕋᕈᒪ 
ᐅᑯᓂᖓ ᐱᓕᕆᓇᓱᒍᒪᓕᖅᑐᖓ. ᐃᒫᒃ 
ᓄᑭᑦᑖᖅᑎᑦᑎᓪᓚᕆᓚᐅᖅᑐᑦ ᓂᕆᐅᓇᓕᖅᖢᓂᓗ 
ᑭᖑᓪᓕᕐᒥᖃᐃ ᓄᓇᕗᑦ ᓂᕈᐊᕐᓇᓐᓂᖓᓂ 
ᓂᕈᐊᓐᓇᕐᓂᕐᒥᒃ ᓴᖅᑭᑦᑐᖃᓐᓂᖅᐸᑦ ᐊᕐᓇᐃᑦ 
ᐅᓄᕐᓂᖅᓴᐅᒐᔭᖅᐳᑦ. ᑖᔅᓱᒥᖓ ᐃᓚᖏᑦ 
ᓂᕆᐅᒻᒪᕆᓚᐅᕐᒥᔪᐃᑦ. 
 
ᐊᒻᒪᑦᑕᐅᖅ ᐊᓯᖏᓐᓂᒃ ᑕᒪᒃᑯᓂᖓ ᐊᕐᓇᐃᑦ 
ᐱᔪᓐᓇᕐᓂᕆᔭᖏᓐᓂᒃ ᓴᖅᑭᑦᑎᑦᑎᒻᒪᕆᓚᐅᕐᒪᑕ 
ᓴᓇᔪᓐᓇᓂᒃᑯᑦ ᐊᒡᒐᒧᑦ. ᐊᒻᒪᓗ ᖃᐅᔨᒪᓂᕆᔭᑎᒃ 
ᑕᕝᕗᖓ ᐊᒥᖅᑳᕈᑎᒋᓪᓗᒍ ᐊᕐᓇᐅᖃᑎᒥᓐᓄᑦ. 
ᐊᒻᒪᓗᑦᑕᐅᖅ ᖃᐅᔨᒪᔨᑖᒃᑲᓐᓂᖅᖢᑎᒃ, ᐄ, ᐃᓐᓇ 
ᖃᐅᔨᒋᐊᒃᑲᓐᓂᕐᕕᒋᔪᓐᓇᓕᖅᑕᕋ ᐃᒪᓐᓇᐃᑦᑐᒥᒃ 
ᖃᐅᔨᒋᐊᒃᑲᓐᓂᕈᒪᒍᒪ, ᓲᕐᓗ 
ᖃᐅᔨᒪᖃᑎᒌᓕᖃᑦᑕᐅᑎᓂᖅ, ᑕᒪᒃᑯᓂᖓ ᑖᓐᓇ 
ᐃᑲᔪᒻᒪᕆᓚᐅᕐᒥᔪᖅ ᐊᕐᓇᐃᑦ ᑲᑎᒪᓂᖓ 
ᐅᓄᖅᑐᒻᒪᕆᐋᓗᓐᓂᑦ ᐅᐱᒍᓱᓐᓂᕐᒥᑦ 
ᑭᓇᐅᓂᕐᒥᓐᓂᒃ ᐃᓅᓐᓂᕐᒥᓐᓂᒃ ᐊᒻᒪᓗ 
ᐅᐱᒍᓱᓐᓂᕐᒥᑦ ᕿᓯᓕᕆᔪᓐᓇᓂᕐᒥᓐᓂᒃ, 

ᑭᓯᓕᕆᔪᓐᓇᖅᓯᕚᓪᓕᓂᕐᒥᓐᓂᒃ, ᒥᖅᓱᕈᓐᓇᕐᓂᒻᒥᓂᒃ 
- ᓲᖃᐃᒻᒪ ᑕᑉᐱᑲᓂ ᑐᔪᕐᒥᕕᐅᑉ ᐃᓗᐊᓂᓘᓐᓃᑦ 
ᓇᑎᖓᓂ ᕿᓯᓕᕆᓚᐅᖅᑐᑦ. ᑕᐃᒃᑯᐊ ᕿᓯᒻᒥᑦ 
ᐊᑦᑐᖅᓯᓚᐅᖅᓯᒪᓐᖏᑦᑐᑦ ᐃᓚᖏᑦ 
ᐊᑦᑐᖅᓯᒪᔭᕆᐅᕋᒥ, ᐃᓗᒥᒍᑦ ᐅᐱᒍᓱᓕᖅᐹᓕᕐᓂᕐᒥᑦ 
ᐅᓄᖅᑐᓂᑦ ᑕᒪᓐᓇ ᓴᖅᑭᑦᑎᓚᐅᕐᒪᑦ. ᐊᒻᒪᓗ 
ᓂᕆᐅᓕᖅᖢᑎᑦ ᐊᑏᑐᖅ ᑕᐃᒪᐃᓐᓇᐃᑦᑐᑲᓐᓂᕐᓂᑦ 
ᓯᕗᓂᔅᓴᑎᓐᓂ ᑕᑯᓛᕆᕗᒍᑦ.  
 
ᐊᒻᒪᓗᑦᑕᐅᖅ ᐊᑐᐃᓐᓇᐅᓕᖅᐸᑕ, ᐃᒃᓯᕙᐅᑖᖅ, 
ᓴᖅᑭᑦᑎᓛᕋᒪ ᑕᕝᕙᓂ ᒪᓕᒐᓕᐅᕐᕕᒻᒥ 
ᐅᓂᒃᑳᓕᐊᖑᓯᒪᔪᓂᑦ ᑕᐃᒃᑯᐊ ᒥᔅᓵᓄᑦ 
ᑲᑎᒪᓂᐅᓚᐅᖅᑑᑉ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᑭᖑᓪᓕᖅᐹᒥ 
ᐊᐱᖅᑯᑎ, ᒥᔅ ᐅᒡᔪᖅ.  
 
ᐅᒡᔪᖅ: ᐄ, ᑖᓐᓇ ᑕᑉᓕᒫᑦ ᑭᖑᓪᓕᖅ 
ᐊᐱᖅᑯᑎᒋᓂᐊᖅᑕᕋ: ᑕᕝᕙᓂ 
ᐱᒋᐊᓕᖅᓵᒻᒪᕆᑦᑐᖓ ᐅᐱᕐᖔᖅ, ᑖᓐᓇ 
ᑲᒪᒋᖃᑕᐅᒋᐅᓚᐅᕋᒃᑯ ᑕᐃᓐᓇ Akitsiraq Law 
Program. ᐊᖏᖅᑕᐅᓐᖏᓪᓗᓂ ᒐᕙᒪᒃᑯᓐᓂ. ᑖᓐᓇ 
ᑐᒡᓕᕆᓂᐊᕋᓗᐊᕐᒪᒍ ᑖᒃᑯᓄᖓ Lawyer-
ᖁᑕᐅᓂᒧᑦ ᐃᓕᓴᐅᑎᒋᔭᐅᓂᐊᖅᑐᓂ.  
 
ᐅᓇ ᐊᐱᖅᑯᑎᒋᔭᕋ: ᓱᒻᒪᑦ ᐊᖏᖅᑕᐅᖏᑉᐸ? 
ᑖᓐᓇᓗ ᐱᕚᓪᓕᕈᑕᐅᓂᐊᕋᓗᐊᖅᑐᓂ, 
ᓯᕗᒧᕈᑕᐅᕚᓪᓕᕐᓂᐊᕋᓗᐊᖅᑐᓂ, 
ᒐᕙᒪᑐᖃᒃᑯᖑᖏᓐᖒᖅ ᑐᓂᔭᐅᔪᓐᓃᕋᓗᐊᕋᑉᑕ 
ᑮᓇᐅᔭᓂᑦ ᐃᑲᔫᑎᒧᑦ ᑖᑉᓱᒥᖓ. ᓱᒻᒪᓪᓕ 
ᓄᓇᕗᒃᑯᑦ ᒐᕙᒪᒃᑯᖏᑦ ᐃᑲᔪᓐᖏᑉᐸᑦ ᑖᑉᓱᒥᖓ? 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒡᔪᖅ. ᓯᕗᓕᖅᑎ 
ᐄᕙ ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᓇᓗᓐᖏᑐᖅᑕᐅᖅ ᐅᖃᖅᑲᐅᒐᒪ, ᐊᕐᓇᐃᑦ 
ᐅᐱᓐᓇᓂᕐᒧᑦ ᐱᕚᓪᓕᕈᑎᐅᓂᖏᓐᓂ - ᑕᐃᒃᑯᐊ 
ᐃᓕᓐᓂᐊᕇᖅᓯᓚᐅᖅᑐᑦ ᐊᕐᓇᐃᑦ 
ᐅᓄᖅᑐᒻᒪᕆᐅᓚᐅᕐᒪᑕ - ᓇᒻᒥᓂᖅᑕᐅᖅ  

ᐃᓅᓯᖏᓐᓂ ᐱᕚᓪᓕᕈᑎᒋᓚᐅᖅᑐᑦ ᐊᑭᑦᓯᕋᕐᒥ 
ᐃᓕᓐᓂᐊᓚᐅᖅᑐᑦ ᓇᓗᓇᓐᖏᑦᑐᖅ 
ᐃᑲᔫᑎᖃᓪᓚᕆᓚᐅᖅᑐᑦ.  
 
ᑖᓐᓇ ᐊᔅᓱᒻᒪᕆᐊᓗᒃ ᐊᒃᓱᕉᑎᒋᓯᒪᓚᐅᖅᑕᕗᑦ 
ᒐᕙᒪᐅᓪᓗᑕ. ᐃᓛᓐᓂ ᒐᕙᒪᐅᓪᓗᑕ ᐊᔪᕐᓇᖅᑐᓂᑦ 
ᓴᐱᕐᓇᑲᓴᑦᑐᓂᓪᓘᓐᓃᑦ 
ᐃᓱᒪᓕᐅᖅᓯᒪᔭᕆᐊᖃᓲᖑᒐᑦᑕ. ᑖᓐᓇᑦᑕᐅᖅ 
ᐃᓚᒋᔭᐅᓚᐅᖅᑐᖅ. ᑕᐃᒪᓐᓇ ᐃᓕᓐᓂᐊᓂᕐᒧᑦ 
ᐊᒃᓱᕉᑎᖃᕐᓂᖅᐳᑦ ᐱᓪᓗᒍ, ᑕᒪᓐᓇ 
ᐃᓕᓐᓂᐊᕐᓂᐅᖅ ᐃᓗᐊᓃᓐᓂᖓᓄᑦ ᐱᓪᓗᒍᑦᑕᐅᖅ 
ᐊᒃᓱᒻᒪᕆᐊᓗᒃ ᐃᓱᒪᔅᓴᖅᓯᐅᕈᑎᒋᓚᐅᖅᑕᕗᑦ. 
ᐱᓗᐊᖅᑐᒥᑦᑕᐅᖅ, ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ 
ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ, ᐊᑯᓂ ᑕᒪᓐᓇ 
ᐃᓱᒪᖅᓯᐅᕈᑎᒋᓚᐅᖅᑕᕗᑦ. ᑐᑭᓯᐅᒪᒐᓗᐊᒧᑦ 
ᐱᒻᒪᕆᐅᓂᖓᓂ. 
 
ᑭᓯᐊᓂᑦᑕᐅᖅ, ᑕᐃᒃᑯᐊ ᐊᑭᑦᓯᕌᖅ ᓯᕗᓪᓖᑦ 
ᐱᔭᕇᖅᓯᓚᐅᖅᑐᑦ ᒐᕙᒪᒃᑯᑦ ᑮᓇᐅᔭᓂᖏᓐᓂ 
ᐅᓄᖅᑐᒻᒪᕆᓐᓂᑦ ᐊᑐᓃᖅᖢᑎᑦ ᑕᒫᓂ 
ᐃᓕᓐᓂᐊᕐᕕᐅᓚᐅᕐᒪᑦ - ᐊᑐᓂ ᐃᓛᒃᑰᖓᔪᑦ 
ᓲᕐᓗᖃᐃ ᖃᓪᓗᓈᑎᑐᑦ ᐅᖃᕈᒃᑯ - 
ᐊᑐᓃᕐᓂᓴᐅᕐᓗᑎᐅᓚᐅᕐᒪᑕ. ᒫᓐᓇᓗ ᐱᓗᐊᖅᑐᒥ 
ᓂᕈᐊᖅᑕᐅᕋᑖᖅᑎᓪᓗᑕ ᓄᓇᕐᔪᐊᓕᒫᒥ ᑮᓇᐅᔭᖅ 
ᑲᑕᔅᓯᒪᔪᒧᑦ ᐃᓯᓚᐅᕋᑦᑕ ᒐᕙᒪᐅᔪᑎᒍ, ᓇᓗᓇᕋᓂ 
ᑮᓇᐅᔭᓂᑦ ᐅᓄᖅᑐᐋᓗᓐᓂᑦ ᖃᐃᑦᑎᔭᐅᔾᔮᖏᑦᑐᒍᑦ, 
ᑕᒪᓐᓇᓗ ᐃᓱᒪᒋᓪᓗᒍ. ᐊᒻᒪ ᓗᑦᑕᐅᖅ ᑖᒃᑯᐊ 
ᐋᖅᑭᑉᐸᒌᓚᐅᖅᑕᕗᑦ ᑕᒪᑉᑕ ᐃᓗᐊᓃᑦᑐᑦ 
ᐱᕕᔾᔪᐊᕆᔭᕗᑦ ᓯᕗᒧᐊᒍᑎᒋᓂᐊᖅᑕᕗᑦ 
ᐊᑐᓕᖅᑎᓐᓇᓱᓐᓂᐊᖅᑕᕗᑦ ᑕᐅᑐᒃᖢᒋᑦ, ᑖᒃᑯᐊ 
ᑕᐅᑐᑦᑎᐊᕆᐊᖃᓚᐅᕐᒥᒐᑦᑎᒍ.  
 
ᒫᓐᓇ ᒐᕙᒪᐅᔪᖅ ᓄᓇᕗᑦ ᒐᕙᒪᒃᑯᖏᑦ 
ᐊᒃᓱᕉᑎᖃᒻᒪᕆᑦᑐᑦ ᐃᓕᓐᓂᐊᓕᓵᖅᑐᑯᓗᓐᓂᑦ 
ᑕᑉᐸᐅᖓ ᖁᑦᑎᓐᓂᓕᓐᓄᑦ 12-ᓄᑦ, ᑖᓐᓇ 
ᐊᐅᓚᔾᔪᑦᑎᒋᔭᕆᐊᖃᕐᓂᑎᓐᓄᑦᑕᐅᖅ. ᓲᖃᐃᒻᒪᑦ 
ᑕᐃᒃᑯᐊ ᓱᕈᓯᓛᓂᑦ ᖁᑦᑎᖕᓂᖓᓄᑦ 12-ᒧᑦ 
ᑕᐅᕗᖓ ᐱᔭᕇᖅᑐᖅ ᐊᑭᑦᓯᕌᕐᒧᑦ, ᔫᓂᕘᓯᑎᒧᑦ 
ᑕᐅᕗᓐᖓᑦᑎᐊᕈᓐᓇᓛᕐᒪᑕ.  
 
ᐅᓄᖅᓯᕙᓪᓕᐊᓛᕐᒪᑕ ᐃᓕᓐᓂᐊᕐᓂᖃᑦᑎᐊᓂᕐᒧᑦ 
ᐸᕐᓇᑦᑎᐊᕈᑦᑎᒍ. ᑕᒪᓐᓇ ᐃᓱᒪᒋᓯᒪᒻᒥᔭᕗᑦ 
ᑕᒪᒃᑯᐊ ᐃᓕᓐᓂᐊᖅᑐᑦ 
ᑐᓐᖓᕕᒃᑕᑦᑎᐊᕐᕆᐊᖃᒻᒪᑕ ᐃᓕᓐᓂᐊᕐᓂᕐᒥᒃ. 
ᑕᐅᕗᖓ ᑲᔪᓯᑦᑎᐊᖁᓪᓗᒋᑦ ᐱᖁᔭᓕᐅᖅᑎᖑᕐᓗᑎᒃ 
ᐱᖁᔭᓕᕆᔨᓐᖑᕐᓗᑎᒃ, ᓘᑖᖑᕐᓗᑎᒃ, ᑕᒪᒃᑯᐊ 
ᐃᓕᓐᓂᐊᖅᓯᒪᓪᓚᕆᓐᓂᕐᒧᑦ ᐃᓕᓐᓂᐊᕐᕕᔾᔪᐊᑉ 
ᐃᓗᐊᓃᑦᑐᓄᑦ ᐃᓗᐊᓃᑦᑐᓂᒃ ᐱᔪᓐᓇᖁᓪᓗᒋᑦ.  

ᐊᒻᒪᓗᒃᑕᐅᖅ, ᑕᒪᓐᓇ ᐳᐃᒎᒪᖏᑎᐊᖅᑕᕗᑦ 
ᐱᕕᔾᔪᐊᖑᓂᖓ ᓄᓇᕗᑦ ᒐᕙᒪᒃᑯᖏᑦ.  
 
ᐊᒻᒪᓗ ᑖᒃᑯᐊ ᓯᕗᓕᖅᑎᐅᖃᑎᒃᑲ ᔫᑳᓐᒥ ᐊᒻᒪᓗ 
ᓄᓇᑦᑎᐊᕐᒥ ᑕᒪᑐᒪᓂ ᓄᓇᓂ ᐊᕕᑦᑐᖅᓯᒪᔪᓂ - 
ᓄᓇᕗᒻᒥᓘᓐᓃᑦ ᑕᒪᓐᓇ ᐋᖅᑭᒃᓯᒪᓪᓚᕆᖏᒻᒪᑦ - 
ᐃᓕᓐᓂᐊᕐᕕᔾᔪᐊᖅᑕᖃᕆᐊᖃᓐᓂᖓᓂᒃ ᒫᓐᓇ 
ᐋᔩᕈᑎᒋᓪᓚᕆᒃᑲᑦᑎᒍ. ᐃᖅᑲᓇᐃᔭᖅᑎᒃᑲ ᑕᕝᕗᓇ 
ᓄᓇᕗᑦ ᓯᓚᑦᑐᖅᓴᕐᕕᐅᑉ ᐃᓗᐊᓃᑦᑐᑦ, ᐊᒻᒪᓗ 
ᐃᓕᓐᓂᐊᖅᑐᓕᕆᓂᐅᑉ ᐃᓗᐊᓂ ᐊᖓᔪᖅᑲᐅᑏᑦ 
ᑖᒃᑯᐊ ᐋᔩᖃᑎᒌᖏᓐᓇᑐᑦ ᓱᓕ ᒫᓐᓇ ᑎᑭᑦᖢᒍ 
ᑕᒪᓐᓇ ᐃᓕᓐᓂᐊᕐᕕᔾᔪᐊᒧᑦ ᖃᓄᖅ 
ᓯᕗᒧᐊᒋᐊᕈᓐᓇᓂᑦᑎᓐᓂᒃ ᑕᒪᒃᑯᐊ ᐊᑐᖅᓯᒪᔪᑦ, 
ᐊᑐᖅᑐᓪᓗ ᓯᓚᑦᑐᖅᓴᕐᕕᐅᑉ ᐃᓗᐊᓂᑦᑐᑦ ᑕᐅᕗᖓ 
ᓯᕗᒧᐊᒍᑎᒋᒃᑲᓂᕐᓗᒋᑦ ᐱᕈᖅᐸᓪᓕᐊᓗᑎᒃ.  
 
ᓲᕐᓗ, ᒫᓐᓇᐅᔪᖅ ᐋᓐᓂᐊᓯᐅᖅᑎᓂᒃ 
ᓴᖅᑭᑦᑎᕙᓪᓕᐊᒐᑦᑕ ᓯᓚᑦᑐᖅᓴᕐᕕᐅᑉ ᐃᓗᐊᓂ. 
ᑮᓇᐅᔭᓕᕆᔨᐅᔪᓂᒃ ᓴᖅᑭᑦᑎᕙᓪᓕᐊᒐᑦᑕ 
ᓯᓚᑦᑐᖅᓴᕐᕕᐅᑉ ᐃᓗᐊᓂ, ᐃᓕᓴᐃᔨᐅᔪᓂᒃ 
ᓴᖅᑭᑦᑎᕙᓪᓕᐊᒐᑦᑕ ᓯᓚᑦᑐᖅᓴᕐᕕᐅᑉ ᐃᓗᐊᓂ. 
ᑖᒃᑯᓇᓐᖓᑦ ᐱᒋᐊᕈᑎᒋᓗᒋᑦ ᑕᐅᕗᖓ 
ᐱᕈᖅᐸᓪᓕᐊᓂᕐᒧᑦ ᐃᓕᓐᓂᐊᕐᕕᔾᔪᐊᒧᑦ ᑕᑉᐸᐅᖓ 
ᑎᑭᓪᓗᒍ ᑕᒪᓐᓇ ᑕᐅᑐᓐᖑᐊᕋᓗᐊᕋᑦᑎᒍ. ᑕᒪᓐᓇ 
ᐃᓚᒋᒻᒪᒍ ᓇᓗᓇᓐᖏᑦᑐᖅ ᐃᓱᒋᖏᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ 
ᑐᖏᓕᖓ ᒥᔅᑕ ᐃᐊᓕᐊᑦ ᐊᐱᖅᓱᓂᐊᖅᐳᖅ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᑕᐃᒪ ᐊᐱᕆᒍᒪᔭᕋ ᓯᕗᓕᖅᑎ 
ᖃᒪᓂᖅᑐᐊᕐᒥᐅᑕᒧᑦ ᐊᐱᕆᔭᐅᖅᑲᐅᔪᒥᒃ ᑖᒃᑯᐊ 
ᐱᖓᓱᑦ ᐱᒻᒪᕆᐅᓂᖅᐹᖑᓱᒋᔭᖏᑦ 
ᐅᖃᐅᓯᕆᖅᑲᐅᔭᖏᑦ ᑭᐅᖅᑲᐅᔭᖏᑦ; 
ᐅᖃᐅᓯᖃᖅᑲᐅᒻᒪᑦ ᑕᒪᒃᑯᐊ ᐊᐅᓚᑦᓯᔩᑦ 
ᑲᑎᒪᔨᒃᑯᖏᑦᑕ 2013-ᒧᑦ ᐱᓕᕆᐊᕆᒍᒪᔭᖏᓐᓂᒃ. 
ᑖᓐᓇ ᓯᕗᓪᓕᖅᐹᖑᖃᑕᐅᔪᑦ ᐱᒻᒪᕆᐅᖃᑕᐅᔪᖅ 
ᑖᓐᓇ ᐅᖃᐅᓯᕆᔭᐅᖅᑲᐅᔪᖅ  

ᑕᐃᒃᑯᐊ ᓄᓇᓕᓐᓂ ᖁᐊᖅᓰᕕᖃᕐᓂᖅ. ᑕᒪᓐᓇ 
ᐅᖃᐅᓯᕆᔭᐅᖁᔭᕋ: ᓄᓇᓕᓐᓂᓕᒫᖅ ᓄᓇᕗᒻᒥ 
ᖁᐊᖅᓰᕕᓐᓂᒃ ᐱᑖᖅᑎᑕᐅᓛᖅᐱᑕᑭᐊᖅ ᖃᖓ? 
ᖁᔭᓐᓇᒦᒃ. 
 
ᐃᒃᓯᕙᑕᐅᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇᑦᑕᐅᖅ ᐅᐱᒋᔭᐅᒻᒪᕆᑦᖢᓂ 
ᐅᖃᐅᑎᐅᖃᑦᑕᓚᐅᖅᑐᖅ. ᓲᖃᐃᒻᒪ ᐃᓗᐊᓃᒻᒪᑦ 
ᐊᔪᖅᓴᕐᓂᐅᑉ, ᐊᔪᖅᓴᓂᕐᒥᒃ ᓄᖑᑎᕆᓇᓱᐊᕐᓂᐅᑉ 
ᐸᕐᓇᐅᑎᐅᓂᐊᖅᑑᑉ ᐃᓗᐊᓂ. ᒫᓐᓇᐅᔪᖅ 
ᓄᓇᓕᓐᓂ ᐅᓄᖅᑐᓂ ᑕᒪᒃᑯᐊ ᓄᓇᓖᑦ 
ᖁᐊᖅᓯᕕᖃᒻᒪᑕ ᐱᑐᖃᒻᒪᕆᐊᓗᓐᓂᒃ. ᑕᒪᓐᓇ 
ᐃᓕᓴᕆᔭᐅᓪᓚᕆᒪᐅᕐᒪᑦ ᐱᑐᖃᒻᒪᕆᐊᓘᓕᖅᑐᑦ, 
ᐊᒻᒪᓗ ᓄᒃᑭᒃᓴᐅᑎᓂᒃ ᐊᑐᓗᐊᕈᓐᓇᖅᖢᑎᒃ 
ᐱᑐᖃᐅᓕᕐᓂᑯᒧᑦ.  
 
ᑕᒪᓐᓇᓕᒃᑕᐅᖅ ᐅᖃᐅᑎᒋᔭᐅᓚᐅᖅᑐᖅ 
ᐸᕐᓇᐅᑎᒋᓂᐊᖅᑕᑎᓐᓂ ᑖᒃᑯᐊ 
ᑐᕌᒐᒃᓴᐅᓂᐊᓕᖅᑐᑦ ᐃᓗᐊᓃᑦᑐᑦ ᐃᓗᐊᓃᑦᑐᓂᒃ 
ᖃᓄᖅ ᓴᖅᑭᑦᑎᓂᐊᕆᐊᔅᓴᑎᓐᓂᒃ ᒫᓐᓇ 
ᐸᕐᓇᐅᑎᑦᑎᓐᓂᒃ ᐱᓕᕆᐊᖃᕋᑦᑕ. ᓇᓗᓇᓐᖏᑦᑐᖅ 
ᑕᒪᒃᑯᐊ ᐸᕐᓇᐅᑎᒋᔭᕗᑦ ᑎᑎᕋᖅᓯᒪᑦᑎᐊᓕᖅᐸᑕ 
ᑐᓴᐅᒪᑎᑕᐅᑦᑎᐊᖏᓐᓇᓂᐊᖅᑐᖅ ᖃᖓ ᖃᓄᖅ 
ᑕᒪᓐᓇ ᐱᓕᕆᔭᐅᑎᒋᓂᐊᕐᒪᖔᑦ ᖃᖓᓗ, 
ᖃᓄᑎᒋ. ᐊᒻᒪᓗᒃᑕᐅᖅ, ᑖᓐᓇᓗ ᑕᐅᑐᓐᖑᐊᖅᖢᒍ, 
ᐱᓕᕆᖃᑎᖃᕋᓱᒋᐊᖃᕐᓂᖅ ᐊᓯᑦᑎᓐᓂᒃ ᑮᓇᐅᔭᐅᑉ 
ᒥᒃᓵᓄᑦ ᐅᖃᐅᓯᐅᒻᒪᕆᓚᐅᕐᒥᒻᒪᑦ. ᑕᒪᓐᓇ 
ᓂᕆᐅᑦᑎᐊᖅᐳᖓ ᐋᔩᖃᑎᒌᒍᑎᒌᓐᓇᓂᐊᖅᑕᕗᑦ 
ᑖᓐᓇ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑏ. 
ᑐᖏᓕᖓ ᐊᐱᖅᑯᑎᔅᓴᖅ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᑐᑭᓯᐅᒪᒐᒪ ᐃᒪᓐᓇ, ᐱᓕᕆᐊᕆᔭᑦᑎᓐᓂ 
ᓯᕗᓕᖅᑎᓂ ᖃᐅᔨᓴᕐᓂᕐᒥᒃ ᑐᓴᕈᒪᒐᓗᐊᖅᑐᖓ 
ᖃᓄᐃᓕᐅᖅᓯᒪᓕᕐᒪᖔᑕ ᐊᕐᕌᒍᓂ ᒪᕐᕉᓐᓂ. ᐊᒻᒪᓗ 
ᐊᕐᕌᒎᓐᓄᑦ ᒪᕐᕉᓐᓄᑦ ᖃᐅᔨᒋᐊᒃᑲᓂᕐᓂᐊᕐᒥᒐᑦᑕ.  
 
ᑖᒃᑯᐊ ᓱᕈᓯᓕᕆᓂᕐᒧᑦ ᑕᒪᓐᓇ ᐃᓚᒋᓕᕆᓂᕐᒧᑦ 
ᐱᖁᔭᔅᓴᖅ ᐱᔾᔪᑎᒋᓪᓗᒍ,  

ᓯᕗᓕᖅᑎᒧᑦ ᐅᖃᐅᓯᕆᔭᐅᖅᑲᐅᔪᖅ, 
ᐅᖃᐅᓯᖃᑦᑎᓪᓗᒍ ᑭᒡᒐᑐᖅᑎᖃᕆᐊᖃᕐᓂᖓ 
ᒪᒃᑯᑦᑐᒥᑦ 2013-ᒥᑦ ᑖᓐᓇ ᐱᓕᕆᐊᕆᔭᐅᓂᐊᕐᒪᑦ; 
ᖃᓄᖅ ᑖᑳᓐᓇ ᓯᕗᓕᖅᑎ 
ᖃᓄᐃᓘᖅᐸᓪᓕᐊᓂᐊᖅᐸ? ᑕᐃᒪ ᐊᕐᕌᒍᓄᖅᑲᐃ 
ᑕᓪᓕᒪᓄᑦ ᑕᒪᒃᑯᓂᖓ ᐱᖁᔭᔅᓴᒥ 
ᓴᓇᕙᓪᓕᐊᓂᐊᖅᐸ?  
 
ᐊᒻᒪᓗ ᐊᓪᓚᕝᕕᖃᖅᑎᑦᑎᕙᓪᓕᐊᓂᐊᖅᐸ 2011-
2012-ᒧᑦ ᑎᑭᓪᓗᒍ? 2012-2013-ᒧᑦ ᐊᕐᕌᒍᑦ ᓱᓕ 
ᐱᖓᓲᒻᒪᑕ. ᐊᕐᕌᒍᓄᑦ ᑕᓪᓕᒪᓄᑦ 
ᐱᓕᕆᐊᕆᔭᐅᓂᐊᖅᐹ ᓯᕗᓕᖅᑎᒧᑦ ᐊᒻᒪᓗ 
ᒥᓂᔅᑕᖏᓐᓄᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐅᐱᒋᑦᑎᐊᖅᑕᕋ ᑖᒃᑯᓇᖓᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓅᓯᓕᕆᓂᕐᒧᓪᓗ 
ᐊᐅᓚᑕᐅᔪᖅ ᖃᐅᔨᓇᓱᐊᑉᓂᖅ ᑕᖅᑲᒃᑯᓇᖓᑦ 
ᐃᓄᓐᓂᑦ ᓄᓇᕗᒻᒥᐅᓕᒫᓂᑦ ᑕᒪᓐᓇ ᐃᓚᒌᓐᓂᐅᑉ 
ᓱᕈᓯᓕᕆᓂᖅ ᐃᓚᒌᓐᓂᐅᑉ ᐱᖁᔭᐅᑉ ᐃᓗᐊᓃᑦᑐᖅ 
ᖃᐅᔨᓴᖅᑕᐅᕙᓪᓕᐊᓇᓱᑦᑐᖅ. ᐱᒻᒪᕆᐅᒻᒪᑦ 
ᐃᓅᓯᓕᕆᓂᕐᒧᑦ ᑖᓐᓇ ᐊᒃᓱᐊᓗᒃ ᐃᓗᓕᖃᕐᒪᑦ. 
ᐃᓄᓐᓄᓪᓗ ᐊᑦᑐᐊᓪᓚᕆᑦᑐᓂᑦ ᐆᒻᒪᑎᖏᓐᓄᑦ, 
ᐊᖏᕋᖏᓐᓄᑦ ᖃᐅᔨᓴᕐᓂᐅᔪᖅ. 
 
ᐊᒻᒪᓗ ᐅᐱᒋᑦᑎᐊᖅᑕᕋ ᑖᓐᓇ ᐱᓕᕆᕝᕕᒃ 
ᐊᓪᔾᔨᒌᖏᑦᑐᑎᒍᑦ ᖃᐅᔨᓴᕋᓱᒻᒪᑦ ᑲᑎᒪᓂᒃᑯᑦ 
ᑲᑎᒪᑎᑦᑎᓂᒃᑯᑦ ᖃᕆᓴᐅᔭᒃᑯᑦ ᖃᐅᔨᓇᓱᓐᓂᖅ, 
ᑎᑎᖅᑲᑎᒍᑦ ᓇᐅᒃᑯᑐᐃᓐᓇᖅ, 
ᐅᖄᓚᐅᑎᒍᓪᓘᓐᓃᑦ. ᑕᒪᓐᓇ ᐱᒻᒪᕆᐅᒻᒪᑦ 
ᐃᓅᓯᕐᓂᑦ ᐊᑦᑐᐃᓂᐊᖅᑐᓂᑦ ᓄᓇᕗᒻᒥ ᐱᑎᓪᓗᒍ.  
 

ᐃᓛᓐᓂ ᐱᖁᔭᖅᑕᖃᓲᖑᒻᒪᑦ ᐃᓅᓯᓪᓚᕆᑦᑎᓐᓂᑦ 
ᐊᑦᑐᐊᔪᓂᑦ ᐃᓛᓐᓂ ᐊᑑᑎᖃᓗᐊᖏᑦᑐᓂᑦ. 
ᓲᕐᓗᖃᐃ ᐋᓪᓚᐅᓗᐊᖅᑐᓂᑦ. ᐋᓪᓚᐅᔪᓂᑦ 
ᐃᓅᓯᕐᒧᑦ ᐊᑦᑐᐊᔪᓂᑦ ᐱᖁᔭᓂᑦ 
ᓴᖅᑭᑦᑎᕙᓪᓕᐊᔪᒪᖏᓇᑦᑕ. ᐃᓄᓐᓄᓪᓕ 
ᑐᕌᖓᓪᓚᑖᖅᑐᓂᑦ, ᐅᑭᐅᑕᖅᑐᒥᐅᓄᑦ 
ᑐᕌᖓᓪᓚᑖᖅᑐᓂᑦ ᐃᓕᖅᑯᓯᖏᑦ, ᐅᖃᐅᓯᖏᓪᓗ 
ᒪᓕᓪᓗᒋ ᑕᐅᑐᓪᓗᒋᑦ ᓴᖅᑭᑎᕙᓪᓕᐊᒍᒪᒐᑦᑕ. 
ᑕᒪᓐᓇ ᐱᒻᒪᕆᐅᒻᒪᑦ.  
 
ᑖᒃᑯᐊᓗ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᐃᓅᓯᓕᕆᓂᑉᒧᓪᓗ ᐱᓕᕆᐊᕆᔭᖏᑦ 
ᖃᐅᔨᓇᓱᑉᐸᓪᓕᐊᔭᖓᑦ, ᑖᔅᓱᒥᖓ 
ᐃᓗᓕᖃᓪᓚᕆᒻᒪᑦ. ᐊᒻᒪᑦᑕᐅᖅ ᑖᓐᓇ 
ᐊᐱᖅᑯᑎᒋᔭᖓ ᓱᕈᓯᕐᓄᑦ ᑭᒡᒐᖅᑐᐃᔨᐅᒐᔭᖅᑐᖅ 
ᑖᑦᓱᒪ ᐃᓚᒋᒻᒥᒻᒪᒍ. ᑕᐅᑐᓐᖑᐊᕋᒃᑯ ᑖᒃᑯᐊ 
ᐃᓅᓯᕐᒧᑦ ᐊᑦᑐᐊᓪᓚᕆᑦᑐᑦ, ᓱᕈᓯᕐᒧᑦ ᑕᐃᒃᑯᐊ 
ᐊᑦᑐᐊᓂᖃᓛᕐᒥᒻᒪᑕ - ᐃᓚᒌᓐᓂᕐᒧᑦ ᓱᕈᓯᕐᒧᑦ 
ᐊᑦᑐᐊᓂᖃᖅᑐᒧᑦ ᐱᖁᔭᖅ.  
 
ᑖᒃᑯᐊ ᐃᓄᓐᓂᑦ ᑐᓴᑦᑎᐊᓚᐅᕐᓗᑕ 
ᖃᓄᐃᓕᖓᔪᓂᑦ ᑕᑯᔪᒪᒻᒪᖔᑕ, ᑖᓐᓇ 
ᐃᕕᑦᑎᑦᑎᐊᕈᓐᓇᕐᒪᑦ ᑖᑦᓱᒧᖓ ᐱᖁᔭᐅᒐᔭᖅᑐᒧᑦ. 
ᖃᐅᔨᓇᓱᖅᑳᑦᑎᐊᓚᐅᕐᓗᑕ ᑖᒃᑯᐊ ᐋᖅᑭᓚᐅᕐᓗᑎ 
ᑖᓐᓇ ᓇᒥ ᑭᓱᑯᑦᑎᐊᓃᓪᓗᓂ ᐃᓚᐅᒐᔭᖅᐸ. 
ᓱᕈᓯᕐᓄᑦ ᑭᒡᒐᖅᑐᐃᔨᐅᒐᔭᖅᑐᖅ. ᐊᒻᒪᑦᑕᐅᖅ, ᓱᓕ 
ᐅᖃᕈᒪᒋᕗᖓ ᑖᓐᓇ ᒥᓂᔅᑕᐅᖃᑎᒪ 
ᓱᓕᔪᕆᑦᑎᐊᒥᒻᒪᒍ ᑕᐃᒪᐃᑦᑐᖃᕆᐊᖃᕐᓂᖅ, 
ᑕᕝᕙᓂ ᒥᓂᔅᑕᐅᖃᑎᑦᑎᓐᓂᑦ ᐱᒻᒪᕆᐅᔫᑎᒋᒻᒥᒻᒪᒍ.  

ᐃᓱᒪᖅᓴᖅᓯᐅᖏᓐᓇᖅᐳᖓ ᒫᓐᓇᒧᑦ ᑎᑭᒃᖢᒍ, 
ᖃᓄᖅ ᑖᓐᓇ ᓯᕗᕙᕆᐊᕐᑲᓂᐊᕐᔪᒍᓐᓇᖅᐸᕗᑦ 
ᐅᑕᖅᑭᖦᓲᔭᓗᐊᕐᓂᐊᖏᓐᓇᑦᑕ. ᑭᓯᐊᓂᑦᑕᐅᖅ, 
ᐊᐋᖅᑭᓱᑦᑎᐊᖅᓯᒪᓗᓂ, ᑐᓴᖅᓯᒪᔭᕗᓪᓗ 
ᐃᓚᓕᐅᑎᑦᑎᐊᖅᓯᒪᓗᒍ ᑖᔅᓱᒪ ᐃᓂᐊᖅᑑᑉ 
ᐃᓗᐊᓂ ᐱᔭᕆᐊᖃᕐᒪᑦ. ᐊᒻᒪᓗ ᑐᑭᓯᐅᒪᖁᔨᓪᓗᖓ 
ᑖᓐᓇ ᐃᓂᐅᒐᔭᖅᑐᖅ ᒐᕙᒪᒃᑯᑦ ᐃᖅᑲᓇᐃᔭᕐᕕᖓᑕ 
ᐃᓗᐊᓃᒃᑲᔭᖏᒻᒪᑦ, ᐊᑐᓃᖅᑐᓂᑦ ᒐᕙᒪᓄᑦ 
ᐱᓐᖏᑦᑑᖑᒐᔭᕐᒪᑦ.  
 
ᑕᒪᒃᑯᐊᑦᑕᐅᖅ ᑮᓇᐅᔭᐅᔭᕆᐊᓖᑦ, ᑕᒪᒃᑯᐊ 
ᐋᖅᑭᓱᑦᑎᐊᖅᓯᒪᓗᑎᑦ ᐸᕐᓇᑎᐊᖅᓯᒪᓗᑎᑦ 
ᐱᔭᕆᐊᖃᕋᔭᕐᓂᖓ ᐱᓪᓗᒍ, ᑕᐃᒫᒃ ᒫᓐᓇᑲᐅᑎᒋ 
ᓴᖅᑭᑦᑎᓯᒪᖏᓚᒍᑦ ᐸᕐᓇᑎᐊᖅᓯᒪᔭᕆᐊᖃᕐᓂᖓ 
ᒪᓕᒃᖢᒍ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑎ. 
ᐱᖓᔪᖓᑦ ᐊᐱᖅᑯᑦ. ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪᓕ ᑭᒡᒐᑐᖅᑕᓐᓂᑦ ᐊᑲᐅᒋᔭᐅᖃᑦᑕᖏᒻᒥᔪᖅ 
ᑖᓐᓇ ᓯᕗᓕᖅᑎᐅᑉ ᒥᔅᓵᓄᑦ, ᐃᒫᒃ, 
ᐊᔅᓱᕈᖏᓗᐊᕆᔭᐅᖃᑦᑕᕐᖓᑦ 
ᐃᓱᒪᓕᐅᕋᓱᑦᑎᓪᓗᒋᑦ.  
 
ᐅᖃᖃᑎᖃᖅᑐᖓ ᑕᐃᒃᑯᐊ $60,000,000-ᖑᔪᐃᑦ 
ᑮᓇᐅᔭᓂᑦ ᐃᓪᓗᓕᕆᓂᕐᒨᖓᔪᑦ 
ᑕᐃᒃᑯᐊᖑᓚᐅᖅᑎᓪᓗᒋᑦ. ᑖᓐᓇ ᓯᕗᓕᖅᑎᐅᔪᖅ 
ᖃᓄᐃᓕᒐᔭᓐᖑᐊᓚᐅᕋᓗᐊᕐᖓᑦ ᑕᐃᔅᓱᒧᖓ 
ᒥᓂᔅᑕᐅᓚᐅᖅᑐᒧᑦ ᑖᔅᓱᒧᖓ ᑕᐃᒪᐃᑦᑐᖃᖅᑎᓪᓗᒍ. 
ᓯᕗᓕᖅᑎᐅᔪᖅ ᐅᖃᕈᓐᓇᖅᑲ ᖃᓄᖅ 
ᓯᕗᓕᖅᑎᐅᓂᕆᔭᖏᓐᓂ ᑕᒪᒃᑯᓂᖓ ᖃᓄᖅ 
ᑲᒪᖃᑦᑕᕐᒪᖔᖅ ᒥᓂᔅᑕᐅᖃᑎᖏᓐᓄᑦ?  
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᓯᕗᓕᖅᑎ ᐋᕆᐊᒃ.   
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐊᖓᔪᖅᑲᐅᓂᓐᓄᑦ, ᓲᕐᓗ, ᐃᓄᑦᑎᑐᑦ 
ᐅᖃᕈᒃᑯᑦ, ᐊᒃᓱᕈᓐᖏᓗᐊᖃᑦᑕᕐᓂᖓᖃᐃ 
ᐃᒪᐃᓕᕗᖃᐃ? -ᑖᓐᓇᓕ ᐊᖓᔪᖅᑲᐅᑎᐅᓂᕋ 
ᓴᓐᖏᔪᒻᒪᕆᒻᒥᑦ ᑐᓐᖓᕕᖃᕐᒪᑦ. ᐅᕝᕙᐅᑯᐊ 
ᓴᓐᖏᓂᒃᑲ, ᐅᕙᓂ ᐃᒃᓯᕚᖃᑎᒋᕙᒃᑲ. 
ᐊᖓᔪᖅᑲᐅᓂᕋᓕ ᐃᒪᐃᑦᑑᒻᒪᑦ, ᑖᓐᓇ 
ᐊᑲᐅᓐᖏᓕᐅᕈᑎᔪᖅ ᓴᖅᑭᖅᐸᑦ ᓇᒻᒥᓂᑐᐊᖅ 
ᐱᓕᕆᔾᔮᖏᓐᓇᒃᑯ. ᑖᒃᑯᓂᖓᑦᑕᐅᖅ ᐃᓚᓐᓂᑦ 
ᐋᔩᖃᑎᖃᕆᐊᖃᕋᒪ. ᓴᓐᖏᓂᓪᓚᕆᐅᒻᒪᑕ ᑖᒃᑯᐊ, 
ᓲᖃᐃᒻᒪ ᐅᒃᐱᕈᓱᐃᓐᓇᕋᑦᑕ ᑕᐃᒪᓐᖓᑦ ᐃᓄᒃ 
ᐊᑕᐅᓯᖅ ᓴᓐᖐᓐᓂᖃᑕᖅᐳᖅ, ᐃᓄᐃᑦ ᐊᒥᓱᑦ 
ᑲᑐᔾᔨᓕᑐᐊᕌᖓᒥ ᓴᓐᖏᓂᖓ ᑕᐃᒪᓐᓇᑎᒋ 
ᐅᓄᕐᓂᓴᒻᒪᕆᒻᒥᑦ ᓴᓐᖏᓕᖅᑎᓲᖑᒻᒪᑦ.  
 
ᑖᓐᓇᓕ ᓯᕗᓕᖅᑎᐅᓂᕋ ᑖᒃᑯᓂᖓ 
ᒥᓂᔅᑕᐅᖃᑎᓐᓂ ᐃᓚᐅᑎᑦᑎᓂᕐᒥᑦ ᐱᕕᔾᔪᐊᕆᒐᒃᑯ. 
ᐊᒻᒪᓗ ᑕᐃᒪ ᑐᓴᓕᓵᖅᑐᑕ ᐃᓪᓗᓕᕆᔨᕐᔪᐊᒃᑯᑦ 
ᐅᖓᑕᐅᔾᔨᓯᒪᓂᖏᓐᓂ ᑮᓇᐅᔭᓂᑦ ᑐᓴᑐᐊᕋᑦᑕ, 
ᑐᐊᕕᕐᓇᖅᑐᒥ ᑲᑎᒪᑎᑦᑎᓚᐅᖅᑐᖓ ᑖᒃᑯᓂᖓ 
ᑲᑎᒪᔨᐅᖃᑎᓐᓂ ᖃᓄᖅᑑᕋᓱᖅᖢᑕ. ᐊᒻᒪᓗ 
ᖁᔭᒋᑦᑎᐊᑕᒃᑲ ᐃᑲᔪᑦᑎᐊᓚᐅᕐᒪᑕ ᑕᒪᒃᑯᓂᖓ 
ᖃᓄᖅᑑᕈᑎᐅᔪᓂᑦ. ᐸᕐᓇᔅᓯᒪᔪᓂᑦ ᐄ, ᐅᕙᓃᓐᓇᑦᑕ 
ᐊᑏ ᐃᒪᐃᓕᐅᕋᓱᓕᖅᑕ, ᑕᐃᒪᓕᐅᑦᑎᐊᖅᖢᑎᑦ 
ᐅᖃᓚᐅᕐᒪᑕ. ᐊᒻᒪᓗᑦᑕᐅᖅ ᐱᓗᐊᖅᑐᒥᒃ, 
ᒥᓂᔅᑕᐅᔪᖅ ᑮᓇᐅᔭᓕᕆᓂᕐᒧᑦ 
ᐊᔅᓱᕉᑎᖃᒻᒪᕆᓚᐅᖅᑐᖅ.  
 
ᓯᓂᒍᓐᓇᐃᓪᓕᖃᑦᑕᖅᑰᓚᐅᖅᑐᕐᓘᓐᓃᑦ. ᐃᓛᑎᒍᑦ 
ᓯᓂᑦᑎᐊᖃᑦᑕᖏᓚᐅᑲᓚᐅᕋᑦᑕ ᑕᒪᑐᒥᖓ 
ᑐᓴᓵᖅᖢᑕ. ᐱᒻᒪᕆᐅᓂᖓᓂ. ᑭᓯᐊᓂ ᑲᑐᔾᔨᓪᓗᑕ 
ᐸᕐᓇᐅᑎᔅᓴᑎᓐᓂ ᑕᒪᑐᒥᖓ ᐸᕐᓇᓚᐅᖅᑐᒍᑦ. ᓱᓕ 
ᒫᓐᓇ ᑲᑐᔾᔨᓪᓗᑕ ᐸᕐᓇᐸᓪᓕᐊᔪᒍᑦ. ᑕᐃᒪᓐᓇ 
ᐃᓱᒪᔅᓴᖅᓯᐅᖅᓯᒪᑦᑎᐊᖏᓪᓗᑕ ᐅᐃᒻᒪᐅᖃᔪᑎᑐᑦ 
ᑮᓇᐅᔭᓂᒃ ᑕᒻᒪᖅᓯᒪᔪᖅᓯᐅᕐᓂᖅ ᐅᕝᕙᓘᓐᓃᑦ 
ᑭᓪᓕᓯᓂᐊᕐᓂᖅ ᑕᐃᒃᑯᐊ ᖃᐅᔨᓴᕐᓂᐅᔪᖅ ᑕᐃᒪ 
ᐅᐃᒻᒪᐅᖃᓗᑕ ᑕᐃᒪᓕᐅᕆᔭᐅᓘᑭᓴᐅᑎᓐᓂᕈᑦᑕ 
ᐸᕐᓇᑦᑎᐊᖅᓯᒪᓐᖏᑦᑐᒥ ᐅᐃᒻᒪᐅᖃᔪᑎᑐᑦ 
ᐱᒐᔭᓚᐅᕋᑦᑕ. ᑭᓯᐊᓂᓕ ᐸᕐᓇᖅᓯᒪᑦᑎᐊᖅᑐᓂ  

ᑕᐅᕗᖓ ᒫᓐᓇᒧ ᑎᑭᒃᖢᒍ ᑲᑎᖅᓱᐃᔪᒪᓪᓗᑕ 
ᐱᒐᑦᑕ. ᑕᐃᒪ ᒫᓐᓇᒧ ᑎᑭᒃᖢᒍ ᓱᓕ ᑕᒪᓐᓇ 
ᐱᔭᕇᓐᖏᑦᑐᖅ.  
 
ᐊᐱᖅᓱᖃᑦᑕᓚᐅᖅᑐᑦ ᐊᒥᓱᒻᒪᑕ ᑖᔅᓱᒪ 
ᐃᓪᓗᓕᕆᓂᕐᒧᑦ ᑮᓇᐅᔭᓂᑦ ᐅᖓᑕᐅᔾᔨᓂᐅᑉ 
ᒥᔅᓵᓅᖓᔪᑦ. ᐅᓄᖅᑐᒻᒪᕇᑦ ᐊᐱᖅᑯᑕᐅᓚᐅᖅᑐᑦ. 
ᐊᒻᒪᓗ ᖁᕕᐊᓱᒃᐳᖓ ᑕᐃᒪᓐᓇᑎᒋ ᐅᓄᖅᑐᒋᔪᒥᑦ 
ᐊᐱᕆᔪᓐᓇᓚᐅᕋᔅᓯ. ᐃᓱᒫᓘᑎᒋᒻᒥᒐᑦᑎᒍᑦᑕᐅᖅ 
ᐃᓱᒫᓘᑎᒋᔭᓯ ᓇᓗᓇᓐᖏᑦᑐᖅ. ᐃᓱᒫᓘᑎᐅᓇᕐᒪᑦ. 
ᑭᓯᐊᓂ ᐊᒃᓱᕉᑎᒋᔭᕆᐊᖃᖅᐸᕗᑦ, ᖃᓄᕐᓕ ᑕᒪᓐᓇ 
ᐱᓕᕆᐊᕆᓂᐊᖅᐱᑎᒍ ᑕᐃᒪᓐᓇ 
ᑕᑯᒃᑲᓂᔾᔮᖏᓐᓇᑦᑕ ᓯᕗᓂᑦᑎᓐᓂ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᒫᓐᓇ 12-
ᒨᑦᑎᐊᓕᕐᒪᑦ, ᐊᖏᕐᕋᕐᓗᑕᓗ ᑭᓯᐊᓂ 
ᓂᕆᔭᖅᑐᕐᓂᐊᖅᑐᑕ. ᒫᓐᓇ 
ᓄᖅᑲᖓᑲᐃᓐᓇᓂᐊᖅᑐᒍᑦ 1-ᒧᐊᖅᑎᐊᖅᐸᑦ 
ᐱᒋᐊᕐᓂᐊᕐᒥᔪᒍᑦ.  
 
>>ᑲᑎᒪᓂᖅ ᓄᖅᑲᑲᐃᓐᓇᖅᑐᖅ 11:54ᒥ 
ᑲᔪᓯᒃᑲᓐᓂᖅᑐᑦ 13:04ᒥ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᓈᒻᒪᒃᓯᕗᒍᑦ. 
ᑕᐃᒪ ᓯᕗᓕᖅᑎ ᑭᐅᖃᑦᑕᖅᑎᖅᑲᐅᒐᑦᑎᒍ 
ᐊᐱᖅᓱᖃᑦᑕᖅᑲᐅᒻᒪᑕ ᒪᓕᒐᓕᐅᖅᑏᑦ; ᑕᒪᖓᓐᓂ 
ᐊᐱᖅᑯᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᓂᕆᔭᖅᑐᓚᐅᖏᓂᑦᑎᓐᓂ ᑭᐅᖃᑦᑕᖅᖢᓂ 
ᓯᕗᓕᖅᑎ ᐅᖃᖅᑲᐅᒻᒪᑦ 
ᐱᓕᕆᖃᑎᒌᑦᓯᐊᕆᐊᖃᕐᓂᕐᒧᑦ, ᐊᒻᒪᓗᒃᑕᐅᖅ 
ᑕᐃᒪᓐᓇ ᑐᓴᐅᒪᑎᑦᑎᒋᐊᖃᓂᒧᓪᓗ 
ᒥᓂᔅᑕᐅᖃᑎᒥᓂᒃ ᐃᖅᑲᓇᐃᔭᕐᕕᓐᓂᓗ.  
 
ᑕᐃᒪ ᖃᐅᔨᒪᒐᒪ, ᐊᐱᖅᓱᕐᓇᐅᑎᓪᓗᒍ ᐅᖃᐅᓯᒃᑯᑦ 
ᑖᓐᓇ ᐃᖅᑲᓇᐃᔭᖅᑐᓕᕆᔨᒃᑯᑦ ᒐᕙᒪᒃᑯᓐᓂ 
ᒥᓂᔅᑕᐅᔪᖅ ᐊᐱᕆᓚᐅᖅᓯᒪᒐᒃᑯ ᑖᒃᑯᐊ 
ᐃᖅᑲᓇᐃᔭᖅᑎᑦ ᒐᕙᒪᒃᑯᓐᓂ ᖃᓄᖅ 
ᑲᑉᐱᐊᓱᓐᖏᓪᓗᑎᒃ ᐅᖃᕈᓐᓇᖃᑦᑕᕐᒪᖔᑕ 
ᑖᒃᑯᓂᖓ ᐱᔾᔪᑎᖃᑦᑐᓂᒃ.  ᑕᐃᒪᓐᓇ  

ᐅᖃᓪᓚᒃᖢᓂ ᓯᕗᓕᖅᑎ ᑕᒪᑐᒥᖓ ᐅᑉᐱᕈᓱᒻᒪᑦ 
ᑕᒪᓐᓇ ᓲᕐᓗ ᐱᓕᕆᐊᕆᔭᐅᑦᑎᐊᖅᑰᔨᓐᖏᒻᒪᑦ. 
 
ᑕᒪᒃᑯᐊ ᐃᖅᑲᓇᐃᔭᖅᑏᑦ ᖃᐃᖃᑦᑕᖅᓯᒪᒻᒪᑕ 
ᐅᕙᓐᓄᑦ - ᓇᓪᓕᐊᖑᒻᒪᖔᑕ ᐅᖃᐅᑎᔾᔮᖏᑕᒃᑲ - 
ᐅᖃᐅᑎᔭᐅᖃᑦᑕᕐᒪᑕᒎᖅ ᐊᖏᔪᖅᑳᕆᔭᒥᓄᑦ 
ᑕᐃᒪᓐᓇ ᐅᖃᓪᓚᖃᑦᑕᖁᔭᐅᔪᕕᓂᐅᖏᒻᒪᑕ: 
ᖃᓄᕐᓕ ᓯᕗᓕᖅᑎ ᖃᓄᐃᓕᐅᕋᔭᖅᐸ ᑕᒪᓐᓇ 
ᐋᖅᑭᒃᑕᐅᒋᐊᕈᓐᓇᖁᓪᓗᒍ ᐃᖅᑲᓇᐃᔭᖅᑎᖏᑦ 
ᒐᕙᒪᒃᑯᖏᑦ ᑲᑉᐱᐊᓱᖃᑦᑕᕐᓂᖏᓐᓄᑦ 
ᐊᖏᔪᖅᑳᒥᓐᓂᒃ ᓄᓇᓕᓐᓂᓘᓐᓃᑦ ᑕᒪᒃᑯᐊ 
ᐱᔾᔪᑎᒋᓪᓗᒋᑦ ᓂᕈᐊᖅᑕᐅᕕᑦᑎᓐᓂ ᐱᔾᔪᑎᒋᔭᐅᔪᑦ 
ᐊᐱᖅᑯᑎᒋᔭᐅᖃᑦᑕᖅᑐᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐅᑦ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᒪᓐᓇ ᐱᒻᒪᕆᐅᒻᒪᑦ ᑭᒃᑯᓕᒫᓄᑦ. 
ᖃᐅᔨᒪᒋᐊᖃᒻᒪᑕ ᑕᒪᓐᓇ ᐱᔭᕋᓱᐊᕋᑦᑎᒍ 
ᑲᑉᐱᐊᓱᒃᑎᑦᑎᓂᖅ, ᐃᓚᒃ ᑲᑉᐱᐊᓱᓐᓂᕐᖏᓛᒃ 
ᐊᑐᖅᑕᐃᓕᒪᓇᓱᒃᑲᑦᑎᒍ. ᐱᒻᒪᕆᐅᒻᒪᓪᓗ ᑖᒃᑯᐊ 
ᐃᖅᑲᓇᐃᔭᖅᑎᒋᔭᖅᐳᑦ ᓈᒻᒪᔅᓴᕆᐊᖃᒻᒥᒻᒪᑕ 
ᐃᖅᑲᓇᐃᔭᕐᕕᒻᒥᓂ. ᑕᐃᒪᓐᓇ 
ᐃᓕᓐᓂᐊᖅᑎᑦᓯᒐᓱᐊᖃᑦᑕᖅᑐᒍᑦ, ᐊᓯᖏᓐᓂᓪᓗ 
ᑎᓕᐅᖃᑦᑕᖅᑕᕗᑦ ᐃᖅᑲᓇᐃᔭᐃᓐᓇᖁᓪᓗᒋᑦ 
ᐅᕙᑦᑎᓐᓄᑦ. ᐱᒻᒪᕆᐅᒻᒪᑦ ᐅᕙᑦᑎᓐᓄᑦ 
ᐃᖅᑲᓇᐃᔭᖅᑎᕗᑦ ᐃᒪᓐᓇ ᒐᕙᒪᒃᑯᓐᓂ 
ᐃᖅᑲᓇᐃᔭᕈᒥᓇᕐᓂᖃᕆᐊᖃᒻᒪᑕ. 
ᐊᖏᔪᖅᑳᕆᔭᒥᓐᓄᑦ ᐅᖃᓪᓚᖃᑦᑕᕆᐊᖃᑦᑐᑦ.  
 
ᐊᒻᒪᓗ ᑖᒃᑯᐊ ᒥᓂᔅᑐᑦ ᑕᕝᕙᓃᑦᑐᑦ 
ᑐᑭᓯᐅᒪᑦᑎᐊᖅᑐᑎᒃ ᐱᒻᒪᕆᐅᓂᖓᓄᑦ 
ᐊᑲᐅᖏᓕᐅᕈᑎᒋᔭᐅᔪᑦ ᐃᓱᐃᓪᓕᐅᕈᑕᐅᔪᑦ 
ᐋᖅᑭᒃᑕᐅᖃᑦᑕᖁᓪᓗᒋᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ):ᖁᔭᓐᓇᒦᒃ, ᓯᕗᓕᖅᑏ. 
ᑕᓪᓕᒪᖓᑦ, ᑭᖑᓪᓕᖅᐹᕐᓗ, ᒥᔅᑕ ᐃᐊᓕᐊᑦ, 
ᐊᐱᖅᑯᑦ. 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪ ᑐᖏᓕᖓ ᐊᐱᖅᑯᑎᒋᔪᒪᔭᕋ ᐱᔾᔪᑎᖃᑦᑐᖅ 
ᑕᐃᑲᓂ ᖄᑦᑎᕆᖃᑦᑕᕐᓂᕆᔭᖏᑦ ᑖᕙᓂ ᑕᕆᐅᒥ. 
ᐃᖅᑲᑦᑐᐃᔨᓄᑦ ᐅᖃᐅᓯᕆᔭᐅᓚᐅᕐᒪᑦ, ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᒃᑯᖏᓪᓗ ᐃᓚᐅᓪᓗᑎᒃ, ᒥᔅᑕ 
ᐅᑲᓕᐅᓪᓗ ᐅᖃᐅᓯᕆᓯᒪᓪᓗᓂᐅᒃ ᑕᐃᒃᑯᐊ 
ᐃᓕᓴᐃᔨᑦ ᐋᔩᖃᑎᒌᖃᑎᖃᕐᓂᖏᓐᓄᑦ ᑮᓇᐅᔭᑦ 
ᐱᔾᔪᑎᒋᓪᓗᒋᑦ ᒐᕙᒪᒃᑯᓐᓄᑦ. ᑕᒪᒃᑯᐊᓗ 
ᐃᖅᑲᑦᑐᐃᕕᒃᑯᑦ ᐋᖅᑭᒃᑕᐅᒋᐊᖃᖁᔭᐅᓕᓚᐅᕐᒪᑕ. 
ᑖᒃᑯᐊ ᐃᓄᐃᑦ ᑲᑐᔾᔨᖃᑎᒌᒃᑯᖏᑦ ᐱᔾᔪᑎᒋᓪᓗᒋᑦ, 
ᖃᓄᖅ ᖃᓄᐃᓕᐅᕐᓂᐊᖅᐸ ᓯᕗᓕᖅᑎᕗᑦ 
ᐱᓕᕆᖃᑎᒌᑦᓯᐊᕆᐊᖃᕐᓂᕐᒧᑦ ᑖᒃᑯᓂᖓ 
ᐋᔩᖃᑎᖃᕐᓂᖏᓐᓄᑦ ᒐᕙᒪᒃᑯᓐᓂᑦ ᑖᒃᑯᐊ 
ᐃᓕᓴᐃᔨᑦ ᑲᑐᔾᔨᖃᑎᒌᒃᑯᖏᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᐃᒪ ᐱᓕᕆᖃᑎᒌᓐᓂᖏᑦ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓪᓗ ᒐᕙᒪᒃᑯᓪᓗ ᓴᓐᖏᔫᒻᒪᑦ. 
ᐊᒻᒪᓗ ᐱᕙᓪᓕᐊᓂᖃᑐᐃᓐᓇᖅᖢᓂ. 
 
ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ ᒪᓕᒐᒃᓴᒥᓐᓂ 
ᒪᓕᒃᖢᑎᒃ ᐱᓚᐅᕐᒪᑕ ᓄᓇᕗᑦᑖᕐᓂᕐᒧᑦ 
ᐊᖏᕈᑕᐅᓯᒪᔪᑦ ᒪᓕᒃᖢᒋᑦ. ᑕᒪᓐᓇ 
ᐊᕙᑎᒥᐅᑕᓕᕆᔨᒃᑯᑦ ᑲᑎᒪᔨᖏᓐᓄᑦ ᑕᒪᓐᓇ 
ᑐᓐᓂᐅᑕᐅᓚᐅᕐᒪᑦ. ᑖᓐᓇ 
ᐅᖃᐅᓯᕆᒃᑲᓐᓂᕈᓐᓇᕈᒃᑯ ᑕᒪᓐᓇ ᐃᓄᓐᓄᑦ 
ᑲᒪᒋᔭᐅᖃᑕᐅᒻᒪᑦ. ᓄᓇᕗᑦ ᑐᓐᖓᕕᒃᑯᑦ ᑎᓴᒪᓂᒃ 
ᑲᑎᒪᔨᖃᒻᒪᑕ ᑖᒃᑯᓄᖓ ᐊᕙᑎᒥᐅᑕᓕᕆᓂᕐᒧᑦ. 
ᓲᕐᓗ, ᑲᑎᒪᔨᐅᖃᑕᐅᔪᑦ ᒪᕐᕉᓪᓗᑎᒃ ᑕᕝᕙᖔᖅᑐᑦ 
ᒐᕙᒪᑦ ᓄᓇᕗᒃᑯᓐᓂᑦ ᐊᒻᒪᓗᒃᑕᐅᖅ 
ᑲᑐᔾᔨᖃᑎᒌᒃᑯᓐᓂᑦ.  
 
ᐄ, ᑕᐃᒪ ᖃᐅᔨᒪᒋᐊᖃᕋᑦᑕ 
ᐃᓱᒪᓕᐅᕈᑎᒋᔭᐅᕙᓪᓕᐊᔪᓂᒃ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓄᑦ ᐱᒻᒪᕆᐅᔪᖅ. ᑭᒃᑯᑐᐃᓐᓇᐃᑦ 
ᐃᑲᔪᕆᐊᖃᕋᑦᑎᒍᑦ ᑐᑭᓯᑎᓪᓗᒋᑦ 
ᖃᓄᐃᓕᐅᕋᓱᐊᕐᒪᖔᑕ ᖃᓄᕐᓗ  

ᖃᓄᐃᓕᐅᕈᑎᒋᔭᖅᐳᑦ ᐱᕙᓪᓕᐊᓂᖃᒻᒪᖔᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᓯᕗᓕᖅᑏ ᐊᒻᒪ 
ᐊᐱᕆᔪᒪᓕᕐᒥᔪᖅ ᒥᔅᑐ ᐅᑲᓕᖅ. ᐱᖓᔪᐊᑦ ᑖᓐᓇ 
ᐊᐱᖅᑯᓯᖅ, ᒥᔅᑐ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᖔᓰᑦ ᐃᔅᓯᕙᐅᑖᖅ. 
ᐃᔅᓯᕙᐅᑖᖅ, ᑕᑯᕙᓪᓕᐊᓯᒪᒐᑦᑕᐃᓛᒃ 
ᐊᔾᔨᒌᓐᖏᑦᑐᓂᑦ ᐊᒻᒪᓗ ᐱᓗᐊᖅᑐᒥᖃᐃ, ᑕᒪᒃᑯᐊ 
ᑎᑭᑲᐃᓇᐸᒃᑐᑦ ᖃᓗᓪᓈᓃᓐᖔᖅᑐᑦ 
ᖃᐅᔨᓴᕆᐊᖅᑐᑦ. ᐊᔾᔨᒌᓐᖏᑦᑐᒐᓛᓗᐃᑦ 
ᑎᑭᑉᐸᓪᓕᐊᓯᒪᒻᒪᑕ. ᑖᒃᑯᐊ ᕿᒥᕐᕈᓪᓗᒋᑦ 
ᐊᑐᖅᑕᐅᓯᒪᔪᑦ ᑮᓇᐅᔭᐃᑦ ᐊᕐᕌᓂᓴᐃᑦ 
ᓇᓗᓇᐃᕆᒋᐊᖅᓯᓯᒪᔪᑦ ᑭᒃᑯᑦ 
ᑮᓇᐅᔭᖅᑖᓚᐅᕐᒪᖔᑕ ᒐᕙᒪᒋᔭᑦᑎᓐᓂᒃ. ᑖᓐᓇ 
ᐊᑕᐅᓯᑯᓗᒃ ᑕᑯᓐᓈᖅᑐᒍ ᕿᒥᕐᕈᒐᖅ $2,000,000-
ᖑᓗᐊᕐᖓᑕ ᑕᕝᕙᓂ ᐃᓗᐊᓃᑦᑐᑦ ᑖᒃᑯᓄᖓ 
ᖃᓪᓗᓈᓂᒥᐅᑕᓄᑦ ᑎᑭᑲᐃᓐᓇᖅᑐᓄᑦ 
ᖃᐅᔨᓴᕆᐊᖅᑐᓄᑦ ᐊᑭᓖᒡᒍᑎᒥᓂᖅ.  
 
ᑕᒫᓂ ᓄᓇᕗᒻᒥ ᐅᖃᐅᔾᔪᖅᑕᐅᕙᑦᑐᑕ 
ᒐᕙᒪᒋᔭᑦᑎᓐᓄᑦ ᑮᓇᐅᔭᖃᒡᒐᕋᑦᑕᒎᖅ. ᑕᐃᒫᒃ 
ᑕᒪᒃᑯᐊ ᐱᔭᐅᔪᒪᔪᑦ ᓄᓇᕗᒻᒥᐅᑕᑯᓗᓐᓄᑦ 
ᐊᓚᒃᑲᕈᓐᓇᖅᐸᒐᑎᒃ. ᑖᓐᓇ ᓴᓂᓪᓕᑯᓗᒐ 
ᐊᐱᖅᑯᑎᖃᖅᑲᐅᒻᒥᒻᒪᑦ ᐊᑭᖅᓱᕋᐅᑉ ᒥᔅᓵᓄᑦ, 
ᐃᓕᓐᓂᐊᖅᑎᑦᑎᒃᑲᓐᓂᕋᓱᓐᓂᖅ ᐃᓄᓐᓂᒃ 
ᒪᓕᒐᓕᕆᔨᔅᓴᓂᑦ: ᑖᓐᓇᓘᓐᓃᑦ $1,000,000-
ᕌᒐᔭᓐᖏᒻᒪᑦ ᐊᕐᕌᒎᑉ ᐃᓗᐊᓂ, ᐊᕙᑎᐅᓗᐊᖅᑐᑦ 
ᐃᓄᑯᓗᐃᑦ ᐃᓕᓐᓂᐊᕈᓐᓇᕋᔭᖅᑎᓪᓗᒋᑦ. 
 
ᑖᓐᓇ ᓯᕗᓕᖅᑎᕗᑦ ᖃᓄᕐᓕ 
ᐃᑲᔫᑎᒃᑲᓐᓂᖅᔫᒥᔪᓂᑦ ᑕᑯᓇᓱᒍᓐᓇᓂᐊᕐᒪᖔᖅ 
ᓯᕗᓂᑦᑎᓐᓂ ᑕᒪᒃᑯᓂᖓ ᑎᑭᑲᐃᓐᓇᑐᐃᓐᓇᖅᑐᓂᑦ 
ᓄᓇᕗᒻᒧᑦ ᓄᖅᑲᐅᒪᑎᑦᑎᒐᓱᓕ ᓄᓇᕗᒻᒥᐅᑕᓂᑦ 
ᐊᖅᑯᑎᖃᔾᔫᒥᖔᕐᓗᓂ ᑕᒪᓐᓇ 
ᑕᑯᒥᓇᕋᔭᕋᓗᐊᕐᖓᑦ ᓯᕗᓂᑦᑎᓐᓂ. ᖁᔭᓐᓇᒦᒃ 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᑲᓕᖅ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪᓐᖓᓕᒫᖅ ᑕᕝᕗᖓ ᒐᕙᒪᒃᑯᓐᓄᑦ 
ᐃᓯᓵᖅᑎᓪᓗᖓ ᖃᐅᔨᓴᓚᐅᖅᓯᒪᒻᒥᒐᒪ ᖃᓄᑎᒋ 
ᑳᓐᑐᕌᒃ ᐊᑐᖅᑕᐅᖃᑦᑕᕐᓂᑰᓐᓂᕐᒪᖔᑕ  

ᒐᕙᒪᒋᓚᐅᖅᑕᑦᑎᓐᓂ. ᐊᒻᒪ ᓱᓕ ᒫᓐᓇᒧᑦ 
ᑕᑯᓯᒪᒋᕗᖓ ᓱᓕ ᐊᑐᕆᐊᖃᖃᑦᑕᖅᑕᕗᑦ ᐃᓛᓐᓂ 
ᑕᒪᒃᑯᐊ ᐃᖅᑲᓇᐃᔭᖅᑎᕗᑦ ᐊᒥᓲᓐᖏᒻᒪᑕ.  
 
ᐱᓗᐊᖅᑐᒥᒃ, ᑳᓐᑐᕌᒃᑕᐅᖃᑦᑕᕐᒪᑕ ᑕᒪᒃᑯᐊ 
ᐱᔪᓐᓇᖅᑐᑦ ᐊᑐᐃᓐᓇᐅᖏᑦᑕᕌᖓᑕ 
ᐱᓕᕆᐊᖑᔭᕆᐊᖃᖅᑐᓂᑦ ᑖᒃᑯᓇᓂ ᐱᓕᕆᕕᓂ. 
ᑭᓯᐊᓂᑦᑕᐅᖅ, ᓂᕆᐅᓐᓂᖃᑦᑎᐊᖅᑐᖓ ᑕᒪᒃᑯᐊ 
ᐃᓕᓐᓂᐊᕐᓂᖅ ᐃᖅᑲᓇᐃᔭᕐᓗᓂᓗ 
ᐃᓕᓐᓂᐊᖅᓯᓐᓈᑦ ᐱᕙᓪᓕᐊᓂᖓ ᒪᓕᓪᓗᒍ 
ᑳᓐᑐᕌᒃᕆᐊᖃᖅᑕᕗᑦ ᐅᓄᕈᓐᓃᖅᐸᓪᓕᐊᓇᔭᖅᑐᑦ. 
ᐊᒻᒪᓗ ᑕᐅᑐᓐᖑᐊᕐᓗᒍᓕᖃᐃ ᓲᕐᓗ ᖃᓄᒃᑲᓐᓂᕐᒥᒃ 
ᑳᓐᑐᕌᒃᑎᑦᑎᒋᓚᐅᖅᓯᒪᔭᕗᑦ. ᓄᓇᕗᑦ ᒐᕙᒪᒃᑯᖓᓂ 
ᐃᓗᐊᓃᓐᖏᑦᑐᓂᒃ ᐱᓕᕆᖁᔨᓚᐅᕋᑦᑕ 
ᓯᓚᑖᓃᑦᑐᓂᑦ ᑕᐃᒫᒃ ᑭᓯᐊᓂ ᐅᑉᐱᕐᓇᑦᑎᐊᕐᓗᑎᒃ 
ᓴᖅᑭᑦᑎᓇᔭᓚᐅᕐᒪᑕ.  
 
ᐊᒻᒪᑦᑕᐅᖅ ᓇᓗᓇᓐᖏᑦᑐᖅ ᒫᓐᓇᐅᔪᖅ 
ᐃᖅᑲᓇᐃᔭᖅᑎᕗᑦ ᐅᓄᖅᓯᕙᓪᓕᐊᔪᑦ. ᑕᒪᒃᑯᐊ 
ᐃᓕᓐᓂᐊᕇᖅᐸᓪᓕᐊᔪᑦ ᒪᓕᒃᖢᒋᑦ 
ᐱᔪᓐᓇᕐᓂᖃᓪᓚᕆᑦᑐᓂᑦ ᐃᖅᑲᓇᐃᔭᖅᑎᓂᑦ 
ᐊᒥᒐᖅᐸᒃᑲᑦᑕ. ᐊᒻᒪᓗᑦᑕᐅᖅ, 
ᕿᓚᒥᐅᑲᐃᓐᓇᖅᑐᓂᒃ ᑕᕝᕘᓇ 
ᐊᑭᑦᑐᕋᐅᑎᒃᑰᖅᑐᓂᒃ ᐃᖅᑲᓇᐃᔭᓕᖅᑎᓄᑦ 
ᐱᓲᖑᒐᑦᑕ ᑕᐅᕗᖓᓕᒫᒍᓐᖏᑦᑐᖅ. ᑕᒪᓐᓇ 
ᐃᑉᐱᒋᑦᑎᐊᖅᑕᕗᑦ ᐊᑐᓗᐊᖅᑕᐃᓕᒪᓇᓱᓐᓂᖅ 
ᐊᑭᑦᑐᕋᐅᑎᒃᑯᑦ ᐃᖅᑲᓇᐃᔭᖅᑎᑦᑎᓂᖅ. ᑭᓯᐊᓂ 
ᐃᓛᓐᓂ ᐊᓯᕐᕈᕝᕕᖃᓲᒍᓐᖏᒻᒪᑦ ᐱᔭᕆᐊᖃᖅᑐᑦ 
ᒪᓕᒃᖢᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᓯᕗᓕᖅᑎ. ᑎᓴᒪᖓᓐᓂ 
ᐊᐱᖅᑯᑎᒃ ᒥᔅᑐ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐃᔅᓯᕙᐅᑖᖅ. 
ᐅᐸᑦᑕᐅᕙᒃᑲᑦᑕᐃᓛᖅ ᐊᔾᔨᒌᓐᖏᑦᑐᒐᓚᓐᓄᑦ 
ᐊᒻᒪᓗ ᑕᒫᓂᖃᐃ ᐊᕐᕌᒍᑦᑎᓐᓂ ᐱᓗᐊᖅᑐᒥᒃ 
ᐊᒃᓱᕈᓐᓇᖅᑐᖅᓯᐅᕕᔾᔪᐊᖃᑦᑕᖅᓯᒪᒻᒪᑕ 
ᓄᓇᕗᒥᐅᑕᐃᑦ ᐃᓚᖏᑦ, ᐃᒫᒃ 
ᐃᓄᐊᖅᓯᖃᑦᑕᖅᑐᑦ.ᑕᐃᒪᐃᑎᓪᓗᒍ 
ᖃᓄᒃᑲᓐᓂᕐᓕᑐᖅ ᕿᓂᖃᑕᐅᔪᒥᓇᓲᖑᒐᓗᐊᕐᖓᑦ.  
 
ᐊᒻᒪᓗ ᑖᒃᑯᐊ ᓄᓇᓖᑦ ᐃᑲᔪᕈᒥᓇᑦᑎᐊᖅᑐᒋᑦ 
ᑕᕝᕙᓂᑕᐃᓐᓇᑐᐃᓐᓇᐅᖏᑦᑐᖅ. ᑕᐃᒫᒃ 
ᖃᓄᒃᑲᓂᕐᓕᑐᖓᐃ ᒐᕙᒪᒋᔭᕗᑦ ᑕᒪᒃᑯᓂᖓ 
ᓵᖓᔫᒥᒋᐊᕈᒥᓇᐅᒐᓗᐊᖅ ᓯᕗᓂᑦᑎᓐᓂ. ᒫᓐᓇ 
ᐊᑐᖅᑕᕗᑦ ᐊᓯᒡᒋᒋᐊᖃᕐᖓᑦ. ᑖᒃᑯᐊ ᓄᓇᓕᑯᓗᐃᑦ 
ᐊᔅᓱᕈᓐᓇᖅᑐᒦᕕᔾᔪᐊᖅᑐᑦ 
ᕿᓂᐅᑎᒋᐊᖃᖅᑑᔮᕋᓗᐊᕋᑦᑎᒍ 

ᒪᑭᒪᔾᔪᑎᔅᓴᑲᓐᓂᕐᓂᑦ ᓴᓐᖏᑦᑎᒋᐊᕈᑎᔅᓴᓂᑦ 
ᐃᓅᓯᕐᒥᓄᑦ. ᑕᐃᒫᒃ ᖃᓄᕐᓕ ᓯᕗᓂᑦᑎᓐᓂ 
ᑕᐃᒪᐃᑦᑐᓂᖃᐃ ᐃᖅᑲᓇᐃᔭᖅᑎᓂᑦ ᓄᓇᓕᓐᓂ 
ᕿᒥᕐᕈᒋᐊᒃᑲᓐᓂᖔᕈᑦᑕ ᐃᓚᖏᒍᑦ ᑕᒪᓐᓇ 
ᖃᓄᒃᑲᓐᓂᖅ ᐱᓇᓱᒍᓐᓇᓂᐊᕐᒪᖔᑎᒍ 
ᓯᕗᓂᑦᑎᓐᓂ ᐊᐱᖅᑯᑎᒋᑲᐃᓐᓇᕈᒪᔭᕋᓗᐊᕋ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᓯᕗᓕᖅᑎ 
ᐋᕆᐊᒃ.  
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐊᐱᖅᑯᑎᑦᑎᐊᕙᒻᒪᕆᐊᓗᒃ. ᖁᔭᓐᓇᒦᖅᐸᕋ 
ᑖᔅᓱᒥᖓ ᐊᐱᕆᒻᒪᖓ. ᑕᒪᓐᓇ ᐃᓅᓯᓕᕆᓂᖅ 
ᐱᒻᒪᕆᐋᓘᒻᒪᑦ ᓄᓇᕗᑦ ᓄᓇᓕᖏᓐᓂ ᐃᓄᓕᒫᓄᑦ. 
ᑕᒪᒃᑯᐊ ᑕᐅᑐᖃᑦᑕᖅᖢᒋᑦ ᐃᒻᒥᓃᖃᑦᑕᕐᓃᑦ, 
ᐱᕋᔭᖃᑦᑕᕐᓃᑦ, ᐊᓯᖏᓪᓗ ᐃᓚᒌᓄᑦ ᓱᕋᒃᓴᐃᓂᖅ 
ᑕᒪᓐᓇ. ᐋᖅᑭᔅᓱᕆᐊᖃᖅᑕᕗᑦ ᐊᒥᓲᒻᒪᑦ. 
ᐊᒻᒪᓗᑦᑕᐅᖅ, ᑕᒪᓐᓇ ᖁᕕᐊᒋᔭᕋ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ 
ᖃᐅᔨᓴᕐᓂᐅᔪᖅ ᐃᓚᒌᑦ ᒥᔅᓵᓄᑦ ᐱᖁᔭᖅ 
ᖃᓄᐃᓕᖓᓇᔭᕐᒪᖔᑦ ᑕᒪᑐᒧᖓ ᐃᓚᖓᒍᑦ 
ᐊᒃᑐᐊᒻᒪᑦ.  
 
ᐊᒻᒪᓗᑦᑕᐅᖅ, ᑕᒪᒃᑯᐊ ᐱᓕᕆᐊᕆᔭᕗᑦ ᓄᓇᕗᑦ 
ᒐᕙᒪᒃᑯᑦ ᐃᓗᐊᓂ ᐱᔨᑦᓯᕈᑎᐅᔪᑦ ᓲᕐᓗ ᐃᓚᖏᓪᓗ 
ᐸᕐᓇᐅᑎᓃᑦᑐᑦ ᐊᔪᖅᓴᓂᕐᒧᑦ ᑕᐃᓐᓇ 
ᓄᖑᑎᒋᐊᕈᑎ. ᐊᒻᒪᓗᑦᑕᐅᖅ ᐃᒻᒥᓃᖅᑕᐃᓕᓂᕐᒧᑦ 
ᓄᖒᑦᑎᕙᓪᓕᐊᓂᕐᒧᑦᑕᐅᖅ ᐱᓕᕆᔾᔪᑎ, ᐊᒻᒪᓗ 
ᑕᒪᒃᑯᐊ ᑭᓱᑐᐃᓐᓇᐃᑦ ᐃᓅᓯᕐᒧᑦ ᑐᕌᖓᔪᑦ 
ᐊᒃᓱᕈᐊᒋᒐᑦᑎᒍ. ᓇᓗᓇᓐᖏᑎᐊᕐᒪᑦ ᐃᓅᓯᕐᒥ 
ᐊᑲᐅᓐᖏᓕᐅᕈᑏᑦ ᓄᖑᑎᑉᐸᓪᓕᐊᒍᓐᓇᕈᑦᑎᒍ 
ᑕᐃᒪ ᓯᕗᒧᐊᑉᐸᓪᓕᐊᕗᒍᑦ ᑕᒪᐅᖓ ᓴᓐᖏᔪᓄᑦ 
ᓴᓐᖏᓂᖅᓴᓄᑦ ᐃᓅᖃᑎᒌᓄᑦ ᓄᓇᕗᒻᒥ.  
 
ᐊᒻᒪᑦᑕᐅᖅ, ᐃᓕᓴᕆᔪᒪᑦᑎᐊᑕᒃᑲ ᓄᓇᓕᓐᓂ - 
ᐅᖃᕋᑖᕐᒥᒻᒪᑦ ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ - 
ᓄᓇᓕᓐᓂ ᐃᒻᒥᓂᒃ ᓴᓐᖏᓂᖏᓐᓂ 
ᐱᔪᓐᓇᕐᓂᖏᓐᓂᒃ ᓴᖅᑭᑦᑎᓇᓱᒃᑲᓐᓂᕆᐊᖃᕐᓂᖅ. 
ᑕᒪᓐᓇ ᓱᓕᔪᕆᑦᑎᐊᕐᒥᒐᒃᑯ ᐃᓅᓯᓕᕆᓂᕐᒧᑦ 
ᑐᕌᖓᔪᑦ ᓄᓇᓕᓐᓂ ᓇᒻᒥᓂᖅ, 
ᐊᑭᓕᖅᓱᖅᑕᐅᓐᖏᒃᖢᑎᓪᓘᓐᓃᑦ ᐃᓚᖏᑦ 
ᐱᓕᕆᖃᑦᑕᖅᑐᑦ ᐊᒥᓲᒻᒪᑕ ᓄᓇᓕᓐᓂ. ᐊᒻᒪᑦᑕᐅᖅ, 
ᒫᓐᓇ ᑐᓴᖃᑦᑕᓕᕐᒥᒐᒪ ᑕᐃᒃᑯᐊ ᐊᖑᑏᑦ 
ᑲᑐᔾᔨᖃᑎᒌᑦ, ᑕᐃᒃᑯᐊ ᑐᓴᕐᓇᒻᒪᕆᒻᒥᒻᒪᑕ 
ᐃᑲᔪᕋᓱᓐᓂᕐᒧᑦ ᐃᓅᓯᕐᒧᑦ ᑐᕌᖓᒻᒪᑕ. ᐊᒻᒪᑦᑕᐅᖅ 
ᐊᕐᓇᐃᑦ ᑲᑐᔾᔨᖃᑎᒌᖏᑦ ᐊᔾᔨᒌᓐᖏᑦᑐᑎᒍᑦ 
ᐱᓕᕆᓲᖑᓐᖏᒻᒪᑕ. ᑕᒪᓐᓇ ᐃᓚᒌᓐᓂᕐᒧᑦ 

ᖃᓄᐃᓐᖏᑦᑎᐊᕐᓂᕐᒧᑦ ᐱᓕᕆᕙᓪᓕᐊᓂᖅ 
ᐱᒻᒪᕆᐅᒻᒪᑦ. ᐊᒻᒪᑦᑕᐅᖅ ᓄᓇᕗᑦ ᓯᓚᑦᑐᓴᕐᕕᒃᑯᑦ 
ᑕᑉᐱᑰᓇ ᐃᓕᓐᓂᐊᓂᖅᑕᖃᖃᑦᑕᒥᒻᒪᑦ 
ᐃᓱᒪᓕᕆᓂᕐᒧᑦ, ᐊᒻᒪᓗᑦᑕᐅᖅ 
ᐊᔪᖅᓴᖅᑐᓕᕆᓂᕐᒧᑦ. ᑕᒪᒃᑯᐊᒐᓚᐃᑦ ᐃᓅᓯᕐᒧᑦ 
ᑐᕌᖓᔪᑦ ᐃᓕᓐᓂᐊᕐᕖᑦ ᐊᑐᐃᓐᓇᐅᖃᑦᑕᒥᒻᒪᑕ.  
 
ᐊᒻᒪᓗ ᐃᓕᓐᓂᐊᖅᑐᑦ ᐅᓄᖅᓯᕙᓪᓕᐊᒋᓪᓗᒋᑦ 
ᑕᒫᓂ. ᑕᒪᓐᓇ ᐃᓕᓐᓂᐊᕐᓂᒃᑯᓪᓗ, ᐊᒻᒪᓗᑦᑕᐅᖅ 
ᓇᒻᒥᓂᖅ ᓄᓇᓖᑦ ᐃᒻᒥᓐᓂᒃ 
ᐱᓇᓱᑉᐸᓪᓕᐊᔭᕆᐊᖃᕐᓂᖏᑦ ᐱᒻᒪᕆᐅᒻᒥᒻᒪᑕ. 
ᓴᓐᖏᔪᒻᒪᕆᐋᓘᒥᒻᒪᑕᑦᑕᐅᖅ ᓄᓇᓖᑦ 
ᑲᑐᔾᔨᖃᑎᒌᑐᐊᕈᑎᒃ ᐃᓛᑎᒍᑦ. ᐃᓚᖓᒍᑦ ᑕᒪᓐᓇ 
ᑕᑯᓯᒪᔭᕗᑦ ᓄᓇᓕᓐᓂ ᑲᑎᒋᐊᕌᖓᒥ ᑭᓱᒥᑦ 
ᓱᕐᕋᐃᒋᐊᖅᖢᑎᑦ ᓄᓇᓕᒻᒥᓐᓂᑦ ᐋᖅᑭᒋᐊᓕᓐᓂ 
ᐱᓕᕆᑦᑎᐊᓲᖑᒻᒪᑕ. ᑕᒪᒃᑯᐊ 
ᐃᓕᓴᕆᐅᒪᑦᑎᐊᕆᐊᓕᖅᐳᑦ ᐊᒻᒪᓗᑦᑕᐅᖅ 
ᐃᑲᔪᖅᓱᖅᑎᐊᕐᓗᒋᑦ ᒐᕙᒪᐅᔪᑎᒍᑦ. ᑕᒪᕐᒥᒃ 
ᒐᕙᒪᐃᑦ ᐱᓕᕆᐊᕆᔭᖏᑎᒍᑦ ᐊᒻᒪᓗᑦᑕᐅᖅ 
ᐃᓕᓐᓂᐊᑎᑦᑎᕙᓪᓕᐊᓂᒃᑯᑦ ᐊᒻᒪᓗ 
ᑲᔪᖏᖅᓱᐃᓂᒃᑯᑦ ᐃᓕᓐᓂᐊᕐᕕᔾᔪᐊᕐᒥ ᑕᒪᒃᑯᓂᖓ 
ᐃᓅᓯᓕᕆᓂᐅᑉ ᐃᓗᐊᓃᑦᑐᓄᑦ 
ᐃᓕᓐᓂᐊᖅᑕᐅᖃᑦᑕᕋᔭᖅᑐᓄᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. ᑕᓪᓕᒪᖓ 
ᑭᖑᓪᓕᖅᐹᖑᓪᓗᓂᓗ ᐊᐱᖅᑯᓯᖅ, ᒥᔅᑕ ᐅᑲᓕᖅ.  
 
ᐅᑲᓕᖅ: ᖁᔭᓐᓇᒦᒃ, ᐃᔅᓯᕙᐅᑖᖅ. (ᑐᓵᔨᑎᒍᑦ) 
ᑭᖑᓪᓕᕐᒥ ᑲᑎᒪᑎᓪᓗᑕ ᐱᖁᔭᒃᓴᓕᐅᖁᔨᓚᐅᕋᒪ 
ᑕᒪᒃᑯᐊ ᐅᖃᐅᓯᕆᔭᐅᖃᑦᑕᕐᓂᖏᑦ ᒐᕙᒪᒃᑯᓐᓂ 
ᐃᖅᑲᓇᐃᔭᖅᑐᑦ ᑕᑯᔪᕕᓂᐅᒑᖓᑕ ᐱᕋᔭᒃᑐᓂᑦ 
ᒐᕙᒪᒃᑯᑦ ᐃᓗᐊᓂ ᑎᒥᖁᑎᖏᓐᓂᓘᓐᓃᑦ. ᐊᒻᒪᓗ 
ᐊᐃᑦᑖᖑᒐᓗᐊᖅᐳᖅ ᑖᓐᓇ ᑲᔪᓯᑎᑕᐅᓚᐅᓐᖏᒻᒪᑦ.  
 
ᑕᐃᒪ ᑕᕝᕙ ᑲᑎᒪᓐᓇᐅᑎᓪᓗᒍ 
ᓴᖅᑭᑎᑦᓯᒍᒪᒐᓗᐊᖅᑐᖓ ᐱᖁᔭᔅᓴᒥᒃ ᑖᒃᑯᐊ 
ᓴᐳᔾᔭᐅᓂᖃᖁᓪᓗᒋᑦ ᐃᖅᑲᓇᐃᔭᖅᑏᑦ ᑕᑯᔪᕕᓃᑦ 
ᐱᕋᔭᒃᑐᓂᒃ ᒐᕙᒪᒃᑯᑦ ᐃᓗᐊᓂ, 
ᓴᐳᔾᔭᐅᓯᐊᕐᓗᑎᓪᓗ ᐱᖁᔭᑎᒍᑦ. ᒐᕙᒪᒃᑯᑦ 
ᐊᐱᕆᒻᒥᔭᒃᑲ ᐃᓱᒪᔅᓴᖅᓯᐅᕈᓐᓇᕋᔭᕐᒪᖔᑕ 
ᑕᐃᒪᓐᓇᐃᑦᑐᒥᒃ ᑲᔪᓯᑎᑦᓯᓗᑎᓪᓗ 
ᑲᑎᒪᔨᐅᓂᑦᑎᓐᓂ ᓱᓕ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐅᑲᓕᖅ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒪᓐᓇ ᓂᐱᖃᕋᓐᓇᕐᓂᖅ ᐃᓱᒪᒋᔭᒥᒃ 
ᓴᖅᑭᑎᑦᑎᒍᓐᓇᕐᓂᖅ ᐃᖅᑲᓇᐃᔭᕐᕕᐅᑉ ᐃᓗᐊᓂ 
ᐱᒻᒪᕆᐅᒻᒪᑦ. ᐃᖅᑲᓇᐃᔭᖅᑎᐅᓚᐅᖅᓯᒪᒻᒥᒐᒪᑦᑕᐅᖅ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐃᖅᑲᓇᐃᔭᕐᕕᖓᑕ 
ᐃᓗᐊᓂ. ᑕᒪᒃᑯᓂᖓᓗ ᐊᑲᐅᖏᓕᐅᕈᑕᐅᔪᓂᒃ 
ᐅᐸᑦᑕᕐᕕᐅᕙᑦᖢᖓᐅᓚᐅᕐᕋᒪ. ᑕᒪᓐᓇ 
ᐊᑲᐅᒋᖏᑕᒥᒃ ᓂᓪᓕᕐᕕᖃᕈᓐᓇᕐᓂᖅ ᐱᒻᒪᕆᐅᒻᒪᑦ. 
 
ᐊᒻᒪᓗ ᐃᖅᑲᐅᒪᒍᑦᓯ ᑕᐃᒪ ᐊᕐᕌᓂ ᐊᕐᓇᐃᑦ 
ᑲᑐᔾᔨᖃᑎᒌᑦ ᐃᓱᒪᒐᓚᓚᐅᒃᓯᒪᒐᓗᐊᕐᒪᑕ ᑕᐃᒃᑯᐊ 
ᐱᕕᖃᖏᑦᑕᕆᐊᔅᓴᖅ ᑕᒪᒃᑯᐊ 
ᐊᑲᐅᖏᓕᐅᕈᑎᒋᔭᒥᓐᓂᒃ ᓴᖅᑭᑦᑎᔭᕆᐊᔅᓴᖅ. 
ᐅᖃᓚᐅᖅᓯᒪᒐᒪ ᑕᒪᓐᓇ ᐱᕕᖃᑦᑐᖅ. ᐱᓗᐊᖅᑐᒥᒃ, 
ᑕᕝᕘᓇ ᐃᖅᑲᓇᐃᔭᖅᑏᑦ ᐱᔨᑦᑎᖅᑎᔩᑦ ᒪᓕᒐᖓᓂ, 
Public Service Act-ᖑᓂᕋᖅᑕᐅᔪᖅ. ᑖᒃᓱᒪ 
ᐃᓗᐊᒍᑦ ᐱᕕᖃᒻᒪᑕ ᓴᐳᒻᒥᔭᐅᓂᖏᑦ ᐃᓱᒪᒋᔭᒥᓂᒃ 
ᐅᖃᕈᓐᓇᕐᓂᖏᑦ. ᐊᒻᒪᑦᑕᐅᖅ, ᑕᒪᓐᓇ 
ᐊᑑᑎᖃᓪᓚᕆᒻᒪᑦ ᒫᓐᓇ ᐊᑐᖅᐸᒌᖅᑐᖅ 
ᒐᕙᒪᒃᑯᓐᓄᑦ ᐃᖅᑲᓇᐃᔭᕐᓂᕐᒧᑦ ᐱᖁᔭᖅ 
ᐃᓗᐊᓃᑦᑐᖅ. ᑕᒪᓐᓇ ᐊᑐᕈᓐᓇᕐᓂᖓᖃᐃ 
ᑕᑯᒃᓴᐅᑎᒃᑲᓐᓂᕆᐊᖃᑉᐸᕗᑦ ᐃᖅᑲᓇᐃᔭᖅᑎᓄᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑎ. 
ᐊᐱᖅᓱᕐᓂᐊᓕᕐᒥᔪᖅ, ᒥᔅᑕ ᓂᓐᖓᖅ. ᐱᖓᔪᐊᑦ 
ᐊᐱᖅᑯᑎᕕᑦ. 
 
ᓂᓐᖓᖅ: ᐱᖓᔪᐊᓐᓂᒃ, ᖁᔭᓐᓇᒦᒃ, ᐃᒃᓯᕙᐅᑖᖅ, 
ᐊᐱᖅᑯᑎ. ᑕᐃᒪᓕ ᓯᕗᓕᖅᑎ ᐊᐱᕆᔪᒪᓕᕐᒥᔭᕋ 
ᑭᐅᔪᒪᓐᖏᒃᑯᓂ ᑭᐅᓂᐊᖅᐳᖅ, ᑭᐅᔪᒪᒍᓂᓗ 
ᑭᐅᔪᓐᓇᓂᐊᖅᖢᓂ. ᐅᕝᕙᓘᓐᓂᑦ 
ᖃᓪᓗᓈᑎᑐᖅᑲᐃ: ᐄ, ᐅᕝᕙᓗ ᐋᒃᑲ ᐅᕝᕙᓗ 
ᐄᖃᐃ? ᑖᒃᑯᐊ ᐅᖃᓪᓚᖅᑲᐅᒐᕕᑦ, ᑖᒃᑯᐊᒎᖅ 
ᐱᓕᕆᖃᑎᒋᔭᑎᑦ ᓯᕗᓕᖅᑎᐅᒐᓗᐊᖅᖢᑎᑦ 
ᑖᒃᑯᓄᖓ ᒪᑭᑕᑎᑕᐅᓯᒪᒐᕕᑦ. ᑭᓯᐊᓂᑦᑕᐅᖃᐃ 
ᖃᓄᖅ ᑖᒃᑯᐊ ᐃᕝᕕᑦ ᐊᑖᓃᑦᑐᐃᑦ ᒥᓂᔅᑕᐃᑦ 
ᑲᑎᒪᔨᒋᔭᑦᑎᓐ ᖃᓄᖅ ᓯᕗᓕᐅᖅᑎᐅᓃᑦ 
ᓴᓐᖏᑦᑎᒃᑲᓐᓂᓚᐅᕆᑦ, ᐊᔭᐅᖅᓯᑲᓐᓂᓚᐅᕆᑦ, 
ᐱᒋᐊᖅᓯᑲᓐᓂᓚᐅᕆᑦ, ᑕᐃᒪᓐᓇᖃᐃ 
ᐅᖃᐅᑎᔭᐅᓯᒪᕗᑎᑦ ᑕᐃᒃᑯᐊ 
ᓯᕗᓕᖅᑎᐅᖃᑎᒋᓪᓗᒋᑦ, ᒥᓂᔅᑕᐃᑦ 
ᑲᑎᒪᔨᖏᓐᓃᑎᓪᓗᓯ? 



ᐱᖓᑦᓯᖅ, ᓄᕕᐱᕆ 3, 2010 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ 30 
 

 

 
ᑭᐅᔪᒪᒍᓂ ᑭᐅᒍᓐᓇᖅᑕᐃᑦ, ᑭᐅᔪᒪᖏᒃᑯᓂ 
ᑭᐅᔪᓐᓇᖏᑕᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᒪᓐᓇ ᑭᐅᔪᒪᔭᓪᓛᓗᒐ ᐱᒻᒪᕆᐅᔪᑎᒋᒐᒃᑯ. ᐊᒻᒪᓗ 
ᐅᖃᐅᔾᔭᐅᖃᑦᑕᖅᓯᒪᒋᓪᓗᖓ ᑕᕝᕙᓂ 
ᒥᓂᔅᑕᐅᖃᑎᒋᔭᓐᓂ ᐃᓚᖏᓐᓂᒃ, 
ᐃᒪᐃᓕᐅᒃᑲᓐᓂᕈᕕᑦ ᐊᑲᐅᒐᔭᖅᐳᖅ. 
ᑕᐃᒪᐃᑦᑕᕆᐊᖃᕋᑦᑕ. ᐃᑲᔪᖅᑎᒌᒋᐊᖃᕋᑦᑕ. 
ᐃᓛᓐᓂᒃ ᓯᕗᓕᖅᑎᐅᓪᓗᓂ ᐱᓗᐊᖅᖢᓂ, ᐱᔭᒃᓴᐃᑦ 
ᑕᐅᑐᒃᖢᒋᑦ ᐅᑯᓂᖓᓘᓐᓃᑦ ᐱᓕᕆᓗᐊᖅᖢᓂᒃ, 
ᐃᓛᓐᓂᒃ ᑕᒪᕐᒥᒃ ᒪᑐᐃᖓᔪᒥᒃ 
ᑕᐅᑐᓐᖏᓚᐅᑲᖂᔨᓇᓲᖑᒻᒪᑦ ᐊᐅᓗᔾᔨᓗᐊᒧᑦ. 
ᑕᐃᒪᐃᓐᓇᖅᑎᒍᓗ ᑕᒪᓐᓇ ᓂᕆᐅᒋᑦᑎᐊᖅᑕᕋ 
ᑕᒪᓐᓇᓗ ᑲᔪᓯᖁᔭᕋ ᑕᕝᕙᓐᖓᑦ ᒥᓂᔅᑕᐅᖃᑎᓐᓂᒃ 
ᐅᖃᐅᔾᔭᐅᔪᓐᓇᕆᐊᔅᓴᖅ 
ᖃᓄᐃᓕᐅᒃᑲᓐᓂᕆᐊᖃᒻᒪᖔᕐᒪ. ᐊᒻᒪᓗᒃᑕᐅᖅ, 
ᓂᕆᐅᑉᐳᖓ ᑕᒪᓐᓇ ᖃᐅᔨᓴᖅᑕᐅᓂᖅ ᐱᔭᕇᖅᐸᑦ 
ᒪᑐᐃᒃᑲᓂᕐᓂᐊᖅᑐᑦ ᐅᖃᐅᔾᔨᒍᓐᓇᕐᓂᕆᒐᔭᖅᑕᖓ 
ᑕᒪᓐᓇ, ᐅᕙᓐᓄᑦ ᐊᒻᒪᑦᑕᐅᖅ ᒥᓂᔅᑕᐅᖃᑎᖏᓐᓄᑦ. 
ᑕᒪᓐᓇ ᐃᑲᔪᖅᓱᖅᑎᐊᖅᑕᕋ ᐊᒻᒪᓗ ᑲᔪᓯᖁᔭᕋ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓯᕗᓕᖅᑏ. ᑎᓴᒪᖓᓄᑦ 
ᐊᐱᖅᑯᑎ, ᒥᔅᑕ ᓂᓐᖓᖅ. 
 
ᓂᓐᖓᖅ: ᐄ, ᐊᐱᖅᑯᑎᐅ ᑎᓴᒪᖓᑦ, ᐃᒃᓯᕙᐅᑖᖅ: 
ᖃᓄᕐᓕᑭᐊᖅ ᓯᕗᓕᖅᑎ ᐃᓱᒪᑦᑕᖅᐸ, ᒫᓐᓇ 
ᐊᑐᖅᑕᕗᑦ ᓯᕗᓕᖅᑎ ᓂᕈᐊᖅᑕᐅᖃᑦᑕᕐᒪᑦ 
ᑲᑎᒪᕕᐅᑉ ᐃᓗᐊᓂ, ᐊᒻᒪᓗ ᑖᒃᑯᐊ ᒥᓂᔅᑕᖑᔪᑦ 
ᑲᑎᒪᔨᖏᑦ ᑲᑎᒪᕕᐅᑉ ᓂᕈᐊᖅᑕᐅᕙᑦᑐᓂᑦ? 
ᐃᒻᒪᖃᐃ ᓴᓐᖏᓂᖃᕐᓂᖅᓴᐅᔫᔮᓕᕋᔭᖅᐳᖅ, 
ᑭᓇᑐᐃᓐᓇᖅ ᓯᕗᓕᖅᑎᐅᓪᓗᓂ ᐃᓄᓗᑦᑖᓂᑦ 
ᑕᖅᑳᓐᖓᑦ ᓂᕈᐊᖅᑕᐅᖃᑦᑕᕐᓗᓂ. ᐊᒻᒪᓗ ᑖᓐᓇ 
ᓯᕗᓕᖅᑎᐅᔪᖅ ᓂᕈᐊᖅᑕᐅᔭᕌᖓᒥ ᐃᒻᒥᓂᒃ 
ᒥᓂᔅᑕᐃᑦ ᑲᑎᒪᔨᖓᓂ ᓂᕈᐊᖅᓯᖃᑦᑕᕐᓗᓂ. 
ᖃᓄᕐᓕᑭᐊᖅ ᑖᓐᓇ ᐃᓱᒪᒋᓚᐅᖅᓯᒪᕙᐅᖅᑲᐃ 
ᓯᕗᐊᒍᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. 
ᓯᕗᓕᖅᑎ ᐋᕆᐊᒃ.  
 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᒻᒪᑦᑕᐅᖅ ᑖᓐᓇ ᖁᔭᓐᓇᒦᕆᕙᕋ ᑖᔅᓱᒥᖓ 
ᐊᐱᕆᒻᒪᖓ. ᐃᓱᒪᔅᓴᖅᓯᐅᕈᑎᒋᔭᐅᓕᓵᖅᑰᖏᒻᒪᑦ. 
ᐃᓱᒪᔅᓴᖅᓯᐅᕈᑎᑦᑎᐊᕙᐅᓪᓗᓂᓗ 
ᖃᓄᖅᑑᑲᑕᕈᓘᔭᕆᐊᖃᕋᑦᑕ ᐅᕝᕙᓘᓐᓃᑦ 
ᐃᓱᒪᖅᓴᖅᓯᐅᕈᑎᒋᓲᕆᒻᒥᔭᕗᑦ. ᐃᓛᒃ, 
ᐃᓱᒪᒋᓐᖑᐊᖅᖢᒍ, ᐅᑯᐊ ᑲᑎᒪᔩᑦ ᐅᓄᕐᓂᖏᑦ 
ᓈᒻᒪᒃᑲᓗᐊᖅᐹᑦ ᐅᕝᕙᓘᓐᓃᑦ ᐅᓄᓗᐊᖅᐹᑦ? 
ᑕᐃᒪᓐᓇᑦᑕᐅᖅ ᑕᐃᓐᓇ ᑕᐅᑐᓐᖑᐊᕐᓗᒍᖃᐃ 
ᓂᕈᐊᖅᑕᐅᓂᕐᒧᑦ ᑭᒡᓕᖓᓄᑦ 
ᖃᐅᔨᓴᖅᑕᐅᓂᐅᓂᐊᖅᑐᖅ. ᑕᐃᒪᓐᓇᑦᑕᐅᖅ 
ᐋᖅᑭᓯᒪᔪᕕᓂᐅᒐᓗᐊᖅᑎᓪᓗᒍ ᐊᓯᔾᔨᕐᕕᖃᕐᒪᑦ. 
ᑕᒪᓐᓇ ᐃᓱᒪᒋᕙᕋ ᓄᓇᕗᒻᒥᐅᓄᑦ 
ᐃᓱᒪᖅᓴᖅᓯᐅᕈᑕᐅᓗᓂ ᐊᑲᐅᔪᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
ᐊᑎᖁᑎᖃᕈᓐᓃᕋᒪ ᐊᐱᖅᓱᕈᒪᔪᓂᑦ. ᑖᓐᓇ 
ᐃᓱᒋᖅᑰᕐᒪᒍ ᐊᐱᖅᓱᖅᑕᐅᓃᑦ ᓯᕗᓕᖅᑎᒧᑦ. ᑖᓐᓇ 
ᐃᓱᓕᓪᓗᓂ ᑕᕝᕗᖓ ᐊᖏᖃᑎᒌᑉᐱᓰ?  
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᖑᔪᓯ. ᐊᒻᒪᑦᑕᐅᖅ 
ᖁᔭᓐᓇᒦᒻᒪᕆᐊᓗᒃ ᓯᕗᓕᖅᑎ. ᑕᐃᒪ ᑕᐃᒃᑯᓄᖓ 
ᒥᓂᔅᑕᓄᑦ ᐱᒋᐊᕐᓂᐊᓕᕋᑦᑕ. ᑖᓐᓇ 
ᓯᕗᓪᓕᖅᐸᐅᓂᐊᕐᒪᑦ ᐅᖃᖅᑎᓪᓗᒍ, ᒥᔅᑕ ᑕᒑᖅ 
ᑰᓕ. ᑖᒃᑯᐊ ᐅᖃᐅᓯᔅᓴᑎᑦ 
ᐅᖃᐅᓯᕆᑲᐃᓐᓇᓕᕐᒥᒃᑭᑦ. ᑭᓯᐊᓂ 10 
ᒥᓂᔅᓯᖃᑐᐃᓐᓇᓂᐊᖅᑐᖅ ᒫᓐᓇ ᐅᖃᐅᓯᔅᓴᖓ. 
ᐊᒻᒪ ᐅᖃᓪᓚᒌᖅᐸᑦ ᐊᑐᓂᑦᑕᐅᖅ 
ᐊᐱᖅᓱᕈᓐᓇᕐᓂᐊᕐᒥᔪᓯ ᒪᓕᒐᓕᐅᖅᑎᑐᐃᓐᓇᐃᑦ. 
ᒥᔅᑕ ᑰᓕ. 
 

ᒥᓂᔅᑕᐃᑦ ᒪᑐᐃᕈᑎᖏᑦ 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᒻᒪᓗ ᖁᕕᐊᓱᒃᐳᖓ ᑕᕝᕗᖓ ᑎᑭᐅᑎᒐᑦᑕ.  
 
ᓯᕗᓪᓕᖅᐹᒥ ᑖᒃᑯᐊ ᑲᑎᒪᔨᐅᖃᑎᒃᑲ, ᓯᕗᓕᖅᑏ, 
ᖁᔭᓐᓇᒦᒃ ᑕᕝᕗᖓ ᐃᓕᔭᐅᓚᐅᖅᑎᓪᓗᖓ 
ᒥᓂᔅᑕᐅᓂᕋᓄᑦ ᐱᓗᐊᖅᑐᒥ ᖃᓂᒪᑦᑕᐃᓕᓂᕐᒧᑦ 
ᐃᓄᓕᕆᔨᒃᑯᓐᓄᑦ, ᐊᒻᒪ ᑖᒃᑯᐊ 
ᑲᑎᒪᔨᐅᖃᑎᑦᑎᐊᕚᓗᒃᑲ ᑕᐅᕙᓂ 
ᓂᕈᐊᓚᐅᖅᓯᒪᒻᒪᑕ ᒥᓂᔅᑕᐅᓂᐊᖅᑐᓂᑦ 
ᐃᓚᒋᔭᐅᓪᓗᖓ, ᖁᔭᓐᓇᒦᖅᐸᒃᑲ. ᐊᒻᒪᑦᑕᐅᖅ 
ᐱᓗᐊᖅᑐᒥ  

ᓄᓇᕗᒻᒥᐅᑦ, ᑲᖏᖅᖠᓂᕐᒥᐅᒃ ᖁᔭᓐᓇᒦᒃ, ᑕᐃᒃᑯᐊ 
ᑐᓵᔪᑦ. ᐅᖃᓗᕝᕕᐅᖅᑲᐅᓪᓗᖓᓗ ᑐᓵᒻᒪᑕᒎᖅ. 
 
ᑕᐃᒪ ᑖᒃᑯᐊ ᐱᓕᕆᐊᕗᑦ ᐃᓚᖏᑦ 
ᐅᓂᒃᑳᓂᐊᖅᑕᒃᑲ ᓇᐃᑦᑑᓚᖓᔪᑦ. ᑭᓯᐊᓂ 
ᐱᓕᕆᖃᑎᒌᓐᓂᕗᑦ ᒫᓂ ᒥᓂᔅᑕᐃᑦ ᑲᑎᒪᔨᖏᑦ 
ᐅᕙᓂ ᓂᕈᐊᖅᑕᐅᓯᒪᔪᑎᒍᑦ ᐊᖏᔪᖅᑳᑎᒍᑦ. ᐄ, 
ᓂᑉᓕᐊᖃᑎᒌᖃᑦᑕᖅᑐᒍᑦ. 
ᐊᖏᖅᑐᐃᓐᓈᓘᖃᑦᑕᖏᑦᑐᒍᑦ 
ᐱᓕᕆᐊᕆᔪᒪᔭᑦᑎᓐᓂ. 
ᐅᖃᖃᑎᒌᑦᑐᓪᓚᕆᐋᓘᖃᑦᑕᖅᑐᒍᑦ. 
ᓴᕆᒪᒋᖃᑦᑕᑕᒃᑲ ᑖᒃᑯᐊ ᑲᑎᒪᔨᐅᖃᑎᒃᑲ 
ᐃᓕᕋᓱᓐᖏᑦᑎᐊᖅᖢᑕ ᐃᓕᕋᓱᒍᑎᒋᓐᖏᑦᑎᐊᖅᖢᑕ 
ᐱᓕᕆᖃᑦᑕᕋᑦᑕ. ᖃᐅᔨᒪᓂᐊᖅᐳᓯ.  
 
ᑕᐃᒪᓕ ᑕᕝᕙᓂ ᒥᓂᔅᑕᐅᓕᖅᑎᓪᓗᖓ 
ᖁᕕᐊᓱᓪᓚᕆᑦᑐᖓ 
ᐱᔭᕆᑐᔪᕐᔪᐊᕌᓗᒐᓗᐊᖅᑎᓪᓗᒍ ᑕᐃᑯᓐᖓᕋᒪ 
ᑕᒫᓂ 2009 ᔮᓄᐊᕆᒥ ᐃᓕᓚᐅᖅᓯᒪᒐᒪ. ᑕᐃᓐᓇ 
ᑲᑎᒪᔨᐅᖃᑎᕗᑦ ᐃᓕᔭᐅᓂᐊᕐᓂᖓ 
ᐅᑕᖅᑭᓚᐅᖅᓯᒪᒐᑦᑎᒍ, ᔮᓐ ᓂᓐᖓᖅ. ᑖᓐᓇ 
ᑕᕝᕙᓃᓕᖅᑎᓪᓗᖓ ᓴᕆᒪᓱᒃᓯᒪᔪᖓ ᑖᒃᑯᐊ 
ᐱᓕᕆᕝᕕᑦ ᐃᖅᑲᓇᐃᔭᖅᑎᕗᑦ 
ᐃᑲᔪᖅᑎᒋᑦᑎᐊᖃᑦᑕᑕᒃᑲ, ᒥᓂᔅᑕᐃᑦ ᑐᖏᓕᖏᓪᓗ 
ᖁᔭᓐᓇᒦᓪᓚᕆᐊᓗᒃᖢᒍ, ᐋᓕᒃᔅ ᑳᒻᐳᓪ. ᐃᓚᖏᑦ 
ᐱᔭᕆᑐᔪᒐᓚᐅᓚᐅᖅᑐᑦ ᐃᓚᑯᓂᑦ 
ᐃᖅᑲᓇᐃᔭᖅᑎᖃᓚᐅᕋᑦᑕ ᐊᑯᓂ. ᑕᑉᐹᓐᖓᑦ 
ᐊᖏᔪᖅᑳᖑᓂᖏᓐᓂ ᐱᒋᐊᖅᖢᒋᑦ ᐊᑯᓂᑲᓵᒃ 
ᐃᓚᑰᖃᑦᑕᖅᑐᒧᑦ ᑎᑭᐅᑎᓚᐅᕋᑦᑕ.  
 
ᑭᓯᐊᓂ, ᐃᒃᓯᕙᐅᑖᖅ, ᐆᒥᖓ ᐅᖃᕐᓗᖓ: 
ᓯᕗᓪᓕᖅᐹᒥ ᐅᖃᕈᓐᓇᖅᑐᒍᑦ, ᑕᒪᓐᓇ 
ᖃᓂᒪᑦᑕᐃᓕᓂᕐᒧᑦ ᑐᕌᖅᑑᑎᕗᑦ 
ᐃᓕᓯᒪᔪᕐᔪᐊᖑᒐᓗᐊᕈᑦᑕ, ᐊᖑᓇᓱᑦᑎᐅᒍᑦᑕ, 
ᐃᓚᒌᖑᒍᑦᑕ ᐊᖏᕐᕋᖃᖅᑐᑎᒍᑦ ᖃᓂᒪᓂᕐᒧᑦ 
ᑎᑭᑕᐅᖃᑦᑕᑐᐃᓐᓇᐅᓲᖑᒐᑦᑕ. ᑖᓐᓇ ᐱᔾᔪᑎᒋᓪᓗᒍ 
ᖃᓄᐃᑦᑐᑐᐃᓐᓇᕐᒥᑦ ᐃᓕᖅᑯᓯᖃᕋᓗᐊᖅᑎᓪᓗᑕ 
ᐃᓄᓪᓚᕆᐅᒍᑦᑕ ᐃᓅᓐᖏᒃᑲᓗᐊᕈᑦᑕᓗ ᑕᒪᓐᓇ 
ᐱᔾᔪᑎᒋᓪᓗᒍ ᑖᒃᑯᐊ ᐃᑲᔫᑎᒋᔭᕗᑦ 
ᑭᓇᒃᑯᑐᐃᓐᓇᕐᓄᑦ ᐅᒃᑯᐃᖔᕆᐊᖃᕐᒪᑕ.  
 
ᑮᓇᐅᔭᐅᑉᓕ ᒥᒃᓵᓄᑦ, ᐃᒃᓯᕙᐅᑖᖅ, ᑖᓐᓇ 
ᐱᔭᕆᑐᔪᓪᓚᕆᐅᖃᑦᑕᕐᒪᑦ ᑲᑎᒪᔨᐅᖃᑎᒃᑲ 
ᖃᐅᔨᒪᓕᖅᑐᑦ ᑕᕝᕙᓂ. ᐊᒻᒪᓗ ᖁᔭᓐᓇᒦᒃ ᑖᒃᑯᐊ 
ᐊᑐᕆᐊᖃᖅᑕᕗᑦ ᐊᓂᒍᖅᑎᑕᐅᖃᑦᑕᕐᒪᑕ 
ᓄᓇᕗᑦᒥᐅᑦ ᐱᔾᔪᑎᒋᓪᓗᒋᑦ. ᓇᓂᓕᒫᑦᑎᐊᖅ 
ᓯᓚᕐᔪᐊᕐᒥ ᑕᒫᓂ ᓄᓇᕕᒡᔪᐊᒥᓪᓘᓐᓃᑦ ᐱᒋᐊᖅᖢᒍ 
ᓄᓇᕗᑦᑑᖏᑦᑎᐊᖅᑐᖅ ᑮᓇᐅᔭᓄᑦ ᖃᓄᖅ 

ᐃᖏᕐᕋᓇᓱᐊᕐᓂᐊᕆᐊᒃᓴᖅ ᖃᓂᒪᑦᑕᐃᓕᓂᕐᒧᑦ 
ᑎᑭᐅᑎᓯᒪᔪᐃᓐᓈᓘᓕᖅᑐᒍᑦ. ᐊᒻᒪ ᑲᓇᑕᒥ 
ᑕᐃᒪᐃᑦᑐᐃᓐᓇᐅᓕᕆᓪᓗᑎᒃ ᑕᒪᒃᑯᐊ 
ᐊᕕᑦᑐᖅᓯᒪᔪᑦ. 
 
ᑖᓐᓇ ᐱᔾᔪᑎᒋᓪᓗᒍ ᑭᓯᐊᓂ, ᐃᒃᓯᕙᐅᑖᖅ, 
ᐅᖃᕈᓐᓇᖅᑐᒍᑦ ᐃᒫᒃ ᑲᔪᖏᐅᑎᒃᓴᓂᑦ ᓯᕗᒻᒧᑦ 
ᑕᐅᑐᖅᑰᕈᑎᒃᓴᓂᑦ ᐱᒋᐊᖅᑎᑦᑎᓯᒪᕗᒍᑦ ᑕᒫᓂ 
ᓄᓇᖃᖅᑐᑦ ᑲᒪᒋᔭᐅᔪᓐᓇᖅᓯᖁᓪᓗᒋᑦ. 
ᐱᓗᐊᖅᑐᒥᒡᓗ, ᑕᒪᒃᑯᐊ ᐃᑲᔪᖅᑎᒋᔭᕗᑦ 
ᐊᒥᓱᒐᓚᐅᒻᒪᑦ, ᒐᕙᒪᑐᖃᒃᑯᓐᓂᓪᓗ, ᓄᓇᓕᖕᓂ 
ᐋᓐᓂᐊᑦᑕᐃᓕᒪᔪᓕᕆᒐᓚᐃᑦ 
ᐃᑲᔪᓕᖅᐸᒃᖢᑎᐅᒻᒪᑕ.  
 
ᐊᒻᒪᓗ ᑕᒪᓐᓇ ᓯᕗᓕᖅᐹᒥᒃ ᐱᓇᓱᐊᕋᓱᐊᖅᑕᕗᓇᐃ 
ᖃᐅᔨᒪᓂᐊᖅᐸᕗᑦ. ᖃᓄᖅᑐᖅ ᑎᒥᕗᑦ 
ᑲᒪᒋᑦᑎᐊᕋᓱᖃᑦᑕᕈᑦᑎᒍ 
ᐋᓐᓂᐊᖏᓐᓂᖅᓴᐅᕚᓪᓕᕐᓂᕐᒧᖅᑲᐃ 
ᑎᑭᐅᑎᔪᓐᓇᕋᓗᐊᖅᐱᑕᐃ? -ᑖᓐᓇ ᑐᑭᖃᖅᑐᖅ 
ᖃᓪᓗᓈᑎᑐᑦ “promoting wellness and 
preventing illness”. ᐊᑯᓂᐅᓂᐊᖅᑑᒐᓗᐊᖅ 
ᓄᖅᑲᐅᑎᔾᔮᓐᖏᑕᕗᑦ ᑖᓐᓇ. 
 
ᑲᔪᓯᒋᐊᓕᖅᑎᓪᓗᑕ, ᐃᒃᓯᕙᐅᑖᖅ, ᒫᓐᓇᓵᕈᓗᒃ 
ᐊᕐᕌᓂᐅᓚᐅᖅᑐᖅ ᐱᔭᕆᑐᔪᒃᑰᓚᐅᕋᑦᑕ 
ᓂᑉᓕᐅᑎᒋᒋᐊᕐᔪᒍᒪᖅᑲᐅᔭᕋ: ᑖᒃᓱᒧᓐᖓ ᓲᕐᓗ 
ᓴᖑᑎᑕᐅᐱᓪᓚᓚᐅᕋᑦᑕ H1N1-ᒧᑦ ᑎᑭᐅᔾᔮᓘᒐᑦᑕ. 
ᑕᖅᑭᓂᑦ 6-ᓂᒃ ᑖᒃᓱᒥᖓᐃᓐᓇᖅ 
ᑲᒪᑲᐃᓐᓇᓚᐅᕐᒪᑕ. ᐱᓗᐊᖅᑐᒥᒃ, ᑕᐃᒃᑯᐊ 
ᓄᓇᓕᓐᓂ ᐃᑲᔪᖅᑎᑯᓗᑉᐳᑦ ᖃᓂᒪᑦᑕᐃᓕᓂᕐᒧᑦ 
ᑲᒪᔨᒋᔭᕗᑦ. ᑭᓯᐊᓂ, ᐃᒃᓯᕙᐅᑖᖅ, 
ᑕᐃᒪᐃᒃᑲᓗᐊᖅᑎᓪᓗᒍ ᐊᓂᒎᑎᓚᐅᕋᑦᑕ 
ᓄᓇᕗᑦᒥᐅᓪᓗ ᕿᓄᐃᖅᓵᕐᓂᖃᓚᐅᕐᒪᑕ 
ᖁᔭᓐᓇᒦᕈᒪᔭᕗᑦ. 
 
ᒪᑯᐊ ᐃᓚᖏᑦ ᐊᒥᓲᓐᖏᑦᑑᒐᓗᐊᑦ 
ᓂᑉᓕᐅᑎᒋᐊᕐᔪᓪᓚᒃᑲ, ᐊᒥᓱᓄᑦ 
ᐊᐱᖅᓱᖅᑕᐅᖃᑖᓂᒃᓯᒪᒐᒪ: ᑖᓐᓇ ᓱᕈᓯᕐᒧᑦ 
ᐃᓚᒌᓄᓪᓗ, ᓯᕗᓕᖅᑎ ᐅᖃᐅᑎᒋᖃᑦᑕᖅᑲᐅᔮ, 
ᒪᓕᒐᖅ ᑕᐃᓐᓇ ᐃᓄᓕᕆᔾᔪᑎᕗᑦ ᓈᒻᒪᖏᒻᒪᑦ 
ᓄᑕᐅᓐᖏᓗᐊᕐᒪᑦ ᓴᓐᖏᓂᖃᖅᑎᑦᑎᓗᐊᕐᒪᑦ 
ᐊᑕᐅᓯᕐᒥᒃ ᓲᕐᓗ ᒐᕙᒪᒃᑯᓐᓂᒃ. ᑕᐃᓐᓇ 
ᐊᓯᓐᖑᕆᐊᖃᕐᒪᑦ. ᑭᖑᕙᕆᐊᕌᖅᔪᒃᓯᒪᔪᖅ ᑕᖅᑭᓂᑦ 
ᐃᒻᒪᖄ ᐱᖓᓱᓂᒃ,  

ᐃᓚᖏᑦ ᐱᔾᔪᑎᒋᓗᐊᖅᑕᖏᑦ ᓯᓚᒧᑦ 
ᓈᒻᒪᓈᖃᑦᑕᓚᐅᓐᖏᒻᒪᑕ ᐳᓚᕋᕆᐊᖃᖅᖢᑎᒃ 
ᓄᓇᓕᓐᓄᑦ. ᑭᓯᐊᓂ ᐊᓐᖑᑎᓂᐊᖅᑐᒍᑦ. ᑖᓐᓇ 
ᐱᐊᓂᓚᐅᖅᑎᓐᓇᒍ ᓄᖅᑲᕐᕕᒃᓴᒥᓄᑦ ᑕᐃᓐᓇ 
ᒪᓕᒐᒃᓴᖅ ᓴᖅᑭᑦᑐᒪᒐᑦᑎᒍ. ᑐᓂᔾᔪᑎᒋᓂᐊᖅᑕᕗᑦ 
ᐃᓕᒃᓯᓐᓄᑦ ᐃᑲᔪᖅᑐᖅᑕᐅᔪᒪᕗᒍᓪᓗ. 
 
ᐊᒻᒪᓗ ᑕᒪᓐᓇᓕ ᒥᒃᓵᓄᑦ ᖃᓂᒪᑦᑕᐃᓕᓂᐅᑉ 
ᓄᓇᓕᖕᓂ ᐋᓐᓂᐊᑦᑕᐃᓕᒪᔪᓕᕆᓂᕐᒧᑦ 
ᐸᕐᓇᐅᑕᐅᓯᒪᔪᖅ, ᑕᐃᓐᓇ ᖁᔭᓐᓇᒦᖅᖢᒍ 
ᑲᑎᒪᔨᐅᖃᑎᒐ, ᒥᔅᑐ ᐅᐋᓐ ᐃᐊᓕᐊᑦ, ᑖᓐᓇ 
ᓴᖅᑭᑎᓚᐅᕐᒪᒍ. ᑭᓯᐊᓂ ᓕᐅᓇ ᐊᒡᓘᒃᑲᖅ 
ᒥᓂᔅᑐᖑᓪᓗᓂ 2007-ᒥ ᑕᕝᕗᖓ 
ᓴᖅᑭᑎᓚᐅᖅᓯᒪᒻᒪᒍ. ᑖᓐᓇ ᓴᖅᑭᑉᐸᓪᓕᐊᔪᖅ. 
ᐊᒥᓱᒐᓚᐃᑦ ᓄᓇᓕᓐᓄᑦ ᐃᓚᖏᑦ ᓄᓇᓕᖕᓂ 
ᖃᓄᐃᓐᖏᑦᑎᐊᕈᑎᓄᓪᓗ ᐃᓚᖏᑦ 
ᐱᓕᕆᐊᖑᕙᓪᓕᐊᔪᑦ ᑎᒥᑦᑎᐊᕆᓐᓂᕐᒧᑦ 
ᑐᕌᒐᓱᐊᖅᑐᑦ, ᓲᕐᓗ, 
ᓯᐴᖅᑐᖃᑦᑕᕈᓐᓃᖅᓯᒪᔪᐃᓐᓇᐅᓕᕋᔭᕈᑦᑕ ᓄᓇᕗᑦᒥ 
ᐃᑲᔪᕐᓂᖃᕋᔭᖅᑰᖅᑐᖅ ᐃᓚᖓ. ᐃᓚᖏᑦ 
ᐊᒥᓱᒐᓚᐃᑦ ᐱᓕᕆᐊᖑᕙᓪᓕᐊᔪᑦ. 
 
ᐃᒃᓯᕙᐅᑖᖅ, ᐅᓇᓗ ᓴᕆᒪᒋᓪᓗᒍ 
ᓂᑉᓕᐅᑎᒋᐊᕐᔪᓪᓚᒍ, ᐊᐱᖅᑯᑕᐅᓂᐊᖅᑐᖅ 
ᓇᓗᓐᖏᑕᕋ. ᓇᔭᓐᖑᐊᑦ ᐋᓐᓂᐊᓯᐅᖅᑎᐅᔪᑦ 
ᑕᒪᓐᓇ ᒥᒃᓵᓄᑦ ᐋᖅᑮᓯᒪᓕᖅᑐᑦ ᐱᓕᕆᕝᕕᒃ 
ᑐᕌᒐᒃᓴᑦᑎᓐᓂᒃ ᖃᓄᖅ 
ᐃᖅᑲᓇᐃᔭᑯᑖᒍᓐᓇᕐᓂᖅᓴᐅᓂᐅᑉ ᒥᒃᓵᓄᑦ, 
ᐃᖅᑲᓇᐃᔭᖅᑎᒥᒃ ᐱᓯᒪᐃᓐᓇᕈᓐᓇᕐᓂᖅ ᐊᒻᒪ 
ᓄᑖᓂᒃ ᓇᔭᓐᖑᐊᓂᒃ ᕿᓄᔾᔪᑎᒃᑎᓐᓂᒃ 
ᒪᑐᐃᕆᓯᒪᓕᖅᑐᒍᑦ. ᑮᓇᐅᔭᓕᐊᖏᓪᓗ ᓲᕐᓗ 
ᓈᒻᒪᒃᓯᔾᔫᒥᓪᓗᒋᑦ ᐊᔾᔨᒌᓕᖅᔫᒥᒋᐊᖅᖢᒋᑦ. ᑖᓐᓇ 
ᐱᕚᓪᓕᖅᓯᒪᓪᓚᕆᑦᑐᖅ ᐃᓕᓐᓂᐊᕌᓂᒃᓯᒪᔪᓪᓗ 
ᐃᓄᐃᑦ ᓇᔭᓐᖑᐊᖑᓂᕐᒧᑦ ᓴᓇᔨᑦᑎᓐᓄᑦ ᑕᕝᕗᖓ 
ᑎᑭᐅᑎᓯᒪᓕᖅᑐᑦ. 
 
ᐊᒻᒪ ᑭᓯᐊᓂ ᐱᓕᕆᐊᒃᓴᖃᖅᑐᒍᑦ ᐊᒥᓱᓂᑦ, 
ᐃᒃᓯᕙᐅᑖᖅ, ᓄᓇᓕᖕᓂ 
ᐋᓐᓂᐊᑦᑕᐃᓕᒪᔪᓕᕆᓂᕐᒧᑦ ᑲᑎᒪᔨᕋᓛᑦ ᑕᐃᒪ 
ᑕᐃᒃᑯᐊ ᑐᕌᒐᖏᑦ ᐋᖅᑭᒃᓱᕋᒃᑎᒍᑦ. ᓱᓕ 
ᓄᖅᑲᐅᑎᔾᔮᖏᑕᕗᑦ ᖃᓄᐃᓕᖓᒃᑲᓐᓂᕐᓗᒋᑦ 
Hᐋᒻᓚᒃᑯᑦ ᐱᓕᕆᖃᑎᒋᔪᓐᓇᖅᐱᑎᒍᑦ. ᒫᓐᓇ ᓱᓕ 
ᐱᓕᕆᐊᕆᒃᑲᓐᓂᕐᓂᐊᖅᑕᕗᑦ.  
 
ᑕᐃᒃᑯᐊᓗ ᑐᔪᕐᒥᕝᕖᑦ ᒫᓐᓇ ᓈᒻᒪᒃᓯᕙᓪᓕᐊᔪᑦ 
ᑕᐅᓇᓂ ᐊᐅᓪᓚᖃᑦᑕᖅᑐᓄᑦ ᐋᑐᐊᒥ ᐅᐃᓂᐸᐃᒡᒥ 
ᐊᒻᒪ ᐃᑦᒪᓐᑕᓐ ᐊᒻᒪ ᔭᓗᓇᐃ. ᐊᒻᒪ ᑖᒃᑯᐊ 
ᓄᓇᑦᑎᓐᓂ ᑕᒫᓂ ᑲᖏᕐᖠᓂᕐᒥᓗ ᐃᒻᒪᖃ 

ᐃᖃᓗᒃᑑᑦᑎᐊᖅ ᐃᓱᒪᒋᔭᕆᐊᖃᖅᑕᕗᑦ ᑮᓇᐅᔭᓂᑦ 
ᑐᓂᔭᐅᔪᓐᓇᕐᓂᕈᑦᑕ ᐋᑐᕚᒥᑦ. ᑖᓐᓇᓗ 
ᓄᖅᑲᐅᑎᔾᔮᖏᑕᕗᑦ. 
 
ᑖᓐᓇᓗ ᑭᖑᓪᓕᖅᐹᖅ ᐅᖃᐅᓯᕆᔪᒪᓗᐊᖅᑕᕋ 
ᐊᒃᓱᕉᑎᒋᓪᓗᑎᒍᑦ ᑖᓐᓇ ᓴᖅᑭᑦᑎᕋᑖᖅᑲᐅᔭᕗᑦ. 
ᓇᒻᒥᓃᖃᑦᑕᓂᕐᒧᑦ ᑕᐃᒃᑯᐊ ᐱᓕᕇᓐᓇᓚᐅᖅᑐᑦ 
ᐊᑯᓂ. ᑕᐃᒪ ᒫᓐᓇ ᐱᐊᓂᓚᐅᕐᒪᑕ ᒥᓂᔅᑕᐃᑦ 
ᑲᑎᒪᔨᖏᓪᓗ ᐊᖏᓚᐅᖅᖢᓂᐅᒃ 
ᓴᖅᑭᑎᓚᐅᖅᑕᕗᑦ. ᑮᓇᐅᔭᖃᐃᓐᓇᖃᓕᕐᖢᒋᑦ 
ᑕᐃᒃᑯᐊ ᓄᓇᓕᓐᓂ ᒪᒥᓴᓂᕐᒧᑦ ᐃᑲᔪᖅᐸᑦᑕᑐᑦ, 
ᐃᑲᔪᕆᐊᕆᐊᖃᕐᒪᑕ ᒪᒃᑯᑦᑑᖁᑎᕗᑦ 
ᖃᐱᓚᓐᓂᖁᑐᐃᓐᓇᖏᒃᖢᒋᑦ ᐃᓅᓯᖏᓐᓂᑦ. 
ᑎᑭᐅᑎᔭᕆᐊᖃᖅᑐᒍᑦ ᐊᖏᕋᓕᒫᒥᑦ. 
 
ᑕᒪᓐᓇᓗ, ᐃᒃᓯᕙᐅᑖᖅ ᓴᕆᒪᒋᓪᓚᕆᑦᑕᕐᒪ ᐃᓚᖓ, 
ᑕᒫᓂ ᐃᕐᓂᓱᓐᓂᕐᒧᑦ ᑲᔪᓯᕙᓪᓕᐊᔪᖅ. ᑲᖏᕐᖠᓂᒥᑦ 
ᐱᒋᐊᓚᐅᕐᖢᓂ, ᑕᐃᒃᑯᓂᖓ ᐃᕐᓂᓱᔅᓰᓂᕐᒧᑦ 
ᑲᒪᔨᒋᔭᕗᑦ ᑕᐅᕗᖓ ᐃᖃᓗᑦᑑᑦᑎᐊᕐᒧᑦ 
ᑎᑭᐅᑎᓯᒪᓕᖅᑐᒍᑦ. ᓄᓇᓕᓐᓄᑦ 
ᑎᑭᐅᑎᕙᓪᓕᐊᓂᐊᖅᑐᒍᑦ ᑕᒪᒃᑭᑉᓂᖅ 
ᐊᔪᕋᓗᐊᖅᑎᓪᓗᒋᑦ ᐃᓛᓐᓂᒃ. ᑭᓯᐊᓂ 
ᓄᖅᑲᐅᑎᔾᔮᒍᓐᓃᖅᑕᕗᑦ. 
 
ᐃᒃᓯᕙᐅᑖᖅ, ᐊᒥᓱᒐᓚᓐᓂᑦ ᓂᓪᓕᕈᓐᓇᕋᓗᐊᖅᑐᒍᑦ, 
ᑖᓐᓇ ᐃᓱᓕᑉᐸᓪᓕᐊᓂᖓ ᐱᓪᓗᒍ ᐆᒥᖓ 
ᓂᓪᓕᐊᕐᔪᓪᓚᖓ, ᖁᔭᓐᓇᒦᕐᓗᒋᑦ ᑲᑎᒪᔨᐅᖃᑎᒃᑲ.  
 
ᐃᓱᒫᓗᓐᓇᖅᑐᒧᑦ ᐱᓕᕆᐊᔅᓴᒧᑦ ᑕᐃᓐᓇ 
ᐱᓕᕆᐊᕆᖅᑲᐅᒐᑦᑎᒍᑦ ᒥᓂᔅᑕᐅᓂᕋ, ᑖᓐᓇ 
ᓯᕗᓕᖅᑎ ᑐᓂᓚᐅᖅᑎᓪᓗᒍ ᐃᓪᓗᓕᕆᔨᕐᔪᐊᑉ 
ᒥᔅᓵᓄᑦ. ᑖᓐᓇ ᐅᖃᕈᓐᓇᖅᑐᖓ ᓇᐃᑦᑐᒥᑦ 
ᐋᖅᑭᒋᐊᓂᐊᖅᑕᕗᑦ ᐸᕐᓇᐅᑎᒋᔭᕗᓪᓗ 
ᓈᒻᒪᓂᖅᓴᐅᓂᐊᖅᑰᖅᑐᖅ. ᑕᐃᒪᐃᑦᑐᒥᑦ 
ᓯᕗᓂᑦᑎᓐᓂᑦ ᐱᑕᖃᕆᐊᖃᖏᒻᒪᑦ ᑭᓇᑐᐃᓐᓇᖅ 
ᒥᓂᔅᑑᓂᐊᕐᓂᕋᓗᐊᖅᐸᑦ ᑐᓐᖓᕕᒋᔭᐅᔪᑦ 
ᐋᖅᑭᑦᓯᒪᑦᑎᐊᕆᐊᖃᕐᒪᑕ. 
 
ᑕᕝᕗᖓᐃᓐᓇᖑᓐᓃᑦ ᐃᓱᓕᑲᓚᐅᕐᓗᒋᑦ. 
ᖁᔭᓐᓇᒦᕈᒪᓪᓗᒋᑦ ᑐᓐᖓᓱᑦᑎᑦᑎᖃᑦᑕᖅᑐᑦ 
ᓄᓇᕗᑦᒥᐅᑦ ᐳᓚᕋᖅᑎᓪᓗᑕ ᐳᐃᒍᔾᔮᖏᑕᕗᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᖅ 

ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᐊᒻᒪ ᑖᓐᓇ 
ᐃᓕᓴᕆᔪᒪᓕᕐᒥᔭᕋ ᐅᖃᓪᓚᑦᑎᑦᑐᓐᓇᕐᓗᒍ, 
ᐊᖓᔪᖅᑳᖅ ᓗᐊᓐ ᑯᓱᒐᖅ. ᐃᖅᑲᐃᑎᒃᑲᓂᕐᓗᑎᓪᓗ 
10-ᒥᑦ ᐅᖃᓪᓚᒍᓐᓇᓂᐊᖅᐳᑎᑦ, ᒥᔅᑕ ᑯᒧᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐃᓯᖅᑎᑕᐅᔪᓐᓇᕋᒪ 
ᖁᔭᓐᓇᒦᕐᒫᕐᖢᖓ ᑕᐃᔅᓱᒪᓂ ᐃᓕᔭᐅᒐᒪ 
ᖁᔭᓕᓚᐅᖅᓯᒪᒐᒪ ᐊᔅᓱᕈᓐᓂᐊᕐᓂᕋᖅᑐᖓ 
ᒥᓂᔅᑕᐅᓂᓐᓂᑦ ᐊᔪᓐᖏᓂᓗᑦᑖᒃᑲ ᐊᑐᕐᓗᒋᑦ 
ᐃᑲᔪᕈᒪᓪᓗᒍ ᓄᓇᕗᑦ ᓯᕗᒧᑉᐸᓪᓕᐊᓂᕆᔭᖓ. 
 
ᑕᒪᓐᓇ ᐊᒥᓱᓂᑦ ᐱᓕᕆᐊᔅᓴᖃᖅᓯᒪᒐᑦᑕ ᑕᕝᕙᓂ 
ᒐᕙᒪᐅᑎᓪᓗᑕ. ᐅᓇ ᐃᖅᑲᐅᒪᔭᕆᐊᖃᖃᑦᑕᕋᑦᑎᒍᑦ 
ᑕᕝᕙᓂ ᐃᓄᒃ ᐊᑕᐅᓯᖅ ᑭᓇᐅᒥᐊᕋᓗᐊᕈᓂ 
ᓴᓐᖏᓂᖅᑕᖃᖏᒻᒪᑦ ᓇᒻᒥᓂᖅ ᐃᓱᒪᓕᐅᕈᓐᓇᕐᓗᓂ 
ᓱᓇ ᓯᕗᒧᓐᓂᐊᕐᒪᖔᑦ ᓱᓇ ᓯᕗᒧᒋᐊᔾᔮᖏᒻᒪᖔᑦ. 
ᑕᕝᕙᓂ ᐊᑕᐅᓯᐅᖃᑎᒌᑦᑐᑕ ᑭᓯᐊᓂ 
ᐃᓛᒃᑰᖓᓐᖏᑦᑐᒥᒃ ᒐᕙᒪᑎᑐᑦ 
ᐱᓕᕆᔭᕆᐊᖃᕋᑉᖅᑕ. ᐃᓄᒃ ᐊᑕᐅᓯᖅ ᒪᕐᕉᓪᓘᓐᓃᑦ 
ᓴᓐᖏᓂᖅᑕᖃᖏᒻᒪᑕ: ᐅᓇ ᐃᓕᓐᓂᐊᕐᕕᒃ 
ᐃᑯᖓᓚᐅᕐᓕ ᐋᓐᓂᐊᕐᕕᓪᓘᓐᓃᑦ, ᕿᑎᕝᕕᓪᓘᓐᓃᑦ 
ᓱᓇᒥᐊᖅ. ᑕᕝᕙᓂ ᑲᑎᒪᕝᕕᐅᑉ ᐃᓗᐊᓂ 
ᐊᒥᓲᓂᖅᓴᐃᑦ ᐊᖏᓚᐅᖅᑎᓐᓇᒋᑦ ᓱᓇᒥᑦ 
ᐊᐅᓚᔾᔭᓐᓂᖅ ᐊᔪᖃᑦᑕᕐᒪᑦ. 
 
ᑕᒪᓐᓇ ᐱᓕᕆᖃᑎᒌᑦᑎᐊᕐᓂᕆᖃᑦᑕᖅᑕᕗᑦ 
ᑕᕝᕘᓇ ᐃᓛᓐᓂ ᐳᐃᒍᖅᑕᐅᖃᑦᑕᖂᕐᒪᑦ. ᐊᓪᓛᑦ, 
ᐅᓂᐅᕈᑕᐅᕙᒃᖢᓂ. ᑕᕝᕙᓂ 
ᐊᖏᖃᑎᒌᓐᓂᖅᑕᖃᖃᑦᑕᖅᑐᒍᒋᑦ ᐊᒥᓱᓂᑦ. 
ᓂᕈᐊᖅᑕᐅᓯᒪᑐᐃᓐᓇᕐᓂᕋ ᑖᒃᑯᐊ ᒥᓂᔅᑑᓂᓐᓂᑦ 
ᐊᒻᒪ ᑕᒫᓂ ᒥᓂᔅᑕᐅᓂᖅ ᐃᓛᓐᓂ 
ᐅᖃᐅᓯᐅᓲᖑᒻᒪᑕ ᐊᑭᕋᕇᑦᑐᑐᑦ. ᑕᐅᑐᓲᕆᒐᒃᑯᓕ 
ᐋᒃᑲ ᑕᐃᒪᓐᓇᐅᖏᑦᑐᕐᓕ ᑕᐅᑐᖃᑦᑕᕋᒃᑯ; 
ᐱᓕᕆᖃᑎᒌᓐᓂᒃᑯᑦ ᐊᖏᔪᒻᒪᕆᐊᓗᓐᓂᑦ 
ᐋᖅᑭᒃᓯᓯᒪᔪᒍᑦ, ᐱᓕᕆᖃᑎᒌᑉᓯᒪᓪᓗᑕᓗ. 
 
ᐊᖏᖃᑎᒌᑦᑐᐃᓐᓇᐅᓂᖅ ᐊᔪᕐᓇᓲᖑᒻᒪᑦ ᒫᓂ 
ᒥᓂᔅᑕᐅᔪᑦ ᐊᒻᒪ ᑕᐃᒪᓐᓇᑎᐊᑦᑕᐅᖅ 
ᒥᓂᔅᑕᐅᖏᑦᑐᑦ ᐊᖏᖃᑎᒌᖏᓲᖑᒻᒪᑕ. ᑭᓯᐊᓂ 
ᐊᑕᐅᓯᐅᖃᑎᒌᑦᑐᑕ ᑕᑎᒌᒃᖢᑕ  

ᐱᓕᕆᑦᑎᐊᓂᖅᓴᐅᔪᓐᓇᕋᑦᑕ. ᑕᒪᒃᑯᐊ 
ᐃᓱᒪᖅᓴᖅᓯᐅᕈᑎᒋᓪᓗᒋᑦ 
ᐊᔪᕐᓇᖏᑦᑐᑯᓘᖃᑦᑕᖏᒻᒪᑕ, ᓱᓇ ᐱᖁᑎᕐᔪᐊᑦ 
ᓇᒧᓐᖓᕐᓂᐊᕐᒪᖔᑕ, ᓲᕐᓗ 
ᑕᐃᑯᓐᖓᑐᖅᓴᐅᑕᐅᒻᒪᖔᑕ. 
 
ᑕᕝᕙᓂᓕ ᒥᓂᔅᑕᐅᑎᓪᓗᖓ CGS-ᑯᓐᓂᑦ 
ᐊᒃᓱᕈᐊᕆᔭᖃᖅᐳᖓ ᓄᓇᓖᑦ 
ᐱᔭᕆᐊᖃᖅᑕᖏᓐᓂᑦ ᐊᐅᓪᓛᑦᑎᐊᕈᓐᓇᕐᓂᖏᑦ 
ᐱᔾᔪᑎᒋᓪᓗᒋᑦ ᓄᓇᓕᓐᓂᑦ ᑲᔪᓯᑦᑎᐊᕈᓐᓇᕐᓂᖏᑦ 
ᐱᔾᔪᑎᒋᓪᓗᒋᑦ ᐊᒃᓱᕈᐊᕆᓲᕆᕙᕋ ᑖᒃᑯᐊ 
ᐱᔭᕆᐊᖃᓗᐊᖅᑐᑦ ᑕᐃᑯᖓ ᐃᓕᖃᓯᐅᑎᓇᓱᑦᑐᒋᑦ 
ᐃᑲᔪᖅᑎᒋᑉᓗᓯ. ᑕᒪᓐᓇ ᕿᒥᕈᑎᓪᓗᑕ ᑕᒪᑐᒥᖓ 
ᐃᓱᒪᔅᓴᖅᓯᐅᕈᑎᒋᖃᑦᑕᕆᐊᖃᖅᑰᕋᑦᑎᒍ. 
 
ᑕᕝᕗᖓᓚᐅᖅᑎᓐᓇᖓᓘᓐᓃᑦ ᓄᓇᓕᖕᓂ ᒐᕙᒪᓄᑦ 
ᐱᔨᑦᓯᖅᑎᒃᑯᓐᓄᑦ ᐱᓕᕆᓚᐅᖅᓯᒪᒐᒪ, ᖃᐅᔨᒪᒐᒪ, 
ᐊᓪᓛᑦ ᑕᕝᕙᓂ ᐃᒃᓯᕙᖃᑎᒋᔭᒃᑲ ᐃᓚᖏᑦ 
ᒪᐃᔭᐅᖃᑎᒋᖃᑦᑕᖅᓯᒪᕙᒃᑲ ᕼᐋᒻᓚᑦᖑᔪᓂ. 
ᑕᒪᒃᑯᐊ ᐊᒃᓱᐊᕆᓪᓗᑎᒍᑦ ᑲᑐᔾᔨᖃᑎᒌᑦᑐᑕ 
ᕼᐋᒻᓚᑦ ᑲᑎᒪᓕᕌᖓᑕ ᒐᕙᒪᒃᑯᓐᓂᑦ 
ᓴᖑᑎᑦᓯᓇᓱᒃᑐᑕ ᐃᓛᓐᓂᒃ ᐃᓱᒪᖏᓐᓂᒃ. ᕼᐋᒻᓚᑦ 
ᐱᔪᒪᔭᕆᔭᖏᑦ ᓯᕗᓪᓕᐅᑏᓐᓇᖅᖢᑎᒍ 
ᑕᐃᒪᐃᑦᑕᕆᐊᖃᓚᐅᕐᒪᑦ. ᒫᓐᓇ ᒫᓂᖔᖅ 
ᐃᒃᓯᕙᓪᓗᖓ ᒥᓂᔅᑑᕕᒋᓕᖅᖢᒋᑦ 
ᑕᑯᖃᑦᑕᖅᖤᓕᕆᕙᒃᑲ ᑕᐃᒃᑯᐊ 
ᐊᐱᖅᑯᑎᒋᕙᓚᐅᖅᑕᕗᑦ ᐊᐱᖅᑯᑕᐅᑎᓪᓗᒋᑦ ᓱᓕ. 
ᐅᐃᔾᔫᒥᓐᓇᖅᑐᖅ ᓱᓇᐅᕝᕙ ᐃᒪᓐᓇ ᐅᑯᐊ 
ᐊᔪᓐᓇᕈᑕᐅᓚᐅᖅᑐᕕᓃᓐᓇᕐᒪᑦ. ᑖᓐᓇ ᖁᕕᐊᒋᔭᕋ 
ᐃᓕᑉᐸᓪᓕᐊᔾᔪᑎᒋᓪᓗᒍᓗ.  
 
ᑭᓯᐊᓂ ᑕᒪᐃᓐᓂᒃ ᑕᑯᓇᓱᒃᖢᓂ 
ᓯᕗᒧᑉᐸᓪᓕᐊᑦᑎᐊᓕᓵᕈᓐᓇᓇᕐᒪᑦ. 
ᐃᓱᒪᔅᓴᖅᓯᐅᕈᑎᖃᕆᐊᖃᓲᖑᒻᒪᑦ 
ᐊᔪᓐᓇᖏᑦᑐᑯᓗᐃᓐᓇᐅᖏᑦᑐᓂᒃ. ᐊᒻᒪ 
ᐃᓪᓗᖃᑦᑐᓗᒃᑖᓂᒃ. ᐅᓇ ᐃᒪᓐᓇ 
ᑐᑭᓯᓇᑦᓯᐊᕋᓗᐊᖅᖢᓂ ᐅᕘᓇᑦᑕᐅᖅ 
ᐅᖃᐅᓯᐅᓕᕌᖓᓐ 
ᓱᓇᐅᕝᕚᓐᓇᕈᑎᒋᖃᑦᑕᖅᑕᖏᓐᓄᑦ 
ᐅᖁᒪᐃᑦᑑᓕᖃᑦᑕᕐᒪᑕ ᑕᒪᒃᑯᐊ. ᑮᓇᐅᔭᕐᓗ 
ᐊᒥᒐᖅᑎᓪᓗᒍ, ᕼᐋᒻᓚᑦᒧᑦ ᑐᓂᔪᒪᔭᖅ ᐅᑯᐊ 
ᐊᐅᓛᕈᒪᔭᑦ ᑕᕝᕙᐅᐱᔅᓯᓇᖅᑎᓪᓗᒋᑦ 
ᐋᓐᓂᐊᖅᑐᓕᕆᔩᑦ, ᐆᒪᔪᓕᕆᔩᑦ, 
ᐃᓕᓐᓂᐊᖅᑐᓕᕆᔩᑦ, ᒪᑯᐊᑦᑕᐅᖅ 
ᑖᒃᓱᒥᖓᑦᓴᐃᓐᓇᖅ ᐊᑕᐅᓯᕐᒥᒃ ᑮᓇᐅᔭᒥᒃ 
ᐱᔪᒪᑎᓪᓗᒋᑦ. ᐊᖏᖅᓯᒪᒐᓗᐊᖅᖢᓂ, 
ᓴᐃᒪᑎᒃᑲᓐᓂᕐᓂ ᐊᔪᓐᓇᖅᓯᓲᖑᒻᒪᑦ. ᑕᒪᒃᑯᐊ 

ᐃᓱᒪᓕᐅᕈᑎᒋᔭᕆᐊᔅᓴᖏᑦ 
ᐊᔪᓐᓇᖏᑦᑐᑯᓘᖃᑦᑕᖏᑦᑐᑦ.  
 
ᑭᓯᐊᓂ ᑖᓐᓇ ᒥᓂᔅᑑᕝᕕᒋᔭᕋ ᑕᒪᒃᑯᓂᖓ 
ᐃᓱᒪᖃᕐᓂᖅ ᐸᕐᓇᓂᕐᒧᓪᓗ 
ᓯᕗᒧᑉᐸᓕᐊᑦᓯᐊᖅᓯᒪᓱᒋᔭᕋ. ᒫᓐᓇ ᕼᐋᒻᓚᑦ ᑕᒪᕐᒥᒃ 
ᕿᒥᕐᕈᔭᐅᓯᒪᓕᕐᒪᑕ ᓱᓇᖃᒻᒪᖔᑕ ᓄᓇᓕᐅᑉ 
ᐃᓗᐊᓂ, ᓱᓇ ᑕᒪᒃᑯᐊ ᐱᖁᑎᖏᑦ 
ᐃᓪᓗᕐᔪᐊᖑᑉᐸᑦ, ᓄᓇᒃᑰᕈᑕᐅᑉᐸᑦ, ᖃᓄᖅ 
ᐊᑯᓂᐅᑎᒋᔪᖅ ᑕᐃᑲᓃᓕᖅᐸᑦ, ᖃᖁᒍ 
ᓄᑖᓐᖑᖅᑎᕆᐊᖃᑉᐸᑦ, ᐅᕝᕙᓗ ᐅᕝᕙ 
ᐊᓯᔾᔨᕆᐊᖃᑉᐸᑦ. ᑕᐃᒪᓐᓇ ᕿᒥᕐᕈᓂᖅ 
ᐃᑲᔪᕐᓂᖃᕐᓂᐊᖅᑐᖅ ᐊᖏᔪᒥᒃ ᕼᐋᒻᓚᖑᔪᑦ 
ᓯᕗᓂᒃᓴᖏᓐᓄᑦ ᐸᕐᓇᑎᓪᓗᒋᑦ. 
 
ᐊᔭᐅᖅᓯᒪᕙᒃᑲᑦᑕᐅᖅ ᒐᕙᒪᐅᖃᑎᒃᑲ ᑖᒃᑯᐊ 
ᑮᓇᐅᔭᓂᖅᑕᐅᖁᓪᓗᒋᑦ ᕼᐋᒻᓚᑦ. 
ᑮᓇᐅᔭᖅᑖᖃᑦᑕᓕᖅᑐᑦ ᓇᒻᒥᓂᕐᓕ 
ᐊᐳᑕᐃᔭᐃᔾᔪᑎᓂᒃ, ᐳᐊᕐᕆᑎᓕᓐᓂᒃ ᒪᑯᓂᖓᒃᑲᓗᒃ 
ᓇᒻᒥᓂᖅ ᓂᐅᕕᕈᓐᓇᖅᓯᖁᓪᓗᒋᑦ 
ᑮᓇᐅᔭᓂᒃᑕᐅᖃᑦᑕᓕᖅᑐᑦ ᐃᓛᒃᑯᑦ. 
ᑕᐃᒪᓐᓇᐃᑉᐸᓚᐅᖏᑦᑐᑦ. ᐊᖏᓪᓕᒋᐊᕆᐊᖃᑉᐸ? 
ᐄ.. ᐋᖅᑭᒋᐊᕆᐊᖃᑉᐸ? ᐄ. ᑭᓯᐊᓂ ᐊᒃᓱᓪᓕ 
ᑕᐃᑲᓃᓕᕐᒪᑦ ᐊᖏᓪᓕᕙᓪᓕᐊᑎᑦᑐᓐᓇᕈᑦᑎᒍ 
ᑮᓇᐅᔭᓂᒃ ᑐᐊᕕᓐᓂᐊ ᑖᓐᓇ 
ᑐᕌᒐᑦᓯᐊᕙᐅᓇᓱᒋᔭᕋ.  
 
ᑐᕌᒐᖃᕆᕗᖓᑦᑕᐅᖅ ᑕᒪᒃᑯᓂᖓ ᐃᓪᓗᕐᔪᐊᓂᒃ 
ᐱᖁᑎᕐᔪᐊᓂᒃ ᐊᑐᖅᑕᐅᖏᓗᐊᖅᐸᑦᑐᓂᒃ. 
ᑐᓵᕙᑉᐸᑦᓯ ᑲᑎᒪᔨᐅᖃᑎᒃᑲ ᐊᒻᒪᑦᑕᐅᖅ ᑕᖅᑳᓂ 
ᕼᐋᑭᑉᐸᑦᑐᑦ ᑐᓵᖏᓐᓇᖃᑦᑕᕋᑦᑎᒍ 
ᓯᑯᔪᓐᓇᐃᓕᒻᒪᒎᖅ; ᓯᐊᕐᕆᔮᕐᕕᒎᖅ 
ᐊᑐᖅᑕᐅᔪᓐᓇᐃᓕᒻᒪᑦ. ᐃᓛᓐᓂᒃ ᑕᖅᑭᒃ 
ᐊᑕᐅᓯᑯᓗᓪᓘᓐᓃᑦ ᐊᑐᖅᑕᐅᓲᖑᓕᕐᒪᑕ ᑕᒪᒃᑯᐊ 
ᐊᑭᑐᔪᐊᓘᑎᓪᓗᒋᑦ. ᐊᐅᔭᖅ ᐱᖓᓱᓂᒃ ᓄᑖᓂᒃ 
ᖁᐊᖅᓴᕋᐃᔾᔪᑎᓂᒃ ᕼᐋᑭᕝᕖᑦ 
ᐃᓕᐅᖅᑲᐃᕕᐅᓚᐅᖅᐳᑦ ᓄᓇᓖᑦ. ᐊᑕᐅᓯᖅ 
ᓄᓇᓕᒃ ᐃᑲᔪᓚᐅᖅᐸᕗᑦ ᓇᒻᒥᓂᖅ 
ᓂᐅᕕᐊᖃᑦᑎᓪᓗᒍ. ᑎᓴᒪᐅᓕᖅᐳᑦ. ᐊᕐᕌᒍ ᒪᕐᕉᒃ 
ᓱᓕ, ᐃᒻᒪᖃ ᐅᖓᑖᒍᑦ ᑕᐃᒪᒃᑲᓐᓂᐅᓂᐊᖅᐳᑦ. 
ᑖᒃᑯᐊ ᑕᒪᕐᒥᒃ ᓯᑯᓵᓕᔾᔪᑎᑖᓚᐅᖅᑎᓐᓇᒋᑦ 
ᓄᖅᑲᖁᓐᓇᖏᑦᑑᒐᓗᐊᖅ ᑕᒪᓐᓇ 
ᐱᓕᕆᐊᕆᒋᐊᓚᐅᖅᑕᕗᑦ.  
 
(ᑐᓵᔨᑎᒍᑦ) ᐊᐅᓚᑦᓯᔨᓄᑦ ᒥᓂᔅᑕᓄᑦ 
ᑲᑎᒪᔨᐅᖃᑕᐅᓪᓗᖓ, ᑕᐃᒫᒃ ᐊᑦᔨᒌᖏᑦᑐᕈᓘᔭᓂᒃ 
ᐱᓕᕆᕝᕕᑎᓐᓂ ᑲᒪᒋᖃᑦᑕᖅᑕᕗᑦ 
ᐋᖅᑭᓱᑦᑎᐊᕋᓱᐊᕐᕋᓗᐊᕋᑦᑎᒍ. ᐊᒥᓲᒻᒪᑕ 

ᐃᖅᑲᓇᐃᔭᖅᑎᕗᑦ. ᑭᓯᐊᓂ ᖃᐅᔨᒪᑦᓯᐊᕆᐊᖃᒻᒪᑕ 
ᑭᓱᓕᕆᒋᐊᖃᒻᒪᖔᑕ ᑲᔪᓯᑦᑎᐊᕐᓂᐊᕈᑎᒃ. 
ᐊᒃᓱᕈᓐᓇᓪᓚᕆᑦᑐᓂᒃ ᓵᓐᖓᑦᓯᒋᐊᖃᖃᑦᑕᕐᒥᔪᑦ 
ᐃᓱᒪᓕᐅᕈᑎᒋᔭᕗᑦ ᒥᓂᔅᑕᐅᓪᓗᑕ 
ᖃᓄᐃᓕᐅᖁᔭᑦᑎᓐᓂᒃ. ᐊᒻᒪ ᑐᑭᓯᓯᒪᑦᑎᐊᖅᑐᑦ 
ᖃᓄᐃᒻᒪᑦ ᑕᐃᒪᐃᓕᖓᖁᔨᒻᒪᖔᑦᑕ. ᑖᒃᑯᐊ 
ᐊᖓᔪᖅᑲᐅᑎᒋᔭᒃᑲ ᐃᖅᑲᓇᐃᔭᖅᑎᒃᑲ 
ᖃᐅᔨᒪᑎᖃᑦᑕᕋᒃᑭᓐ ᑭᓱᓕᒫᓂᒃ. 
 
ᐊᒻᒪᓗ ᖃᐅᔨᓴᖅᐸᓪᓕᐊᔪᓂᒃ ᑭᓪᓕᓯᓂᐊᕐᓂᒃᑯᑦ 
ᖃᐅᔨᓴᖅᑐᑦ ᒪᑯᐊ CGS-ᑯᑦ ᖃᐅᔨᓴᖅᑕᐅᑎᑕᖏᑦ 
ᓱᓪᓗᓕᑯᑖᑦ ᓄᓇᐅᑉ ᐃᑭᐊᖓᒍᑦ ᐊᓯᖏᓪᓗ. 
ᖃᐅᔨᓴᖅᐸᓪᓕᐊᒐᑦᑎᒍ ᐊᒥᓱᐊᓗᐃᑦ. ᑭᓯᐊᓂ 
ᖃᐅᔨᓴᔅᓯᐊᓚᐅᕐᓗᒋᑦ ᐊᑲᐅᒻᒪᑕ. ᑕᕝᕙᓐᖓᑳᓪᓚᒃ 
ᐃᓱᒪᓕᐅᕐᓂᕈᑦᑕ ᐋᖅᑮᓗᑕ ᖃᐅᔨᓴᓚᐅᖏᓪᓗᑕ 
ᒪᐅᖓᑐᐃᓐᓈᑐᐃᓐᓇᕋᔭᕐᒪᑕ ᑮᓇᐅᔭᑦ 
ᐊᖑᒻᒪᑎᒍᓐᓇᐃᓕᓗᑎᒍᓪᓗ. ᑕᐃᒫᑦᑕᐅᖅ 
ᖃᐅᔨᓴᕐᓂᖅ ᐃᓕᒃᓯᑎᑐᑦ ᑐᑭᓯᐅᒪᒐᑦᓯ ᐱᑦᓯᐊᕈᑦᑕ 
ᕿᓄᐃᓵᕐᓗᑕ ᑲᔪᓯᑦᑎᐊᓚᖓᒻᒪᑕ.  
 
ᐸᕐᓇᒃᓯᐊᕆᐊᖃᑦᑐᑕ ᓯᕗᒧᐊᑦᓯᐊᕈᓐᓇᕋᑦᑕ ᑭᓯᐊᓂ 
ᒪᑭᑕᑦᑎᐊᕈᓐᓇᖅᑐᓂᒃ ᐊᑐᓗᐊᖅᑕᐃᓕᒪᓯᓐᓈᑦ. 
ᑐᑭᓯᓯᒪᕙᓪᓚᐃᔪᒍᑦ ᑕᒪᒃᑯᓂᖓ 
ᓯᕗᒧᐊᑦᑎᐊᐸᓪᓕᐊᔫᔮᖅᑐᒍᑦ ᓄᓇᕗᒻᒥᐅᓂᑦ 
ᐃᑲᔫᑎᓪᓚᕆᐅᖑᓱᒻᒪᑕ ᓯᕗᓂᑦᑎᓐᓂ.  
 
ᒫᓐᓇ ᐋᖅᑭᒋᐊᓖᑦ ᐊᑲᐃᓪᓕᐅᕈᑏᑦ 
ᐋᖅᑭᑐᐃᓐᓇᖏᓪᓗᒋᑦ ᑭᓯᐊᓂ ᓯᕗᓂᔅᓴᑎᓐᓂᑦᑕᐅᖅ 
ᐋᖅᑭᐅᒪᔾᔪᑎᔅᓴᐃᑦ. ᐆᒃᑑᑎᒋᓗᒍ, ᒪᑯᐊ ᖁᓪᓕᖅ 
ᐆᒻᒪᖅᑯᑎᓕᕆᔩᑦ ᐱᓕᕆᐊᕆᔭᑐᔾᔭᓐᖏᑕᕋ ᓯᓚᑖᕈᑦ 
ᖃᓄᖅᑑᕋᓱᒻᒪᑕ.. ᐱᐅᓂᖅᓴᒥᑦ ᐱᑕᖃᕐᖓᑦ 
ᓇᓗᓇᓐᖏᑦᑐᖅ, ᐊᑐᕈᓐᓇᑕᑦᑎᓐᓂᑦ 
ᖃᓄᖅᑑᖏᓐᓇᕋᓱᑉᐸᑦᑐᒍᑦ. ᑕᕝᕙᓂ 
ᐃᖅᑲᓇᐃᔭᖅᑎᖁᑎᒋᔭᒃᑲ ᐊᔾᔨᒌᓐᖏᑦᑐᓂᑦ 
ᑕᑯᓐᓇᕐᓂᕆᔭᖏᓐᓂ ᓈᓚᐃᓐᓇᐸᑦᑕᒃᑲ 
ᖃᓄᖅᑑᖃᑎᒋᓪᓗᒋᑦ ᐊᔾᔨᒌᓐᖏᒃᑲᓗᐊᖅᑐᑎᑦ 
ᐃᓱᒪᒋᔭᕗᑦ. ᐊᒻᒪ ᑐᒃᓯᕌᕆᓯᒪᔭᓯ  

ᑲᔪᓯᑎᔅᓯᒪᔫᔮᕋᒃᑭᑦ.  
 
ᖃᐅᔨᒪᑦᑎᐊᖅᑐᖓᓗ ᒪᓕᒐᓕᐅᖅᑏᑦ 
ᑐᓴᕈᒪᔭᖏᓐᓂ ᑐᓴᖅᑎᖃᑦᑕᕆᐊᖃᕋᑦᑎᒍ, 
ᓄᓇᓖᓪᓗ ᐃᓱᒫᓘᑎᒋᔭᖏᑦ ᑐᓴᖅᐸᑦᑕᕗᑦ 
ᑭᐅᓇᓱᐊᖃᑦᑕᖅᑕᕋᓗᐊᕗᑦ. ᑭᓯᐊᓂ ᑕᒪᒃᑭᕐᓗᑎᑦ 
ᐱᒃᑯᑦᑎᒍᓐᓇᖏᓐᓇᑦᑕ.  
 
(ᑐᓵᔨᑎᒎᕈᓐᓃᖅᑐᖅ) ᐱᓕᕆᑦᓯᐊᕈᒪᒐᓗᐊᖅᐳᖓ 
ᓄᓇᕗᒻᒥᐅᑕᐅᖃᑎᒃᑲ ᐃᑲᔪᕈᒪᓪᓗᒋᑦ 
ᐱᓕᕆᓂᐊᕐᓂᕋᓚᐅᕋᒪ ᑕᒪᓐᓇ ᑲᔪᓯᕙᕋ 
ᐊᒃᓱᕈᐊᕆᑦᑎᐊᖅᖢᒍ. ᐅᖄᓂᓐᖏᓂᓐᓂ 
ᖁᔭᓐᓇᒦᕈᒪᓗᐊᖅᐸᒃᑲ ᓂᕈᐊᖅᑕᐅᕕᒋᓯᒪᔭᒃᑲ 
ᑎᑭᕋᕐᔪᐊᕐᓗ, ᑲᖏᖅᖠᓂᕐᓗ. ᑕᐃᒃᑯᐊ 
ᑎᑭᒐᔪᓐᓇᖅᑑᒐᓗᐊᑦ ᑎᑭᒃᑲᓐᓂᕈᒪᓐᓇᓲᖑᒻᒪᑕ. 
ᑐᑭᓯᐊᑉᓗᑎᓪᓗ ᐊᒃᓱᕈᖅᖢᑕ ᐱᔭᕆᐊᕆᔭᖅᑎᓐᓂ.  
 
ᐊᒻᒪᓗ ᑭᖑᓪᓕᖅᐹᒥ ᐅᖄᖅᔪᒍᒪᓪᓗᖓ ᐸᓃᒃᑲ 
ᒪᕐᕉᒃ ᑲᖏᖅᖠᓂᕐᒦᑦᑑᒃ, ᐃᕐᖑᑕᑯᓗᒐᓗ 
ᑕᑯᒐᔪᓐᖏᑕᒻᒪᕆᐋᓗᒋᒐᒃᑭ ᑕᒫᓂ ᐱᓕᕆᐊᕗᑦ 
ᐊᒥᓱᒻᒪᕆᐋᓘᓱᖑᒻᒪᑕ. ᖁᔭᓐᓇᒦᖅᐸᒃᑲ ᐊᖏᔪᒥᒃ 
ᑕᐃᒃᑯᐊ ᑐᑭᓯᐅᒪᒻᒪᑕ ᓲᖅ ᑕᒫᓃᒻᒪᖔᕐᒪᑦ. 
ᓄᓇᕗᒻᒥᐅᑕᐃᑦ ᐱᕚᓪᓕᕈᓐᓇᖁᓪᓗᒋᑦ 
ᐱᓕᕆᐊᖃᖅᐳᖓ.  
 
ᖁᔭᓐᓇᒦᒃ, ᑭᐅᔪᓐᓇᖅᑎᑎᑕᐅᓐᓂᕈᒪ 
ᐊᐱᖅᑯᑎᖃᕈᔅᓯ ᑭᐅᑦᓯᐊᕈᒥᓇᕐᓂᐊᕋᓗᐊᕆᕗᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐲᑕᓴᓐ ᐅᓂᒃᑳᖏᓐᓂ ᐅᖃᓕᒪᓂᐊᓕᕐᒥᒻᒪᑦ. 10-
ᒥᓂᔅᓯᒥᑦ ᐅᖃᓕᒪᓂᐊᕋᕕᑦ, ᒥᓂᔅᑕ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᓯᕗᓪᓕᕐᒥ ᖁᔭᓐᓇᒦᖅᑲᕈᒪᓪᓗᖓ 
ᓯᕗᓕᖅᑎ ᐋᕆᐊᕐᒥ. ᐊᒃᓱᐊᓗᒃ ᐃᑲᔪᖅᓯᒪᒻᒪᖔᑕ 
ᑕᕝᕗᓇ ᓂᕈᐊᓚᐅᕐᒪᖔᖓ ᒥᓂᔅᑕᐅᕕᒋᔭᓐᓂ 
ᒥᓂᔅᑕᐅᑎᑦᑐᓂᖓ.  

ᑕᐃᒪ ᐅᐱᒍᓱᑦᑎᐊᓚᐅᖅᑐᖓ ᓂᕈᐊᖅᑕᐅᕋᒪ 
ᐃᓕᔅᓯᓐᓄᑦ ᒥᓂᔅᑕᖑᖁᔭᐅᓪᓗᓂ. ᐊᕐᕌᒎᓐᓂᒃ 
ᒪᕐᕉᓐᓂᒃ ᐊᓂᒍᖅᑑᓐᓂ ᐱᓕᕆᐊᕆᓯᒪᔭᕗᑦ 
ᓇᓗᓇᓐᖏᑦᑐᖅ ᐊᔪᐃᓐᓈᕆᓯᒪᔭᕗᑦ 
ᐊᖏᖃᑎᒌᒐᓱᐊᕐᓂᒃᑯᑦ ᒐᕙᒪᐅᓪᓗᑕ. ᐊᒻᒪᓗ 
ᑕᕚᓂ ᐃᒃᓯᕚᖃᑦᑕᓚᐅᖅᓯᒪᒐᓗᐊᕐᒥᔪᖓ 
ᒪᓕᒐᓕᐅᖅᑎᑐᐃᓐᓇᐅᓪᓗᖓ.  
 
ᒫᓂ ᖃᐅᔨᒪᓕᕆᓪᓗᖓ ᖃᓄᐃᓕᐅᓲᖑᒻᒪᖔᑕ 
ᒥᓂᔅᑕᐃᑦ ᐃᑲᕐᕋᓂᑦ ᐊᒥᓱᐋᓗᓐᓂᑦ 
ᐃᖅᑲᓇᐃᔭᕆᐊᖃᖅᐸᑦᑐᑕ ᑐᑭᓯᔪᒐᒃᑯ. ᑕᐅᕙᓂᓪᓗ 
ᐃᖃᓗᒃᑑᑦᑎᐊᕐᒥ ᑭᒡᒐᑐᖅᑕᓐᓂ 
ᕿᒪᔅᓯᓯᒪᐃᓐᓇᒐᓚᖃᑦᑕᓚᔪᖓ. ᓇᓗᓇᓐᖏᒻᒪᑦ 
ᓄᓇᕗᒻᒥᐅᓂᑦ ᑭᒡᒐᑐᐃᖅᑎᐊᕋᓱᑦᑐᑎᑦ ᒥᓂᔅᑕᐃᑦ 
ᑕᐃᒪᐃᓲᖑᒻᒪᑕ ᐱᔭᕆᐊᑐᔪᒻᒪᕆᐋᓘᒻᒪᑦ. 
ᐅᔾᔨᕆᓚᐅᖅᑕᕋ ᖁᕕᐊᓱᕝᕕᒻᒥ 
ᖁᕕᓱᐊᑦᑎᑦᑎᔪᖃᖅᑎᓪᓗᒍ ᑕᐃᒃᑯᓂᖓ 
ᐸᐃᑉᐹᑯᓗᒻᒥ ᐊᑎᕐᓂᑦ ᑐᕌᕈᑎᓂᑦ ᐊᓯᔾᔨᑕᖅᑐᓂᑦ 
ᓇᓪᓕᐊᓃᓕᕐᒪᖔᕐᒪ ᖃᐃᑦᑎᔭᐅᓚᐅᖅᓯᒪᒐ ᐊᑎᕋ 
ᐄ-ᓚᓐᖑᐊᖅᑐᒥ ᓇᓂᓯᓐᖏᑕᐃᓐᓇᔪᕗᖓ.  
 
ᐃᒃᓯᕙᐅᑖᖅ, ᐃᖅᑲᐅᒪᒐᒪ ᓯᕗᓪᓕᐹᑦᑎᐊᖑᔪᔪᒍᑦ 
ᐱᓕᕆᐊᕋ ᒥᓂᔅᑕᐅᓪᓗᖓ ᓵᓯᑲᑦᑑᒻᒧᑦ 2008 
ᑮᓇᐅᔭᓕᕆᔩᑦ ᒥᓂᔅᑕᖏᓐᓄᑦ ᐅᐸᒍᑎᓚᐅᖅᓯᒪᒐᒪ. 
ᑮᓇᐅᔭᓕᕆᔨᒻᒪᕇᑦ ᐃᒫᕐᔪᐊᕌᓗᒃ 
ᖁᕕᐊᓇᓐᖏᑦᑐᒃᑰᓚᐅᖅᓯᒪᔪᑦ 
ᓯᓚᕐᔪᐊᕐᒥᐅᖃᑎᒌᑎᒍᑦ ᑮᓇᐅᔭᕐᔪᐊᑦ 
ᑲᑕᑦᑐᐋᓘᒻᒪᑕ. ᓄᒫᑦᑕᖅᑐᑎᑦ  

ᐱᓕᕆᒐᓱᓚᐅᖅᓯᒪᒻᒪᑕ.  
 
ᑕᐃᒫᑦᑕᐅᖅ ᓯᓚᕐᔪᐊᕐᒥᐅᖃᑎᒌᑦ 
ᐊᑲᖅᓯᖏᖃᑦᑕᐅᑎᓂᖏᑦ ᐃᒻᒥᓂᒃ 
ᖁᔭᓈᑲᐃᓐᓇᓚᐅᖅᑐᒍᑦ ᐊᒃᓱᕈᕐᓇᖅᑐᖅ ᑮᓇᐅᔭ 
ᑲᑕᔅᓯᒪᓂᖓ ᖃᓄᖅᑑᕈᑎᐅᓪᓚᕆᓕᓚᐅᖅᓯᒪᒻᒪᑦ 
ᑕᐃᒫᒃ ᑲᑐᔾᔨᖃᑎᒌᑦᑎᐊᖅᑐᑎᑦ. ᑕᐃᒫᒃ 
ᑲᓇᑕᒥᐅᑕᐅᖃᑎᒌᑦ ᑮᓇᐅᔭᓕᕆᔩᑦ 
ᑕᐃᒪᐃᓕᐅᕆᐊᖃᓚᐅᕐᒪᑕ ᐊᒻᒪᑦᑕᐅᖅ, ᒥᔅᑕ 
ᑰᓕᐅᑉ ᑎᒍᒥᐊᖅᑕᖓ ᐋᓐᓂᐊᖅᑐᓕᕆᔨᒃᑯᓐᓂ 
ᐃᓄᓕᕆᔨᒃᑯᓐᓂᓗ ᐊᒃᓱᐊᓗᒃ 
ᑐᑭᓯᕚᓪᓕᕈᑎᒋᓯᒪᒻᒥᔭᕋ. 
 
ᑕᕝᕙᓂ ᐊᕐᕌᒍᑦᑎᓐᓂ ᐊᒃᓱᕈᕐᓇᓂᖅᐹᖑᓯᒪᔪᖅ 
$60,000,000-ᓂᒃ ᐅᖓᑕᐅᔾᔨᓚᐅᖅᑐᑕ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᑎᒍᑦ ᐃᓪᓗᓕᐅᕈᑎᔅᓴᓂᑦ. 
ᓯᓂᖃᑦᑕᓚᐅᕈᓐᓃᖅᑐᖓᓘᓐᓃᑦ. ᒥᔅᑕ ᑐᑐ 
ᖃᓄᖅᑑᖃᑎᒋᕈᓘᔭᖅᑐᒍ ᐋᖅᑭᓱᐃᒐᓱᓚᐅᕋᑦᑕ 
ᑖᒃᑯᐊ ᑮᓇᐅᔭᓂᒃ ᓇᓂᓯᒋᐊᖃᑦᑐᑕ 
ᐅᖓᑕᐅᔾᔨᒍᑎᓄᑦ ᐊᑭᓕᐅᑎᔅᓴᓂᒃ. 
ᐅᒡᒍᓇᖅᑑᒐᓗᐊᖅ ᑖᒃᑯᐊ ᐃᓚᖏᑦ 
ᑭᐱᓯᒋᐊᖃᓕᖅᑐᑕ ᑮᓇᐅᔭᓂᒃ. ᑖᒃᑯᐊ 
ᑕᐃᒪᐃᑦᑐᐃᓐᓇᐅᒋᐊᖃᓚᐅᕐᒪᑕ ᒥᓂᔅᑕᓕᒫᑦ 
ᑭᐱᓯᒋᐊᖃᑦᑐᑎᒃ ᐱᓕᕆᕝᕕᖏᓐᓂ.  
 
ᐃᓪᓗᓕᕆᓂᕐᒧᑦ ᑐᕌᖓᓂᐊᖅᑐᓂᒃ ᐊᒻᒪᑦᑕᐅᖅ, 
$50,000,000-ᑲᓂᕐᓂᒃ ᐃᓪᓗᓕᐅᕈᑎᔅᓴᓂᒃ 
ᐊᑭᑭᓐᓂᖅᓴᓂᒃ ᐃᓪᓗᓕᐅᕈᑎᔅᓴᐃᑦ 
ᐅᖓᑕᐅᔾᔨᓚᐅᕐᒥᒻᒪᑕ. 
ᖃᓄᖅᑑᕈᑎᒋᔭᕆᐊᖃᓕᕆᓪᓗᑎᒍ. ᒥᔅᑕ ᑕᒑᖅ 
ᑰᓕᓗ ᐊᒃᓱᕈᑦᓯᐊᖅᑐᓄᒃ ᕿᓂᖃᑦᑕᓚᐅᖅᑐᒍᑦ 
ᓇᐅᒃᑯᑦ ᐋᖅᑭᒋᐊᕐᓂᐊᕐᒪᖔᑦ, ᑭᐱᓯᓂᐊᕐᒪᖔᑕ. 
ᑭᓯᐊᓂ ᑐᑭᓯᓯᒪᓐᖑᐊᑕᖅᓯᓇᕐᖓᑕ ᑖᒃᑯᐊ ᐃᓪᓗᐃᑦ 
ᐃᓪᓗᑖᕐᓂᖅ ᓯᕗᓪᓕᖅᐹᓪᓚᕆᐅᒻᒪᑦ 
ᐃᓄᖁᑎᑦᑎᓐᓄᑦ ᓄᓇᕗᑦᒥ ᐊᒥᓱᐊᓘᒻᒪᑕ 
ᐅᑕᖅᑭᔪᑦ ᐃᓪᓗᒥᒃ. ᐊᒻᒪ ᒥᒃᓴᐅᓴᔭᐅᖃᑦᑕᖅᑐᑦ 
ᐊᑐᕈᒫᓐᓂᐊᖅᑐᑦ ᐊᑭᑐᔫᑎᓪᓗ ᐊᑐᕈᒫᓐᓂᐊᖅᑐᑦ,  

ᐅᑭᐅᖅ ᓴᖅᑭᓯᒪᔭᕗᑦ ᑖᓐᓇ ᐊᒃᓱᕈᓐᓇᖅᑐᖅ ᖃᓄᖅ 
ᓵᓐᖓᓂᐊᕐᒪᖔᑦᑎᒍᑦ ᐃᓕᑉᐸᓕᐊᔾᔪᑎᒋᓪᓗᒍᓗ. 
ᐊᒻᒪ, ᓇᓗᓇᓐᖏᑦᑐᖅ ᓯᕗᓂᒃᑎᓐᓂ 
ᒥᐊᓂᕆᔭᐅᑦᑎᐊᓂᖅᓴᐅᓂᐊᕐᓕᖅᑐᑦ 
ᐊᐅᓚᑕᐅᑦᑎᐊᕐᓗᑎᓪᓗ.  
 
ᐊᒃᓱᕈᓐᓇᑐᒻᒪᕆᐊᓗᓐᓂᒃ ᓵᖓᑦᑎᒋᐊᖃᖃᑦᑕᕋᑦᑕ 
ᓯᕗᒧᐊᑦᓯᐊᐸᓪᓕᐊᔪᒍᑦ ᑮᓇᐅᔭᓕᕆᓂᖅᑎᒍᓪᓗ 
ᐊᒃᓱᖏᕆᐊᓖᑦ ᐋᖅᑭᓱᖅᐸᓕᐊᓪᓗᑎᒍ 
ᖃᐅᔨᓴᖅᓯᐊᕈᑎᒃᑲᓐᓃᑦ ᑮᓇᐅᔭᖅᑐᕈᑎᓂᒃ. ᑕᕝᕙᓂ 
ᐱᓇᓱᐊᑦᓯᐊᕋᑦᑎᒍ ᓯᕗᒧᐊᑦᓯᐊᕋᓱᐊᖅᑐᒍᑦ 
ᒐᕙᒪᒃᑯᑦ ᑮᓇᐅᔭᖁᑎᖏᓐᓂᒃ ᐅᑭᐅᖅ 
ᓴᖅᑮᓛᕐᒥᔪᒍᑦ ᐊᑐᕈᒫᓐᓂᐊᖅᑐᓂᒃ.  
 
ᐊᒻᒪ, ᐃᒃᓯᕙᐅᑖᖅ, ᑖᓐᓇ ᐃᒥᐊᓗᓕᕆᓂᕐᒧᑦ 
ᐱᖁᔭᔅᓴᖅ ᕿᒥᕐᕈᔾᔪᑎᒋᒐᑦᑎᒍ ᓄᓇᓕᓐᓄᑦ 
ᓇᕈᔾᔪᑎᒋᓯᒪᓪᓗᑎᒍ. ᑕᐃᒃᑯᐊᑦᑕᐅᖅ 
ᒪᓕᒐᓕᐅᖅᑎᐅᖃᑎᕗᒃ ᒪᕐᕉᒃ ᐊᕙᓂ ᐊᑭᑦᑎᓃᑦᑑᒃ 
ᖁᔭᓐᓇᒦᕈᒪᒻᒥᔮᒃᑲ ᐱᓕᕆᖃᑎᒋᔭᐅᓚᐅᕐᒪᑕ 
ᖃᐅᔨᓴᖅᑎᓪᓗᒋᑦ ᐃᒥᐊᓗᓕᕆᓂᕐᒧᑦ. ᐊᒻᒪᑦᑕᐅᖅ, 
ᑕᐃᒃᑯᐊ ᓄᓇᓖᑦ ᑐᓐᖓᓱᒃᑎᓯᑦᑎᐊᖃᑦᑕᖅᑐᑎᒃ 
ᐅᖃᐅᓯᕆᓇᓱᐊᖅᑕᑎᓐᓂᒃ. ᐊᒻᒪ, 
ᐃᖃᓗᒃᑑᑦᑎᐊᕐᒨᓂᐊᖅᑐᑦ ᑕᖅᑭᐅᓂᐊᖅᑐᒥᒃ.  
 
ᓄᓇᕗᒻᒥᐅᑦ ᑐᓴᖅᑕᐅᔪᒪᒻᒪᑕ ᐃᓱᒫᓘᑎᖏᓐᓂᒃ. 
ᐊᒻᒪᑦᑕᐅᖅ ᑐᓴᕈᒪᑐᐃᓐᓇᓂᐊᖅᑕᒃᑲ ᐊᕐᕌᒎᓛᖅᑐᖅ 
ᐃᓱᒫᓘᑎᖏᓐᓂᒃ ᐅᖃᐅᔾᔭᐅᖃᑦᑕᕈᒪᓪᓗᖓ. 
ᓄᓇᓕᓐᓂᒃ ᑐᓴᖃᑦᑕᕈᒪᓪᓗᖓ. ᒪᑯᐊᓗ 
ᓂᖓᖅᐸᑦᑐᑦ ᓂᖓᐅᑎᖃᑦᑕᕐᓃᑦ 
ᖃᓄᖅᑑᕈᑎᒋᒐᓱᐊᕋᑦᑎᒍ. ᐱᓗᐊᖅᑐᒥᒃ ᒥᔅᑕ ᓯᐊᓪ 
ᓄᓇᖁᑎᒋᔭᖓᓂ 
ᖃᓄᐃᓕᐅᖅᑐᖃᕈᓘᔭᓚᐅᖅᑎᓪᓗᒍ.  
 
ᐊᒻᒪᑦᑕᐅᖅ, ᑕᕝᕙᓂ ᐃᖅᑲᑦᑐᐃᕕᓕᕆᓂᖅ, 
ᒪᓕᒐᓕᕆᓂᖅ ᐋᖅᑭᐸᓪᓕᐊᒐᓱᒃᑲᑦᑎᒍ  

ᐃᖅᑲᑦᑐᐃᕕᓕᕆᓂᒃᑯᑦ ᐃᑲᔪᖅᑕᐅᕕᓕᕆᓂᒃᑯᑦ 
ᖃᐅᔨᓴᖃᑦᑕᑐᓪᓗ ᐱᓂᕐᓗᑎᒥᓂᕐᓂᒃ. ᐊᕐᕌᓂ 
ᐃᖃᓗᓐᓂ ᐊᕐᓇᓄᑦ ᐃᑲᔪᖅᑕᐅᕕᒻᒥᒃ 
ᐱᒋᐊᖅᑎᑦᑎᓚᐅᕐᕋᑦᑕ. ᑕᐃᓐᓇ ᐊᖑᑎᓄᑦ 
ᐃᑲᔪᖅᑕᐅᕕᐅᕙᑦᑐᖅ ᐱᕕᑐᓂᖅᓴᐅᓕᖅᑐᓂ 
ᐃᓂᖃᕐᓂᖅᓴᐅᒍᓐᓇᖅᓯᓪᓗᓂ ᐊᓯᖏᓐᓂ ᐊᕐᓇᐃᑦ 
ᐃᓂᖃᓕᕐᒪᑕ. ᐊᒻᒪ, ᑲᖏᖅᖠᓂᕐᒥ ᒪᑐᐃᕈᒫᖅᑐᖅ 
ᐃᑲᔪᖅᑕᐅᕕᒃ ᓇᓗᓇᓐᖏᑦᑐᖅ 
ᐃᑲᔪᕐᓂᖃᓪᓚᕆᖑᓱᒃᑐᖅ. ᑕᕝᕙᓂ 
ᓂᕐᓂᐅᖃᑦᑕᕐᓂᖓ ᐃᑲᔪᖅᑕᐅᕕᒃ ᐃᖃᓗᓐᓂ 
ᓂᓐᓂᐅᖏᖅᐹᓕᕐᓂᐊᓕᕐᖓᑦ. ᐊᒻᒪ, 
ᑲᔪᖏᑦᑐᐃᔪᒪᓪᓚᕆᑦᑐᒍᑦ ᓄᓇᕋᓛᓂᒃ 
ᐃᑲᔪᕋᓱᐊᖅᐸᑦᑐᓂᒃ ᑎᒍᔭᐅᒪᔪᓂᒃ. ᑖᒃᑯᐊ 
ᓇᓗᓇᓐᖏᑎᐊᕐᒪᑦ ᐃᑲᔪᕐᓂᖃᓪᓚᕆᑉᐸᒻᒪᑕ 
ᑎᒍᔭᐅᒪᔪᖁᑎᑦᑎᓐᓄᑦ ᐱᕚᓪᓕᕈᑕᐅᖃᑦᑕᕐᒪᑕ 
ᐱᕈᖅᐹᓪᓕᕈᑎᐅᓪᓗᑎᒃ.  
 
ᐊᒻᒪ, ᐃᒃᓯᕙᐅᑖᖅ, ᐸᓖᓯᑦ, ᐃᓄᓐᓂᒃ 
ᐸᓖᓯᔅᓴᖃᒃᑲᓐᓂᕆᐊᖃᓕᖅᑐᒍᑦ. ᐊᒥᓱᐊᓗᓐᓂᒃ 
ᐊᕐᕌᒍᓂᒃ ᐱᓇᓱᐊᕋᓗᐊᕐᕋᑦᑕ ᓄᓇᓖᓪᓗ ᒐᕙᒪᖏᑦ, 
ᒪᐃᔭᐃᓪᓗ ᑲᑐᔾᔨᖃᑎᒌᖏᑦ ᐅᖃᐅᓯᖃᖃᑦᑕᕐᒪᑕ. 
ᐸᕐᓇᐸᓪᓕᐊᔪᒍᑦ ᕆᔾᔭᐃᓇᒥ ᐱᓕᒻᒪᓴᖅᑕᐅᓗᑎᒃ 
ᐸᓖᓯᒃᓴᐃᑦ ᐃᓄᐃᑦ Special Constables-
ᖑᓂᕋᖅᑕᐅᒧᑦ ᑕᓕᓪᒪᓂᒃ ᕿᓂᕐᓂᐊᕋᑦᑕ 
ᐸᓖᓯᓐᖑᕈᒪᔪᓂᒃ. ᐊᒻᒪ ᐊᕐᕌᒍ ᒫᕐᕉᓐᓂᒃ 
ᑎᓴᒪᓂᓪᓘᓐᓃᑦ ᐃᓕᓐᓂᐊᕐᓚᐅᕐᓗᑎᒃ 
ᐸᓖᓯᓐᖑᕈᒪᔪᑦ ᐱᓕᒻᒪᔅᓴᖅᑕᐅᒐᔭᕐᒪᑕ ᓄᓇᒥᓐᓄᑦ 
ᐃᓚᓕᐅᑎᑦᓯᐊᕈᓐᓇᖅᓯᕙᓪᓕᐊᖁᓪᓗᒋᑦ.  
 
ᖁᔭᓕᓪᓗᑕᓗ ᐸᓖᓯᒃᑯᓐᓂᑦ ᑖᒃᑯᐊ 
ᐅᓗᕆᐊᓇᓐᖏᑦᑐᒦᑎᑦᑎᖃᑦᑕᕐᒪᑕ ᐃᓅᖃᑎᒌᓂᒃ 
ᓄᓇᓕᓐᓂ. 
 

ᐊᒻᒪᑦᑕᐅᖅ ᐱᖓᓲᔪᖅᑐᓂ ᓄᓇᓕᓐᓂ 
ᖃᓄᖅᑑᕈᑎᖃᕋᓱᐊᕐᒥᔪᒍᑦ ᖃᓄᖅ ᐱᓂᕐᓗᐸᑦᑐᑦ, 
ᐱᕋᔭᒃᐸᑐᓪᓘᓐᓂᑦ ᐊᒃᓱᔾᔫᒥᐅᓕᖁᓪᓗᒋᑦ. ᓄᓇᓕᓐᓂ 
ᑲᑎᒪᖃᑎᖃᖅᐸᒃᑐᑕ ᑲᑎᒪᕕᔾᔪᐊᑎᑦᑎᓂᒃᑯᑦ 
ᕼᐋᒻᓚᒃᑯᓂᓪᓗ ᐊᓯᖏᓐᓂᓗ ᑲᑎᒪᔨᓂᑦ. ᐊᒻᒪ, 
ᖃᐅᔨᓴᓚᐅᕐᓗᑎᒍ ᑕᒪᓐᓇ ᐸᓖᓯᒃᑯᑦ 
ᓄᓇᖅᑲᑎᒌᓪᓗ ᐱᓕᕆᖃᑎᒌᒍᒪᒐᑦᑕ 
ᐃᖅᑲᓇᐃᔭᖃᑎᒌᒍᒪᒐᑦᑕ ᖃᓄᖅᑑᖃᑎᒌᓪᓗᑕ 
ᓇᐅᒃᑯᑦ ᐱᕋᔭᓐᓂᖅ ᐱᓂᕐᓗᓐᓂᖅ 
ᓄᖅᑲᖅᐹᓪᓕᕈᓐᓇᕐᒪᖔᖅ, ᐅᕝᕙᓗ 
ᐃᑲᔪᖅᐹᓪᓕᕈᓐᓇᕐᒪᖔᑕ ᓄᓇᓕᓐᓂ 
ᐃᑲᔪᖅᑕᐅᒋᐊᖃᓗᐊᓐᖑᐊᖅᑐᓂᒃ. 
 
ᐃᒃᓯᕙᐅᑖᖅ, ᒪᑐᓯᒋᐊᕈᑎᓐᓂᒃ ᐃᖅᑲᓇᐃᔭᖅᑎᒃᑲ 
ᖁᔭᓕᕕᒋᔪᒪᓪᓗᒋᑦ ᐊᒻᒪ ᒥᓂᔅᑕᐅᖃᑎᒃᑲ. 
ᐱᔭᕆᑎᔪᕈᓘᓯᒪᒻᒪᑦ ᐊᕐᕌᒎᒃ ᒪᕐᕉᒃ ᐊᓂᒍᖅᑑᒃ. 
ᐅᖃᐅᔾᔭᐅᒋᐊᖃᖃᑦᑕᖏᒃᑯᒪ ᑖᒃᑯᓄᖓ 
ᐃᑲᔪᖅᓱᖅᑕᐅᓐᖏᒃᑯᒪᓗ ᐱᔪᓐᓇᕋᔭᓚᐅᓐᖏᓐᓇᒪ. 
ᒥᓂᔅᑕ ᓇᓪᓕᐊᑐᐃᓐᓇᖅ ᐅᖃᕈᓐᓇᖅᑐᖅ ᓇᓪᓕᐊᒃ 
ᐃᑲᔫᑎᒋᔭᕗᑦ ᐱᓕᕆᔾᔪᑏᑦ ᐱᔨᑦᑎᕈᑏᑦ 
ᑲᔪᓯᒍᓐᓇᖏᒻᒪᑕ ᐃᓄᑑᑎᒍᑦᑎᒍᑦ. ᐊᒃᓱᐊᓗᒃ 
ᐃᑲᔪᖅᓯᒪᓂᖏᓐᓂᒃ ᐅᕙᓐᓂᒃ ᖁᔭᒋᔭᒃᑲ. ᐊᓪᓛᑦ, 
ᐃᑲᔪᖅᑎᐅᖃᑎᒌᓐᓂᒃᑯᑦ ᓇᓪᓕᐊᑦ ᒥᓂᔅᑕ 
ᐱᐅᔪᐊᓘᔮᓕᖅᐸᒻᒪᑦ ᐃᑲᔪᖅᑎᐅᖃᑦᑎᐊᑐᐃᓐᓇᒧᑦ 
ᐱᔭᒃᓴᖏᓐᓂᒃ.  
 
ᒥᓂᔅᑕᐅᓪᓗᑕ ᒪᓕᒐᓕᐅᖅᑎᐅᓪᓗᑕ 
ᑲᔪᓯᓂᐊᕐᒪᓂᓛᒃ ᑕᒪᓐᓇ ᐊᒃᓱᕈᓐᓇᖅᑐᖅ 
ᓵᖓᔭᕆᐊᖃᖃᑦᑕᖅᑕᕗᑦ ᓄᓇᕗᒻᒥᐅᑕᐅᔪᑎᒍᑦ 
ᐅᓗᕆᐊᓇᓐᖏᑦᑐᒥᒃ ᐊᑲᕐᕆᔮᕐᓗᑕ 
ᐃᓅᓯᖃᑦᑎᐊᖁᓪᓗᑕ. ᒪᓕᒐᓕᐅᖅᑏᑦ ᒥᓂᔅᑕᐃᓪᓗ 
ᐅᑉᐱᓇᖅᔫᒥᔪᓂᑦ ᓱᓕᔪᓂᑦ 
ᑲᔪᓯᑎᑦᑎᕙᓪᓕᐊᒋᐊᖃᕐᒪᑕ ᐊᑯᓂᐅᓂᐊᖅᑐᒧᑦ 
ᑭᖑᕚᑦᑎᓐᓄᑦ ᐊᑐᖅᑕᐅᔪᒫᖅᑐᓂᑦ. ᑕᐃᒃᑯᐊ 
ᑕᒪᑉᑕᒦᒃᑐᑦ ᑐᓐᖓᕕᒃᓴᓕᐊᖑᓯᒪᔪᑦ ᐃᓗᓕᖏᑦ 
ᐊᑐᖅᑕᐅᓗᑎᒃ.  

ᑕᐃᒫᒃ ᑕᕝᕙ, ᐃᒃᓯᕙᐅᑖᖅ, ᐱᔭᕇᖅᐳᖓ. 
ᐊᐱᖅᓱᖅᑕᐅᒍᒪᓕᕈᒪ ᑭᐅᓇᓱᐊᓐᓂᐊᖅᐳᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᑕᐃᒪ ᐅᖃᓪᓚᒋᐊᖁᓕᖅᐸᕋ ᒥᓂᔅᑕ ᓯᐅᑦᓴᒃ. 
ᐅᖃᐅᓯᕐᖓᐅᑎᖃᖁᓪᓗᒍ 10 ᒥᓇᑦᑎᓂᑦ 
ᐊᑲᓂᐅᑎᒋᔪᖅ ᐅᖃᓪᓚᒍᓐᓇᕐᒪᑦ. ᒥᓂᔅᑕ ᑖᓂᐅᓪ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ ᐃᒃᓯᕙᐅᑖᖅ, ᓯᕗᓕᖅᑏ, 
ᒪᓕᒐᓕᐅᖅᑏᓪᓗ ᒥᓂᔅᑕᐅᖃᑎᒃᑲᓗ, ᐊᕐᓇᐃᓪᓗ 
ᐊᖑᑏᓪᓗ ᐊᒻᒪ ᐊᕐᕕᐊᕐᒥᐅᑦ. ᖁᕕᐊᓱᒃᐳᖓ 
ᑕᕝᕙᓃᒍᓐᓇᕋᒪ ᐅᓪᓗᒥ ᑕᐃᒪᓐᓇᒃ 
ᐅᖃᓪᓚᒋᐊᖅᑐᕈᓐᓇᖅᖢᖓ ᑕᒪᒃᑯᓂᖓ 
ᐱᕚᓪᓕᕈᑎᒋᓯᒪᓐᓂᒃ ᐃᑲᔪᖅᑕᐅᓗᖑ ᐃᓕᒃᓯᓐᓄᑦ 
ᐊᕐᕌᒎᓐᓄᒃ ᒪᕐᕉᓐᓄᒃ. 
 
ᓯᕗᓪᓕᖅᐹᒥᒃ, ᖁᔭᓐᓇᒦᕈᒪᔭᒃᑲ ᓂᕈᐊᖅᑎᖁᑎᒃᑲ 
ᐊᕐᕕᐊᕐᒥᐅᑦ. ᑭᒡᒐᖅᑐᖅᓯᒪᒐᒃᑭᑦ ᖁᕕᐊᓱᒃᓯᒪᕗᖓ 
ᐊᒻᒪᓗᑦᑕᐅᖅ ᐅᐱᒋᔭᐅᒐᒪ ᑕᐃᒃᑯᓄᖓ ᓄᓇᓕᓐᓂ 
ᐃᑲᔪᖅᑎᒋᔭᐅᓂᐊᕐᓗᖓ ᓄᓇᕗᑦ ᒐᕙᒪᒃᑯᖏᓐᓂ.  
 
ᑐᒡᓕᐊᓂ, ᑕᐃᒪᓐᓇᑦᑕᐅᖅ ᖁᔭᓐᓇᒦᕈᒪᔭᒃᑲ 
ᑲᑎᒪᔨᑐᐃᓐᓇᐃᑦ ᒪᓕᒐᓕᐅᖅᑎᒃᑯᓐᓂ. 
ᐅᐱᒍᓱᒃᐳᖓ ᑕᐃᒪᓐᓇᒃ ᓂᕈᐊᖅᑕᐅᓚᐅᕋᒪ 
ᒥᓂᔅᑕᐅᖃᑕᐅᓂᕐᒧᑦ. ᐱᖓᔪᖓᓐᓂᒃ, 
ᒪᓕᒐᓕᐅᖅᑎᐅᑎᓪᓗᑕ ᑕᐃᒪᓐᓇᒃ 
ᐱᓕᕆᐊᖃᖅᓯᒪᓕᖅᖢᖓ ᑖᒃᑯᓂᖓ 
ᐱᓕᕆᐊᕆᔭᐅᖁᔭᐅᔪᓂᑦ ᐱᓇᓱᐊᖃᑦᑕᖅᐳᖓ 
ᓯᕗᓕᖅᑎᐅᖃᑕᐅᓪᓗᖓ ᒥᓂᔅᑕᐅᓪᓗᖓᓗ.  

ᖁᔭᓐᓇᒦᒃ ᐃᒪᓐᓇᒃ ᐅᐱᒋᔭᐅᖃᑦᑕᕋᒪ. 
ᐊᒻᒪᓗᑦᑕᐅᖅ ᑐᓵᑦᑎᐊᕋᓱᖃᑦᑕᖅᑐᖓ ᑕᒪᒃᑯᓂᖓ 
ᓂᕈᐊᖅᑎᖁᑎᒻᒪ ᐱᔪᒪᔭᖏᓐᓂᒃ ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᑕ ᐱᖁᔭᖏᓐᓂᑦ.  
 
ᒥᓂᔅᑕᐅᓪᓗᖓ ᐃᖅᑲᓇᐃᔭᖅᑐᓕᕆᔨᒃᑯᖏᓐᓂᒃ 
ᐊᒻᒪᓗ ᓯᓚᑦᑐᓴᕐᕕᓕᕆᔨᒃᑯᓐᓂᑦ ᐊᕐᕕᐊᒥᓗ 
ᑭᒡᒐᑐᖅᑎᐅᓪᓗᖓ. ᑕᒪᒃᑯᐊᓗᒃᑖᑦ 
ᐱᓕᕆᐊᕆᒋᐊᖃᖅᑕᒃᑲ 
ᐱᓕᕆᐊᕆᖃᑦᑕᖅᑐᒃᓴᐅᕙᒃᑲ. ᑕᐃᒪᓐᓇᒃ 
ᓄᓇᕗᒥᐅᑕᐅᔪᓂᑦ ᐃᑲᔪᕈᒪᑦᑎᐊᕋᒪ ᐆᒪᔪᓂᑦ 
ᓄᓇᒥᐅᑕᓂᒃᓗ ᒪᑭᒪᑦᑎᐊᖁᓪᓗᒍ ᓄᓇᕗᑦ ᒫᓇ 
ᓯᕗᓂᒃᓴᐅᓂᐊᖅᑐᒥᓗ. ᐱᓕᕆᖃᑎᒋᓯᒪᓪᓗᒋᓪᓗ 
ᐃᓄᐃᑦ ᑲᑐᒧᔾᔨᖃᑎᒌᖏᑦ ᑕᒪᒃᑯᐊ 
ᓯᕗᓪᓕᖅᐸᐅᑎᑕᐅᖁᔭᐅᔪᑦ 
ᓯᕗᓪᓕᖅᐸᐅᑎᓇᓱᐊᖅᑐᒋᑦ ᐱᓕᕆᐊᒃᓴᒃᑲᓗ.  
 
ᐊᕐᕌᒎᓐᓂᒃ ᒪᕐᕉᓕᖅᑑᓐᓂᒃ 
ᓂᕈᐊᖅᑕᐅᓯᒪᓕᖅᑎᓪᓗᖓ, ᑖᒃᑯᐊ 
ᐃᓗᓕᖏᓐᓃᑦᑐᑦ ᑕᒪᑉᑕ ᐱᓕᕆᐊᕆᓇᓱᒃᓯᒪᕙᒃᑲ. 
ᐅᑯᐊ ᑕᕝᕙ ᐱᓕᕆᐊᕆᔪᓐᓇᖅᓯᒪᕙᒃᑲ 
ᑭᒡᒐᖅᑐᐃᓪᓗᖓ ᑕᐃᑲᓂ ᓄᓇᕗᒥ ᑭᒡᒐᑐᖅᖢᒋᑦ.  
 
ᐃᒃᓯᕙᐅᑖᖅ, 1,350 ᑕᓐᓯᓂᑦ 1,500 
ᑰᑕᓕᐅᖅᑕᐅᓚᐅᖅᑐᓂᑦ 41%-ᒋᔭᐅᓪᓗᑎᑦ 
ᖃᓕᕋᓕᒃᑕᐅᔪᓐᓇᖅᑐᑦ ᐊᒻᒪᓗᒃᑕᐅᖅ 
ᓚᐃᓴᓐᓯᑖᖅᑎᑦᑎᓯᒪᓪᓗᖓ ᑖᒃᑯᓂᖓ 900-
ᑲᓐᓂᕐᓂᑦ ᖃᓕᕋᓕᓐᓂᒃ ᐱᔪᓐᓇᖅᑎᑦᑎᓪᓗᖓ.  

ᑕᐃᒪᓐᓇᒃ ᐱᓕᕆᑎᑕᐅᑦᑎᐊᓚᐅᓐᖏᓇᑦᑕ 
ᑕᒪᒃᑯᓂᖓ ᖃᓕᕋᓕᓐᓂᒃ. ᑕᐃᒪᒃ 
ᐅᖃᓪᓚᖃᑎᒋᑦᑎᐊᖅᑐᒋᑦ ᒐᕙᒪᑐᖃᒃᑯᑦ ᑕᒪᒃᑯᐊ 
ᐱᒍᓐᓇᖅᓯᒪᕙᒃᑲ. ᑖᒃᑯᐊᓗ ᓄᓇᕗᑦ ᑐᓐᖓᕕᒃᑯᑦ 
ᐃᖃᓗᒃᓯᐅᕐᓂᐅᑉ ᒥᒃᓵᓄᑦ. ᐊᕙᑎᒥᐅᑕᓕᕆᔨᒃᑯᓐᓂᑦ 
ᑕᒪᓐᓇ ᐱᕚᓪᓕᕈᑎᒋᓯᒪᕙᒃᑲ ᓄᓇᕗᑦᒥ 
ᖃᓕᕋᓕᒃᓯᐅᖅᑎᑦ ᐃᖃᓗᒃᓯᐅᖃᑦᑕᕈᓐᓇᖁᓪᓗᒋᑦ. 
ᑕᐃᒪᓐᓇ ᓄᓇᕗᑦᒥᐅᑕᐅᔪᓄᑦ 
ᐃᖃᓗᒃᑕᐅᒍᓐᓇᖅᑐᓂᒃ 
ᐱᓇᓱᐊᖏᓐᓇᐅᔭᕐᓂᐊᖅᐳᖓ.  
 
ᑕᒪᒃᑯᐊ ᓇᑦᓯᓕᕆᓂᖅ ᐱᔾᔪᑎᒋᓪᓗᒍ ᑕᐃᒪᓐᓇ 
ᐃᓄᐃᑦ ᑕᐱᕇᑦ ᑲᓇᑕᒥ ᐃᑲᔪᖅᑎᒋᓪᓗᒋᑦ 
ᐊᓯᖏᓪᓗ ᑕᕆᐅᑉ ᐊᑭᐊᓂ ᐱᖁᔨᒍᓐᓃᑎᓪᓗᒋᑦ 
ᓇᑦᓯᖃᑦᑕᕈᓐᓃᖁᔨᑎᓪᓗᒋᑦ. ᑕᒪᓐᓇ 
ᐊᒃᓱᕉᑎᒌᓐᓇᕐᓂᐊᕋᒃᑯ ᐃᓄᐃᑦ ᑕᒫᓂ 
ᓇᑦᑎᖅᓯᐅᖃᑦᑕᖅᑐᑦ ᖃᓄᑐᐃᓐᓇᖅ ᑕᐃᒃᑯᓄᖓ 
ᑕᕆᐅᑉ ᐊᑭᓂᒥᐅᕗᑦ ᒐᕙᒪᑐᖃᒃᑯᓄᓪᓗ 
ᐅᖃᐅᓯᕆᖃᑦᑕᕐᓗᒍ.  
 
ᐃᒃᓯᕙᐅᑖᖅ, ᑕᐃᒪᓐᓇ ᐆᒪᔪᓕᕆᓂᕐᒧᑦ 
ᑲᑎᒪᔾᔪᐊᕐᓚᐅᕐᕋᑦᑕ 2009-ᖑᑎᓪᓗᒍ. ᑕᐃᒪᓐᓇ 
ᐱᓕᕆᖃᑎᒌᑦᑎᐊᓚᐅᖅᐳᒍᑦ ᐆᒪᔪᐃᑦ 
ᐱᔾᔪᑎᒋᓪᓗᒋᑦ ᓄᓇᕗᑦᒥ ᑕᒪᒃᑯᐊ ᐊᒻᒪᓗ 
ᐆᒪᔪᓕᕆᔨᕐᔪᐊᒃᑯᑦ ᓄᓇᕗᑦ ᑐᓐᖓᕕᒃᑯᓪᓗ ᐊᒻᒪᓗ 
ᐊᕙᑎᒥᐅᑕᓕᕆᔨᒃᑯᑦ. ᐃᒪᓐᓇ 
ᐱᓕᕆᖃᑎᒌᑦᓯᐊᓚᐅᖅᐳᒍᑦ ᐱᓕᕆᖃᑎᒌᓐᓂᖅ 
ᒪᓕᒃᖢᒍ ᐆᒪᔪᓕᕆᔨᐅᓪᓗᑕ ᑕᕝᕙᓂ ᓄᓇᕗᑦᒥ. 
ᖃᐅᔨᓴᖅᑎᑦ, ᐃᓐᓇᑐᖃᐃ, ᐊᓯᖏᓪᓗ 
ᐱᓕᕆᖃᑎᒌᓚᐅᖅᐳᑦ. ᐱᓕᕆᖃᑎᒌᑦᓯᐊᓚᐅᖅᐳᑦ 
ᐆᒪᔪᑦ ᐊᐅᓚᑕᐅᑦᓯᐊᕈᓐᓇᖁᓪᓗᒋᑦ 
ᑲᒪᒋᔭᐅᑦᓯᐊᕈᓐᓇᖁᓪᓗᒋᓪᓗ.  

ᑕᐃᒪ ᑲᑎᒪᑎᑦᑎᖃᑦᑕᐃᓐᓇᕐᓂᐊᖅᐳᒍ ᑕᒫᓂ 
ᓄᓇᕗᑦᒥ.  
 
ᐃᒃᓯᕙᐅᑖᖅ, ᑕᕝᕙ ᐃᑲᔪᖃᑦᑕᖅᓯᒪᕗᖓ ᑕᕆᐅᑉ 
ᐊᑭᐊᓂ ᐃᓱᒫᓗᒍᑎᒋᔭᐅᔪᑦ ᓄᓇᓕᓐᓂᒥᐅᑕᐅᔪᓄᑦ 
ᐅᑭᐅᖅᑕᖅᑐᒥᐅᑕᔪᓄᑦ ᑕᒪᓐᓇ ᐱᕚᓪᓕᕐᓂᖃᕈᓪᓗᒍ 
ᓯᓚᓗ ᐊᓯᔾᔨᐸᓪᓕᐊᓂᖓ ᐱᔾᔪᑎᒋᓪᓗᒍ ᑕᒪᓐᓇ 
ᐱᐊᓂᓐᓂᐊᕋᓗᐊᖅᖢᓂ.  
 
ᐃᒃᓯᕙᐅᑖᖅ, ᑕᒪᓐᓇ ᐃᖅᑲᓇᐃᔭᖅᑐᓕᕆᔨᑦᑎᓐᓂᒃ 
ᑲᒪᑦᓯᐊᕋᓱᒃᓯᒪᔪᒍᑦ ᑕᐃᒃᑯᐊ 
ᑕᒻᒪᖅᓯᒪᔪᖅᓯᐅᖅᑏᓪᓗ ᐱᖁᔭᖏᑦ 
ᓈᓚᒃᓯᐊᕋᓱᒃᓯᒪᓪᓗᒋᑦ ᓴᓐᖏᓕᖅᐹᓪᓕᖁᓪᓗᒋᓪᓗ 
ᑕᒪᒃᑯᐊ ᐃᖅᑲᓇᐃᔭᖅᑎᒋᔭᖅᐳᑦ 
ᐱᓕᕆᑦᑎᐊᕈᓐᓇᖁᓪᓗᒋᑦ. 
ᐃᖅᑲᓇᐃᔭᖅᑎᑖᖃᑦᑕᓂᖅᓇᐅᓕᖅᖢᑕᓗ ᑕᐃᒪᓐᓇ 
ᑖᒃᑯᑎᒎᓇ ᑐᒃᓯᕋᐅᑕᐅᖃᑦᑕᖅᑐᑎᒍᑦ. 
ᑭᖑᕙᑦᑕᐃᓕᒪᑎᑦᑎᖃᑦᑕᖅᖢᑕᓗ 
ᐃᓕᓐᓂᐊᖅᑎᑕᐅᑦᑎᐊᕈᓐᓇᖁᓪᓗᒋᓪᓗ ᑕᒪᒃᑯᐊ 
ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ. ᑕᒪᒃᑯᐊ 
ᐃᑲᔪᕈᑕᐅᓯᒪᔪᑦ ᑕᐃᒪᓐᓇ ᐱᔭᐅᔪᓐᓇᖅᓯᒪᕗᑦ 
ᑖᒃᑯᐊᓗᒃᑖᑦ ᐊᕕᑦᑐᖅᓯᒪᔪᑦ ᒐᕙᒪᒃᑯᑦ 
ᐱᓕᕆᕝᕕᒋᔭᖏᑦ ᐱᖃᑕᐅᓪᓗᑎᒃ 
ᓯᓚᑦᑐᖅᓴᕐᕕᓕᕆᔨᒃᑯᓪᓗ.  
 
ᑖᓐᓇ ᓄᓇᕗᑦᒥ ᒪᓕᒐᖅ 23-ᒥᑦᑐᖅ ᑕᐃᒪᓐᓇ 
ᓄᓇᕗᑦᒥ ᒐᕙᒪᒃᑯᓐᓄᑦ ᐱᓕᕆᑎᒐᓱᐊᖅᓯᒪᕙᕗᑦ 
ᐃᓕᓐᓂᐊᖅᑎᑕᐅᔪᓐᓇᖁᓪᓗᒋᓪᓗ ᑕᒪᒃᑯᐊ ᓲᕐᓗ 
ᐃᓄᐃᑦ ᒐᕙᒪᒃᑯᓐᓄᑦ ᑕᒪᓐᓇ 
ᓯᕗᓪᓕᖅᐸᐅᑎᑕᐅᖁᓯᒪᓪᓗᑎᒍ ᐱᓕᕆᖃᑎᒋᓪᓗᒋᑦ  

ᓯᓚᑦᑐᖅᓴᕐᕕᓕᕆᔨᒃᑯᑦ ᐊᒻᒪᓗ ᓄᓇᕗᑦᒥ 
ᐃᖃᓗᒃᓯᐅᓂᕐᒧᑦ ᐃᓕᓐᓂᐊᖅᑎᑦᓯᔨᐅᖃᑦᑕᖅᑐᑦ. 
ᑕᐃᒪᓐᓇ ᐱᓕᒻᒪᔅᓴᐅᑎᖃᕐᓂᖅ ᑕᒪᒃᑯᓂᖓ 
ᐃᓕᓐᓂᐊᕐᓗᓂ ᐃᖅᑲᓇᐃᔭᕐᓗᓂᓗ, ᑕᒪᓐᓇ 
ᐱᒋᐊᖅᓯᒪᒋᕙᕗᑦ. ᓄᓇᕗᑦ ᒐᕙᒪᒃᑯᓪᓗ 
ᐱᓕᕆᖃᑎᒋᓯᒪᓪᓗᒋᑦ ᑕᒪᒃᑯᐊ 
ᐃᖅᑲᓇᐃᔭᖅᑏᑖᑦᑎᐊᕈᓐᓇᖁᓪᓗᒋᑦ ᒐᕙᒪᒃᑯᓐᓂᑦ 
ᑎᒥᐅᔪᑦ. ᓄᓇᕗᑦᒥ ᓯᓚᑦᑐᖅᓴᕐᕕᓕᕆᔨᒃᑰᓪᓗᑕ 
ᐱᓕᕆᖃᑎᒋᔭᖏᓪᓗ ᑕᐃᒪᓐᓇ ᖃᓄᑐᐃᓐᓇᖅ 
ᐃᖅᑲᓇᐃᔮᒐᔅᓴᓂᒃ ᐃᓕᓐᓂᐊᖅᑎᑦᑎᓯᒪᕗᒍᑦ 
ᑕᒪᓐᓇ ᑕᒪᑉᑕ ᐃᓗᐊᓃᑦᑐᑦ ᐱᔾᔪᑎᒋᓪᓗᒋᑦ. 
ᑕᐃᒪᓐᓇᐃᓕᐅᖏᓐᓇᓂᐊᖅᐳᒍᑦ.  
 
ᓯᓚᑦᑐᖅᓴᖅᕖᓪᓗ ᑕᐃᒪᓐᓇ ᐃᓐᓇᕐᓂᒃ 
ᐃᓕᓐᓂᐊᖅᑎᑦᓯᖏᓐᓇᖃᑦᑕᓂᐊᖅᐳᖅ. ᑕᒪᒃᑯᐊ 
ᐃᖅᑲᓇᐃᔭᖅᑎᖃᖃᑦᑕᕋᑦᑕ ᐃᓕᓴᐃᔨᓂᒃ 
ᑕᒪᒃᑯᓄᖓ ᐃᓐᓇᐃᑦ ᐃᓕᓐᓂᐊᖅᑐᓄᑦ. 
ᑕᒪᓐᓇ ᓯᓚᑦᑐᖅᓴᕐᕕᒻᒧᑦ ᐃᓯᖅᐸᓪᓕᐊᒍᓐᓇᖁᓪᓗᒋᑦ 
1333-ᖑᓚᐅᕐᒪᑕ 2010-ᖑᓂᐊᖅᑐᒥ.  
 
ᑕᐃᒪᓐᓇ ᐊᑐᐃᓐᓇᐅᓂᖅᓴᐅᓕᖅᐳᑦ 
ᐃᓕᓐᓂᐊᕈᑎᔅᓴᐃᑦ ᑖᒃᑯᓄᖓ. ᑖᓐᓇ 
ᐱᓕᕆᒋᐅᔅᓴᓂᕐᒧᑦ ᐃᓕᓐᓂᐊᕐᕕᐅᓂᐊᖅᑐᖅ 
ᐃᓕᓐᓂᐊᖅᑎᑦᓯᓂᐊᖅᐳᖅ ᓴᕕᒐᐅᔭᓕᕆᔨᐅᓂᕐᒧᑦ 
ᐃᒡᓗᓕᕆᔨᐅᓂᕐᒧᑦ, ᐅᖅᑰᓴᐅᑎᓕᕆᔨᐅᓂᕐᒧᓪᓗ. 
ᑭᕙᓪᓕᕐᒥᐅᑕᑦ ᐊᒻᒪᓗᒃᑕᐅᖅ ᐊᓯᖏᑦ ᑕᐃᒪᓐᓇ 
ᐃᓕᓐᓂᐊᕆᐊᕈᓐᓇᓂᐊᖅᐳᖅ ᑕᐃᑲᓂ. ᐊᒻᒪᓗ 
ᓇᔭᓐᖑᐊᓕᕆᓂᕐᒧᑦ ᐃᓕᓐᓂᐊᕐᕕᒃ ᑕᒪᓐᓇ 
ᐃᓕᓐᓂᐊᕈᑕᐅᓪᓗᓂ ᐃᖃᓗᓐᓂ, 
ᐃᖃᓗᒃᑑᑦᑎᐊᕐᖑᓂᐊᖅᑐᒥᓗ ᐊᒻᒪᓗ 
ᑲᖏᖅᖠᓂᕐᒥ.  

ᓯᓚᑦᑐᖅᓴᕐᕕᓕᕆᔨᒃᑯᑦ ᐊᑭᑐᔫᑎᓄᑦ ᐊᑐᕋᔅᓴᖏᑦ 
ᐃᑲᔪᕐᓂᐊᖅᐳᑦ ᑕᒪᒃᑯᓂᖓ ᓄᓇᓕᓐᓂ. 
ᒥᑦᑎᒪᑕᓕᒃᒥ, ᕿᑭᖅᑕᕐᔪᐊᒥᓗ ᑕᐃᒪᓐᓇ 
ᓯᓚᑦᑐᖅᓴᕐᕕᒻᒥᒃ ᐋᖅᑭᒃᓯᒍᓐᓇᖁᓪᓗᑕ. ᒫᓐᓇ 
ᐱᐊᓂᒃᐸᓕᐊᓪᓗᑕ ᑕᒪᒃᑯᓂᖓ 
ᐃᓕᓐᓂᐊᕐᕕᒃᓴᐅᒐᔭᖅᑐᓂᒃ ᖃᐅᔨᓴᕐᕕᓐᓂᒃ 
ᐃᒡᓗᓕᒃᒥ, ᐊᕐᕕᐊᒥᓗ, ᐊᒻᒪᓗ ᑕᐃᑲᓂ ᕿᑎᕐᒥᐅᓂ 
ᓯᓚᑦᑐᖅᓴᕐᕕᓕᐅᓂᐊᖅᖢᑕ ᐅᔭᕋᓐᓂᐊᕐᒧᑦ 
ᐃᓕᓐᓂᐊᕐᕕᐅᒐᔭᖅᑐᒥ. ᐊᒻᒪᓗ ᓄᓇᓕᓐᓂ 
ᐃᓕᓐᓂᐊᕆᐊᕈᓐᓇᓂᐊᖅᐳᑦ ᑖᒃᑯᑎᒎᓇᖅ 
ᖃᕋᑕᐅᔭᒃᑯᑦ ᓄᓇᕗᒻᒥ.  
 
ᐊᒻᒪᓗ, ᐃᒃᓯᕙᐅᑖᖅ, ᑖᒃᑯᐊ ᐊᒥᓱᑦ 
ᐅᖃᐅᓯᕆᓐᖏᑕᕋᓗᐊᒃᑲ ᑭᓯᐊᓂ ᒥᓂᔅᑕᐅᓪᓗᖓ 
ᑕᒪᓐᓇ ᐊᒃᓱᕈᓐᓇᑐᒻᒪᕆᐅᒻᒪᑦ ᐱᓗᐊᖅᑐᒥ 
ᐃᑲᔪᕋᓱᐊᕈᒪᓪᓗᓂ ᓄᓇᕗᒻᒧᓪᓗ ᐊᒻᒪᓗ 
ᓄᓇᑦᑎᓐᓄᑦ ᓂᕈᐊᖅᑕᐅᕕᓐᓄᑦ. ᑕᒪᒃᑯᐊ ᓄᑖᑦ 
ᖃᐅᔨᕙᓪᓕᐊᖃᑦᑕᕆᐊᖃᖅᐸᕗᑦ ᒥᓂᔅᑕᐅᓪᓗᓂ 
ᐊᒃᓱᕈᐃᓐᓇᕐᓗᓂᓗ ᐅᓪᓗᓕᒫᖅ. ᑕᒪᓐᓇ 
ᒥᓂᔅᑕᐅᓂᕐᒧᑦ ᐱᓕᕆᓪᓗᓂ ᑲᒪᑦᑎᐊᕆᐊᖃᕋᑦᑕ 
ᓄᓇᕗᒻᒥᐅᑕᓗᑦᑖᓂᑦ ᑲᓇᑕᒥᐅᑦ ᑲᓇᑕᒥᐅᑕᐅᔪᓪᓗ 
ᑕᒪᒃᑯᐊ. 
 
ᑕᒪᒃᑯᐊᓗᑦᑖᖅ ᐅᖃᐅᓯᕆᓪᓗᒋᑦ 
ᐱᕚᓪᓕᕈᑎᒋᓯᒪᕙᒃᑲ ᐊᕐᕌᒎᓐᓄᒃ ᒪᕐᕉᓐᓄᑦ 
ᐆᒻᒪᐸᓪᓕᐊᕐᓗᖓᓗ ᑕᒪᓐᓇ 
ᐱᓕᕆᐊᕆᒃᑲᓐᓂᑦᓯᐊᖁᓪᓗᒋᑦ ᐊᒻᒪᓗ 
ᒥᓂᔅᑕᐅᑎᑕᐅᖏᓐᓇᕐᓂᐊᕈᒪ ᑕᒪᒃᑯᐊ 
ᐱᓕᕆᐊᕇᓐᓇᕐᓂᐊᕋᒃᑭᑦ ᐊᒃᓱᕉᑎᒋᓗᒋᑦ. ᑕᕝᕙ 
ᐱᐊᓂᓪᓗᖓ. 

ᑕᐃᒪ ᐊᐱᖅᑯᑎᔅᓴᖃᑐᐊᖅᐸᑕ ᑖᒃᑯᐊ ᐱᐊᓂᒃᑯᑦᑕ 
ᑭᐅᖃᑦᑕᕈᓐᓇᓂᐊᖅᐸᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑕᐃᒪ 
ᐃᓕᓴᕆᓂᐊᓕᕐᒥᔭᕋ, ᒥᓂᔅᑕᐅᔪᖅ ᑕᑉᑑᓇ. ᑖᒃᑯᐊ 
ᐅᖃᐅᓯᔅᓴᓂ ᐅᖃᐅᓯᕆᒍᓐᓇᕐᓗᓂᒋᑦ. 10-ᒥᓂᔅᓯᒧᑦ 
ᑎᑭᓪᓗᒍ ᐅᖃᓪᓚᒍᓐᓇᕐᓂᐊᕆᕗᑎᑦ, ᒥᓂᔅᑕ ᐲᑕ 
ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᖃᑎᒃᑲ, 
ᒥᓂᔅᑕᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ ᐱᓗᐊᖅᑐᒥ 
ᖁᕐᓗᖅᑑᕐᒥᐅᑦ.  
 
ᖁᔭᓐᓇᒦᕈᒪᓪᓗᖓ ᒪᓕᒐᓕᐅᖅᑎᓄᑦ 
ᐅᒃᐱᕆᔭᐅᓚᐅᖅᓯᒪᒐᒪ ᐊᕐᕌᒎᒃ ᒪᕐᕉᒃ 
ᐊᓂᒍᖅᓯᒪᓕᖅᑑᑦ ᓯᕗᓕᖅᑎᓄᑦ 
ᒥᓂᔅᑕᐅᖁᔭᐅᓪᓗᖓ. ᓯᕗᓕᖅᑎᓗ 
ᖁᔭᓐᓇᒦᕈᒪᒻᒥᔭᕋ ᖃᐃᑦᑎᓚᐅᕐᒪᑦ 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᑦ 
ᐱᓕᕆᕝᕕᖓᓂ. ᓇᓗᒋᓐᖏᒻᒪᖔᑕ 
ᐱᔪᓐᓇᕐᓂᐊᖅᑕᕋ. ᐊᕐᕌᒎᒃ ᒪᕐᕉᒃ ᐊᓂᒍᖅᓯᒪᓕᖅᑑᒃ 
ᑲᔪᓯᑦᑎᐊᖅᓯᒪᔪᑦ ᐃᓚᖏᑦ ᖁᕕᐊᓇᖅᑐᐋᓘᓪᓗᑎᑦ 
ᐃᓚᖏᓪᓗ ᓯᕘᕋᓇᖅᑐᐋᓘᓪᓗᑎᑦ 
ᐊᐳᖅᑕᕈᑎᒋᕙᑦᑕᕗᑦ ᑲᔪᓯᑎᓯᒪᒐᑦᑎᒍ.  
 
ᑕᕝᕙᓂᓗ ᑕᒪᑉᑕ ᐃᓗᐊᓂ 
ᑎᓕᔭᐅᔾᔪᑎᒋᓚᐅᖅᑕᕗᑦ ᐊᔪᕆᖅᓱᐃᔾᔨᓯᒪᔪᓪᓗ 
ᒪᓕᑦᑐᒋᑦ. ᑕᐃᒪ ᐱᒻᒪᕆᐋᓗᓐᓂᑦ 
ᐱᓕᕆᐊᖃᖅᓯᒪᔪᖓ ᑎᒍᐊᖅᓯᒪᒐᒪ. 
ᓇᓗᓇᓐᖏᑦᑐᖅ ᓄᓇᕗᒻᒥᐅᑦ ᐃᓅᓯᖏᓐᓂ 
ᓱᕐᕋᐃᓯᒪᔪᑦ ᐊᔪᖅᓴᕈᓐᓃᐹᓪᓕᖅ, ᓄᓇᓕᓐᓂ 
ᒪᑭᑉᐸᓪᓕᐊᔾᔪᑎᔅᓴᓂᑦ, ᐊᒻᒪ ᐃᑲᔪᖅᑐᐃᓂᖅ 
ᓴᓇᓐᖑᐊᖅᑎᓂᑦ ᒥᖅᓱᖅᑎᓂᓪᓗ 
ᑲᑐᔾᔨᖃᑎᒌᖏᓐᓂ. ᑖᒃᑯᐊ 
ᓇᓗᓇᐃᖅᑐᑲᓐᓂᕐᓂᐊᕋᒃᑭᑦ.  
 

ᑮᓇᐅᔭᖅᑎᒍᑦ ᒪᑭᑉᐸᓪᓕᐊᓂᕗᑦ ᑲᔪᖏᓐᓂᐊᖅᑐᖅ 
ᓄᓇᕗᒻᒥ ᑖᓐᓇ ᒫᓐᓇ ᓲᖑᔪᒃᑯᑦ ᑮᓇᐅᔭᑎᒍᑦ 
ᒪᑭᑉᐸᓕᐊᒻᒪᑦ ᐅᔭᕋᓐᓂᐊᓂᒃᑯᑦ ᐊᒻᒪ ᕿᓂᕐᓂᒃᑯᑦ 
ᓄᓇᒥᐅᑕᓂᑦ ᑮᓇᐅᔭᓕᐅᕈᑎᐅᔪᓐᓇᖅᑐᓂᑦ. ᑕᒪᓐᓇ 
ᐅᔭᕋᓐᓂᐊᕐᓂᖅ ᐱᒻᒪᕆᐅᒻᒪᑦ ᓄᓇᕗᒻᒥᐅᓄᑦ 
Meadowbanks ᑕᐃᓐᓇ $300,000,000 
ᑮᓇᐅᔭᓕᐅᕈᓐᓇᕐᓂᖓᓄᑦ ᐊᕐᕌᒍᑕᒫ 
ᐃᓚᓯᓂᐊᕐᖓᑦ. ᐊᒻᒪ ᓄᑖᖑᓂᖅᓴᒻᒪᕆᒃ ᑕᐃᓐᓇ, 
ᕿᑎᕐᒥᐅᓂᑦ ᐅᔭᕋᓐᓂᐊᕐᕕᐅᓂᐊᖅᑐᖅ Newmont 
ᐅᔭᕋᓐᓂᐊᖅᑏᑦ. ᒫᓐᓇ ᐅᔭᕋᓐᓂᐊᕕᔅᓴᐅᔪᒪᔪᒥ 
ᕿᒥᕐᕈᒻᒪᑕ ᖃᐅᔨᓴᕐᒪᑕ ᐃᖃᓗᒃᑑᑦᑎᐊᖅ 
ᖃᓂᒋᔮᓂᑦ. ᑕᒪᒃᑯᐊ ᐅᔭᕋᓐᓂᐊᕐᕖᑦ ᓄᓇᕗᒻᒥᐅᓂᑦ 
ᐃᓚᒋᔭᐅᑎᑦᑎᒻᒪᑕ ᐃᖅᑲᓇᐃᔭᕈᓐᓇᓂᒃᑯᑦ, 
ᐱᓕᒻᒪᓴᕐᓂᑯᓪᓗ ᐊᔪᕈᓐᓃᖅᓴᕆᐊᓕᓐᓂ.  
 
ᐊᒻᒪ ᐅᔭᕋᓐᓂᐊᕐᕕᑦᑕᖃᓕᖅᑎᓪᓗᒍ ᐱᓕᕆᐊᖏᓐᓂ 
ᐊᓯᒃᑲᓐᓂᖏᑦᑕᐅᖅ ᑮᓇᐅᔭᓕᐅᕈᑕᐅᖃᑦᑕᓲᖑᒥᒻᒪᑕ 
ᓄᓇᓕᓐᓄᑦ ᖃᓂᒋᔮᑦᑎᓄᑦ ᐅᔭᕋᓐᓂᐊᕕᓐᓄᑦ. 
ᐊᑐᐃᓐᓇᖃᖅᑎᑕᐅᕙᒻᒪᑕ ᐱᔭᔅᓴᓂᑦ. ᐊᒻᒪ, 
ᖃᒪᓂᑦᑐᐊᖅ ᖃᓂᒋᔮᓂ, ᖃᒪᓂᑦᑐᐊᕐᒥ 
ᓂᐅᕕᖃᑦᑕᓕᖅᑐᑦ ᖃᒧᑕᐅᔭᓂᑦ ᑎᓴᒪᓕᓐᓂ 
ᓄᓇᓯᐅᑎᓂᑦ ᐊᖏᔫᑕᐅᓂᖅᓴᓂᓪᓗ, ᐱᖁᑎᓂᑦ, 
ᐊᖑᓇᓲᑎᓂᑦ ᐅᕝᕙᓘᓐᓃᑦ ᐊᐅᓚᔪᓐᓇᐅᑎᓂᑦ. 
ᐅᔭᕋᓐᓂᐊᕐᕕᑕᖃᓚᐅᓐᖏᑉᐸᑦ 
ᓴᖅᑭᕋᔭᓚᐅᓐᖏᑦᑐᓂᑦ.  
 
ᐊᒻᒪ, ᑭᒡᒐᖅᑐᐃᖃᑦᑕᕐᓂᑰᓪᓗᖓ 
ᐅᖃᓕᒪᔭᖅᑐᖅᑐᖓ ᐅᔭᕋᓐᓂᐊᕐᓂᓕᕆᓂᕐᒧᑦ 
ᑲᑎᒪᕕᔾᔪᐊᖅᑐᓂᑦ Hᐊᓕᕚᒃᔅᒥᑦ ᕚᓐᑰᕗᒧᑦ. ᑖᒃᑯᐊ 
ᐊᖅᑯᑎᒋᓪᓗᒋᑦ ᐅᖃᓕᒪᕕᒋᔭᖅᑐᖃᑦᑕᑕᒃᑲ 
ᓇᓗᓇᓐᖏᑦᑐᖅ ᓄᓇᕗᑦ 
ᑕᑯᓐᓇᖅᑕᐅᓂᖅᓴᐅᓕᕐᖓᑦ ᐱᓕᕆᕝᕕᐅᔪᒪᒋᐊᖓᓂ 
ᑮᓇᐅᔭᖅᑎᒍᓪᓗ ᒪᑭᑉᐸᓪᓕᐊᓂᖓ. 
ᒪᑭᑉᐸᓪᓕᐊᓂᕗᓪᓗ ᐱᓕᕆᓂᑦᑎᒍ  

ᑮᓇᐅᔭᓕᐅᕋᓱᐊᕐᓂᕗᑦ ᐅᔭᕋᓐᓂᐊᓂᕐᒥᑦ 
ᐱᕙᓪᓕᐊᒻᒪᑕ.  
 
ᑖᒃᑯᐊᑦᑕᐅᖅ ᓄᓇᑖᕈᑕᐅᓯᒪᔪᑦ ᐊᖏᕈᑎᖓ 
ᐊᖅᑯᑎᒋᓪᓗᒍ ᐱᓕᕆᖃᑕᐅᑦᑎᐊᖃᑦᑕᕋᑦᑕ 
ᐅᖃᕈᓐᓇᕐᕕᖃᖅᑎᑕᐅᓪᓗᑕ ᐊᕙᑎᕗᑦ 
ᖃᐅᔨᓴᖅᑕᐅᒋᐊᖃᓕᕋᐃᒻᒪᑦ 
ᐅᔭᕋᓐᓂᐊᖅᑐᖃᕐᓂᐊᑎᓪᓗᒍ. ᑖᒃᑯᐊ ᓄᓇᓖᑦ 
ᐅᖃᖃᑎᒋᕙᑦᑐᒋᑦ ᓄᓇ ᖃᓄᖅ 
ᐊᑐᖅᑕᐅᔪᔅᓴᐅᒻᒪᖔᖅ.  
 
ᐊᒻᒪ ᑕᐃᒃᑯᐊ ᓇᓗᓇᐃᖅᓯᒪᑦᑎᐊᕐᒪᑕ 
ᓄᓇᕗᑖᕈᑎᐅᓯᒪᔪᑦ ᐊᖏᕈᑎᖓᑦᑕ ᐃᓗᐊᓂ 
ᖃᓄᐃᓕᐅᕈᑐᔅᓴᐅᒻᒪᖔᑦᑕ. ᓇᓗᓇᓐᖏᑦᑐᖅ 
ᑕᕝᕙᓂ ᐊᖁᑎᒋᑦᓯᐊᕐᓗᒍ ᐊᖏᕈᑎ ᒪᓕᒃᓯᐊᕈᑦᑎᒍ 
ᐱᐅᓂᖅᐹᒥ ᖁᕝᕙᓯᓐᓂᖅᐹᒥᒃ ᓄᓇᕗᑦᒥᐅᑕᐃᑦ 
ᐃᓅᓯᖃᓕᕈᓐᓇᖅᑐᑦ ᐊᑲᕐᕆᔮᑦᑎᐊᕐᓗᑎᒃ.  
 
ᐃᖃᓗᓕᕆᓂᖅ ᐱᕈᖅᐸᓕᐊᖏᓐᓇᒥᒻᒪᑦ. 
ᐊᑐᐃᓐᓇᖃᓐᓂᖅᓴᐅᓕᖅᑐᑕ ᑰᑕᓂᒃ 
ᖃᓕᕋᓕᓐᓂᐊᕋᔅᓴᓂᒃ ᑭᖑᑉᐸᓂᓪᓗ. ᑖᒃᑯᐊ 
ᑮᓇᐅᔭᓕᐅᕈᑎᓪᓚᕆᐅᕙᒻᒪᑕ ᓄᓇᕗᒻᒥᐅᓄᑦ. 
ᐊᓪᓛᑦ ᖁᕕᐊᑦᓯᐊᖅᑐᖓ ᐱᓕᕆᕝᕕᕗᑦ 
ᑮᓇᐅᔭᖅᑖᑎᑦᑎᓚᐅᕐᒥᔪᒍᑦ ᐱᖓᓲᔪᖅᑐᓄᑦ 
ᐆᒪᔪᓐᓂᐊᖅᑏᑦ ᑲᑎᒪᔨᖏᓐᓄᑦ. ᑕᐃᒫᒃ ᐃᒻᒥᓂᒃ 
ᐅᒥᐊᖅᐸᑦᑖᕈᒪᔪᓄᑦ ᐃᓕᓯᔾᔪᑎᔅᓴᓂᒃ ᐅᒥᐊᖅᐸᒧᑦ 
ᐊᑐᖅᑐᐊᓕᕈᑎᒃ ᑮᓇᐅᔭᖅᑖᒃᓴᓂᒃ. 
 
ᑖᓐᓇ ᐱᔭᕆᐊᑐᓂᖅᐹᒥᒃ ᖃᐅᔨᓴᓚᐅᕐᒥᔪᒍᑦ 
ᓴᓇᓐᖑᐊᖅᑏᑦ ᒥᖅᓱᑏᓪᓗ ᑲᑐᔾᔨᖃᑎᒌᖏᓐᓂᒃ 
ᑕᕝᕙᓂ ᓄᓇᕗᑦᒥ $52,000,000-ᓂᒃ 
ᑮᓇᐅᔭᓕᐅᖃᑦᑕᖅᑐᑦ ᓴᓇᓐᖑᐊᓂᒃᑯᑦ. ᐊᓪᓛᑦ 
$1,000 ᐅᖔᑖᓃᑦᑐᑦ ᓲᕐᓗ 
ᐃᖅᑲᓇᐃᔭᐃᓐᓇᖅᑐᑎᑐᑦ ᓴᓇᓐᖑᐊᖅᑎᖃᐅᑦᑐᑦ 
ᒥᖅᓲᖅᑏᓪᓗ, ᑎᑎᕋᐅᔭᖅᑏᓪᓗ. ᑖᒃᑯᐊ 
ᐃᑲᔪᖅᑐᐃᓐᓇᓚᖓᔭᕗᑦ ᐊᑐᐃᓐᓇᐅᑎᑦᓯᓂᒃᑯᑦ 
ᐃᑲᔫᑎᔅᓴᓂᒃ ᐱᓕᕆᔾᔪᑎᔅᓴᓂᒃ ᓴᓇᒋᐅᔅᓴᕈᒪᔪᓄᑦ.  
 

ᐊᒻᒪ ᐳᓚᕋᖅᑐᓕᕆᓂᖅ ᐸᕐᓇᐅᑎᓕᐅᖅᓯᒪᒻᒥᒐᑦᑎᒍ 
ᖃᓄᖅᑑᕈᑎᒋᓪᓗᑎᒍ. ᐊᒻᒪ 
ᐳᓛᕆᐊᕈᒪᒐᔭᓐᖑᐊᖅᑐᓄᑦ ᖃᓄᖅ 
ᓴᖅᑭᔮᒃᑲᓐᓂᕈᓐᓇᕐᒪᖔᑕ ᓂᐅᕐᕈᑎᔅᓴᓕᓐᓄᓪᓗ. 
ᑕᐃᒫᒃ ᐱᓕᕆᕝᕕᑎᓐᓂ ᓯᕗᓕᖅᑎᐅᖃᑕᐅᖁᓪᓗᑕ 
ᐳᓚᕋᖅᑐᓕᕆᓂᕐᒥ. 
 
ᐊᖏᖅᓯᒪᒻᒥᔪᖓ ᑕᒫᓂ 
ᐊᔪᖅᓴᕈᓐᓃᐹᓪᓕᑎᑦᑎᒐᓱᐊᕐᓂᕐᒥᒃ ᓄᓇᕗᑦᒥ. 
ᑕᒪᒃᑯᐊᓗ ᑭᓱᑦ ᐊᔪᖅᓴᕈᑕᐅᓗᐊᖃᑦᑕᕐᒪᖔᑕ 
ᐊᐳᖅᑕᕈᑏᑦ. ᓇᓗᓇᓐᖏᓯᐊᕐᒪᑦ 
ᐱᔭᕆᐊᑭᑦᑐᑯᓘᖏᒻᒪᑦ ᒪᑭᑉᐸᓪᓕᐊᓂᖅ 
ᑮᓇᐅᔭᓕᑦᓯᐊᕐᓗᓂ ᐅᕝᕙᓘᓐᓃᑦ ᐊᓐᓇᐅᒪᑦᓯᐊᕐᓂᖅ 
ᐊᔪᖅᓴᕈᓐᓃᕐᓂᖅ ᐱᔭᕆᐊᑐᔪᐊᓘᒻᒪᑦ. ᐊᒻᒪ, 
ᒐᕙᒪᒃᑯᑦ ᐃᓄᑑᔾᔨᒍᓐᓇᖏᒻᒪᑕ ᐅᕝᕙᓘᓐᓃᑦ 
ᑲᑐᔾᔨᖃᑎᒌᑦ ᓇᓪᓕᐊᒃ ᐃᓄᑑᔾᔨᒍᓐᓇᖏᒻᒪᑕ. 
ᑕᒪᓐᓇ ᐃᓱᒪᒋᓗᒍ ᐊᔪᖅᓴᕐᓂᖅ ᓵᖓᓂᐊᕈᑎᒍ 
ᐊᕐᓇᖅ ᐊᖑᓪᓘᓐᓃᑦ ᐃᒻᒥᓂᒃ ᐃᓱᒪᒥᒍᑦ 
ᐃᓅᓯᕐᒥᒍᑦ ᐃᓱᒪᓕᐅᕆᐊᖃᕐᖓᑦ ᐊᖏᕐᓗᓂᓗ 
ᐃᑲᔪᕈᒪᓂᕐᒥᒃ.  
 
ᐊᖏᕐᕋᒥ ᐱᒋᐊᓲᖑᒻᒪᑦ. ᐃᓕᓐᓂᐊᕆᐊᒃᑲᓐᓂᕈᒪᔪᑦ 
ᐃᓐᓇᐅᓕᕋᓗᐊᕐᓗᑎᒃ ᐱᔭᕇᓚᐅᖏᑕᒥᓂᕐᒥᓂᒃ. 
ᐃᖅᑲᓇᐃᔭᕆᐊᕈᒪᓕᖅᑐᓪᓗ 
ᐃᖅᑲᓇᐃᔭᕆᐅᖅᐸᓪᓕᐊᔪᑦ. ᑕᒪᒃᑯᐊᓕᒫᑦᓯᐊᑦ 
ᐃᓅᓯᕐᒧᑦ, ᐃᓄᒻᒧᑦ ᐊᑕᐅᓯᕐᒧᑦ ᑭᓯᐊᓂ 
ᐋᖅᑭᒃᑕᐅᔪᓐᓇᕐᒪᑕ. ᐃᒻᒥᓂᒃ ᐃᓅᓯᕐᒥᓂᒃ 
ᐊᖏᖅᓯᒪᓕᕈᓂ ᖃᓄᐃᓕᖓᔪᒪᒻᒪᖔᕐᒥ. 
ᐆᒻᒪᑦᑎᐊᕆᑦᑐᓂᒃ ᓄᓇᖅᑲᑎᒌᓂᒃ ᑭᓯᐊᓂ ᑕᐃᒫᒃ 
ᒪᑭᑎᑦᑎᒍᓐᓇᖅᑐᒍ ᑲᔪᖏᖅᑐᖃᑐᐊᖅᐸᑦ ᐃᓄᒻᒥᒃ.  
 
ᐊᒻᒪ ᐃᒃᓯᕙᐅᑕᐅᖃᑕᐅᓪᓗᖓ ᑕᕝᕙᓂ 
ᐱᓕᕆᖃᑕᐅᒐᒪ, ᐃᓄᐃᑦ ᑲᑐᔾᔨᖃᑎᒌᖏᓐᓂᓪᓗ 
ᐱᓕᕆᖃᑎᖃᑦᓯᐊᓪᓗᖓ 
ᑮᓇᐅᔭᓕᐅᕋᓱᑐᐃᓐᓇᖏᑦᑐᓂᓪᓗ ᑲᑐᔾᔨᖃᑎᒌᓂᒃ 
ᐱᓕᕆᖃᑎᖃᓪᓗᖓ ᓄᓇᖅᑲᑎᒌᓐᓂᒃ. 
ᑲᑐᔾᔨᖃᑎᒌᒋᐊᖃᕋᑦᑕ ᑕᒪᓐᓇ  

ᐊᔪᖅᓴᖏᔾᔫᒥᓕᖁᓪᓗᒋᑦ ᓄᓇᕗᒻᒥᐅᑕᐃᑦ 
ᐊᔪᖅᓴᓗᐊᓐᖑᐊᕐᓂᖏᑦ.  
 
ᐊᒻᒪᓗ, ᓄᓇᓕᓐᓂ ᐊᐅᓚᔪᓐᓇᐅᑏᑦ ᐱᖁᑎᕐᔪᐊᑦ 
ᐱᒻᒪᕆᐊᓘᒻᒪᑕ. ᐊᒃᓱᕈᓐᓇᓂᖅᐹᕆᒐᑦᑎᒍ 
ᐱᖁᑎᕐᔪᐊᓂᒃ ᐊᐅᓚᔪᓐᓇᐅᑎᓂᒃ ᐱᑕᖃᖏᓐᓂ 
ᓄᓇᑦᑎᓐᓂ. ᑕᒪᒃᑯᐊᓕᒫᑦᑎᐊᖅ ᐱᓕᕆᐊᕐᕗᑦ 
ᐱᔨᑦᑎᕈᑎᕗᑦ ᑲᔪᓯᑎᑦᓯᐊᕈᒪᒐᓗᐊᖅᑐᒋᑦ 
ᑲᔪᓯᒍᓐᓇᐸᖏᒥᒻᒪᑕ ᐃᓚᖏᑦ ᐊᐳᑦᑕᕈᑎᖃᒧᑦ.  
 
ᐆᑦᑑᑎᒋᓗᒍ, ᐊᑭᑭᔾᔫᒥᔪᓂᒃ ᐃᖏᕐᕋᔾᔪᑎᓂᒃ 
ᐊᑐᐃᓐᓇᖃᖏᓗᐊᒧᑦ ᓄᓇᕗᒻᒥᐅᑎᒍᑦ. ᐊᒻᒪ 
ᐅᓯᒋᐊᖃᑦᑕᕗᑦ ᐅᓯᑲᑦᑕᖃᑦᑕᕐᓂᖅ ᐅᑭᐅᖅᑕᖅᑐᒧᑦ 
ᖃᖓᑕᓲᒃᑯᑦ ᐅᒥᐊᒃᑯᓘᓐᓃᑦ ᐊᑭᑐᔪᒻᒪᕆᐅᓂᖓ 
ᓵᓐᖓᐃᓐᓇᕋᑦᑎᒍ. ᑖᒃᑯᐊ ᖃᐅᓱᐃᑦᑐᕐᒥᐅᑦ, 
ᐃᒃᐱᐊᕐᔪᒻᒥᐅᑦ, ᐊᐅᓱᐃᑦᑐᒥᐅᓪᓗ, 
ᒥᑦᑎᒪᑕᓕᒃᒥᐅᓪᓗ ᑕᑉᐹᓂ ᖁᑦᑎᑦᑐᒥ 
ᖃᐅᔨᓴᕐᓂᐊᕐᒥᒐᑦᑎᒍ ᐊᑭᖏᑦ. ᖃᐅᔨᓚᐅᕐᓗᑎᒍ 
ᑭᖑᓪᓕᖅᐹᖅᓯᐅᑏᑦ ᐅᓂᒃᑳᓕᐊᕆᓂᐊᖅᑕᕗᑦ 
ᖃᐅᔨᓚᐅᕐᓗᑕ ᓇᐅᒃᑯᑦ 
ᐋᖅᑭᒋᐊᕈᓐᓇᖅᑕᕋᔭᕐᒪᖔᑦᑎᒍ. ᐸᐃᐹᒥᓕᖅᑎᓪᓗᒍ 
ᐱᔭᕆᐊᑭᑦᑑᔮᖅᑑᒐᓗᐊᖅ ᐱᔭᕆᐊᑐᕙᒻᒪᑕ 
ᐊᑐᓕᖅᑎᑕᐅᓂᖏᑦ.  
 
ᒪᑯᐊ ᓄᓇᕗᑦᒥ ᐸᖕᓂᖅᑑᒥ ᑐᓚᒃᑕᕕᒃᓴᒥᒃ, 
ᐱᒋᐊᖅᑎᑦᑎᓚᐅᕐᒥᔪᒍᑦ 
ᑎᑭᑎᑕᐅᑐᐃᓐᓇᖅᑐᕕᓂᕐᒥᒃ ᑐᓚᒃᑕᕕᒃᓴᒥᒃ 
ᐅᒥᐊᕐᔪᐊᒃᑯᑦ ᐆᑦᑐᕋᔅᓯᓐᓈᑦ.  
ᑕᒪᓐᓇ ᐊᓯᖏᑦ ᐱᔪᒪᔪᖃᕐᓂᖅᐸᑦ ᓄᓇᓕᓐᓂ 
ᑕᐃᓐᓇ ᖃᐅᔨᓴᐅᑎᒋᓚᐅᕐᓚᕗᑦ 
ᐊᑐᐃᓐᓇᕆᒍᒪᓛᕋᓗᐊᕋᑦᑎᒍ. ᑕᐃᒫᒃ 
ᐊᔪᐃᓐᓈᕆᓂᐊᖅᑕᕗᑦ ᓱᓕ ᑕᑉᐱᒃᑯᐊ ᑲᓇᑕᐅᑉ 
ᐃᒪᕐᒥᐅᑕᓕᕆᔨᒃᑯᖏᑦ ᑐᓚᑦᑕᕕᔅᓴᓂᑦ ᐅᕝᕙᓘᓐᓃᑦ  

ᐳᐃᔨᓂᑦ ᑮᓇᐅᔭᓕᐅᕈᓯᖃᕋᓱᐊᖅᑐᑎᒍ 
ᐃᒪᕐᒥᐅᑕᓂᓪᓗ ᖃᓄᖅᑑᕈᔾᔭᐅᒍᓐᓇᕐᒪᖔᑕ.  
 
ᖃᐅᔨᒪᔪᔅᓴᐅᒐᔅᓯ ᓄᓇᕗᑦ 
ᐊᑐᕆᐊᑯᑖᖃᖏᑦᑐᑐᐊᑦᑎᐊᖑᒻᒪᑕ ᑲᓇᑕᓕᒫᒥ, 
ᑕᐃᓐᓇ ᒫᓂᑑᐸᒥ ᐊᑐᕆᐊᓕᐊᖑᒍᒪᔪᖅ ᐊᒻᒪᑦᑕᐅᖅ 
ᕿᖓᐅᒻᒧ ᐊᑐᕆᐊᓕᐊᖑᒍᒪᔪᖅ ᐅᐊᓕᓂᕐᒥ 
ᐊᔅᓱᐊᓗᒃ ᐱᕕᖃᖅᑎᑕᐅᓚᖓᒻᒪᑕ ᓄᓇᕗᒻᒥᐅᓄᑦ. 
ᐊᖏᔪᐋᓘᒐᓗᐊᑦ ᐱᔭᕇᖅᑕᐅᓇᓱᐊᕈᒪᔪᖅ ᑭᓯᐊᓂ 
ᐱᕙᓪᓕᐊᔪᑦ ᓄᓇᕗᒻᒥᐅᑕᐃᑦ.  
 
ᐱᓯᒪᖏᑕᕗᑦ ᐱᒋᓐᖏᑕᕗᑦ ᑲᔾᔮᓈᖅᑑᒐᓗᐊᑦ 
ᐊᐅᓚᔪᓐᓇᐅᑎᖃᑦᑎᐊᖏᓐᓂᑎᓐᓄᑦ 
ᐱᖁᑎᕐᔪᐊᓐᓂᑦ ᑲᔪᓯᓯᒪᓐᖏᒻᒪᑕ. ᑕᒪᒃᑯᐊ 
ᐱᕙᓪᓕᐊᔭᐅᓂᖏᑦ ᑲᔪᓯᒐᔭᕐᒪᑕ, ᑲᔪᓯᓯᒪᔪᑦ ᒪᑯᐊ 
ᐃᒃᐱᐊᕐᔪᒻᒥ ᒥᑦᑕᕐᕕᖅ, ᒥᑦᑎᒪᑕᓕᒻᒥ ᐊᒻᒪ 
ᐸᓐᓂᖅᑑᒥ ᑐᓚᑦᑕᕐᕕᖅ, ᐃᖃᓗᐃᓪᓗ ᒥᑦᑕᕐᕕᖓ 
ᐋᖅᑭᒋᐊᖅᑕᐅᕙᓪᓕᐊᓯᒪᓂᖓ. ᑕᒪᒃᑯᐊᒐᓚᐃ 
ᐊᔪᐃᓐᓈᕇᓐᓇᕋᑦᑎᒍ ᐱᓕᕆᐊᕆᓇᓱᐊᖅᑐᒋᑦ 
ᐊᐅᓚᔪᓐᓇᐅᑏᑦ ᓄᓇᕗᑦ ᐃᓗᐊᓂ ᐱᖁᑎᕐᔪᐊᑦ 
ᑲᔪᓯᑦᑏᓐᓇᕋᓱᐊᕋᑦᑎᒍ.  
 
ᐃᒃᓯᕙᐅᑖᖅ. . . . 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᑕᑉᑑᓇ.  
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ) ᒥᓂᔅᑕ ᑐᑐ 
ᓂᓪᓕᐊᖁᓂᐊᓕᕐᒥᔭᕋ ᐅᓂᒃᑳᖏᓐᓂ. 10-ᒥᓂᔅᓯᒥ 
ᐃᖅᑲᐃᑎᑦᑐᒪᓪᓗᑎᑦ ᐅᖃᕈᓐᓇᕐᕕᖃᕋᕕᑦ, ᒥᔅᑕ 
ᑐᑐ.  

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᑯᓂᐅᓗᐊᔾᔮᕙᓪᓚᐃᖏᓐᓇᒪ 
ᓯᕿᓐᖑᔭᖅ ᑐᓂᓗᐊᕐᓂᕋᒃᑯ.  
 
ᐃᒃᓯᕙᐅᑖᖅ, ᐅᐱᒍᓱᑦᑎᐊᕐᒥᔪᖓ ᐅᓪᓗᒥ 
ᑕᒫᓃᖃᑕᐅᒐᒪ. ᒪᕐᕈᐃᓱᖅᑐᖓ ᑕᕝᕙᓂ 
ᒪᓕᒐᓕᐅᖅᑎᐅᖃᑕᐅᓕᖅᑐᖓ ᒪᕐᕈᐃᓕᖓᔫᓐᓂᒃ 
ᐱᖃᑕᐅᖃᑦᑕᖅᓯᒪᒐᒪ ᑕᐃᒫᒃ ᓯᕗᓕᖅᑎᓂᑦ 
ᕿᒥᕐᕈᓪᓗᑕ. ᒪᑯᐊ ᐱᔭᕇᖅᓯᒪᔭᕗᑦ ᐱᓂᐊᕐᓂᕗᓪᓗ 
ᑕᖅᑲᒃᑯᓄᖓ ᐅᖃᐅᓯᕆᒐᓱᐊᖅᑎᓪᓗᑎᒍ ᑕᕝᕙᓂ 
ᒥᓂᔅᑕᐅᓪᓗᑕ ᐱᓕᕆᐊᕆᓯᒪᔭᑦᑎᓐᓂ.  
 
ᐃᒃᓯᕙᐅᑖᖅ, ᐃᖅᑲᐅᒪᒐᒪ ᓯᕗᓕᖅᑎᓂ 
ᕿᒥᕐᕈᓪᓗᑕ ᒥᓂᔅᑕᐃᑦ ᑲᑎᒪᔨᖏᓐᓄᑦ 
ᓂᕈᐊᖅᑕᐅᓚᐅᖅᓯᒪᒐᒪ ᒪᑐᐃᖔᑦᑎᐊᕐᓂᕋᖅᑐᖓ 
ᖃᖓᓕᒫᒃᑯᑦ ᓂᓪᓕᕐᕕᐅᔪᒪᓐᓂᕈᒪ 
ᒪᓕᒐᓕᐅᖅᑎᓄᑦ ᓂᓪᓕᕐᕕᐅᔪᓐᓇᕐᓂᕋᖅᑐᖓ. 
ᑕᐃᒪᐃᓕᖓᐃᓐᓇᖅᑐᖓ ᓱᓕ. ᑕᐃᒃᑯᐊ 
ᑭᓇᑐᐃᓐᓇᖅ ᐅᕙᓐᓄᑦ ᓂᓪᓕᕆᐊᖅᑐᖅᐸᑦ, 
ᖃᐅᔨᒋᐊᕈᔾᔨᖃᑦᑕᓕᓂᐅᓪᓗᖓ 
ᖃᐅᔨᒋᐊᕆᐊᑐᐊᕋᐃᒐᒃᑯ.  
 
ᑕᐃᔅᓱᒪᓂᑦᑕᐅᖅ ᐅᖃᓚᐅᖅᓯᒪᒻᒥᒐᒪ ᖃᐅᔨᒪᔭᕋ 
ᒪᓕᑦᑐᒍ ᒪᓕᒐᓕᐅᖅᑎᑐᐃᓐᓇᐃᑦ 
ᐃᓱᒪᔅᓴᖅᓯᐅᕈᑎᑦᑎᐊᕚᓘᓐᓂᑦ ᐅᖃᐅᓯᖃᖃᑦᑕᕐᒪᑕ 
ᐃᑲᔪᕐᓂᖃᐃᓐᓇᖅᑐᑎᓪᓗ. ᒐᕙᒪᒋᓕᖅᑕᑦᑕ 
ᒥᓂᔅᑕᐃᑦ ᓯᕗᓕᖅᑎᖏᓐᓄᑦ ᐃᑲᔪᖅᐸᒻᒪᑕ. ᐊᕐᕌᒎ 
ᒪᕐᕉᒃ ᐃᓗᐊᓂ ᐊᓂᒍᖅᑑᓐᓂ, ᐃᓘᓐᓇᑕ 
ᐅᕙᖓᐃᓛᒃ ᑎᒍᒥᐊᖅᑕᓐᓂ ᐃᓪᓗᓕᕆᔨᕐᔪᐊᒃᑯᑎᒍᑦ 
ᐃᓪᓗᓕᕆᔨᕐᔪᐊᒃᑯᓐᓂ ᑎᒍᒥᐊᖅᑎᓪᓗᖓ ᓱᓕ 
ᐊᑐᓕᖅᑎᓚᐅᖅᓯᒪᒻᒥᒐᒃᑯ ᖃᓄᖅᑑᕈᑕᐅᖁᔭᐅᔪᖅ.  
 
ᒐᕙᒪᒋᔭᕗᑦ ᒫᓐᓇ ᖃᓄᒃᑲᓐᓃᓚᓯᒪᔪᖅ 
ᖃᐅᔨᓴᖅᑐᖃᔪᒻᒪᑦ ᓄᓇᕗᒻᒥᐅᓂᑦ ᐃᓄᓐᓂᑦ  

ᓇᐅᒃᑯᑦ ᐊᓰᓐᓇᓕᓯᒪᒻᒪᖔᑦᑕ ᓇᐅᒃᑯᓪᓗ 
ᐋᖅᑭᒋᐊᕆᐊᖃᕐᒪᖔᑦᑕ. ᑕᒪᑉᑕ ᑐᓐᖓᕕᒋᓪᓗᒍ, 
ᓯᕗᓪᓕᖅᐹᖑᖁᔭᐅᓚᐅᖅᓯᒪᔪᖅ ᑕᒪᑉᑕᒃᑯᑦ 
ᖃᓄᐃᓕᒍᓐᓇᖅᐳᖓ ᑖᒃᑯᐊ ᐃᓱᒫᓘᑎᐅᔪᑦ 
ᐃᓄᓐᓄᑦ ᐃᓱᒪᒋᒋᐊᕋᓱᓪᓗᒋᑦ ᖃᓄᖅᑑᕈᑎᒋᓪᓗᒋᑦ 
- ᐃᓪᓗᓕᕆᔨᕐᔪᐊᒃᑯᓐᓂ ᖁᓪᓕᒃᑯᓪᓗ 
ᐆᒻᒪᖅᑯᑎᓕᕆᔨᒃᑯᑦ ᓯᕗᒧᐊᑉᐸᓪᓕᐊᔾᔪᑎᔅᓴᖏᓐᓂ.  
 
ᑖᒃᑯᐊ ᑯᐊᐳᕇᓴᓐ ᑎᒍᒥᐊᓚᐅᖅᑖᒃᑲ ᐊᕐᕌᒎᒃ ᒪᕐᕉᒃ 
ᐃᓗᐊᓂ ᑎᒍᒐᒃᑭ ᑎᒥᖏ ᑕᒪᒃᑮ ᑯᐊᐳᕇᓴᒃᑯᑦ 
ᐊᖏᔪᖅᑳᔅᓴᖓᓂ ᕿᓂᖅᑐᐃᓐᓇᐅᓚᐅᖅᓯᒪᒻᒪᑎᒃ 
ᑕᐃᔅᓱᒪᓂ. ᐊᒻᒪᓗ ᓄᑖᑦᓯᐊᒻᒪᕇᑦ 
ᐃᖅᑲᓇᐃᔭᖅᑎᐅᓂᐊᖅᑐᐃᑦ ᑕᐃᔅᓱᒪᓂ 
ᐃᓂᓪᓚᒃᑐᑎᑦ. ᑕᖅᑮᑦ ᖃᑦᑎᑲᓪᓚᐃᑦ ᐃᓗᐊᓂ 
ᒥᓂᔅᑐᓐᖑᖅᑐᖓ ᐃᒡᓗᓕᕆᔨᕐᔪᐊᒃᑯᓐᓄᑦ 
ᕿᓂᕆᐊᖃᓕᓚᐅᖅᓯᒪᒐᑦᑕ ᐊᖓᔪᖅᑲᐅᑎᓂᑦ 
ᖁᑦᑎᓂᖅᐹᒦᑦᑐᓂᑦ ᐊᒥᓱᒻᒪᕆᓐᓂᑦ. ᑕᒪᓐᓇ 
ᐊᐳᕈᑎᒋᓚᐅᕐᒥᒐᑦᑎᒍ ᐊᒃᓱᕈᓐᓇᓚᐅᕐᒥᔪᖅ 
ᐱᓕᕆᐊᕆᓚᐅᖅᑕᕗᑦ. ᓇᓗᓇᓐᖏᒻᒪᑦ ᑕᖅᑭᓂᑦ 
ᐊᓂᒍᖅᑐᓂᑦ ᐊᒃᓱᕈᓐᓇᓪᓚᕆᑦᑐᓂᑦ 
ᐃᒡᓗᓕᕆᔨᕐᔪᐊᒃᑯᑎᒍᑦ ᐊᐳᖅᑕᕈᑕᖃᖅᓯᒪᒐᑦᑕ.  
 
ᐱᐅᓐᖏᓃᓐᓇᖏᓐᓂᑦ ᑕᑯᓐᓇᕈᓐᓇᕋᑦᑎᒍᑦ 
ᖃᐅᔨᓴᖔᓕᕐᓗᒋᑦ ᐱᐅᓐᖏᓐᓃᓐᓇᑯᓗᖏᑦ 
ᑕᐃᒪᐃᓚᐅᕐᒪᑦ. ᒥᔅᑕ ᐲᑕᓴᓐ ᐅᖃᖅᑲᐅᒻᒪᑦ, 
ᑕᐃᒪᓐᖓᑦ ᑎᒍᒥᐊᕐᓂᓐᓂ ᑕᐃᒃᑯᓂᖓ 
ᐱᓕᕆᕕᓐᓂ ᐱᓕᕆᐊᕆᓚᐅᖅᑕᓐᓂᒃ ᖁᔭᓕᒍᒪᔪᖓ 
ᑕᐃᒃᑯᓄᖓ ᐃᖅᑲᓇᐃᔭᖅᑎᓐᓄᑦ ᑕᒪᒃᑮᓐᓄᑦ 
ᑯᐊᐳᕇᓴᓐᓂ 
ᐃᖅᑲᓇᐃᔭᑦᑎᐊᖅᑐᐊᓘᖃᑦᑕᓚᐅᕐᖓᑕ 
ᐱᔭᕆᐊᑭᓪᓕᑎᕆᕙᒃᑐᑎᑦ ᐅᕙᖓ ᐱᔭᒃᓴᖏᓐᓂᒃ. 

ᐃᒡᓗᓕᕆᔨᕐᔪᐊᒃᑯᓪᓕ, ᐃᒃᓯᕙᐅᑖᖅ, 
ᐅᖃᐃᓐᓇᕋᑦᑕᐃᓛᒃ 
ᐃᑲᔪᖅᑕᐅᒋᐊᖃᓗᐊᓐᖑᐊᖅᑐᐃᑦ 
ᐃᑲᔪᖅᑕᐅᔪᓐᓃᕐᒪᑕ. ᓯᕗᓪᓕᖅᐹᑦᑎᐊᒥᒃ ᑖᓐᓇ 
ᐊᖏᕐᕋᖃᓐᖏᓐᓂᖅ ᑲᒪᒋᔭᐅᓕᑕᐃᓐᓇᖅᑐᖅ. 
ᐊᓪᓛᑦ, ᑕᐃᔭᐅᓂᖃᓕᖅᑐᓂ 
ᐊᖏᕐᕋᖃᓐᖏᑦᑐᓕᕆᔩᑦ. ᑖᓐᓇ 
ᐊᖏᕐᕋᖃᓐᖏᑦᑐᓕᕆᓂᖅ ᓇᓕᐊᓐᓄᕈᓗᑐᐃᓐᓇᖅ 
ᒥᓂᔅᑕᒧᑦ ᓇᓕᐊᓐᓄᕋᐅᔾᔭᐅᖃᑦᑕᓚᐅᕐᖓᑦ 
ᐃᓂᓪᓚᓚᐅᖅᓯᒪᒐᓂ. ᑕᐃᓐᓇ ᒥᓂᔅᑕᐅᔪᖅ 
ᑲᒪᒋᔭᖃᖅᑑᑉ ᐅᓪᓗᖓᓂ ᑎᒍᓯᕙᒃᑲᓗᐊᖅᑐᓂ 
ᖃᓄᖅᑑᕈᑎᒋᓪᓗᓂᐅᒃ ᐊᖏᕐᕋᖃᓐᖏᑦᑐᓕᕆᓂᖅ.  
 
ᑭᓯᐊᓂ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᕕᖓᑕ ᐃᓗᐊᓂ 
ᑎᒍᒥᐊᖅᑕᐅᓕᕐᒪᑦ ᐊᖏᕐᕋᖃᓐᖏᑦᑐᓕᕆᓂᖅ. 
ᑖᓐᓇᓗ ᐊᖑᑎᓄᑦ 
ᐊᖏᕐᕋᖃᓐᖏᑦᑐᒃᑯᕕᐅᖃᑦᑕᖅᑐᖅ Salvation 
Army ᑲᒪᓂᐊᓚᐅᕈᓐᓃᖅᑎᓪᓗᒋᑦ, 
ᖃᓄᖅᑑᖃᑎᒋᓚᐅᕐᒥᒐᑦᑎᒍᑦ ᑕᐃᓐᓇ ᓯᕗᒧᑦ 
ᒪᑐᐃᖅᑕᐅᓚᕿᓕᓚᐅᕆᕗᖅ ᐊᕐᓇᓄᑦ 
ᐊᖏᕐᕋᖃᓐᖏᑦᑐᒃᑯᕕᒃ. 
 
ᐊᓯᖏᑦᑕᐅᖅ ᑲᔪᓯᑎᒍᓐᓇᓚᐅᕐᒥᔭᕗᑦ ᑮᓇᐅᔭᐃᑦ 
$100,000,000 ᐊᑭᑭᓐᓂᖅᓴᓂᑦ ᐃᒡᓗᓕᐅᕈᑎᒃᓴᐃᑦ 
ᑭᖑᓪᓕᖅᐹᒥᒃ ᒐᕙᒪᒃᑐᖃᒃᑯᑦ ᒐᕙᒪᒋᔭᖓᓐᓂᒃ 
$100,000,000 ᐅᖓᑎᐊᕐᔪᐊᓂ ᐱᓚᐅᕋᑦᑕ. 
ᑮᓇᐅᔭᐃᑦ ᐋᖅᑭᒃᓯᒪᕙᒌᖅᑐᑦ ᖃᐃᑕᐅᖃᑦᑕᖅᑐᑦ 
ᒐᕙᒪᑐᖃᒃᑯᓐᓂᒃ ᑎᒍᓂᐊᓕᕋᑦᑎᒍᑦ ᐋᔩᖃᑎᒌᑦᑐᑕ 
ᐅᖃᖃᑎᒌᓚᐅᖅᓯᒪᒐᑦᑕ, 
ᐋᔩᖃᑎᒋᓪᓚᕆᓚᐅᖅᓯᒪᔭᒃᑲᓖᓛᒃ 
ᐊᔪᐃᓐᓈᕆᓪᓗᒋᑦ, ᐃᑲᔪᖅᓱᖅᑕᐅᔪᒪᓪᓗᑕ 
ᑮᓇᐅᔭᖅᑖᒃᑲᓐᓂᕆᐊᖃᕋᑦᑕ ᐃᒡᓗᓕᐅᕈᑎᒃᓴᓂᑦ. 
ᖃᑦᑎᐊᑎᒻᒪᕆᒃᑐᖓ ᑲᑎᒪᖃᑎᒋᓚᐅᖅᑕᕋ ᒥᓂᔅᑕ 
ᕕᓐᓕ ᐱᖁᔭᓕᐅᖅᑎᕗᓪᓗ ᓕᐅᓇ ᐊᒡᓘᒃᑲᖅ. 
ᐊᓪᓛᑦ ᓯᓇᑐᕗᑦ ᐃᑦᑐᕆᔭᕗᑦ, ᑕᓂᔅ ᐹᑐᓴᓐ, 
ᐊᔪᖅᓴᖅᑐᓪᓚᕆᐊᓘᓕᓚᐅᕋᑦᑕ ᐃᒡᓗᓂᑦ ᑕᒫᓂ 
ᓄᓇᕗᒻᒥ.  

ᑲᔪᓯᑎᑦᑎᒍᓐᓇᖅᑐᑕ ᑕᐃᓐᓇᑦᑕᐅᖅ ᐊᖏᕐᕋᓖᑦ 
ᓇᒻᒥᓂᓖᑦ ᐅᖅᓱᖃᐅᑎᖏᓐᓂᒃ ᐊᓯᔾᔨᕈᑎᒃᓴᐃᑦ 
ᐊᑐᐃᓐᓇᕈᖅᑎᑦᑐᑎᒍ, ᑮᓇᐅᔭᖅᑖᕈᑎᒃᓴᐃᑦ, 
ᐊᒻᒪᑦᑕᐅᖅ ᐃᒡᓘᑉ ᐊᐅᓚᓂᖓ 
ᓱᕕᓐᖏᔾᔫᒥᒃᑲᓐᓂᕈᑎᒃᓴᐃᑦ ᐆᒻᒪᖅᑯᑎᓂᓪᓗ 
ᐊᑐᓐᖏᓗᐊᒃᑲᓐᓂᕈᑎᒃᓴᐃᑦ ᐊᑐᐃᓐᓇᕈᖅᑎᑦᑐᑎᒍ. 
ᐊᒻᒪ ᓄᑖᒥᒃ ᓴᖅᑮᓪᓗᑕ ᓄᓇᓖᑦ ᐃᒡᓗᓕᕆᔨᖏᑕ 
ᑲᑎᒪᔨᖏᓐᓄᑦ ᐊᑐᐊᒐᒃᓴᓂᑦ ᐊᔪᕆᖅᓯᐅᔨᒍᑎᓂᒃ. 
ᐊᒻᒪᑦᑕᐅᖅ ᐸᕐᓇᐅᑎᓕᐅᖅᑐᑕ 
ᓯᕗᒧᐊᖅᐸᓪᓕᐊᒍᑎᒃᓴᖏᓐᓂᒃ ᓄᓇᓖᑦ 
ᐃᒡᓗᓕᕆᔨᖏᑕ. 
 
ᐃᓱᒫᓘᑎᑦ ᐊᕐᕌᒎᒃ ᒪᕐᕉᒃ ᐃᓗᐊᓂ 
ᐅᖃᐅᓯᐅᖃᑦᑕᖅᓯᒪᒻᒪᑕ ᖃᑦᑎᑲᓪᓚᒻᒪᕇᑦ ᒪᑯᐊ 
ᓴᖅᑭᕆᐊᓖᑦ ᑎᑎᕋᕐᕖᑦ ᑕᑕᑎᕆᐊᓖᑦ 
ᑎᑎᕋᖅᑕᐅᖃᑦᑕᕆᐊᖃᓲᖑᒻᒪᑕ ᑐᓴᕈᒪᔪᖃᕋᐃᒻᒪᑦ 
ᓴᒃᑯᐃᒍᑎᓂᑦ ᐸᐃᑉᐹᓂᑦ ᐊᖏᕈᑎᓂᑦ. ᐊᒻᒪ 
ᐊᑐᓚᐅᕐᒥᔪᒍᑦ ᑲᔪᓯᑎᑦᑎᓚᐅᕐᒥᔪᒍᑦ ᐃᒡᓗᓕᓐᓂᒃ 
ᖃᐅᔨᓴᖅᑐᑕ ᑭᓐᖒᒪᔭᐅᔪᓂᑦ.  
 
ᐊᕐᕌᓂᓂᒃ ᖃᐅᔨᓴᓚᐅᖅᑕᕗᑦ 
ᐊᑐᓕᖅᑎᑕᐅᕙᓪᓕᐊᓯᒪᓕᖅᑐᑦ ᒪᑯᐊ CBSR ᐊᒻᒪ 
ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᑦ ᐅᓂᒃᑳᓕᐅᕈᑏᑦ. 
ᐊᒻᒪ ᑕᒻᒪᖅᓯᒪᔪᖅᓯᐅᖅᑎᐅᑉ 
ᖃᐅᔨᓴᕐᓂᕆᓚᐅᖅᑕᖓᑦ ᓴᖅᑭᑕᐅᓚᐅᕐᒥᔪᑦ 
ᒪᓕᒐᓕᐅᕐᕕᒻᒥ. ᑳᓐᑐᕌᕆᕙᒃᑕᕗᓪᓗ ᐃᓗᓕᖏᑦ 
ᐅᓪᓗᖅᓯᐅᑎᑎᒍᑦ ᓴᖅᑭᕐᕕᒋᒋᐊᓕᕗᑦ 
ᓴᖅᑭᑦᑎᐊᖅᑐᑎᒍ 2008-09-ᒥ ᓴᖅᑭᓚᐅᕐᒥᔭᕗᑦ 
ᐅᓂᒃᑳᑦ. 
 
ᐃᓚᖏᑦ ᐋᖅᑭᒋᐊᖅᓯᒪᔪᑦ, ᑕᑯᓐᓇᖅᑐᒋᑦ 
ᑮᓇᐅᔭᐃᑦ ᐸᐸᑦᑎᕕᒃᑯᑦ ᐊᑐᕐᓂᐊᓚᐅᖅᑕᕗᑦ 
ᐊᔅᓱᕈᓐᓇᓚᖓᓚᐅᖅᑐᑦ ᖃᐅᔨᑐᐊᕋᒃᑭᑦ, ᒥᓂᔅᑕᐃ 
ᑲᑎᒪᔨᖏᓐᓄᑦ ᑐᔅᓯᕋᓚᐅᖅᓯᒪᔪᖓ: ᐅᑯᐊ 
ᐃᖅᑲᓇᐃᔭᖅᑎᖃᓪᓗᑕ ᑭᓯᐊᓂᐅᓚᖓᒐᑦᑕ. 
ᑐᔅᓯᕋᕋᓗᐊᖅᑐᖓ, ᐱᓕᕆᔨᐅᓂᐊᖅᑐᓂᑦ  

ᐊᑭᑭᓐᓂᖅᓴᓂᑦ ᐃᓪᓗᓕᐅᕈᑎᔅᓴᓄᑦ. ᑖᒃᑯᐊ 
ᑮᓇᐅᔭᐅᑦ ᐊᑐᕈᒫᓂᐊᖅᑐᓂᑦ 
ᐋᖅᑭᑦᓱᖅᓯᐃᖃᑦᑕᖅᑐᑦ ᓇᓗᓇᐃᖅᑐᖅᓯᒪᑦᑎᐊᖅᑐᑦ 
ᐃᓂᓪᓚᔅᓯᒪᓕᖅᑐᑦ. ᐊᓛᑦ, ᑕᒻᒪᖅᓯᒪᔪᖅᓯᐅᑎᒧᑦ 
ᐱᔭᕇᖅᑕᐅᓚᐅᖅᑐᑎᑦ, ᐊᓪᓛᑦ ᐸᐃᑉᐹᖁᑎᖏᑦ 
ᓄᑖᑯᓘᔮᖅᑐᑎᑐᑦ ᐋᖅᑭᔅᓯᒪᓕᖅᑐᐃᑦ 
ᐱᒋᐊᑦᑎᐊᖅᓯᒪᓪᓗᑎᑦ. 
 
ᐆᒻᒪᖅᑯᑎᓕᕆᔨᒃᑯᓐᓂᑦ ᐱᒋᐊᖅᑎᑦᑎᓕᓚᐅᕐᒥᔪᑦ 
ᐊᕐᕌᒍᓄᑦ ᑕᓪᓕᒪᓄᑦ ᐸᕐᓇᐅᑎᓂᑦ. 
ᓯᕗᓪᓕᐹᑦᑎᐊᒥᑦ ᐋᖅᑭᑦᓱᐃᓚᐅᖅᑐᑦ ᐸᕐᓇᐅᑎᓂᑦ. 
ᐊᒻᒪ ᖃᓄᖅᑑᖅᓯᒪᔪᓂᑦ ᐸᕐᓇᐅᑎᓕᐅᓚᐅᕐᒥᔪᑦ 
ᑯᐊᐳᕇᓴᖓᑕ ᐆᒻᒪᖅᑯᑎᓕᕆᔨᒃᑯᑦ ᖃᓄᖅ 
ᖃᐅᒻᒪᖅᑯᑎᓄᑦ ᐃᑲᒪᔪᓐᓇᐅᐊᑏᑦ 
ᓄᓇᕗᒻᒥᐅᓕᒫᓄᑦ ᓯᐊᒻᒪᐸᓪᓕᐊᒍᓐᓇᕐᒪᖔᑦ 
ᐊᑭᑭᓐᓂᐹᒃᑯᑦ. 
 
ᐊᒻᒪ ᑯᐊᐳᕇᓴᖓᑦ ᒐᕙᒪᒃᑯᓐᓂᑦ ᐱᓕᕆᔨᓂᑦ 
ᐃᖅᑲᓇᐃᔭᖅᑎᖏᓐᓄᑦ ᑐᕌᖅᑎᐊᖅᓯᒪᔪᑦ ᐃᓄᓐᓂᑦ 
ᐱᕚᓪᓕᕈᑎᔅᓴᓂᑦ ᖃᓄᖅᑑᖅᓯᒪᓪᓗᑕ 
ᐱᕙᓪᓕᐊᔾᔪᑎᔅᓴᓂᑦ ᐊᖓᔪᖅᑲᐅᑎᓂᑦ ᐱᓗᐊᖅᑐᒥᑦ 
ᐃᓄᓐᓂᑦ ᐃᖅᑲᓇᐃᔭᖅᑎᑖᖅᐸᓪᓕᐊᖁᓪᓗᑕ. 
ᑕᒪᒃᑮᓐᓂ ᑯᐊᐳᕇᓵᓐᓂᒃ 
ᐊᐅᓚᑦᑎᔨᑐᐃᓐᓇᐅᖏᑦᑐᓂᑦ, ᑭᓯᐊᓂᑦᑕᐅᖅ 
ᑮᓇᐅᔭᓕᕆᔨᒃᑯᑎᒍᑦ ᓵᓐᖓᔭᐅᓂᕗᑦ, 
ᑭᐅᒍᓐᓇᕆᐊᖃᕐᓂᕗᑦ. 
 
ᒪᓕᑦᑐᒍ 10 ᒥᓂᑦ ᐱᔭᕇᕐᒪᑦ ᑭᐅᓇᓱᐊᓂᐊᖅᐳᖓ 
ᐊᐱᖅᓱᖅᑕᐅᓕᕈᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᑖᓐᓇ ᑕᕝᕙ 
ᒥᓂᔅᑕᐃᑦ ᐅᖃᓪᓚᕕᔅᓴᖓ, ᒥᓂᔅᑕᐃᑦ ᐃᓱᓕᒻᒪᑕ. 
ᒫᓐᓇ ᓄᖅᑲᖓᑲᐃᓐᓇᓂᐊᖅᑐᒍᑦ. ᐊᒻᒪᑦᑕᐅᖅ 
ᐃᖅᑲᐃᑎᒃᑲᓂᕐᓗᓯ ᑕᕝᕗᖓ ᐅᑎᕐᓂᐊᓕᕈᔅᓯ 
ᑭᒃᑯᑐᐃᓐᓇᑦᑎᐊᑦ ᑕᒪᒃᑯᐊ ᓱᑲᓐᓇᖅᑐᒨᖅᑐᖁᑎᓯ  

ᓂᓪᓕᐊᒍᓐᓇᐃᓕᑎᓯᒪᖃᑦᑕᓂᐊᖅᐸᓯ. ᖁᔭᓐᓇᒦᒃ. 
(ᑐᓵᔨᑎᒍᑦ) 20 ᒥᓂᑦᓯᑦ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᑦ 14:27ᒥ 
ᐱᒋᐊᒃᑲᓂᖅᑐᑎᑦ 14:59ᒥ 
 

ᒥᓂᔅᑕᐃᑦ ᐊᐱᖅᓱᖅᑕᐅᓂᖏᑦ 
 
ᐃᒃᓯᕙᐅᑕᖅ: ᑲᑎᒪᒋᐊᓕᕐᒥᑕ. ᑕᐃᒪ 
ᐃᖅᑲᐃᑎᓪᓗᓯ, ᑖᒃᑯᐊ ᒪᓕᒐᓕᐅᖅᑎᑐᐃᓐᓇᐃᑦ 
ᐊᑐᓂᒃ 10-ᓂᒃ 
ᐊᐱᖅᑯᑎᔅᓴᖃᕈᓐᓇᑐᐃᓐᓇᐅᓂᐊᕐᒪᑕ ᑖᒃᑯᓄᖓ 
ᒥᓂᔅᑐᓕᒫᓄᑦ. ᑖᒃᑯᐊ ᒪᓕᒐᓕᐅᖅᑎᑐᐃᓐᓇᐅᔪᓰᓚᒃ 
ᐊᐱᖅᓱᕈᓐᓇᓂᐊᖅᑐᓯ ᐊᑕᐅᓯᕐᒧᓘᓐᓃᑦ ᒥᓂᔅᑕᒧᑦ 
ᑖᒃᑯᓂᖓᓕᒫᖅ ᐅᕝᕙᓘᓐᓃᑦ ᑖᒃᑯᐊ ᖁᓕᑦ 
ᐊᐱᖅᑯᓯᔅᓴᕆᔭᓯ ᐊᒡᒍᕐᓗᒋᑦ. ᑭᓯᐊᓂ ᐃᓱᓕᒃᑎᒍᕕᑦ 
ᐊᐱᖅᑯᓯᒃᓴᓐᓂᒃ ᐊᐱᖅᓱᕈᓐᓇᑲᓐᓂᔾᔮᖏᓐᓇᕕᑦ. 
ᐊᑕᖏᑲᐅᑎᒋᖏᒃᑲᓗᐊᕐᓗᒋᑦ ᑭᖑᓕᕇᖅᑕᕐᓗᒋᑦ 
ᐊᐱᖅᓱᕈᕕᑦ ᖃᓄᐃᔾᔭᖏᑦᑐᖅ. 
ᐅᑕᖅᑭᔾᔪᑎᒐᓗᐊᕐᕈᕕᒋᑦ ᐊᐱᖅᑯᑎᔅᓴᑎᒃ ᐃᓕᓐᓄᑦ 
ᖃᓄᐃᔾᔭᖏᒻᒪᑦ. ᐊᐱᖅᑯᑎᔅᓴᓕᑦᑕᖃᑉᐹ? ᒥᔅᑕ 
ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᐃ, ᑕᐃᒪ ᑲᑎᒪᔨᐅᖃᑎᒃᑲ 
ᕿᓂᖅᑲᐅᒐᓗᐊᕋᒃᑭᓐ. ᐄ, ᐊᐱᖅᓱᖅᑲᐅᔪᑦ. ᐃᒪᓐᓇ 
ᐊᐱᖅᓱᑦᓯᐊᕈᒪᒐᓗᐊᕐᕋᒪ ᑖᒃᑯᓂᖓ. ᑕᐃᒪ 
ᐊᐱᖅᓱᕐᓂᐊᓕᖅᐳᖓ, ᐃᒃᓯᕙᐅᑖᖅ, ᐄᓛᒃ, 
ᐊᑕᐅᓯᕐᒥᒃ ᐊᐱᖅᑯᑎᔅᓴᖃᕋᒪ ᑕᒪᐃᓐᓄᑦ 
ᒥᓂᔅᑕᓕᒫᓄᑦ, ᑕᐃᑲᓂ ᐊᑕᕆᔭᑦᑎᓐᓄᑦ, ᑕᐃᒪᓐᓇ 
ᑭᐅᒍᒪᒍᑦᓯ ᑭᐅᒍᓐᓇᓂᐊᖅᑯᓯ, ᑭᐅᒍᒪᖏᑯᑦᓯ 
ᑭᐅᒋᐊᖃᖏᑦᑐᓯ. 
 
ᖃᐅᔨᒪᒐᑦᑕ, ᐃᒃᓯᕙᐅᑖᖅ, ᒐᕙᒪᒋᔭᖅᐳᑦ ᐃᒪᓐᓇ 
ᐊᑦᔨᒌᖏᑦᑐᓂᒃ, ᐃᓛᒃ ᐊᕕᑦᑐᖅᓯᒪᔪᓂᒃ ᓲᕐᓗ 
ᓴᓐᖏᓂᖃᒻᒪᑕ ᒪᓕᒐᓕᐅᖅᑎᓄᑦ. ᐅᕝᕙᓘᓐᓃᑦ 
ᒪᓕᒐᓕᕆᔨᒃᑯᓐᓄᑦ. ᑖᒃᑯᐊ ᒥᓂᔅᑕᓄᑦ. ᒥᓂᔅᑕᐃᑦ 
ᑖᒃᑯᐊ ᐊᐅᓚᑦᑎᔨᐅᖃᑕᐅᒻᒪᑕ ᐱᓕᕆᐊᖃᒻᒪᑕ 
ᐱᖁᔭᓕᐅᕐᓂᕐᒧᑦ, ᐊᒻᒪᓗ ᑮᓇᐅᔭᓂᒃ ᐊᑐᖅᑐᒃᓴᓂᒃ 
ᐋᖅᑭᒃᓱᐃᓂᕐᒧᑦ. ᐊᒻᒪᓗ ᐱᓕᕆᐊᒃᓴᓂᒃ 
ᐱᔨᑦᑎᕋᐅᑎᔅᓴᓂᓪᓗ ᑲᒪᒋᔭᖃᕐᓂᕐᒧᑦ 
ᓄᓇᕗᒻᒥᐅᑕᐅᔪᓄᑦ ᐱᓕᕆᕝᕕᖏᑎᒍᑦ, 
ᑎᒥᖁᑎᒋᑎᒍ, ᐊᓯᖏᑦᑎᒍᓪᓗ ᒐᕙᒪᒃᑯᓐᓂ 
ᑎᒥᖁᑎᒋᔭᐅᔪᓄᑦ. ᐱᒻᒪᕆᐅᔪᓂᒃ 
ᐱᓕᕆᐊᒃᓴᖃᒻᒪᑕ. ᐊᒻᒪᓗ ᐅᐱᒋᓪᓗᒋᑦ ᑕᒪᒃᑯᐊ 
ᐊᒃᓱᐊᓗᒃ, ᐃᒃᓯᕙᐅᑖᖅ. ᐊᒻᒪᓗᒃᑕᐅᖅ, 
ᒪᓕᒋᐊᖃᖃᑦᑕᖅᖢᑎᒃ ᒐᕙᒪᒃᑯᑦ 
ᒪᓕᒋᐊᖃᑦᑕᖏᓐᓂᒃ ᐊᒻᒪ  

ᑭᒃᑯᑐᐃᓐᓇᐃᑦ ᐱᔪᒪᔭᖏᓐᓂᒃ ᑮᓇᐅᔭᓂᓪᓗ 
ᐊᑐᖅᓯᐊᕆᐊᖃᑦᖢᑎᒃ. 
 
ᑕᒪᐃᓐᓄᑦ ᐊᐱᖅᑯᑎᒋᔭᒃᑲ: ᓱᓇ 
ᐱᒻᒪᕆᐅᓂᖅᐹᖑᕙ ᐱᓕᕆᐊᕆᔭᑎᑦ 
ᐱᒻᒪᕆᐅᓂᖅᐹᖑᕙᑦ ᐱᓕᕆᐊᕆᔭᓐᓂ? 
ᓇᓂᑐᐃᓐᓈᕈᓐᓇᖏᑦᖢᑎᓪᓗ ᒐᕙᒪᒃᑯᓐᓂ. 
ᓇᓪᓕᐊᓐᓂᒃ ᓯᕗᓪᓕᖅᐸᐅᑎᖃᑉᐱᑦ ᑖᒃᑯᐊ 
ᑮᓇᐅᔭᖁᑎᓯ, ᓱᓇᐃᑦ ᐱᒻᒪᕆᐅᓂᖅᐹᕆᕕᓯᐅᒃ 
ᐃᖅᑲᓇᐃᔭᕐᕕᓯᓐᓂ? ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᑖᓐᓇ ᒪᓕᒐᓕᕆᓂᕐᒧᑦ ᒥᓂᔅᑕᐅᖄᑦᑐᖃᐃ ᑖᓐᓇ 
ᐊᐱᕆᒍᒪᒍᒃᑯ ᓯᕗᓪᓕᖅᐹᒥᒃ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. ᑖᒃᑯᐊ 
ᑭᐅᖁᔭᒃᑲ ᑭᐅᖃᑦᑕᓂᐊᕐᒪᑕ. ᒫᓐᓇ 
ᐊᑕᖏᕈᒪᓪᓗᒋᑦ ᐊᐱᖅᓱᕈᒪᒐᕕᒋᑦ ᑖᓐᓇ 
ᓯᕗᓕᖅᑎᐅᑉ ᑐᖏᓕᖓ, ᓯᕗᓪᓕᖅᐸᐅᑎᑦᓱᒪᓪᓗᒍ. 
ᐊᖓᔪᖅᑳᖅ ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᓐᓇ ᐊᒃᓱᕈᓐᓇᖅᑐᒥᒃ 
ᐊᐱᖅᑯᑎᔭᐅᕗᒍᑦ ᐱᕙᓪᓕᐊᔪᓕᕆᔨᒃᑯᓐᓂᒃ 
ᐃᖏᕐᕋᔪᓕᕆᔨᒃᑯᓂᓪᓗ. ᑖᒃᑯᐊ ᐱᔨᑦᓯᕋᐅᑎᒋᔭᖅᐳᑦ 
ᓯᕗᓪᓕᖅᐸᐅᑎᒍᒪᕙᒃᑲ ᐊᓯᖏᑦᑕᐅᖅ ᑖᒃᑯᐊ 
ᓯᕗᓪᓕᖅᐸᐅᑎᒋᐊᖃᕋᓗᐊᕐᓗᒋᑦ. ᑖᒃᑯᐊ 
ᑮᓇᐅᔭᖅᑐᕈᑎᒋᔭᐅᔪᑦ ᑖᒃᑯᐊ ᑮᓇᐅᔭᑦ ᓈᒻᒪᑦᑐᑦ 
ᐊᑐᕐᓗᒋᑦ ᐊᑐᕆᐊᖃᕋᑦᑎᒍᑦ.  
 
ᐊᓯᖏᑦ ᑕᒪᒃᑯᐊ ᓯᕗᓪᓕᖅᐸᐅᑎᑕᐅᒋᐊᖃᑦᑐᑦ 
ᖃᓄᖅ ᑕᒪᒃᑯᐊ ᐱᓕᕆᐊᒃᓴᐃᑦ 
ᐱᓕᕆᐊᕆᔭᐅᑦᓯᐊᕆᐊᖃᒻᒪᑕ. ᑕᐃᒪᓐᓇ 
ᐱᓕᕆᐊᒃᓴᖃᓕᕌᖓᑦᑕ ᓄᓇᕗᑦᒥᐅᑕᐅᔪᓄᑦ 
ᐊᑐᖅᑕᐅᓂᐊᖅᑐᓂᒃ ᐃᒪᓐᓇ 
ᐃᑉᐱᒋᔭᐅᑦᓯᐊᕐᕆᐊᖃᒻᒪᑕ ᐃᑲᔪᖅᓯᐊᕆᐊᖃᒻᒪᑕᓗ 
ᑖᒃᑯᓄᖓ ᐊᑐᖅᐸᑦᑐᓄᑦ ᐱᔨᑦᑎᕋᐅᑎᑦᑎᓐᓂᒃ. 
ᐃᖅᑲᓇᐃᔭᕐᕕᒃᑎᓐᓃᑦᑐᑦ ᑕᒪᒃᑯᐊ 
ᐃᒃᐱᒋᔭᐅᑦᑎᐊᕆᐊᖃᕐᒪᑕ 
ᐊᑐᖅᑕᐅᑦᑎᐊᕆᐊᖃᕐᒪᑕ. 
 

ᐊᓯᖏᑦ ᑖᒃᑯᐊ ᓯᕗᓪᓕᖅᐸᐃᑎᑕᐅᖁᔭᒃᑲ: ᐃᒻᒪᖄ 
ᑖᒃᑯᐊ ᑕᒪᒃᑯᐊᓗᒃᑖᑦ ᐃᖅᑲᓇᐃᔭᖅᑎᕗᑦ 
ᐱᔨᑦᑎᕋᑦᑎᐊᕆᐊᖃᕐᒪᑕ; ᐊᒻᒪᓗ ᐃᖅᑲᓇᐃᔭᖅᑎᕗᑦ 
ᑲᒪᒋᑦᑎᐊᕐᓗᒋᑦ ᐱᓕᕆᑦᑎᐊᕈᓐᓇᕐᓂᐊᕐᒪᑕ, 
ᐊᖓᔪᖅᑲᐅᑏᓪᓗ ᐊᓯᖏᓪᓗ ᑖᒃᑯᐊ 
ᐃᖅᑲᓇᐃᔭᖅᑎᑐᐃᓐᓇᐃᑦ. ᐃᖅᑲᓇᐃᔭᖅᑏᑦ ᑖᒃᑯᐊ 
ᐅᐱᒋᔭᐅᑦᑎᐊᕆᐊᖃᕐᒪᑕ 
ᑕᐃᒪᓐᓇᐃᑦᑐᖅᑕᖃᓐᖏᑉᐸᑦ ᐃᖅᑲᓇᐃᔭᖅᑏᑦ 
ᐊᐅᓪᓛᑦᑎᐊᕋᔭᓐᖏᒻᒪᑕ. ᐱᓕᕆᐊᒥᓂᓪᓗ 
ᐱᓕᕆᑦᑎᐊᖏᓪᓗᑎᑦ ᑕᒪᓐᓇ ᓯᕗᓪᓕᖅᐹᖑᒻᒪᑦ 
ᐃᖅᑲᓇᐃᔭᕐᕕᖓᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᐊᖓᔪᖅᑳᖅ ᑕᑉᑑᓇ. ᑕᐃᒪ 
ᑭᐅᖁᓕᕐᒥᔭᕋ ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
ᖁᔭᓕᔭᕋ ᐊᐱᖅᑯᑎᖓ. ᐅᖃᖅᑲᐅᒐᒪ ᓲᕐᓗ 
ᑐᓐᖓᕕᓕᕆᓂᕐᒧᑦ ᒪᓕᒐᕐᔪᐊᓕᕆᓂᕐᒧᑦ 
ᖃᐅᔨᒪᕐᔪᐊᕆᐊᖃᖃᑦᑕᕋᑦᑕ ᑭᐅᓂᐊᕐᓗᑕ.  
 
ᑕᒪᒃᑯᐊ ᓯᕗᓪᓕᖅᐸᐅᑎᒐᒃᓴᕗᑦ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ ᐊᒻᒪᓗ ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 
ᑲᑎᒪᔨᓂᑦ ᐃᓱᒪᓕᐅᕈᑎᒋᔭᐅᖃᑦᑕᕆᐊᖃᓲᖑᒻᒪᑕ. 
ᐅᖃᐅᑎᔭᐅᓯᒪᖃᑦᑕᕋᑦᑕ 
ᐱᔨᑦᑎᕋᐅᑎᒋᔭᐅᒋᐊᖃᖅᑐᓪᓗ ᓄᓇᕗᒥᐅᑕᐅᔪᓄᑦ. 
ᐃᓛᓐᓂᒃᑯᑦ ᖃᐅᔨᒪᖃᑦᑕᕋᑦᑕ ᓲᕐᓗ ᐱᓕᕆᐊᒃᓴᕗᑦ 
ᒪᓕᒃᖢᒋᑦ ᐱᔨᑦᑎᕋᐅᑎᒋᒋᐊᖃᕋᑦᑎᒍᑦ. ᑕᒪᒃᑯᐊ 
ᑐᐊᕕᕐᓇᓐᖏᓗᐊᖅᑐᑦ ᑐᐊᕕᕐᓇᓐᖏᓐᓂᖅᓴᐃᑦ 
ᐊᔪᕐᓇᖏᓂᖅᓴᐅᖃᑦᑕᖅᑑᒐᓗᐊᑦ. ᑐᖏᓕᑦᑎᓐᓄᑦ 
ᑕᒪᓐᓇ ᐱᓕᕆᐊᕆᔭᐅᖃᑦᑕᕐᒪᑦ ᐃᒪᓐᓇᒃ ᓄᑖᓂᑦ 
ᐱᓕᕆᐊᖃᕈᓐᓇᕋᔭᕐᒪᖔᑕ ᑕᐃᒪᓐᓇᒃ ᐱᖃᑦᑕᕐᒪᑕ.  
 
ᓲᕐᓗ, ᑕᖅᑭᓄᑦ 6-ᓄᑦ ᑕᒪᒃᑯᐊ ᐊᑐᖅᑕᐅᖃᑦᑕᕐᒪᑕ 
ᑮᓇᐅᔭᖁᑎᒋᔭᖅᐳᑦ. ᐃᓕᖅᑯᓯᖃᕋᑦᑕ  



ᐱᖓᑦᓯᖅ, ᓄᕕᐱᕆ 3, 2010 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ 48 
 

 

ᐊᐅᓚᑦᑎᔨᐅᓪᓗᑕ ᐋᖅᑭᒃᓯᖃᑦᑕᕋᑦᑕ 
ᖃᓄᐃᓕᐅᕈᑎᒋᓂᐊᖅᑕᑦᑎᓐᓂᒃ 
ᐱᕙᓪᓕᐊᓂᕆᓂᐊᖅᑕᑦᑎᓐᓂᒃ. 
ᑕᐃᒪᓐᓇᐃᖏᓐᓇᖃᑦᑕᓗᒃᑖᖃᑦᑕᖏᒃᑲᓗᐊᖅᑐᒍᑦ 
ᐱᖁᔭᐅᔪᑦ ᐱᓗᒃᑖᖃᑦᑕᓐᖏᑕᕋᓗᐊᖅᐳᑦ. ᑭᓯᐊᓂ 
ᑮᓇᐅᔭᑦ ᐊᑐᑦᑎᐊᕋᓱᖃᑦᑕᖅᑕᕗᑦ, 
ᐱᔨᑦᑕᐅᕋᐅᑎᓪᓗᐊᑦ ᑕᒪᒃᑯᐊ ᐱᓗᐊᖅᑐᒥᒃ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ. 
 
ᐄ, ᑕᐃᒪ ᑕᒪᒃᑯᐊ ᐋᖅᑭᒃᓯᒪᔪᑦ 
ᐋᖅᑭᒃᓯᒪᓐᖏᑦᑐᓪᓗ ᑮᓇᐅᔭᐃᑦ ᖃᑦᑏᓐᓇᐅᓪᓗᑎᒃ 
ᐊᑐᖅᑕᐅᒋᐊᖃᓲᖑᒻᒪᑕ ᖄᖏᖅᑕᐃᓕᓗᑎᒃ. 
ᐱᖁᔭᐅᓕᕌᖓᑕ ᐱᓕᕆᐊᕆᔭᐅᓕᖅᖢᑎᒃ 
ᐅᕙᑦᑎᓐᓄᑦ. ᑕᒪᒃᑯᐊ ᐃᖅᑲᓇᐃᔭᖅᑎᒋᔭᖅᐳᑦ 
ᑕᐃᒪᓐᓇᒃ ᕿᓂᕋᓱᐊᖃᑦᑕᖅᖢᑎᒃ ᓇᓪᓕᐊᖏᑦ 
ᑮᓇᐅᔭᖅᑐᕈᑎᒃᓴᕗᑦ ᒪᓕᒡᓗᒋᑦ 
ᐱᓕᕆᐊᕆᔭᐅᒍᓐᓇᕐᒪᖔᑕ. (ᑐᓵᔨᑎᒎᕈᓐᓃᖅᑐᖅ) 
ᑕᕝᕗᖓᑲᓚᐅᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
(ᑐᓵᔨᑎᒎᕈᓐᓃᖅᑐᖅ) ᑕᐃᒪ ᑭᐅᖁᓕᕐᒥᔭᕋ 
ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᖅᑯᑎᒃ ᓯᕗᓪᓕᖅᐹᖅ ᓯᑕᖅᓯᖅᑐᖅ 
ᖁᔭᓐᓇᒦᒃ ᐊᐱᕆᒐᕕᑦ. ᑖᓐᓇ ᐊᐱᖅᑯᑎᑦᑎᐊᕙᒃ. 
ᑕᒪᒃᑯᐊᖏᓛᒃ ᑖᒃᑯᐊ ᐅᖃᐅᓯᐅᔪᑦ 
ᐊᔾᔨᑐᐃᓐᓇᖏᓐᓂᒃ ᑭᐅᓇᔪᑐᐃᓐᓇᖅᑰᕋᑉᑕ. ᑭᓯᐊᓂ 
ᐱᓕᕆᐊᕆᖃᑦᑕᖅᖢᒋᓪᓕ, 
ᐃᓱᒪᒋᖅᑲᐅᑎᑦᑕᐅᔭᕆᐊᖃᓲᕆᒻᒥᒐᑉᑎᒍ, 
ᐅᕙᖓᓖᓛᒃ: ᓇᐅᒃᑯᑦ ᑖᓐᓇ ᑮᓇᐅᔭᖅ ᐊᑐᖅᐸᑦ 
ᐊᑐᑦᑎᐊᓂᖅᐹᖑᓂᐊᖅᐸ? 
ᐊᑐᕐᓂᓪᓗᕆᐊᖃᖏᑦᑎᐊᕐᓂᖓ ᑖᒻᓇ 
ᓯᕗᓪᓕᖅᐸᐅᑎᑉᓗᒍ. ᐅᖓᑕᐅᖁᑦᑐᒪᓐᓇᖏᓐᓂᐊᓗᒃ 
ᐊᑐᕆᐊᖃᖅᑐᓂᑦ ᑖᒻᓇ ᖄᖓᓃᖃᓯᐅᑎᑉᓗᓂ. 
ᑭᓯᐊᓂ ᓇᐅᒃᑯᑦ ᐃᑉᐱᓐᓇᕐᓂᖅᐹᖑᓂᐊᖅᐸ ᑖᒻᓇ 
ᐊᑐᒐᒃᓴᐅᔪᖅ?  
 
ᑖᑉᑯᓇᓂᓕ ᒥᓂᔅᑑᕝᕕᒋᔭᒻᓂ 
ᕿᒥᕐᕈᖃᑎᒋᓲᕆᒐᑉᑎᒍᑦ ᑕᒪᒃᑯᐊ ᓄᓇᓖᑦ 
ᒐᕙᒪᒋᔭᖏᑦ ᓱᓇᓂᒃ ᑐᐊᕕᕆᔭᖃᕐᒪᖔᑕ. 
ᑮᓇᐅᔭᕐᓗ ᐊᒥᒐᖃᑦᑕᖅᑎᓪᓗᒍ 
ᐃᓱᒪᓕᐅᕆᐊᖃᓲᖑᒐᑉᑕ, ᐊᑏ ᓇᓕᐊᒃ ᑖᒃᑯᓇᓂ 
ᓯᕗᒧᒍᒪᔭᑉᑎᓐᓂ ᐱᓕᕆᐊᕆᔭᕗᑦ  

ᐃᑉᐱᓐᓇᕐᓂᖅᐹᖑᓂᐊᖅᐸ ᐊᒥᓱᓄᑦ 
ᓄᓇᕗᒥᐅᑕᓄᑦ? ᑕᐃᒪᓐᓇ 
ᐃᓱᒪᖅᓴᖅᓯᐅᖃᑎᒌᒋᐊᖃᓲᖑᕗᒍᑦ ᑕᒪᒃᑯᐊ 
ᑐᕌᒐᕆᔭᖏᑦ ᐊᑦᑐᐊᖁᑦᑎᐊᕐᓇᓲᖑᒻᒪᑕ 
ᐊᒥᓲᓂᖅᓴᓂᑦ ᐃᑉᐱᓇᕐᓂᖃᕐᓂᐊᖅᑐᓂᑦ 
ᐱᓕᕆᐊᖃᖅᑎᓪᓗᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑐᓪᓕᐊ 
ᑕᐃᒪ ᒥᓂᔅᑕ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᐊᐱᖅᑯᑎᒋᔭᖓᓄ 
ᑲᑎᒪᔨᐅᔫᑉ. ᑕᒪᓐᓇ ᐱᔭᕆᐊᑐᒻᒪᕆᐅᒻᒪᑦ 
ᐊᐱᖅᑯᑎᒋᔭᖓ. ᒥᓂᔅᑕᐅᓪᓗᖓ ᑮᓇᐅᔭᓕᕆᓂᕐᒧᑦ 
ᒪᓕᒐᓕᕆᓂᕐᒧᓪᓗ, ᑖᒃᑯᐊ ᒪᕐᕉᒃ ᑎᒥᐅᔫᒃ 
ᐱᒻᒪᕆᐅᒻᒪᑎᒃ ᒐᕙᒪᒃᑯᓐᓄᑦ. ᐅᖃᐅᔾᔪᐃᖃᑦᑕᖅᑐᒍᑦ 
ᐊᓯᖏᑦ ᑖᒃᑯᐊ ᐃᖅᑲᓇᐃᔭᕐᕖᑦ 
ᖃᓄᐃᓕᐅᕆᐊᖃᕐᒪᖔᑕ ᐊᐅᓚᑦᑎᔩᑦ 
ᑲᑎᒪᔨᓕᒫᖏᓪᓗ.  
 
ᐆᒃᑑᑎᒋᓗᒍ, ᑮᓇᐅᔭᓕᕆᔨᒃᑯᑦ ᐊᒻᒪᓗ ᑮᓇᐅᔭᑦ 
ᐊᐅᓚᑕᐅᓂᖏᓐᓄᑦ ᑲᑎᒪᔨᒃᑯᑎᒍᑦ, ᓄᓇᕗᑦ 
ᒐᕙᒪᒃᑯᖏᑦ ᒪᓕᑦᑎᐊᕆᐊᖃᕐᒪᑕ ᑖᒃᑯᓂᖓ 
ᒪᓕᒐᐅᔪᓂᑦ ᐊᑐᐊᒐᐅᔪᓂᓪᓗ. 
ᒪᓕᒐᓕᕆᔨᐅᓪᓗᖓᓗ ᒪᓕᒐᓂᓪᓗᑦᑖᓂᑦ 
ᑲᒪᔨᐅᓪᓗᖓ ᑖᒃᑯᐊ ᐅᖃᐅᓯᕆᒐᓗᐊᖅᖢᒋᑦ ᑖᒃᑯᐊ 
ᐱᓕᕆᐊᕆᔭᒃᑲᑦᑕᐅᖅ ᑲᒪᒋᒋᐊᖃᕋᒃᑭᑦ.  
 
ᑎᓕᐅᖅᑕᐅᖃᑦᑕᖅᖢᖓ ᖃᓄᐃᓕᐅᕆᐊᖃᕐᒪᖔᒻᒪ, 
ᐃᖅᑲᓇᐃᔭᖅᑎᓄᓪᓗ ᖃᐅᔨᒪᒋᐊᖃᖅᖢᒋᓪᓗ 
ᖃᓄᖅ ᑕᒪᒃᑯᐊ ᐱᔨᑦᓯᕋᐅᑕᐅᓂᐊᕐᒪᖔ 
ᓄᓇᕗᒻᒥᐅᑕᐅᔪᓄᑦ. ᐊᒻᒪᓗ, ᑲᒪᒋᔭᖃᕆᓪᓗᖓ 
ᑮᓇᐅᔭᓂᑦ ᐃᒪᓐᓇ ᐱᓕᕆᖃᑕᐅᒋᐊᖃᖅᖢᖓᓗ 
ᑕᒪᒃᑯᓂᖓ ᑮᓇᐅᔭᓂᑦ ᐊᑐᕈᓐᓇᖅᑕᓐᓂ ᑖᒃᑯᐊ 
ᐅᖓᑖᓅᕈᔾᔨᑦᑕᐃᓕᒪᒋᐊᖃᕐᓂᕐᒧᑦ  

ᒪᓕᒐᓕᐅᖅᑎᑯᓐᓄᓪᓗ. ᒪᓕᒐᓕᐅᖅᑎᑯᓐᓂᓪᓗ 
ᓈᓚᑦᑎᐊᕆᐊᖃᖅᖢᖓ ᖃᓄᐃᓕᐅᖁᔭᐅᓂᓐᓂ. 
ᑕᒪᒃᑯᐊ ᑕᕝᕙ ᐊᑐᐊᒐᕆᔭᖅᐳᑦ ᓄᓇᕗᒥᓕᒫᒥᐅᓄᑦ. 
 
ᑕᒪᓐᓇ ᐱᔭᕆᐊᑐᓂᖅᓴᐅᔫᒐᓗᐊᖅ, ᐊᑯᓂᑲᓪᓚᒃ 
ᐋᖅᑭᓱᕆᐊᖃᓚᐅᕋᒃᑭ ᑐᑭᓯᒋᐊᖃᓚᐅᕋᒃᑭᑦ. ᓱᓕ 
ᐃᓕᑉᐸᓪᓕᐊᕋᒃᑭᑦ ᐱᔭᕆᐊᑐᔪᒻᒪᕆᐅᓪᓗᑎᓪᓗ. 
ᑕᕝᕙ ᑭᐅᒍᓐᓇᕈᑎᑐᐊᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᒥᓂᔅᑕ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᔭᕋ 
ᐊᐱᖅᑯᑎᖓᓄᑦ.  
 
ᒥᓂᔅᑕᐅᓪᓗᑕ ᑕᐃᒪ ᑭᒡᒐᑐᐃᑦᑎᐊᕆᐊᖃᕋᑦᑕ 
ᓄᓇᑦᑎᓐᓂ, ᐊᒻᒪᓗ ᓄᓇᕗᒻᒥᐅᓂᑦ; ᒥᓂᔅᑕᐅᓪᓗᖓ 
ᐱᖓᓱᓄᑦ ᐱᓕᕆᕕᐅᔪᓄᑦ, ᑕᒪᒃᑯᐊ ᐱᓕᕆᐊᖑᔪᑦ 
ᑭᖑᕙᖅᓯᒪᖃᑦᑕᖏᓪᓗᑎᑦ. ᒥᓂᔅᑕᐅᔪᓪᓕ 
ᐱᓕᕆᐊᖓ ᐃᒪᐃᑦᑑᒻᒪᑦ ᖃᐅᔨᒪᔭᐃᓐᓇᕆᒐᓱᑦᑐᒋᑦ 
ᑕᒪᒃᑯᐊ ᐃᓱᒪᓕᐅᕈᑎᒋᑦᑎᐊᕋᓱᐊᖅᐸᑦᑕᕗᑦ 
ᒥᓂᔅᑕᐅᖃᑎᒋᔭᑦᑎᓄᓪᓗ. ᐊᒻᒪ 
ᐃᖅᑲᓇᐃᔭᖃᑎᒌᑦᑐᐃᓐᓇᐅᓗᑕ ᐱᔭᔅᓴᕆᔭᑦᑎᓐᓂ 
ᑕᕝᕙᓃᑦᑐᓂᑦ ᑕᒪᑉᑕᓂ.  
 
ᐊᒻᒪᓗ, ᒥᓂᔅᑕᐅᔪᖅ ᓈᓚᖃᑦᑕᕆᐊᖃᕐᖓᑦ 
ᒪᓕᒐᓕᐅᖅᑎᓕᒫᓄᑦ ᐋᖅᑭᒍᑎᔅᓴᐅᔪᓂᑦ 
ᓴᖅᑮᓇᓱᑦᑎᓪᓗᒋᑦ ᐊᖅᑯᓵᖅᐸᑕᑦᑎᓐᓂ 
ᐊᔅᓱᕈᕐᓇᖅᑐᓂᑦ. ᐊᒻᒪᓗ 
ᐅᖃᑦᑎᐊᕈᓐᓇᖃᑦᑕᕆᐊᖃᖅᑐᑎᑦ  

ᑲᑎᒪᖃᑎᖃᖅᐸᓪᓗᑕᓗ ᒐᕙᒪᑐᖃᒃᑯᓐᓂ. 
ᒪᑐᐃᖓᑦᑎᐊᕐᓗᑕ ᓂᓪᓕᐊᔾᔪᑎᓗᒋᑦ 
ᓄᓇᕗᒻᒥᐅᓕᒫᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᑕᐃᒪ, ᕼᐊᓐᑐ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᑕᕋ ᔮᓐ ᐊᐱᖅᑯᑎᖓᓄᑦ. 
ᖃᐅᔨᒪᔪᐃᓐᓇᐅᒐᔅᓯ ᑮᓇᐅᔭᑦ ᐊᑐᖅᑐᔅᓴᐃᑦ ᐅᕙᓂ 
ᐊᖏᖅᑕᐅᕙᒻᒪᑕ. ᑕᒪᒃᑯᓄᖓ 
ᐃᖅᑲᓇᐃᔭᕐᕕᒋᔭᑦᑎᓐᓄᓂᓛᒃ ᐱᓕᕆᕕᒋᔭᑦᑎᓐᓄᑦ 
ᑭᓱᓕᒫᕌᖅᔪᑯᓗᓐᓂᑦ ᖃᐅᔨᒐᓱᐊᖅᐸᖏᑦᑐᒍᑦ. 
ᐃᖅᑲᓇᐃᔭᖅᑎᖃᕋᑦᑕᓕ ᑲᒪᔪᓂᑦ ᑕᒪᒃᑯᓂᖓ.  
 
ᑭᓯᐊᓂ ᐅᕙᒍᑦ ᖃᐅᔨᒪᓇᓱᐊᕐᓗᑕ 
ᖃᓄᐃᓕᐅᕆᐊᖃᕐᒪᖔᑕ ᑖᒃᑯᐊ 
ᐱᓕᕆᕕᓕᒫᖑᔪᓂᑦ ᑲᒪᒋᔭᐃᓐᓇᕆᒐᓱᑦᑐᒍ. 
ᖃᓄᕐᓗ ᑲᒪᑦᑎᐊᑲᓐᓂᕈᓐᓇᕐᒪᖔᑕ ᐱᓕᕆᐊᖑᔪᓂᑦ 
ᐱᔨᑦᑎᕈᑎᒋᔭᑦᑎᓐᓂ. 
ᑕᐃᒪᐃᓕᖓᑎᑐᐃᓐᓇᖏᓪᓗᒍ. ᑭᓯᐊᓂᓕ 
ᐱᔨᑦᑎᖅᑎᐊᕋᓱᐊᕈᓐᓇᓂᖅᓴᐅᓗᑕ ᑕᖅᑲᒃᑯᓄᖓ 
ᐱᔨᑦᑎᑕᖅᑎᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ 
ᓂᓐᖓᖅ. 6-ᓄᑦ ᑭᐅᔭᐅᒐᕕᑦ. ᓱᓕ ᐊᐱᖅᑯᑎᔅᓴᐃᑦ 
ᒪᓕᒐᓕᐅᖅᑎᑐᐃᓐᓇᕐᓂᒃ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᕈᒪᔭᕋ  

ᓯᕗᓕᖅᑎᐅᔪᖅ ᐊᒻᒪᓗ ᒥᓂᔅᑕᐅᔪᑦ 
ᓂᓪᓕᐊᖃᑦᑕᖃᐅᒻᒪᑕ.  
 
ᒥᔅᑕ ᑰᓕ, ᓂᓐᖓᕐᒧᑦ ᑭᒡᒍᓯᕆᕋᑖᖅᑕᖓᓄᑦ 
ᑐᓐᖓᕕᓕᕆᓂᕐᒧᑦ: ᑕᐃᒪᓕ ᐊᐱᕆᔪᒪᔭᕋ ᒥᓂᔅᑕ 
ᑮᑦ ᐲᑕᓴᓐ, ᒪᓕᒐᓕᕆᔨᒃᑯᓐᓄᑦ ᒥᓂᔅᑕᐅᒻᒪᑦ.  
 
ᑲᓇᑕᒥᐅᑕᐅᒻᒥᒐᑦᑕ ᓄᓇᕗᑦᒥᐅᑕᐅᓪᓗᑕ 
ᑕᐃᒫᒃᓴᐃᓐᓇᖅᑕᐅᖅ 
ᐃᓚᒋᐅᔭᐅᑎᑕᐅᖏᓐᓇᕈᒪᒐᑦᑕ ᐊᒻᒪᓗ 
ᐊᑐᐃᓐᓇᖃᔾᔫᒥᓂᖅᓴᐅᔪᒪᓪᓗᑕ. ᒥᓂᔅᑑᔪᖅ 
ᖃᐅᔨᒪᒻᒪᑦ ᑮᓇᐅᔭᓕᕆᔨᒃᑯᓐᓄᑦ. ᐊᒻᒪᓗ 
ᑕᒪᒃᑯᓂᖓ ᐊᑐᓕᖅᑎᑦᑎᒐᓱᐊᖅᑐᑕ 
ᑮᓐᖒᒪᔭᐅᔪᓂᒃ.  
 
ᑕᐃᒪᓕ ᑖᒃᑯᐊᖃᐃ ᒪᓕᒐᓕᐅᕆᓂᕐᒧᑦ ᓄᓇᕗᑦᒥ 
ᓈᒻᒪᑦᑐᓂᒃ ᐃᒫᒃ ᐱᔪᓐᓇᐅᑎᐅᔪᓂᒃ 
ᐃᓚᐃᓐᓈᖅᑕᐅᒋᐊᖃᓐᓂᖏᓐᓄᓪᓗ; ᓈᒻᒪᑦᑑᔮᖅᑳᑦ 
ᑕᒪᒃᑯᐊ ᑲᒪᒋᔭᐅᔪᑦ ᓄᓇᕗᑦᒥ?  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᒥᓂᔅᑕ ᒪᓕᒐᓕᕆᓂᕐᒧᑦ, 
ᑮᓇᐅᔭᓕᕆᔨᒃᑯᓐᓄᑦ, ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ. 
ᖁᔭᓐᓇᒦᖅᑐᒍᓗ ᐊᐱᖅᑯᑎᒋᔭᖓᓄᑦ ᒥᔅᑕ 
ᐊᐅᐸᓗᒃᑐᖅ. ᐄ, ᑭᐅᔭᕐᓂᖏᑦᑐᖅ, 
ᑭᐅᔪᓐᓇᖅᑕᕋᖃᐃ ᑕᒪᒃᑯᐊ ᑐᓐᖓᕕᔾᔪᐊᓕᕆᓂᐅᔪᑦ 
ᒪᓕᒐᐅᔪᖏᓛᒃ ᐱᑕᖃᕐᖓᑦ, ᑕᐃᒪ ᓇᓕᐊᑐᐃᓐᓇᖅ 
ᑲᓇᑕᒥᐅᑕᐅᔪᖅ ᐃᓚᐃᓐᓈᖅᑕᐅᓱᒋᓕᕈᑎᒃ 
ᑕᒪᒃᑯᓄᖓ ᐃᖅᑲᑦᑐᐃᕕᒃᑯᑎᒎᖅᑎᑦᑎᔪᓐᓇᕐᖓᑕ.  

ᑕᐃᒪᓕ ᑖᒃᑯᐊ ᒪᓕᒐᓕᕆᔨᒃᑯᑦ ᓄᓇᕗᑦ 
ᒐᕙᒪᒃᑯᖏᓐᓂ ᑕᐃᒃᑯᐊ ᑭᒃᑯᑐᐃᓐᓇᐃᑦ 
ᐱᔪᓐᓇᐅᑎᖏᓐᓄᑦ ᐊᓪᓚᒡᕕᖃᒻᒥᒐᑦᑕ ᑕᐃᑲᓃᑦᑐᓂ 
ᓴᓪᓕᕐᓂ. ᑕᐃᒃᑯᐊᓗ ᐃᑲᔪᕈᓐᓇᐸᑦᑐᑦ ᓄᓇᕗᑦᒥᐅᑦ 
ᓇᒦᑲᓗᐊᖅᐸᑕ ᐃᓱᒫᓗᒍᑎᔅᓴᖃᖅᑲᑕ ᐅᕝᕙᓘᓐᓃᑦ 
ᐃᓚᐃᓐᓈᖅᑕᐅᓱᒋᒍᑎᒃ ᐃᖅᑲᓇᐃᔮᓄᓪᓘᓐᓃᑦ.  
 
ᑕᐃᒪ ᐱᑕᖃᓚᐅᖅᑐᖅ ᒪᓕᒐᓕᐅᕐᕕᒻᒦᓚᐅᖅᑐᖅ 
ᑕᒫᓂ ᐃᒻᒥᓂᑦᑕᐅᖅ ᓴᖅᑭᔮᖅᑎᑲᓐᓂᕋᓱᑦᑐᖅ. 
ᑐᖏᓕᕆᔭᕋ ᐅᖃᖃᑎᒋᕙᒻᒥᔭᕋ ᑕᒪᑦᓱᒧᖓ 
ᑭᒃᑯᑐᐃᓐᓇᐃᑦ ᐱᔪᓐᓇᐅᑎᖏᓐᓄᑦ ᑕᐃᒃᑯᐊ 
ᓴᖅᑭᔮᖅᑎᒋᐊᒃᑲᓂᕐᓗᒋᑦ 
ᐃᑲᔪᖅᑕᐅᔭᕆᐊᖃᑦᑐᖃᖅᑲᓪᓗ ᐃᑲᔪᕈᓐᓇᕐᖓᑕ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐊᐱᖅᑯᑎᖓ ᐊᐃᑉᐸᖓ. ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᕆᒍᒪᓕᕐᒥᔭᕋ ᒥᓂᔅᑕ ᑕᒑᖅ ᑰᓕ, 
ᑕᐃᒫᑦᓴᐃᓐᓇᕈᔪᑦᑕᐅᖅ ᓯᕗᓕᖅᑎ ᐊᐱᕆᖅᑲᐅᒐᒃᑯ. 
ᐊᐱᕆᔪᒪᒻᒥᒐᒃᑯ ᒥᔅᑕ ᑰᓕ: ᒐᕙᒪᒃᑯᑦ ᐃᒫᒃ 
ᓯᕗᓪᓕᐅᔾᔭᐅᒋᐊᓕᓐᓂᒃ ᐋᖅᑭᒃᓱᐃᕙᒻᒪᑕ; 
ᐃᓛᓐᓂᑯᓪᓗ ᑕᒪᒃᑯᐊ ᓄᓇᒦᓐᖔᖅᑐᑦ ᐊᒻᒪᓗ 
ᐊᕙᑎᓕᕆᓂᕐᒧᑦ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ, 
ᑭᓯᐊᓂ ᖃᓄᕐᓕ ᑕᒪᓐᓇ ᑲᒪᒋᖃᑦᑕᖅᑭᐅᒃ 
ᒥᓂᔅᑕᐅᓪᓗᑎᑦ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ. ᓯᕗᓪᓕᖅᐹᒥ 
ᐃᒻᒪᖃ, ᑖᓐᓇ ᐊᐱᖅᓱᖅᑲᐅᒐᕕᑦ ᓱᓇ  

ᓯᕗᓪᓕᖅᐹᖑᒋᐊᖃᒻᒪᖔᑕ 
ᓯᕗᓪᓕᐅᑎᔭᐅᖁᔭᐅᔪᒐᓚᐃᑦ ᒥᒃᓵᓄᑦ. ᑕᕝᕙᓂ 
ᐱᔨᕆᑯᑦᑎᓐᓂ ᐃᓛᓐᓂᒃ ᓯᕗᓪᓕᐅᑎᔭᐅᖁᔭᐅᔪᑦ 
ᐊᒥᓱᐊᓘᒐᓗᐊᖅᑎᓪᓗᒋᑦ ᑭᓯᐊᓂ ᑕᒪᒃᑯᐊ 
ᑐᕌᖅᑕᐅᓇᓱᖃᑕᐅᒋᔭᕗᓪᓕ ᑖᓐᓇ 
ᓯᕗᓪᓕᖅᐹᖑᑎᒐᓱᐃᓐᓇᖅᑲᐅᒐᑦᑎᒍ. ᐃᓛᒃ, 
ᐱᖓᓲᓗᐊᖅᑐᑦ ᑖᒃᑯᐊ, ᐅᕙᒃᑯᓪᓕ 
ᐊᒃᓱᕈᓐᓇᓂᖅᐹᖑᔪᑦ ᐊᒻᒪᓗ ᓴᒃᑯᑦᑐᒪᖏᑦᖢᑎᒍ:  
 
ᐃᖅᑲᓇᐃᔭᖅᑎᖃᕆᐊᖃᕐᓂᖅ, ᓇᔭᓐᖑᐊᓂᒃ 
ᐱᓗᐊᖅᑐᒥᒃ, ᐃᓕᓴᐃᓂᖅ ᐊᒻᒪ 
ᐃᖅᑲᓇᐃᔭᖅᑎᖃᐃᓐᓇᕋᓱᖕᓂᖅ, 
ᓄᖑᑉᐸᓪᓕᐊᖁᓪᓕᒋᑦ ᑕᐃᒃᑯᐊ ᑮᓇᐅᔭᓂᒃ 
ᐊᑐᕈᑎᕐᔪᐊᒻᒪᕆᐊᓗᒋᓚᐅᕋᑦᑎᒍ ᓇᒻᒥᓂᓕᖕᓂᑦ 
ᐋᓐᓂᐊᓯᐅᖅᑎᓄᑦ 
ᑮᓇᐅᔭᑲᓪᓚᒻᒪᕆᐊᓘᖃᑦᑕᓚᐅᕐᒪ. ᑖᒃᑯᐊ ᑕᕝᕙ 
ᓄᓇᓕᓐᓂ ᐋᓐᓂᐊᕕᒻᒧᑦ 
ᐃᖅᑲᓇᐃᔭᖅᑎᑕᖃᖁᓪᓗᒍ ᓇᔭᓐᖑᐊᓂᒃ ᑖᓐᓇ 
ᓯᕗᓪᓕᖅᐹᖑᑎᑕᕗᑦ. ᑕᐃᒪᓗ ᐅᖃᖅᑲᐅᒐᒪ 
ᐊᓐᖑᑎᕙᓪᓕᐊᒐᓛᓕᖅᑐᒍᑦ ᑖᒃᓱᒪ ᒥᒃᓵᓄᑦ. 
 
ᐱᖃᑖ ᑖᓐᓇ, ᐊᒃᓱᕈᕐᓇᖅᑐᖅ 
ᐋᓐᓂᐊᓂᖅᐹᖑᓇᔪᒃᑐᑦ ᐋᓐᓂᐊᕐᕕᓐᓄᑦ 
ᐊᐅᓪᓚᖃᑦᑕᖅᑐᑦ ᐃᓱᒪᓕᕆᓂᐅᑉ ᒥᔅᓵᓄᑦ 
ᑐᕌᖓᒐᓚᖃᑦᑕᕐᒪᑕ ᐃᓱᒪᒃᑯᓪᓗ ᐃᒻᒪᖃᓘᓐᓃᑦ 
ᑕᒪᒃᑯᓄᖓ ᐃᓅᓯᖏᑦ ᓱᕈᖅᓯᒪᓗᐊᓕᕐᓂᕌᖓᑕ. 
ᑕᒪᓐᓇ ᐱᔾᔪᑎᒋᓪᓗᒍ ᑕᐃᒪ ᐱᑦᑕᐃᓕᑎᑦᑎᓂᖅ 
ᐋᓐᓂᐊᓇᖅᑐᒐᓚᐃᑦ ᑕᒪᒃᑯᐊ ᖃᓄᖅ ᓄᓇᑦᑎᓐᓂ 
ᖃᓂᒪᓐᖏᔾᔪᑎᔅᓴᔾᔫᒥᓂᒃᑯᑦ ᐱᒋᐊᕋᓱᓚᐅᖅᑕ.. 
ᑖᓐᓇ ᑕᕝᕙ ᐱᓕᕆᐊᕆᔭᕗᑦ.  
 
ᐱᖓᔪᐊᓪᓕ, ᐅᓇ ᐃᓱᒪᒋᓗᐊᖅᑕᕋ ᑮᓇᐅᔭᑦ 
ᐊᖏᔪᕐᔪᐊᕌᓗᓐᓂ ᐊᑐᖃᑦᑕᕋᑦᑕ 
ᐊᐅᓪᓚᖅᑎᖃᑦᑕᖅᖢᒋᑦ ᖃᓂᒪᔪᑦ. 
ᑕᐅᓄᓐᖓᓗᐊᖃᑦᑕᕈᓐᓃᖔᕐᓗᑕ ᒫᓂ ᓄᓇᑦᑎᓐᓂ 
ᐱᑕᖃᕐᓂᖅᓴᐅᓕᒐᓱᒐᔭᖅᐸᑕ. ᐱᕙᓪᓕᐊᕌᖅᔪᒃᑐᑕᓗ 
ᕿᑭᖅᑕᓂᓗ ᐅᕙᓂ ᐋᓐᓂᐊᕕᑦᑕᖃᓕᖅᑐᓂ 
ᑲᒪᒋᔭᐅᔪᓐᓇᖅᑐᒐᓚᐃᑦ ᐃᓚᖏᑦ 
ᑲᒪᒋᔭᐅᖃᑦᑕᓚᐅᖅᑐᑦ ᐊᐅᓪᓚᕋᔭᖅᑐᑦ ᑕᒫᓂ 
ᐱᓕᕆᐊᖑᖃᑦᑕᐸᓪᓕᐊᓪᓗᑎᑦ. ᐊᒻᒪᓗ 
ᑲᖏᖅᖠᓂᖅ ᐅᓪᓗᐃᓐᓈᕈᑎᖃᖅᐸᓪᓕᐊᓕᖅᖢᓂ 
ᖃᓂᒪᓂᕐᒧᑦ ᑯᔾᔪᐊᕌᓗᒻᒧᑦ ᐊᐅᓪᓚᕋᔭᓚᐅᖅᑑᒐᓗᐊᑦ 
ᑲᖏᖅᖠᓂᕐᒦᒍᓐᓇᖅᓯᕙᓪᓕᐊᓪᓗᑎᑦ. ᐊᒻᒪ ᐃᓚᖏᑦ 
ᑲᒪᒋᔭᐅᖃᑦᑕᐸᓪᓕᐊᓕᖅᑐᑎᑦ ᖃᐅᔨᓴᖅᑕᐅᒋᐊᓖᑦ 
ᑭᕙᓪᓕᕐᒥᐅᑦ ᑲᖏᖅᖠᓂᕐᒧᑦ. ᑖᒃᑯᐊ ᑕᕝᕙ 
ᑮᓇᐅᔭᓂᑦ ᓄᓇᕗᒻᒥ ᐱᕚᓪᓕᕋᔭᕋᓱᒋᔭᕗᑦ.  
 

ᑕᒪᒃᑯᐊ ᑐᕌᒐᕆᔭᕗᑦ ᓯᕗᓪᓕᐅᑎᒐᓱᐊᖅᑐᑎᒍ 
ᐊᒥᓲᒐᓗᐊᑦ ᐊᔾᔨᒌᓐᖏᑦᑐᑦ. ᑖᒃᑯᐊ ᑕᕝᕙ 
ᑕᕝᕗᖓᒧᑦ ᑎᑭᓪᓗᒍ ᑭᐅᓇᓱᑉᐸᒋᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᓐ 
ᐊᐱᖅᑯᑏᑦ, ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᕈᒪᔭᕋ ᒥᓂᔅᑕᐅᔪᖅ ᑭᐅᒻᒪᑦ. 
ᐊᐱᕆᔪᒪᓕᕐᒥᔪᖓᓕ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᑐᕌᖓᔪᑦ 
ᑭᒃᑯᑐᐃᓐᓇᕐᓄᑦ, ᖃᓄᕐᓕ ᐃᓱᒪᒋᒻᒪᖔᒍ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᑕᐃᒪ ᑖᓐᓇ 
ᓇᓗᓇᐃᕆᐊᒃᑲᓂᕐᓕᐅᒃ ᐊᐱᖅᑯᑎᓂ? 
ᐲᖅᑕᐅᖏᓪᓗᓂ ᐊᐱᖅᓲᑎᔅᓴᖏᓐᓂ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᕆᕋᑖᖅᑐᖓ, ᐊᐱᕆᔪᒪᔭᕋ, 
ᑕᕝᕙᓂ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 
ᑭᒃᑯᑐᐃᓐᓇᕐᓄᑦ ᐃᓐᓄᑦ ᐱᓕᕆᓂᖓᓄᑦ 
ᑕᖅᑲᒃᑯᓄᖓᓗ ᐊᕙᑎᒦᑦᑐᓂᑦ ᑕᖅᑳᓃᑦᑐᓂᓕ, 
ᖃᓄᕐᓕ ᐃᓱᒪᒋᒻᒪᖔᒍ ᓄᓇᕗᓕᒫᒧᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑕᐃᒪ ᓇᓗᓇᓐᖏᑦᑐᖅ ᒥᓂᔅᑕᐅᒐᒪ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ. ᐊᒻᒪᓗ 
ᐱᒻᒪᕆᐅᓂᖅᐸᐅᑎᒋᓪᓗᒍ ᑖᓐᓇ ᐱᓕᕆᕕᐅᔪᖅ. 
ᑕᖅᑲᒃᑯᓄᖓ ᐃᓄᓕᒫᓄᑦ 
ᐋᓐᓂᐊᖃᕐᓇᖏᑦᑐᓕᕆᓂᐅᔪᖅ 
ᖃᓄᐃᓐᖏᑦᑎᐊᕈᒪᒐᑦᑕ ᓄᓇᖃᕐᓗᑕ ᑎᒥᒥᒍᑦ 
ᖃᓄᐃᓐᖏᑦᑐᓂᑦ ᓴᐳᑎᓯᒪᓗᒋᑦ ᓄᓇᕗᒻᒥᐅᓂᑦ.  
 
ᑭᓯᐊᓂ ᑕᒪᒃᑯᓂᖓ ᐊᑐᐃᓐᓇᖃᓗᐊᓐᖏᒻᒥᒐᑦᑕ  

ᒥᓂᔅᑕᐅᓪᓗᑕ ᐃᑲᔪᖅᑐᐃᑦᑎᐊᕋᓗᐊᖅᑐᒍᑦ ᑭᓯᐊᓂ 
ᖃᓄᐃᓕᓪᓚᕆᕝᕕᖃᓐᖏᓇᑦᑎᒍ. ᑖᓐᓇ 
ᓴᖅᑮᒍᓐᓇᕐᓗᑕᓘᓐᓃᑦ ᐃᖅᑲᓇᐃᔮᖑᔪᓂᑦ 
ᐅᕝᕙᓘᓐᓃᑦ ᑮᓇᐅᔭᓂᑦ ᐃᓯᖅᐸᓪᓕᐊᔪᓂᑦ 
ᓄᓇᕗᒻᒧᑦ. ᐊᒻᒪᓗ ᓯᕗᓂᔅᓴᖓ ᓄᓇᕗᑦ 
ᑮᓇᐅᔭᓕᐅᖃᑦᑕᕈᓐᓇᕋᔭᕐᖓᑦ 
ᐅᔭᕋᓐᓂᐊᕐᓂᓕᕆᓂᕐᒧᑦ ᑕᖅᑳᓂ ᓄᓇᒦᑦᑐᓂᑦ.  
 
ᐃᓱᒪᖃᑦᑕᖅᓯᒪᒻᒥᔪᒍᑦ 
ᐱᔭᕆᐊᑭᓐᓂᖅᓴᕈᓕᖅᑎᓪᓗᒋᑦ ᑕᖅᑲᒃᑯᓄᖓ 
ᕿᓂᖅᑎᐅᕙᑦᑐᓄᑦ, ᖃᓄᖅ ᓄᓇᕗᑦ 
ᑮᓇᐅᔭᓕᐅᒃᑲᓐᓂᕈᓐᓇᕋᔭᕐᒪᖔᖅ. ᐊᒻᒪᓗ 
ᒐᕙᒪᒃᑰᓪᓗᑕ ᑕᐃᒪᐃᓪᓗᐊᓕᖅᑎᑦᑎᒐᓱᑉᐸᑦᑐᑦ 
ᐊᐅᓚᑕᐅᓂᖓᓄᑦ ᑕᒪᒃᑯᓂᖓ 
ᐃᓗᐊᑕᒫᖓᓄᑐᐃᓐᓇᐅᖏᑦᑐᖅ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐊᐱᖅᓱᕐᓂᐊᓕᕐᒥᔪᖅ ᒥᔅ ᐅᒡᔪᖅ.  
 
ᐅᒡᔪᖅ: ᖁᔭᓐᓇᖅᑯᑎ, ᐃᒃᓯᕙᐅᑖᖅ. ᑖᓐᓇ 
ᐊᐱᕆᔪᒪᔭᕋ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᒥᓂᔅᑕ 
ᑕᒑᖅ ᑰᓕ.  
 
ᐅᑭᐅᖅ ᒪᕐᕉᒃ, ᐱᖓᓱᒍᑎᓗᑭᐊᖅ, ᑎᑎᖅᑲᒥ 
ᑕᑯᓯᒪᓕᕋᑦᑕ ᓄᓇᑦᑎᓐᓂ ᑖᕙᓂ ᓄᓇᓕᓐᓂ 
ᐃᒪᓐᓇ ᑎᑎᕋᖅᓯᒪᔪᒥᒃ: 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᓪᓘᓐᓃᑦ 
ᐃᖢᐃᒍᕼᐅᒃᑯᕼᐃ ᐅᕗᖓ ᐅᖄᓚᒍᓐᓇᖅᑎᑦ. ᑖᓐᓇ 
ᐊᑎᖃᑦᖢᓂᓗ ᓈᕼᐊᐅᑎᖃᑦᑐᓂᓗ. ᐃᓄᑐᐃᓐᓇᐃᑦ 
ᐃᖢᒍᕼᐅᒃᑯᑎᒃ ᑕᕝᕗᖓ ᐅᖄᓚᔪᓐᓇᖅᑐᑦ. 
ᑕᐃᒪ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᑕᐃᒪᐃᓕᐅᖅᑕᐅᓂᐊᖅᑎᓪᓗᒋᑦ, ᒐᕙᒪᐃᑦᑕᐅᖅ 
ᐊᐱᖅᕼᐅᐃᔨᒃᑯᑦ ᐱᓕᕆᕼᐃᒪᓂᒃᑯᑦ.  

ᐃᓕᕼᐊᖅᑐᓕᕆᔨᒃᑯᑦ ᑖᓐᓇᒻᒪᕆᑦᑕᐅᖅ 
ᐊᑐᐃᓐᓇᐅᕕᐅᒋᐊᖃᖅᑰᕋᓗᐊᕐᒪᑕ; ᑖᑉᓇᓕ ᖃᓄᖅ 
ᐃᕼᐅᒪᒋᕕᐅᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳᖅ ᑕᒑᖅ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐄ, ᖁᔭᓐᓇᒦᒃ. ᑖᓐᓇ 
ᑕᐃᓐᓇ ᑕᐃᑲᓂ ᐃᖅᑲᓇᐃᔭᖅᑐᖅ ᖃᐅᔨᒪᓪᓗᑎᒍ 
ᐊᒃᓱᐊᓗᒃ ᐱᓕᕆᖃᑦᑕᖅᑐᖅ ᐊᒥᒐᖅᑐᖅ 
ᖃᐅᔨᖃᑦᑕᖅᑕᕗᑦ. ᐅᖃᕈᓐᓇᖅᑐᒍᑦ ᑕᒪᒃᑯᐊ 
ᑕᐃᒪᓐᓇ ᓄᓇᓕᓐᓄᑦ ᑎᑭᑉᐸᓪᓕᐊᖁᔭᕋᓗᐊᕐᕗᑦ.  
 
ᑕᕝᕙᓂᓕ ᐃᓱᒫᓗᓐᓇᑐᒃᑰᖃᑦᑕᖅᑐᖓ ᑕᒪᒃᑯᐊᓗ 
ᖃᓂᑦᑐᒥ ᓄᓇᓕᓐᓂ ᐋᖅᑭᒃᑕᐅᔪᓐᓇᕋᔭᖅᐸᑦ 
ᐅᖓᓯᑦᑐᒧᑦ ᐅᖄᓚᓐᖏᓪᓗᑎᒃ. ᑖᓐᓇ ᑕᕝᕙ 
ᓇᓂᕙᓪᓕᐊᔪᒪᒐᑦᑎᒍ ᒐᕙᒪᖑᓪᓗᑕ. ᑖᓐᓇ 
ᐱᔾᔪᑎᒋᓪᓗᒍ ᑕᐃᒪ ᓯᕗᓕᖅᑎ ᑕᒪᑉᑕ, 
ᖃᓄᒃᑲᓂᕐᓗ ᑕᐃᒃᑯᐊ ᒪᓕᒍᑕᐅᔪᑦ, ᑕᐃᒃᑯᐊ 
ᓄᓇᓕᖕᓂ ᒐᕙᒪᒃᑯᓐᓄᑦ ᑐᓴᐅᒪᑎᑦᑎᔩᑦ, GLOs. 
ᑕᐃᒪ ᑕᐃᒃᑯᓄᖓ ᐃᓕᔭᐅᕙᓪᓕᐊᓂᖓ 
ᐃᑲᔪᓐᓂᖃᒃᑲᓂᕐᓂᐊᖂᖅᑐᖅ ᐅᖓᓯᑦᑐᒧᑐᐃᓐᓇᖅ 
ᐅᖃᓗᒍᓐᓃᕐᓗᑎᒃ. ᑕᕝᕗᖓ ᐅᓂᒃᑳᕐᓗᓂ ᑮᓇᕐᒧᑦ, 
ᑮᓇᕐᒧᑦ ᑕᑯᓗᒍ ᑕᐃᒃᑯᐊ ᑕᐃᒪᓐᓇᐃᑦᑐᒥᒃ 
ᐃᓂᖃᕐᓂᐊᖅᑐᖅ. ᕿᓚᒻᒥᐅᓂᖅᓴᖅ ᑕᐃᒃᑯᐊ 
ᐊᖏᔪᖅᑳᑎᒍᑦ ᒥᓂᔅᑕᑎᒍᑦ 
ᐅᖃᐅᑎᔭᐅᔪᓐᓇᖃᑦᑕᕋᔭᖅᑰᑦᑐᒍᑦ. ᑕᓐᓇ 
ᐃᖏᕐᕋᓯᑦᑎᐊᕋᔭᖅᐸᑦ. ᑖᓐᓇ ᐱᐅᒋᔭᕋ 
ᑕᐃᒪᓐᓇᐃᔭᖅᐸᑕᑦᑕᐅᖅ ᐱᓕᕆᕕᓗᑦᑖᑦ ᐊᓯᖏᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ 
ᐊᐱᖅᑯᑎ, ᒥᔅ ᐅᒡᔪᖅ. 
 
ᐅᒡᔪᖅ: ᐄ, ᐊᐱᕆᕼᐊᕈᒪᓪᓗᒍ ᑖᓐᓇ ᒥᓂᔅᑕ 
ᐋᓐᓂᐊᑦᑕᐃᔪᓕᕆᔨᒃᑯᓐᓄᑦ, ᑕᒑᖅ ᑰᓕ. 
ᑐᕼᐊᖃᑦᑕᕋᑦᑕ ᑖᑉᓇ ᐃᓚᒌᓄᑦ Family Abuse 
Intervention Act ᑐᐊᕕᐅᔾᔭᐅᕙᓪᓛᖅᖢᓂᒍᖅ 
ᕼᐊᓇᔭᐅᕐᒪᑦ, ᐊᑐᖅᓯᐊᕋᓂᓗ, ᐃᓚᓄᓪᓗ 
ᓄᓇᓕᓐᓄᑦ ᕼᐅᓕ ᐊᑐᕋᓂ. ᑖᑉᓇᓂ ᐃᕼᐅᒪᒋᕕᐅᒃ 
ᐊᕼᐃᖅᕙᖅᑕᐅᒻᒪᕆᖁᓪᓗᒍ, ᐅᕝᕙᓘᓐᓃᑦ 
ᐃᖢᐊᖅᕼᐃᒋᐊᕐᓂᐊᖅᐸ. ᖃᓄᖅ 
ᐃᓗᐊᖅᕼᐃᒋᐊᕐᓂᐊᖅᐸᑦ? ᖃᓄᖅ ᐃᕼᐅᒪᒋᔭᐅᕙ? 
ᖁᔭᓐᓇᒦᒃ, ᐃᒃᕼᐃᕙᐅᑖᖅ. 

ᐃᒃᓯᕙᐅᑕᖅ: ᖁᔭᓐᓇᒥᒃ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐊᐱᖅᑯᑎᑦᑎᐊᕚᓗᒃ. ᑲᒪᒋᖏᑕᕋᓗᐊᕐᕋᑦ 
ᑖᓐᓇ. ᑕᐃᒃᓱᒪ ᒥᓂᔅᑕᖓᑕ ᐃᖅᑲᖅᑐᐃᔪᓕᕆᔨᒃᑯᑦ 
ᒪᓕᒐᖅ ᑖᓐᓇ ᐱᓕᕆᐊᕆᒻᒪᒍ.  
 
ᑕᐃᒃᑯᐊ ᒥᒃᓵᓄᑦ ᐱᕋᔭᒃᓯᒪᓗᐊᖅᑐᑦ 
ᐱᕋᔭᖃᑦᑕᖅᐸᑕᓗ ᐅᓗᕆᐊᓇᖅᑐᒦᑦᑐᖃᓕᖅᐸᑦ 
ᐃᓚᒌᓂᒃ ᓱᕈᓯᕐᓂᓪᓗ ᑕᐃᒃᑯᐊ ᐃᖅᑲᑦᑐᐃᔨᑦ, 
ᑕᐃᒃᑯᐊ ᐊᑐᖅᑕᐅᖃᑦᑕᖅᑐᑦ ᐃᑲᔪᖅᑎᒋᔭᐅᖃᑦᑐᖅ 
ᑲᑎᒪᔨᕋᓛᑦ ᖃᐅᔨᒪᓪᓕᒋᑦ. 
ᐊᒻᒪᓗ, ᑕᐃᒃᑯᐊ ᐃᖅᑲᑦᑐᐃᔨᕋᓛᑎᒎᖅᐸᑦ 
ᑕᕝᕘᓈᖅᐸᑕ ᑕᐃᒃᑯᐊ ᑎᓕᓯᔪᓐᓇᖅᓯᖃᑦᑕᕐᒪᑕ 
ᐅᓇ ᐃᓄᒃ ᐃᓄᓕᕆᔨᒧᑦ 
ᐃᑲᔪᖅᑕᐅᑲᓐᓂᕆᐊᖃᑦᑐᖅ. ᑕᐃᒪᓐᓇ 
ᐊᑦᔨᒌᖏᑦᑐᓄᑦ ᐃᑲᔫᑎᓄᑦ ᑕᐃᒃᑯᐊ Intervention 
Order-ᒥᒃ ᐃᖅᑲᑦᑐᐃᔨ ᓇᓗᓇᐃᔭᐃᓕᖃᑦᑕᖅᑐᖅ. 
ᐃᒪᓐᓇ ᐅᓇ ᐃᓄᒃ ᐃᑲᔪᖅᑕᐅᑲᓐᓂᕆᐊᖃᕐᓂᖓ 
ᐱᔪᓐᓇᓂᕐᒥᓪᓗ ᑕᐃᒃᑯᐊ ᑐᓂᔭᐅᓪᓗᑎᒃ.  
 
ᑎᓕᔭᐅᓪᓚᑦᑖᖅᑐᑎᐅᓕᖃᑦᑕᕐᒪᑕ ᐅᕝᕙᓘᓐᓂᑦ 
ᐃᓄᓕᕆᔨᒃᑯᑦ ᑲᒪᒋᐊᖃᓐᓂᕈᑎᒃ ᐅᕝᕙᓘᓐᓃᑦ ᓲᕐᓗ 
ᐃᒥᐊᓗᖕᒧᑦ ᐊᔪᕈᑎᖃᓗᐊᖅᐸᑦ, ᐅᓇ 
ᐸᓂᖅᓯᖅᑎᑕᐅᒋᐊᖃᖅᑰᑦᑑᓚᔪᓂᓪᓘᓐᓃᑦ, 
ᖃᓄᑭᐊᖅ. ᑕᕝᕗᖓ ᑎᑭᑕᐅᖃᑦᑕᖅᑐᒍᑦ ᐃᓛᓐᓂᒃ 
ᐃᓄᓕᕆᔨ ᐃᑲᔪᕆᐊᖁᔭᐅᓕᖅᖢᑕ. ᑭᓯᐊᓂ 
ᑕᐃᒃᑯᓄᖓ ᐃᖅᑲᖅᑐᐃᔪᓕᕆᔨᒃᑯᓐᓄᑦ ᑲᒪᒋᔭᐅᒻᒪᑦ 
ᐅᕙᓐᓂᒃ ᓇᒻᒥᓂᖅ ᑭᐅᓗᐊᕐᓂᖅ ᐊᔪᖅᑕᕋ. 
ᐊᓯᖏᓐᓄᑦ ᐅᓗᕆᐊᓇᖅᑐᒦᑦᑐᓄᑦ, 
ᐊᑦᑕᓇᖅᑐᒦᑦᑐᓄᑦ ᐃᑲᔪᖅᑕᐅᖃᑦᑕᖅᑰᖅᑐᖅ 
ᐊᖏᕐᕋᐅᔪᖅ. ᑕᐃᒪᓐᓇᓕ ᐃᓱᒪᒋᔭᕋ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᓐᓂᒃ 
ᐊᐱᖅᑯᑎ, ᒥᔅ ᐅᒡᔪᖅ. 
 
ᐅᒡᔪᖅ: ᐄ, ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ 
ᑕᕐᒪᖅᖢᖓ ᐊᐱᕆᓐᓂᕋᒪ ᑕᐃᒃᓱᒥᖓᕙᓪᓚᒃ 
ᐊᐱᕆᒋᐊᖃᓐᓂᖅᖢᖓ. ᑭᕼᐃᐊᓂᓕ ᖃᐅᔨᒪᔪᖓ 
ᐃᓄᓕᕆᔩᑦ ᕼᐃᕗᓪᓕᐅᖃᑦᑕᕐᒪᑕ ᑖᒃᑯᓄᖓ 
ᖃᐃᖁᔭᐅᓪᓗᑎᒃ. ᑕᐃᒪᓐᓇᕙᓪᓚᒃ ᐊᐱᖅᑯᑎᒋᕙᕋ. 
 
ᐅᓇ ᐱᖓᔪᐊᓂ ᐊᐱᕆᔪᒪᔪᖓ, ᐊᒥᕼᐅᒻᒪᕇᑦ 
ᓄᑕᕋᐃᑦ ᖃᓪᓗᓈᑦ ᓄᓈᓄᑦ  

ᐊᐅᓚᖅᑎᑕᐅᖃᑦᑕᕐᒪᑕ ᐊᖏᕐᕋᓐᖑᐊᒧᑦ. 
ᐃᓕᖅᑯᕼᐄᑦ 
ᐃᓗᐊᖅᕼᐊᖅᑕᐅᕙᓪᓕᐊᓇᕼᐅᐊᖅᑐᑎᒃ 
ᖁᕕᐊᓱᓐᖏᐱᓛᒻᒪᑕ. ᑕᕗᖓᓗ 
ᑮᓇᐅᔭᐃᔭᓪᓗᐊᕐᒪᑕ ᒐᕙᒪᒃᑯᑦ ᖃᐅᔨᒪᓇᖅᖢᑎᒃ. 
ᖃᑯᒍᓪᓕ ᓄᓇᕗᑦ ᐃᓗᐊᓂ ᑕᐅᑐᓐᖑᐊᖅᑰᖅᐱᑖ - 
20-25-years? ᑖᑉᓱᒥᖓ ᑭᐅᔪᓐᓇᖅᐱᑦ? 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᒡᔪᖅ. 
ᒥᓂᔅᑕ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ. ᑖᓐᓇ 
ᐊᐱᖅᑯᑎᑦᑎᐊᕙᓪᓚᕆᒃ. ᑕᐃᒃᑯᐊ ᑕᐃᒪ ᐊᕐᕌᓂ 
ᑕᐃᒃᑯᐊ ᐃᓄᓕᕆᔨᒃᑯᓐᓃᓐᖔᖅᑐᒍᑦ ᑕᕝᕗᖓ 
ᓴᖅᑭᑲᑦᑎᒍ 300 ᐅᖓᑖᓃᓚᐅᕐᒪᑕ ᓄᓇᕗᒻᒥ 
ᑎᒍᐊᖑᖃᑦᑕᖅᑐᑦ, ᑲᒪᒋᔭᐅᓚᐅᐱᓪᓚᑦᑐᓪᓗ, 
ᑎᒍᐊᕆᔭᐅᓯᒪᓚᐅᐱᓪᓚᖑᐊᖅᑐᑦ ᐃᓚᖏᓪᓗ 
ᐊᐅᓪᓚᖅᑎᑕᐅᓂᑯᑦ.  
 
ᓂᕆᐅᑦᑐᒍᑦ ᓯᕗᓂᑦᑎᓐᓂ ᐊᒥᓱᓐᖑᖅᐸᓪᓕᐊᖅᐸᑕ 
ᑕᐃᒃᑯᐊ ᓱᕈᓰᑦ ᐊᑦᑕᓇᖅᑐᒦᑦᑐᑦ ᐃᓕᓴᕆᐊᖃᕐᒪᑕ 
ᓄᓇᓕᓐᓂ ᐊᖓᔪᖅᑳᕆᓐᖏᑦᑕᒧᑦ ᓱᕈᓯᕐᓂᒃ 
ᐸᐸᑦᑎᓂᖅ ᑲᒪᒍᓐᓇᖅᑐᑦ ᐊᒥᓱᓐᖑᖅᐸᓪᓕᐊᑉᐸᑕ 
ᐊᐅᓚᕆᐊᖃᖃᑦᑕᕋᔭᓐᖏᒻᒪᑕ ᑖᓐᓇ ᑕᒡᒐ 
ᐱᓇᓱᐊᓪᓚᕆᑦᑕᕗᑦ.  
 
ᐊᒻᒪ ᑕᐃᓐᓇ ᐃᑲᔪᕐᓂᖃᕐᓂᐊᖅᑐᖅ ᑕᐃᓐᓇ 
ᒪᓕᒐᖅ ᐋᖅᑭᓱᖅᑕᐅᕙᓪᓕᐊᑎᓪᓗᒍ ᑕᒪᒃᑯᐊ 
ᐅᖃᐅᓯᐅᕙᓪᓕᐊᒻᒪᑕ ᓄᓇᓕᓐᓄᑦ. 
ᓂᕆᐅᓪᓚᕆᑦᑐᒍᑦ ᑕᐃᒃᑯᐊ ᑎᑭᑉᐸᓪᓕᐊᑎᓪᓗᒋᑦ 
ᐊᒻᒪᓗ ᐱᓕᕆᕝᕖᑦ ᑕᐃᒃᑯᐊ ᐱᔪᓐᓇᕐᓂᕆᔭᑦᑎᓐᓄᑦ 
ᐅᖃᐅᑎᓯᒪᓪᓗᑎᒍ, ᐊᔪᕐᓇᖏᑉᐸᑦ ᑕᐅᓄᖓ  

ᐃᓄᐃᑦ ᓄᓇᒋᓐᖏᑕᖓᓄᑦ 
ᐊᐅᓪᓚᖅᑎᑕᐅᖃᑦᑕᓐᖏᑲᓚᐅᕐᓕᑦ ᐅᕝᕙᓘᓐᓃᑦ 
ᓄᓇᓖᑦ ᐊᓯᐊᓅᖔᓚᐅᐱᓪᓚᒃᑲᓗᐊᕐᓗᑎᑦ ᑕᐃᒃᑯᐊ 
ᐊᖏᕐᕋᐅᔪᑦ ᐋᖅᑭᑉᐸᓕᐊᓂᖏᓐᓂ. 
ᓯᖁᒥᓯᒪᐃᓐᓇᔾᔮᖏᑦᑐᑦ ᐊᖏᕐᕋᐅᔪᑦ.  
 
ᓯᖁᒥᓯᒪᔪᖃᖅᑎᓪᓗᒍ ᑭᓯᐊᓂ ᑕᐃᒃᑯᐊ ᐃᓛᓐᓂ 
ᓱᕈᓰᑦ ᑎᒍᔭᐅᓚᐅᐱᓪᓚᓲᖑᒻᒪᑕ. ᑖᒃᑯᐊ ᓱᕈᓰᑦ 
ᐊᑦᑕᓇᖅᑐᒦᖁᔭᐅᓐᖏᖅᖢᑎᑦ 
ᐃᓕᓴᕆᐊᖃᖅᖢᑎᓪᓗ. ᑭᓯᐊᓂ ᓂᕆᐅᒃᑐᖓᓕ 20 
ᑐᖔᓂ ᐅᑭᐅᓪᓘᓐᓃᑦ ᑕᕝᕙᓂ ᖁᓕ ᐊᑯᓐᓂᖓᓂ 
ᓄᓇᕗᒻᒥ ᓱᕈᓯᓕᕆᔾᔪᑎᕗᑦ ᐱᐅᓯᕙᓪᓕᐊᓂᐊᖅᑐᖅ. 
ᐃᓄᐃᑦ ᐃᓕᖅᑯᓯᖓᓄᑦ ᑐᕌᖓᓂᖅᓴᒥᑦ 
ᐋᖅᑮᓇᓱᒃᑲᑦᑕ ᒫᓐᓇ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
ᑎᓴᒪᓐᖓᓐᓂ ᐊᐱᖅᑯᑏᑦ, ᒥᔅᑕ ᐅᒡᔪᖅ.  
 
ᐅᒡᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᐃᓐᓇ 
ᐊᐱᕆᔪᒪᒋᓪᓗᒍ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᓄᓕᕆᔩᑦ.  
 
ᐱᓗᐊᖅᑐᒥ, ᑕᑯᒐᔪᒻᒪᑕ ᐃᓄᓐᓂᑦ ᐊᕐᓇᓂᑦ 
ᓄᑕᖅᑲᓂᑦ, ᐊᓈᓇᐅᔪᓂᑦ. 
ᑖᓐᓇ ᒥᓂᔅᑕᐅᔪᖅ ᖁᓪᓕᖅ ᐊᕐᓇᐃᑦ 
ᑲᑐᔾᔨᖃᑎᒋᒃᑯᓐᓄᑦ ᑲᑎᒪᖃᑕᐅᓯᒪᓕᕆᐊᔅᓴᖅ 
ᑎᒥᐅᒻᒪᑦ ᑕᐃᓐᓇ ᐃᓪᓕᑰᖅᖢᓂ. ᖃᓄᖅ 
ᐃᖢᐊᖅᑯᓯᕙᓪᓖᓐᓄᑦ ᐊᕐᓇᓄᑦ ᑲᑎᒪᖃᑕᐅᔨᐊᔅᓴᖅ 
ᑐᑭᓯᒍᒪᔪᖓ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑰᓕ.  
 
ᐊᖓᔪᖅᑳᖅ ᑕᖔᖅ ᑰᓕ: ᖁᔭᓐᓇᒦᒃ. ᓇᒻᒥᓂᖅ 
ᑕᐃᒃᑯᓄᖓ ᑲᑎᔭᖅᑐᖅᓯᒪᓐᖏᑦᑐᖓ. ᑕᐃᒃᑯᐊ 
ᒥᓂᔅᑕᖑᔪᖅ ᐊᖓᔪᖅᑳᕗᓪᓗ ᑖᓐᓇ ᑖᔅᓱᒥᖓ 
ᑎᒍᒥᐊᖃᑦᑕᓚᐅᕐᒪᑦ, ᑎᒍᒥᐊᖃᑦᑕᖅᑰᖅᖢᓂᓗ 
ᒫᓐᓇ. 

ᑕᐃᒃᑯᐊ ᑕᐃᑲᓐᖓᑦ ᑐᓴᕐᕕᒋᖃᑦᑕᖅᑕᕗᑦ 
ᐅᖃᐅᑎᔭᐅᖃᑦᑕᖅᑐᒍᑦ ᐃᓱᒪᒋᔭᖏᑕ ᑕᐃᒃᑯᐊ 
ᒥᓂᔅᑕᑎᒍᑦ ᑐᓂᔭᐅᖃᑦᑕᕐᒪᑕ ᑐᕌᖔᑕ 
ᐅᕙᑦᑎᓐᓄᑦ. ᑭᓯᐊᓂ ᖃᖓᑐᐃᓐᓇᖅ ᑕᐃᒃᑯᐊ 
ᑐᓴᕐᕕᒋᔪᓐᓇᑕᒃᑲ ᒥᓂᔅᑑᓂᕋᓂ.  
 
ᐊᒻᒪᓗ ᑖᔅᓱᒧᖓ ᐃᓚᒌᓄᑦ ᐱᔨᑦᓯᕈᑎᓂᒃ 
ᕿᒥᕐᕈᓇᖕᓂᐅᑎᓪᓗᒍ ᐃᓱᒪᒋᔭᖃᖅᐸᑕ 
ᑐᓴᕐᕕᒋᔪᒪᑦᑎᐊᖅᑕᕗᑦᑕᐅᖅ ᑕᐃᒃᑯᐊ. 
ᓱᕈᓯᓕᕆᔾᔪᑏᑦ ᑖᒃᑯᐊ ᑕᕝᕗᖓ ᐃᒻᒪᖃ ᔮᓄᐊᕆ 
ᑎᑭᓇᓱᑦᑎᓪᓗᒍ ᐱᐊᓂᑉᐸᓪᓕᐊᓂᐊᓕᕐᒪᑕ, ᑕᕝᕙᓂ 
ᐅᑭᐅ ᐃᓱᐊᓂ. ᑕᐃᒪ ᑐᓵᑉᐸᑕ ᑕᐃᒃᑯᐊ 
ᑐᓴᕐᕕᒋᔪᒪᑦᑎᐊᖅᑕᕗᑦ ᑕᒪᑐᒪ ᒥᔅᓵᑦᓄ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᑕᓪᓕᒪᖓ 
ᐊᐱᖅᑯᓯᕕᑦ, ᒥᔅ ᐅᒡᔪᖅ.  
 
ᐅᒡᔪᖅ: ᖁᔭᓐᓇᖅᑯᑎᑦ, ᐃᒃᓯᕙᐅᑖᖅ. ᑖᓐᓇ 
ᑭᖑᓪᓕᖅᑐᒥ ᐊᐱᕆᓂᐊᓕᕋᒃᑯ.  
 
ᑕᐃᒃᑯᐊ ᓴᓪᓕᕐᒥᐅᑕᐃᑦ ᐊᖑᑎᓐᖒᖅ ᑲᑎᒪᔩᑦ 
ᒪᒥᓴᐃᖃᑦᑕᕐᒪᑕ. ᑖᒃᑯᐊᓕ ᓄᓇᕗᑦ ᐃᓗᐊᓂ 
ᐃᓄᓕᕆᔨᒃᑯᓐᓂ ᑕᐅᑐᑦᑕᐅᕙᑦ 
ᐊᑐᖅᑕᐅᕙᓪᓕᐊᓕᖁᓪᓗᒋᑦ ᓄᓇᓕᓐᓄᑦ 
ᐊᓯᖏᓐᓄᑦ? ᑭᕙᓪᓕᕐᒥ ᑐᓴᖃᑦᑕᖅᑕᕋᓗᐊᒃᑯᑦ 
ᑭᓯᐊᓂ ᕿᑎᕐᒥᐅᓄᖓᖅᑎᓪᓗᒋᑦ 
ᑐᓴᖅᓯᒪᓕᓐᖏᓇᑦᑎᒍ ᐊᓯᐊᓄᓪᓗ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅ ᐅᒡᔪᖅ. ᒥᓂᔅᑕ ᑰᓕ.  

ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᐊᐱᖅᑯᑎᑦᑎᐊᕙᒃ. ᑕᐃᑲᓃᓛᒃ 
ᐅᖃᐅᓯᔅᓴᕆᔭᑦᑎᓐᓂ ᑖᓐᓇ ᐃᓕᓯᒪᖅᑲᐅᔫᒐᓗᐊᖅ 
ᐃᓚᖓ ᓄᖑᕈᑎᖅᑲᐅᒐᒪ.  
 
ᑕᐃᒃᑯᐊ ᐸᕐᓇᒍᑎᒋᕙᓪᓕᐊᒐᑦᑎᒍ ᑖᓐᓇ 
ᒪᒥᓴᕐᓂᐅᑉ ᒥᔅᓵᓄᑦ. ᑕᐃᒃᑯᐊ ᐊᔪᓕᖅᓯᒪᓂᐅᓪᓗ 
ᐋᓐᖓᔮᕐᓇᖅᑐᓄᑦ ᒥᒃᓵᓄᑦ ᑐᕌᖅᑐᑦ. ᑕᐃᑯᖓ 
ᑕᐃᒪ ᑖᒃᑯᐊ ᐸᓴᓇᕐᒪᑕ ᐃᖃᓗᒃᑑᑦᑎᐊᕐᒥᓗ 
ᐱᑕᖃᓕᕋᔭᖅᐸᑦ ᒪᒥᓴᕐᕕᐅᒐᔭᖅᑐᒥᒃ ᑕᒪᒃᑯᐊ 
ᐃᒥᐊᓗᒻᒧᓪᓘᓐᓃᑦ ᐅᕝᕙᓘᓐᓃᑦ ᑕᒪᒃᑯᐊ 
ᐊᔪᖅᓯᓯᒪᔾᔪᑎᖃᖅᑐᑦ ᐋᓐᖓᔮᕐᓇᖅᑐᓂᒃ ᓱᓇᓄᑦ 
ᐄᔭᒐᕐᓚᓐᓄᑦ.  
 
ᑕᐃᒪᓐᓇᐃᑦᑐᖅᑕᖃᓕᖁᒐᑦᑎᒍ ᑕᐃᒪ ᑖᒃᑯᐊ 
ᓴᖅᑭᑉᐸᓪᓕᐊᓂᐊᖅᑐᑦ ᐊᑯᓂᐅᓐᖏᑦᑐᖅᑯ. 
ᒫᓐᓇ ᐅᑭᐅᖅ ᓴᖅᑭᑕᐅᑎᒋᔾᔮᑐᒃᓴᐅᓐᖏᑦᑑᒐᓗᐊᑦ 
ᑮᓇᐅᔭᐃᑦ ᐊᑕᐅᓂᖏᓐᓄᑦ. ᑭᓯᐊᓂ 
ᐸᕐᓇᒍᑎᒋᒐᑦᑎᒍ ᑕᒫᓂ ᕿᑭᖅᑖᓗᒻᒥ 
ᐱᑕᖃᕆᐊᖃᖅᖢᓂ. ᐊᒻᒪ, ᑕᒫᓂ 
ᑭᕙᓪᓕᕐᒥᓘᒐᓗᐊᖅ.  
 
ᑭᓯᐊᓂ ᑕᐃᓐᓇ ᐃᖏᕐᕋᐃᓐᓇᓚᐅᐱᓪᓚᓐᓂᐊᖅᑐᖅ 
ᑮᓇᐅᔭᑎᒍᑦ ᐃᑲᔪᖅᑐᕈᓐᓇᕐᓂᑦᑎᓐᓄᑦ ᓴᓪᓕᒥ 
ᐃᑲᔫᑕᐅᓚᐅᖅᑐᖅ. ᑕᐃᓐᓇ ᐃᖏᕐᕋᖁᔭᕗᑦ 
ᐃᓚᖏᑦ ᐊᖑᑎᑦ ᐅᒃᑯᐃᖅᓯᖅᐸᓪᓕᐊᖃᑦᑕᖅᖢᑎᒃ 
ᐃᓅᓯᕐᒥᓐᓂᒃ ᐊᔪᓕᐅᖅᑲᔾᔪᑎᕕᓃᑦ ᐃᓚᒌᓄᓪᓗ 
ᓯᖁᒥᓯᒪᔾᔪᑕᐅᕕᓃᑦ. ᑕᐃᒪᓐᓇ ᐱᓕᕆᓂᖏᑦ ᑖᓐᓇ 
ᐃᑲᔪᖅᑐᖅᑕᕗᑦ ᓴᓪᓕᕐᒥᐅᓪᓗ 
ᑲᑎᒪᖃᑎᒋᓚᐅᖅᖢᒋᑦ. ᑖᓐᓇ ᓯᕗᓂᑦᑎᓐᓂ ᓇᒧᑦ 
ᐃᖏᕐᕋᓯᔪᓐᓇᖅᐸᑕ ᐃᓱᒪᖅᓱᕐᓂᐊᕐᒪᑕ ᑕᐃᒃᑯᐊ.  
 
ᐱᔪᒪᑉᐸᑕ ᖃᐃᖁᔭᐅᑉᐸᑕᓗ ᐅᕙᒍᑦ 
ᐃᑲᔪᕆᐊᕋᕐᒥᔪᒍᑦ ᑮᓇᐅᔭᐅᑉ ᒥᒃᓵᓄᑦ 
ᖃᐅᔨᒪᖁᔭᕗᑦ ᕿᑎᕐᒥᐅᑦ. ᐃᓚᖏᑦ 
ᑐᐊᕕᕐᓇᖅᑐᒃᑯᑦ ᐃᒻᒪᖄ  

ᐱᓇᓱᐊᕈᓰᑦ ᒪᕐᕉᒡᓘᓐᓃᑦ ᑕᐃᓐᓇ ᐃᖏᕐᕋᖃᑦᑕᒪᑦ 
ᓇᒧᑐᐃᓐᓇᖅ ᓅᑦᑐᓐᓇᖅᑑᔮᖅᑐᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒪ ᐊᑎᖁᑎᒋᓕᕐᒥᔭᕋ 
ᐊᐱᕆᔪᒪᔪᖅ, ᒥᔅᑐ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᓂᐊᖅᑕᕋᓕ ᑐᕌᖅᑎᒍᒪᓪᓗᒍ, ᒥᓂᔅᑐ 
ᓗᐊᓐ ᑯᓱᒐᖅ. ᐅᖃᐅᓯᖃᖅᑲᐅᒻᒪᑦ ᕼᐋᒻᓚᐅᔪᐃᑦ 
ᒪᐃᔪᓐᖑᖃᑦᑕᖃᑎᒋᓯᒪᓪᓗᒍᓗ ᐃᓱᒫᓘᑎᒋᔭᒥᒃ 
ᒐᕙᒪᒃᑯᓐᓄᑦ ᐅᖃᐅᓯᖃᖃᑦᑕᖅᓯᒪᓂᑰᒻᒪᑕ ᐊᕐᕌᒍᑦ 
ᖄᖏᖅᑐᓂᑦ. ᐱᓗᐊᖅᑐᒥᒃ, ᑖᒃᑯᐊ ᑕᐃᑲᖓᑦ 
2008 ᒥᓂᔅᑐᖑᖅᑎᓪᓗᒍ ᑕᑯᕚᓪᓕᖅᓯᒪᔪᒃᓴᐅᒻᒪᑦ 
ᖃᓄᖅ ᐃᕕᖅᑎᑕᑉᐸᓪᐊᔪᓂᑦ 
ᐊᑲᐅᓯᕚᓪᓕᕈᑎᒃᓴᐅᔪᓂᓪᓘᓐᓃᑦ ᕼᐋᒻᓚᐅᔪᐃᑦ 
ᑕᒫᓂ ᓄᓇᕗᒻᒥ ᐱᔾᔪᑎᒋᑉᓗᒋᑦ. 
 
ᐊᐱᕆᔪᒪᔭᕋ ᑕᕝᕙᓃᓕᖅᑎᓪᓗᑎᑦ ᑕᐃᒪᓐᖓᑦ 
2008-ᒥᒃ ᐃᒻᒪᖄ ᒪᕐᕉᓂᒡᓘᓐᓃᑦ ᐱᖓᓱᓂᓪᓘᓐᓃᑦ 
ᐅᔾᔨᕆᔭᖃᓗᐊᖅᓯᒪᒻᒪᖔᖅᐱᑦ ᕼᐋᒻᓚᐅᔪᓄᑦ 
ᐱᕚᓪᓕᕈᑕᐅᓯᒪᓕᖅᑐᓂᑦ ᑕᐃᒪᓐᖓᑦ 
ᒥᓂᔅᑐᓐᖑᓚᐅᖅᑳᖅᑎᓪᓗᑎᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᓄᓇᓕᓐᓂ ᒐᕙᒃᑯᓐᓄ ᐱᔨᑦᑎᖅᑎᓄᓪᓗ, ᓗᐊᓐ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᖁᔭᓐᓇᒦᒃ 
ᐊᐱᕆᒐᕕᓐᖓ. ᖁᕕᐊᓇᖃᑦᑕᓚᐅᖅᐳᕐᓗ 
ᑲᑎᒪᔨᐅᖃᑎᒋᑉᓗᑎᒃ ᒐᕙᒪᓕᕆᓕᕌᖓᑉᑕ ᒪᐃᔪᔅ 
ᑲᑎᒪᑎᓪᓗᒋᑦ. 
 
ᐄ, ᐱᑕᖃᐅᖅᑐᖅ ᓯᕗᓪᓕᕐᒥᖃᐃ ᐅᔾᔨᕈᓱᒃᐸᓚᐅᕋᒪ, 
ᐅᔾᔨᕈᓱᒃᐸᓚᐅᕐᒥᒐᕕᒃᑕᐅᖅ ᒪᐃᔫᑎᓪᓗᑕ ᑖᒃᑯᐊ 
ᒥᓂᔅᑐᔅ ᐅᕐᓂᒍᑏᓐᓇᕈᓐᓇᓚᐅᓐᖏᓐᓂᖏᑦ ᒪᐃᔪᔅ 
ᑲᑎᒪᓕᕌᖓᑕ ᐊᕕᑦᑐᖅᓯᒪᔪᓂ. ᐊᒻᒪ  

ᖃᐃᖁᔨᒐᓗᐊᖅᖢᓂ ᑕᕝᕗᖓ 
ᒥᓂᔅᑑᕝᕕᒋᓕᖅᑕᒻᓄᑦ ᐃᓛᓐᓂᒃ 
ᖃᐃᔪᓐᓇᓐᖏᑦᑕᕌᖓᑕ 
ᖁᕕᐊᓇᖃᑦᑕᓚᐅᓐᖏᓐᓂᖓᓂᒃ. 
 
ᑕᕝᕙᓂᓕ ᐃᒃᓯᕙᓕᖅᑎᓪᓗᖓ 
ᐅᓐᓂᖁᑎᖁᔭᐅᓯᒪᑎᑉᓗᖓ ᑖᒃᑯᓄᖓ 
ᐅᓐᓂᕈᑏᓐᓇᕈᓐᓇᖅᓯᒪᓂᓐᓂ ᑖᒻᓇ 
ᖁᕕᐊᒋᓚᐅᖅᑕᕋ. ᐊᒻᒪ, ᐱᕚᓪᓕᕈᑎᖃᖅᓯᒪᔪᖅ 
ᓇᓗᓇᓐᖏᑦᑐᖅ. ᒪᓕᒐᓕᐅᖅᑎᐅᖃᑎᒃᑲᓗ ᐊᒻᒪ 
ᒪᐃᔪᖑᔪᑦ ᐊᓯᖏᑦ ᐊᓯᖏᓐᓂᑦ ᓄᓇᓕᓐᓂᑦ 
ᖃᐃᖁᔨᔭᕌᖓᑕ ᐅᓐᓂᒍᑎᖃᑦᑕᕐᓂᖅ ᑖᓐᓇ 
ᑐᓵᔨᐊᖅᑐᖃᑦᑕᕐᓂᖅ ᐱᕚᓪᓕᕈᑕᐅᓯᒪᔪᖅ 
ᖃᐅᔨᒪᑉᓗᒍ. 
 
ᐱᖃᑖ ᐱᕙᓪᓕᐊᔾᔪᑕᐅᔪᖅ ᖃᐅᔨᒪᔭᕋ ᑕᕝᕙᓂ 
ᐃᒃᓯᕙᓕᖅᑎᑉᓗᖓ ᐅᐊᑦᑎᐊᖅ 
ᐅᖃᐅᓯᒋᓚᐅᐱᓪᓚᖅᑲᐅᔭᕋ, ᓄᓇᓖᑦ ᕼᐋᒻᓚᑦᖏᑦ 
ᑎᒍᓯᕙᓪᓕᐊᔪᒪᑦᑎᐊᕋᓗᐊᕐᖓᑕᐃᓛᒃ ᓄᓇᓕᖓᑦᑕ 
ᐱᕙᓪᓕᐊᔾᔪᑎᒋᔪᓐᓇᖅᑕᖏᓐᓂᑦ; ᑖᒻᓇ 
ᐱᒋᐊᕈᑎᒋᓚᐅᖅᑕᕗᑦ ᐱᕚᓪᓕᕈᑕᐅᓂᐊᕋᓱᒋᑉᓗᒍᓗ 
ᓄᓇᓖᑦ.  
 
ᑮᓇᐅᔭᓂᒃᑕᐅᖃᑦᑕᓕᕐᓂᖏᑦ ᐊᕐᕌᖑᑕᒫᑦ $66,000 
ᐅᖓᑖᓂ ᓄᓇᓕᒃ ᐊᖏᔫᒐᓗᐊᖅᐸᑦ 
ᒥᑭᔫᒐᓗᐊᖅᐸᑦ ᑐᓂᔭᐅᖃᑦᑕᓕᕐᒪᑦ. ᑖᒻᓇ ᑮᓇᐅᔭᖅ 
ᑲᑎᑕᐅᓗᓂ ᐅᕝᕙᓘᓐᓃᑦ ᐊᑐᖅᑐᐊᕈᑕᐅᔪᓐᓇᕐᓗᓂ 
ᕼᐋᒻᓚᑦᖑᔪᖅ ᓄᓇᒃᑰᕈᑎᑖᕈᓐᓇᖁᑉᓗᒍ 
ᐳᐊᕐᕆᑎᓕᒻᓂᒃ ᓴᓕᒎᑎᓂᑦ ᖃᓗᑕᐅᑎᓂᑦ 
ᑕᒪᒃᑯᓂᖓ. ᑖᒻᓇ ᐱᕚᓪᓕᕈᑕᐅᓇᓱᒋᔭᕋ. 
ᑐᐊᕕᕆᓚᐅᖅᖢᒍᓗ ᓯᕗᒧᒃᑕᐅᕙᓪᓕᐊᓂᖓ. ᐄ, 
ᐊᒥᒐᖅᑑᒐᓗᐊᖅ, ᐱᒋᐊᕈᑕᐅᒪᓪᓕ 
ᐱᕙᓪᓕᐊᔾᔪᑕᐅᔪᓐᓇᕐᓂᐊᕋᓱᒋᔭᕋ.  
 
ᐱᖃᑖ ᐱᓕᕆᐊᕆᖃᑦᑕᖅᓯᒪᔭᕗᑦ ᐅᑭᐅᓄᑦ 
ᐊᒥᓱᑲᓪᓚᓐᓄᑦ ᐳᔪᕋᑖᕐᓂᑦ ᓄᓇᓕᓐᓂ  

ᐃᓱᒫᓘᑕᐅᖏᓐᓇᓲᖑᒻᒪᑦ ᓄᓇᓕᓗᑦᑖᓂᑦ. 
ᓯᕗᓪᓕᖅᐹᒥᑦ ᐊᐅᔭᖅ 
ᐃᓕᓐᓂᐊᓂᖅᑕᖃᕈᓐᓇᖅᓯᓚᐅᖅᐳᒍᑦ ᓄᓇᕗᒻᒥ 
ᕼᐊᒻᓚᓗᑦᑖᑦ ᐱᓕᕆᔨᖏᑦ 
ᐃᓕᓐᓂᐊᖃᑕᐅᔪᓐᓇᕐᖢᑎᒃ ᖃᓄᖅ ᑕᒪᓐᓇ 
ᐳᔪᖃᑖᕖᒃᑯᑦ ᐃᓕᐅᖅᑲᑕᐅᑦᑎᐊᕆᐊᖃᕋᓗᐊᕐᒪᖔᑦ. 
ᓄᓇᓖᑦ ᐳᔪᖃᑖᓕᖃᓗᐊᕈᓐᓃᖁᓪᓗᒋᑦ, ᑕᒪᓐᓇ 
ᑲᔪᖏᖅᑕᐅᖁᔭᐅᓚᐅᕐᒪᑦ ᒪᐃᔭᓄᑦ ᑕᒪᓐᓇ 
ᐱᓕᕆᐊᕆᕙᕗᑦ, ᑲᔪᓯᕙᓪᓕᐊᓪᓗᓂ ᓱᓕ. ᐱᖃᑖ 
ᐱᕚᓪᓕᕈᑕᐅᓂᐊᖅᑐᖅ ᖃᐅᔨᒪᔭᕋ. 
 
ᑕᒪᕐᒥᓗᑦᑖᖅ ᓄᓇᓖᑦ ᑎᑭᑕᐅᓯᒪᓕᕐᒪᑕ 
ᖃᐅᔨᓴᖅᑕᐅᓪᓗᑎᑦ ᓄᓇᓕᐅᑉ ᐃᓗᐊᓂ 
ᓱᓇᑕᖃᕋᓗᐊᕐᒪᖔᑕ, ᐃᓪᓗᕐᔪᐊᖁᑎᖏᑦ ᑕᒪᒃᑯᐊ 
ᖃᓄᐃᑦᑑᕙᑦ? ᐱᑐᖃᐅᓗᐊᓕᖏᓪᓛᑦ ᖃᑯᒍ 
ᐊᓯᔾᔨᕆᐊᖃᖅᐸᑦ? ᑕᒪᒃᑯᓂᖓ ᖃᐅᔨᓴᖅᑕᐅᓂᕐᓂᑦ 
ᑖᓐᓇ ᐱᐊᓂᑉᐸᓪᓕᐊᓯᒪᓕᕐᒥᒐᑦᑕ. ᑖᒃᑯᐊ 
ᐱᕚᓪᓕᕈᑎᒻᒪᕆᐅᓂᐊᖅᑰᖅᑐᑦ ᑕᖅᑭᓂᓪᓗ 
ᐅᑭᐅᓂᓪᓗ ᖃᐃᔪᓂᑦ. ᑕᒪᒃᑯᐊ 
ᑲᔪᖏᖅᓴᐃᔾᔪᑎᖏᑦ ᐱᔭᕆᐊᖃᕐᓂᖏᑦ 
ᑎᒍᖃᑕᐅᓯᒪᓪᓗᒋᑦᑕᐅᖅ 
ᐊᔭᐅᖃᑕᐅᓯᒪᓪᓗᒋᓪᓘᒻᒪᑦ. ᐱᖃᑖᑦᑕᐅᖅ, ᐊᑦᑕᑯᑦ 
ᓄᖅᑲᐅᑎᔪᓐᓇᖏᑕᕗᑦ ᐃᖃᓗᓐᓂ 
ᖃᒥᕈᓗᑕᐃᓐᓇᖅᑐᓂ ᐊᑦᑕᑯᑦ ᐅᓗᕆᐊᓇᕕᔾᔪᐊᕐᒪᑕ 
ᓄᓇᕗᑦ ᐃᓗᐊᓂ. ᑕᒪᒃᑯᐊ 
ᖃᐅᔨᓴᖅᑕᐅᓂᖏᑦᑕᐅᖅ ᒫᓐᓇ ᐱᓕᕆᐊᖑᓪᓗᑎᑦ.  
 
ᑕᒪᒃᑯᐊ ᑕᕝᕙ ᐃᓚᐃᓐᓇᕋᓗᐊᖏᑦ, ᐃᓱᒪᕗᖓ 
ᐱᕚᓪᓕᕈᑎᒋᓯᒪᔭᕗᑦ ᑕᕝᕙᓂ ᐃᔅᓯᕙᓕᖅᑎᓪᓗᖓ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᒥᓂᔅᑕ 
ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖ. 
ᑖᑦᓱᒧᖓᔅᓴᐃᓐᓇᖅ ᒥᓂᔅᑕᒧᑦ 
ᐊᐱᕆᒃᑲᓐᓂᕈᒪᓪᓗᖓ. ᑕᐃᒃᑯᐊ ᐱᕚᓪᓕᕈᑕᐅᓯᒪᔪᑦ 
ᐅᖃᐅᓯᕆᕋᑖᖅᑕᖏᑦ ᑕᑯᔅᓴᕈᖅᐹᓕᖅᓯᒪᑎᓪᓗᒋᑦ: 
ᐅᔾᔨᕆᓯᒪᕖᑦ ᕼᐊᒻᓚᐅᔪᐃᑦ 
ᐱᓕᕆᖃᑎᖃᕈᓐᓇᓂᖅᓴᐅᕚᓪᓕᖅᓯᒻᒪᓂᖏᓐᓂ 
ᑖᒃᓱᒥᖓ ᐱᓕᕆᕝᕕᒋᔭᕐᓂᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᐄ, 
ᐱᒃᑲᓐᓂᕈᓐᓇᖅᑐᒍᑦ ᖃᐅᔨᒪᔪᖓ. ᐱᓕᕆᒡᓂᑦ 
ᐊᒥᒐᖅᓯᖃᑦᑕᒧᑦ ᐃᓛᓐᓂ 

ᐱᓕᕆᐊᖃᒃᑲᓐᓂᕈᓐᓇᕐᖢᑕ 
ᑐᓗᖅᑕᕈᑎᖃᓕᓲᖑᒐᑦᑕ ᐱᓕᕆᔨᓂᑦ ᐊᒥᒐᖅᓯᒧᑦ. 
ᑭᓯᐊᓂ, ᐄ, ᐱᓕᕆᖃᑎᒋᔪᓐᓇᖅᑕᕗᑦ 
ᐱᓕᕆᖃᑎᒋᔪᒪᓪᓗᑎᒍᓪᓗ. CGS-ᒦᑦᑐᓂ ᑖᓐᓇ 
ᒥᓂᔅᑕᐅᕕᒋᔭᕋ ᐃᓛᓐᓂ ᐱᓕᕆᐊᖃᓕᓲᖑᒐᑦᑕ 
ᕼᐊᒻᓚᓐᓄᑦ ᖃᓂᓛᖑᓂᖅᐳᑦ ᐱᑉᓗᒍ 
ᐱᓕᕆᐊᕆᔭᕆᐊᖃᖏᑉᑲᓗᐊᖅᑕᑎᑉᓂᒃ. 
ᐃᑲᔪᕋᓱᑐᐃᓐᓇᖅᑐᒋᑦ ᑖᒃᑯᐊ ᕼᐊᒻᓚᒃᖑᔪᑦ. 
ᐱᓕᕆᔨᖃᖏᓗᐊᕌᖓᑕᓗ ᑕᒪᒃᑯᐊ 
ᐱᓕᕆᖃᑎᒋᑦᑎᐊᖅᓯᒪᔭᕗᑦ. ᐊᔪᖏᑯᒃᑕ 
ᐱᒋᐊᕐᕕᓴᖅᑲᓂᖅᑯᖅᑐᒍᑦ. ᐅᓇ ᐱᖁᑎᒌᓐᓇᕋᑉᑯ 
ᐊᔭᐅᕈᒪᐃᓐᓇᖅᑐᒍᓗ ᕼᐊᒻᓚᒃᑯᑦ ᐃᒻᒥᓐᓂᒃ 
ᐃᓱᒪᓕᐊᕆᔪᓐᓇᖅᑕᒥᓂ ᑮᓇᐅᔭᓂᑦ 
ᐱᑕᖃᒃᑲᓐᓂᕆᐊᖃᕐᓂᖏᓐᓄᑦ ᑕᒪᓐ. ᑕᐃᑰᓇ 
ᐱᓕᕆᖃᑎᒋᒃᑲᓐᓂᕈᓐᓇᕈᒪᔭᕋᓗᐊᒃᑲ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᓂᔅᑕ. ᐱᖓᔪᐊᑦ 
ᐊᐱᖅᑯᑦ. ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ ᐃᒃᓯᕙᐅᑖ. 
ᑭᖑᓪᓕᖅᐹᕆᑲᐃᓐᓇᕐᓗᒍ ᐊᐱᖅᑯᑎᒋᔪᒪᔭᕋ ᓱᓕ 
ᑖᑦᓱᒧᖓᔅᓴᐃᓐᓇᖅ ᒥᓂᔅᑕᒧᑦ CGS-ᑯᓐᓄᑦ: ᐊᕐᕌᒍ 
ᒪᕐᕉᒃ ᖄᖏᖅᑐᖅ ᐅᔾᔨᕐᓇᖅᓯᒪᒻᒪᑦ ᒐᕙᒪᑐᖃᒃᑯᑦ 
ᑮᓇᐅᔭᓂ ᓴᖅᑭᑎᑦᑎᖃᑦᑕᖅᓯᒪᓂᑰᒻᒪᑕ 
ᕿᑎᑦᑐᓕᕆᓂᕐᒧᓪᓗ ᑕᒪᑐᒧᖓ ᑐᕌᖓᔪᓂᑦ 
ᓴᕝᕙᐃᓪᓗᑎᑦ. ᑕᒪᓐᓇ ᑲᔪᓯᒍᓐᓇᖅᑎᑕᐅᓐᓂᕈᕕᑦ 
ᑖᒃᑯᓇᖓᑦ ᓂᕈᐊᕐᓂᐊᖅᑐᓂᑦ ᐃᓕᑕᕆᔭᐅᓯᒪᓃᑦ 
ᑕᒪᓐᓇ ᐱᓕᕆᑦᑎᐊᖅᑐᒥᓂᔪᖁᑎᒋᔭᐅᒍᕕᑦ, 
ᐱᓕᕆᐊᕆᖃᑕᐅᒃᑲᓂᕐᓂᐊᖅᐱᐅᒃ ᖃᐅᔨᒪᓇᕐᒪᑦ 
ᕿᑎᑦᑐᓕᕆᓂᕐᒧᑦ ᐱᓗᐊᖅᑐᒥᑦ ᓄᓇᕗᑦ 
ᐊᕐᓕᐊᕈᑎᖃᕈᓘᔭᕐᒪᑕ ᓄᓇᓖᑦ 
ᐊᒥᓱᒐᓚᒻᒪᕆᐅᓪᓗᑎᑦ; ᑖᓐᓇ 
ᐊᐱᖅᑯᑎᒋᔪᒪᕋᑖᖅᑕᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ.  
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᕕᐊᓇᖅ ᑖᓐᓇ 
ᐊᐱᖅᑯᑎᒋᔭᕐᓂᑦ. ᐅᓪᓗᒥ ᑐᓵᖃᑦᑕᖅᑲᐅᒐᑦᑕ, ᐊᒻᒪ 
ᑲᑎᒪᓂᐅᑉ ᐃᓗᐊᓂ ᑐᓵᖏᓐᓇᓲᖑᒐᑦᑕ, 
ᐃᒻᒥᓃᖅᑕᐃᓕᒪᓂᖅ ᒪᒃᑯᑦᑐᓄᑦ 
ᐃᑉᐱᓇᕐᓂᖅᐹᖑᒻᒪᑦ.  
 
ᐊᒻᒪ ᑐᓵᖃᑦᑕᖅᖢᑕ ᖃᓄᖅ 
ᐱᖃᐃᓕᓴᖅᓯᒪᑦᑎᐊᕐᕆᐊᖃᕐᓂᑎᓐᓂᒃ ᑎᒥᕗᑦ 
ᐅᖁᒪᐅᓗᐊᕐᓂᒃᑯᑦ ᐊᔪᕐᓂᒃᑯᑦ 
ᐊᑦᑐᖏᖅᓯᒪᔭᕆᐊᖃᖏᓐᓂᖓᓂᒃ 
ᑐᓵᖏᓐᓇᓱᖑᒐᑉᑕ. ᑕᒪᓐᓇ ᐃᖃᐃᓕᓴᕈᓐᓇᕐᓂᖅ 

ᐅᑭᐅᖅᑕᖅᑐᒥᓗᐊᖅ ᐱᖃᐃᓕᓴᕐᕕᖃᕆᐊᖃᕐᓂᖅ 
ᐊᖏᔪᒻᒪᕆᐊᓘᒻᒪᑦ. ᐅᓪᓗᑕᒫᕐᓕ ᐅᑭᐅᒃᑯᑦ ᐊᓂᓗᑕ 
ᖃᑉᓗᓈᑦ ᓄᓇᖓᓐᓂᑐᑦ ᐱᓱᕋᔭᐅᔭᕐᓂᖅ 
ᐊᔪᓐᓇᖅᓯᓲᖑᒻᒪᑦ ᓂᓪᓕᓇᓗᐊᕐᓂᖓ 
ᐱᔾᔪᑎᒋᓪᓗᒍ. ᑕᒪᓐᓇ ᐃᖃᐃᓕᓴᕈᓐᓇᕐᓂᖅ, 
ᑭᐱᓐᖑᐃᔭᕐᕕᖃᕐᓂᕐᓗ ᐊᑑᑎᖃᕐᓂᖅᐹᖑᒻᒪᑕ 
ᐃᒻᒥᓃᖅᑕᐃᓕᓂᕐᒧᓪᓗ ᐊᒻᒪ ᑎᒥᐅᑉ 
ᐊᐅᓚᑦᑎᐊᕐᓂᖓᓄᑦ. ᑖᓐᓇ ᖃᐅᔨᒪᖅᑰᕋᑦᑕ ᑕᒪᑦᑕ. 
ᐅᖃᖃᑕᖅᓯᒪᓪᓗᖓᓗ ᐊᒥᓱᑦ ᑕᕝᕙᓃᑦᑐᑦ ᐊᓪᓛᒃ 
ᐅᖃᖃᑎᒋᖃᑦᑕᖅᓯᒪᓪᓗᒋᑦ ᑕᒪᒃᑯᐊ 
ᓯᕗᕙᖅᐸᓪᓕᐊᔭᕆᐊᖃᒻᒪᑕ. 
 
ᑕᐃᒃᓱᒪᓂ ᑕᕝᕙᓂ ᐃᒃᓯᕙᓚᐅᖅᑎᓐᓇᖓ, 
ᐃᖃᐃᓕᓴᕐᓂᖅ ᑕᕝᕗᖓ ᒥᓂᔅᑑᕝᕕᒋᔭᕐᓄᑦ 
ᑎᒍᒥᐊᖅᑕᐅᓚᐅᖅᓯᒪᒐᓗᐊᕐᒪᑦ ᕼᐋᒻᓚᑦᓄᑦ 
ᐊᒃᑐᐊᓂᖓ ᒪᓕᒃᖢᒍ. ᑕᐃᑰᓇ 
ᐱᓕᕆᖃᑎᒌᓐᓂᒃᑯᑦ, 
ᐱᓕᕆᖃᑎᒌᓐᓂᖅᓴᐅᔫᔭᓚᐅᖅᓯᒪᒻᒪᑕ. ᒫᓐᓇᓕ 
ᐊᕕᒃᓯᒪᓕᖅᑎᓪᓗᒍ ᑐᓵᖃᑦᑕᖅᖢᖓᓗ ᒪᐃᔭᓂᒃ, 
ᐅᖃᖃᑦᑕᓚᐅᖅᖢᖓᓗ ᒪᐃᔭᐅᓪᓗᖓ, 
ᑐᓗᖅᑕᕈᑎᒋᖃᑦᑕᖅᑕᖏᑦ ᑖᒃᑯᐊ 
ᐊᒥᓲᖏᓂᖅᓴᐅᓇᔭᕋᓱᒋᓪᓗᒋᑦ ᑕᐃᑯᖓᖔᖅ 
ᐅᑎᕋᔭᖅᐸᑕ. ᑕᕝᕙᓂ CLEY-ᑯᓐᓄᑦ 
ᒥᓂᔅᑑᓚᐅᖅᑐᖅ ᑕᒪᑐᒪ ᒥᒃᓵᓄᑦ 
ᐅᖃᖃᑎᒋᖃᑦᑕᖅᓯᒪᓪᓗᒍ. ᐃᓚᖏᓪᓗ 
ᒥᓂᔅᑑᖃᑎᒋᔭᒃᑲ. ᑕᒪᓐᓇ 
ᕿᒥᕐᕈᑲᓐᓂᕈᒪᒐᓗᐊᖅᖢᒍ ᓇᐅᒃᑯᑦ ᐃᕕᖅᑎᑎᕐᓗᒍ 
ᐱᕚᓪᓕᕈᑕᐅᓕᒃᑲᓐᓂᕋᔭᓐᖏᒻᒪᖔᖅ. ᑕᒪᓐᓇ 
ᕿᑎᒃᑐᓕᕆᓂᖅ, ᕼᐋᑭᕝᕕᓕᕆᓃᑦ ᑕᒪᒃᑯᐊ ᑕᕝᕘᓇ 
ᐴᖃᓯᐅᑎᔪᓐᓇᖅᐸᑕ ᐄᒻᒪᖄ 
ᐊᐅᓛᖅᓯᐊᓂᖅᓴᐅᓇᔭᕐᓂᖓᓂᒃ. ᑕᒪᓐᓇ 
ᑲᔪᒋᕆᔪᒪᔭᕋ ᑐᕌᒐᕆᒃᑲᓐᓂᕈᒪᓪᓗᒍᓗ 
ᑕᕝᕙᓃᒃᑲᓐᓂᕋᔭᕐᓂᕈᒪ.  
 
ᑭᐅᑦᓯᐊᑕᖅᓴᕆᕙᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ, 
ᑭᐅᑎᓐᓇᕕᓐᖓ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
ᐊᑎᖁᑎᒋᔭᓐᓂ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᒃᑯᐊᓕ ᐊᐱᖅᑎᓲᑎᒋᓂᐊᖅᑕᒃᑲ ᓯᕗᓪᓖᑦ, 
ᐱᖓᓲᔪᖅᑐᑦ: ᑕᐃᓐᓇ ᔮᓐ ᓂᓐᖓᐅᑉ 
ᐊᐱᖅᓲᑎᒋᖅᑲᐅᔭᖓᓐᓄᑦ ᒥᓂᔅᑕᓕᒫᓄᑦ 
ᑐᕌᖅᑎᓐᓂᐊᕋᒃᑭᓐ. ᖃᐅᔨᒪᖅᑳᖁᓪᓗᒋ 
ᐊᐱᕆᓂᐊᖅᑲᒃᑭᓐ ᑕᒪᒃᑭᕐᓗᒋᑦ. ᑖᓐᓇ ᓯᕗᓕᖅᑎᓂ 
ᕿᒥᕐᕈᒐᑦᑕᐃᓛᒃ, ᖃᓄᖅ ᐊᐅᓚᓂᖃᓲᖑᒻᒪᖔᑕ 
ᒥᓂᔅᑕᐃᑦ ᑲᑎᒪᔨᖏᑦ. ᐊᐱᖅᑯᑏᑦ ᐃᓱᒫᓘᑏᓪᓗ 

ᒫᓕᒐᓕᐅᖅᑎᑐᐃᓐᓇᕐᓄᑦ ᐊᐱᖅᑯᑎᒋᔭᐅᕙᑦᑐᑦ 
ᐃᓱᒫᓘᒋᖃᑦᑕᖅᑕᕗᑦ ᒥᓂᔅᑕᐃᑦ ᐊᐅᓚᓂᖏᓐᓂ 
ᑲᑎᒪᓕᕋᐃᒐᑦᓯ ᐅᖃᐅᓯᖃᑉᐸᑲᑦᓯ ᑭᓱᑐᐃᓐᓇᕐᓂᒃ, 
ᖃᓄᖅᑑᖃᑎᒋᑦᑐᓯ.  
 
ᓯᕗᓕᖅᑎ ᐅᖃᖅᑲᐅᒻᒪᑦ 
ᑲᑐᔾᔨᖃᑎᒌᑦᓯᐊᕆᐊᖃᕐᓂᕐᒥᒃ ᑕᐱᕇᓪᓗᓂ. ᐊᒻᒪ 
ᒥᓂᔅᑕᐃᑦ ᐅᖃᕈᓐᓇᓱᖑᒻᒪᑕ ᖃᓄᑐᐃᓐᓇᖅ 
ᐃᓱᒪᒋᔭᒥᓂᒃ ᑲᑎᒪᓕᕋᐃᒐᒥᒃ ᒪᑐᓯᒪᓪᓗᑎᒃ. ᐊᒻᒪ, 
ᒪᓕᒐᖃᐅᕆᓪᓗᑎᒃ ᐊᑐᐊᒐᔅᓴᓂᓪᓗ ᐋᖅᑮᓲᖑᒻᒪᑕ 
ᐊᖏᖃᑎᒌᒃᓯᒪᖏᒃᑲᓗᐊᖅᑲᑕ, ᓲᕐᓗ ᓯᕗᓕᖅᑎ, 
ᒥᓂᔅᑕᐃᑦ, ᐃᓱᒪᔅᓱᕈᓐᓇᐅᑎ ᐊᑐᖅᑐᒋᑦ, 
ᒐᕙᒪᖃᕋᑦᑕ ᐅᖃᐅᔾᔪᖅᑕᐅᑐᐃᓐᓇᖏᑦᑑᒐᑦᑕ. 
ᑕᐃᒫᒃ ᑐᑭᓯᓯᒪᓪᓗᒍ ᒥᓂᔅᑕᐅᓗᓯ 
ᑲᑎᒪᓂᖃᖃᑦᑕᕋᑦᓯ. ᐆᑦᑑᑎᖃᕈᓐᓇᖅᐱᓰ 
ᑭᓱᑐᐃᓐᓇᕐᒥᒃ ᖃᓄᖅ ᐊᖏᖃᑎᒌᒍᓐᓇᐃᓕᓐᓂᕈᑦᓯ 
ᖃᓄᐃᓕᐅᖅᐸᒻᒪᖔᓯ ᒥᓂᔅᑕᐅᓗᓯ?  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᐊᑎᖏᑎᒍᑦ ᑭᐅᑎᓐᓂᐊᕋᒃᑭᑦ. 
ᓯᕗᓪᓕᖅᐹᖅ, ᑕᒑᖅ ᑰᓕ. 
 
ᐊᖓᔪᖅᑳᖅ ᑖᒑᖅ ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ. 
ᑖᓐᓇ ᐋᔩᖃᑎᒌᓐᓂᒃᑯᑦ ᐊᖏᖃᑎᒌᖅᑲᐅᓚᐅᖅᓱᑕ 
ᒐᕙᒪᐅᒐᑦᑕ ᐊᑭᖃᕇᖑᐊᓐᓇᑕ. ᖃᓪᓗᓈᓂᑎᑐᑦ 
ᐋᖅᑭᒃᓯᒪᖏᓇᑦᑕ. ᓯᕗᓕᖅᑎᒋᒐᑦᑎᒍ ᓯᕗᓕᖅᑎ. 
ᐅᖃᑦᓯᐊᖅᑲᐅᒻᒪᑦ ᐊᒃᓱᐊᓗᒃ 
ᓂᓪᓕᑎᑦᑎᓯᐊᖃᑦᑕᕐᖓᑦ ᐃᓱᒪᔅᓱᕈᓐᓇᓂᒃᑯᑦ 
ᓂᓪᓕᕈᓐᓇᖃᑦᑕᕋᑦᑕ. ᐊᒃᓱᐊᓗᒃ ᑕᐃᒫᑦᓯᐊᖅ 
ᐃᓚᖓᒍᑦ ᐃᓱᒪᔅᓱᕈᓐᓇᑎᐊᖅᑐᑕ 
ᓂᓪᓕᖃᑦᑕᖅᑐᒍᑦ. ᐃᓛᖓᒍᓪᓗ ᐱᓕᕆᐊᑦ 
ᒥᓂᔅᑕᐃᑦ ᑲᑎᒪᔨᖏᓐᓅᖅᑰᔨᒋᐊᖃᖏᒃᑲᓗᐊᖅᖢᓂ 
ᐱᒻᒪᕆᐅᔫᑎᒋᒐᒥᐅᒃ ᐅᖃᐅᓯᕆᕙᒻᒥᔭᖏᑦ 
ᒥᓂᔅᑕᐅᖃᑎᑦᑎᓐᓄᑦ.  
 
ᑖᓐᓇᓗ ᐅᖃᖅᑲᐅᒐᒪ ᐊᐃᕙᖃᑎᒌᑉᐸᑦᑐᒍ 
ᐋᔩᖃᑎᒌᓪᓚᕆᑦᑐᑕ ᐅᖃᓕᒪᓕᕋᐃᒐᑦᑕ ᑕᕝᕙᓂ 
ᒥᓂᔅᑕᐅᖃᑎᒌᑦᑐᑎᒍᑦ. ᐱᔭᕇᕋᐃᒐᑦᑕ 
ᐊᑕᐅᓯᐅᓪᓗᑕ ᑕᐱᕇᑦᑐᑕ ᐋᖅᑮᕙᑦᑐᒍᑦ. 
ᑕᐃᒪᐃᓕᖓᖃᑦᑕᕋᑦᑕ ᒥᓂᔅᑕᐅᓪᓗᑕ 
ᓯᕗᓕᖅᑎᐅᓪᓗᑕ ᐊᑕᐅᓯᐅᓕᖃᑦᑕᖅᑐᒍᑦ. 
ᑕᐃᒫᑐᐊᖅ ᐅᖃᕈᓐᓇᖅᑐᖓ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᓗᐊᓐ ᑯᓱᖓᖅ.  
 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 
ᑕᐃᒫᔅᓴᐃᓐᓇᑦᑎᐊᑐᐃᓐᓇᖅ 
ᑭᐅᔭᐅᓚᖓᕙᓪᓚᐃᔪᑎᑦ. ᑕᐃᒪ ᓯᕗᓕᖅᑎ 
ᐅᖃᖅᑲᐅᒻᒪᓂᓛᒃ ᐊᒥᓲᓂᖅᓴᐃᑦ ᐋᖅᑭᑦᑕᖏᑦ 
ᐋᔩᖃᑎᒌᓚᐅᖅᑐᑎᑦ ᐋᖅᑮᕙᑦᑐᒋᑦ. 
ᐊᑲᖅᓴᖏᒃᑲᓗᐊᕈᑦᑕ ᐃᓚᖓᓐᓂ 
ᐅᖃᐅᓯᕆᔭᑦᑎᓐᓂ, ᒥᓂᔅᑕᐅᓪᓗᑕ ᑲᑎᒪᔨᑎᒍᑦ 
ᑕᐃᒫᒃ ᐊᑐᕐᓗᑎᒍ ᑭᓯᐊᓂᐅᒪᑦ ᐊᓂᓛᖅᑳᕐᓇᑕ 
ᑲᑎᒪᓂᑦᑎᓐᓂ ᐋᖅᑭᓯᒪᔭᕗᑦ ᑲᔪᓯᑎᖃᑦᑕᖅᑕᕗᑦ. 
ᑕᐃᒫᒃ ᑭᓯᐊᓂ ᐅᖃᕈᓐᓇᖅᑐᖓ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᐃᓚᖓᑦ ᒥᓂᔅᑕ, ᒥᓂᔅᑕ ᑮᑦ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒥᔅᑕ ᐃᐊᓕᐊᑦ 
ᐊᐱᕆᒐᕕᑦ. ᐃᓚᒋᐊᕆᒍᓐᓇᓗᐊᓐᖏᑦᑐᖓ 
ᑭᐅᔾᔪᑎᓂᑦ.  
 
ᑕᐃᒪᐃᓛᒃ ᐅᖃᖃᑎᒌᓐᓂᑰᒻᒥᒐᑦᑕ ᓯᕗᓕᖅᑎ, 
ᒥᓂᔅᑕᐃᑦ ᑲᑎᒪᑎᓪᓗᒋᑦ ᓂᕈᐊᖅᑎᑦᑎᓲᖑᒻᒪᑦ 
ᐊᑕᐅᓯᐊᖅᑐᑎᑦ ᒥᓂᔅᑕᐃᑦ ᓂᕈᐊᓲᖑᒻᒪᑕ. ᑖᓐᓇ 
ᒪᓕᒐᓕᐊᕆᓚᐅᖅᓯᒪᒐᑦᑎᒍ ᖃᓄᑐᐃᓐᓇᖅ 
ᐃᓱᒪᓕᐅᕋᓗᐊᕈᑦᑕ ᓵᓚᐅᒐᓗᐊᕈᑦᑕᓘᓐᓃᑦ 
ᐊᑲᕆᓐᖏᒃᑲᓗᐊᕐᓗᑎ ᒥᓂᔅᑕᐃᑦ ᑲᑎᒪᔨᓃᒃᑲᕕᑦ 
ᓱᓕ ᐋᖅᑭᑦᑕᐅᔪᑦ ᒥᓂᔅᑕᐅᖃᑎᒌᑦᑐᓄᑦ ᐋᔩᓐᓂᒃᑯᑦ 
ᐊᑐᖃᑦᑕᕋᑦᑎᒍ ᑲᔪᓯᑎᑦᑐᒍᓪᓗ.   
 
ᐃᒃᓯᕙᐅᑕᕆᔭᐅᕙᒻᒥᔪᖓ ᑕᐃᒫᒃ 
ᑲᑎᒪᔨᓕᕆᔨᒃᑯᓐᓂ ᐊᐅᓚᑦᑎᔨᒃᑯᓐᓂ, 
ᐃᒃᓯᕙᐅᑕᑦᑎᐊᕚᓘᒋᐊᓕᒃ 
ᓇᓕᐊᓐᓄᑐᐃᓐᓈᖓᔪᓐᓇᕆᐊᓕᒃ ᓯᕗᓕᖅᑎᓘᓐᓃᑦ 
ᑕᐃᒪᐃᒋᐊᖃᖅᐸᒻᒪᑦ. ᐃᓛᓐᓂᒃᑯᑦ 
ᖁᕕᐊᓱᑐᐃᓐᓇᑯᓘᕙᓐᖏᒻᒥᔪᒍᑦ ᐃᓱᒪᓕᐅᕈᑎᓂᑦ 
ᑭᓯᐊᓂ ᐱᔭᕆᐊᑐᔪᓪᓚᕆᐋᓘᖃᑦᑕᕐᒪᑕ  

ᐃᓱᒪᓕᐅᕈᑎᒋᒋᐊᓕᕗᑦ ᐋᖅᑭᓱᕆᐊᓖᑦ 
ᓄᓇᕗᒻᒥᐅᑦ ᐱᔾᔪᑎᒋᓪᓗᒋᑦ. 
 
ᐅᕝᕙᓘᓐᓃᑦ ᐱᔪᒪᓚᐅᖅᑕᐃᑦ ᑭᓐᖒᒪᓚᐅᖅᑕᐃᑦ 
ᑲᔪᓯᕙᑦᑑᒐᓗᐊᖅ ᐃᓚᖓ ᑲᔪᓯᓐᖏᒃᑲᓗᐊᖅᑐᓂ. 
ᑕᐃᒫᒃ ᑭᓱᓕᒫᑎᐊᖅ ᓴᖅᑭᐸᒃᑲᑦᑎᒍᑦ ᐱᔾᔪᑎᒋᔭᑦᑕ 
ᒥᔅᓵᓄᑦ ᐅᖃᐅᓯᕆᕙᓪᓕᐊᔭᑦᑕ. 
ᐅᖃᐅᓯᕆᔭᐃᓐᓇᕆᓚᐅᖅᑐᒋᑦ ᑲᑐᔾᔨᖃᑎᒌᑦᑎᐊᖅᑐ 
ᑕᐱᕇᓕᖅᑐᑕ ᐱᔭᕇᖃᑦᑕᖅᑐᒍᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᑕᓂᐅᓪ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᓪᓕᑲᓐᓂᑐᐃᓐᓇᕐᒥᔪᖓ 
ᑖᒃᑯᐊ ᐅᖃᐅᓯᕆᕋᑖᖅᑕᖏᓐᓂ 
ᑕᐃᒫᔅᓴᐃᓐᓇᑐᐃᓐᓇᖅ ᐱᐅᓯᕆᕙᑦᑕᕗᑦ 
ᓇᓗᓇᐃᖅᓯᒪᑦᑎᐊᕐᒪᑦ.  
 
ᑕᐃᓐᓇ ᐅᖃᐅᓯᖃᕆᐊᖃᓕᕋᐃᒐᑦᑕ 
ᐊᑲᐃᓪᓕᐅᕈᒻᒥᑦ ᑕᐃᓐᓇ ᐱᓕᕆᕕᐅᑉ ᒥᓂᔅᑕᕆᔭᖓ 
ᐅᖃᐅᓯᖃᖅᑳᐸᑦᑐᖅ ᓇᓗᓇᐃᖅᓯᓪᓗᓂ. ᐊᑐᓂ 
ᒥᓂᔅᑕᓕᒫᑦ ᒪᑐᐃᖔᑦᓯᐊᖅᑐᑎᑦ ᐅᖃᖅᑕᐃᓕᒐᑎᑦ 
ᐅᖃᓕᒪᕙᑦᑐᑦ. ᐃᓱᒪᓕᐅᓚᐅᖅᑐᑕ ᐊᖏᖃᑎᒌᑦᑐᑕ 
ᑕᐱᕇᓕᖅᑐᑕ ᐱᔭᕇᖅᐸᑦᑐᒍᑦ ᑲᑎᒪᓂᑦᑎᓐᓂ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᒪᓕᒐᖅᑕᖃᕐᒪᑦ ᒥᓂᔅᑕᐃᑦ 
ᑲᑎᒪᓕᕋᐃᒻᒪᑕ ᐊᒻᒪᑦᑕᐅᖅ ᑲᑎᒪᔩᑦ 
ᓈᒻᒪᒋᐊᖃᕐᒥᔪᑦ ᐃᓱᒪᓕᐅᕈᒋᔭᕗᑦ ᑲᔪᓯᓂᐊᖅᐸᑦ. 
ᐄ, ᐃᓱᒪᖅᓱᖅᑐᑕ ᓂᓪᓕᕈᓐᓇᐅᑎᕗᑦ ᐊᑐᖅᑐᒍ  

ᐅᖃᓕᒪᕙᑦᑐᒍᑦ. ᐱᖁᑎᑦᑎᓐᓂ 
ᓱᕋᑦᑎᕆᓚᐅᖅᓯᒪᖏᕈᓗᑕᐃᓐᓇᕋᓗᐊᖅᑐᑕ.  
 
>>ᐃᓪᓚᖅᑐᑦ 
 
ᐃᓱᒪᓕᐅᕈᑎᒋᕙᑦᑕᕗᑦ ᐱᔭᕆᐊᑐᔪᕈᓘᔮᓘᕙᒻᒪᑕ 
ᑕᐃᒫᑦᑕᐅᖅ ᒥᓂᔅᑕᐅᖃᑎᑦᑐᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᕼᐊᓐᑐ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᖏᖃᑎᒋᓪᓗᒋᑦ ᑖᒃᑯᐊ 
ᒥᓂᔅᑕᐅᖃᑎᒪ ᐅᖃᐅᓯᓕᒫᖏᑦ.  
 
ᐊᕐᕌᒎ ᒪᕐᕉᒃ ᐃᓗᐊᓂ 
ᐊᐃᕙᓪᓚᕆᕈᓘᔭᖃᑦᑕᓚᐅᕋᑦᑕ 
ᒪᕐᕈᐊᖅᑎᕋᓗᐊᖅᑐᑕᖃᐃ. ᑭᓯᐊᓂ ᐱᔭᕇᕋᐃᒐᑦᑕ 
ᑲᑎᒪᒌᕋᐃᒐᑦᑕ, ᒥᔅᑕ ᓂᓐᖓᖅ ᐅᖃᖅᑲᐅᒻᒪᑦ 
ᓂᓕᐅᑎᒋᔪᒪᔭᒥᓂᒃ ᓂᓪᓕᖅᑐᐃᓐᓇᐅᔭᕇᒻᒪᑕ ᐅᓪᓗ 
ᐃᓱᐊᓂ ᐊᑲᐅᔪᓪᓚᕆᐅᖃᑦᑕᖅᑐᖅ ᑕᐃᒫᒃ 
ᐊᑦᔨᒌᖏᑦᑐᓂᒃ ᑕᑯᓐᓇᕐᓂᖃᐅᕋᓗᐊᖅᖢᑕ 
ᑭᓱᑐᐃᓐᓇᕐᒥᒃ ᐅᖃᕈᓐᓇᕐᕕᖃᑦᑎᑕᐅᓂᖅ 
ᐱᒻᒪᕆᐊᓘᒻᒪᑦ. 
 
ᖃᓄᑐᐃᓐᓇᖅ ᐋᖅᑭᒃᓱᐃᓂᐊᖅᑎᓪᓗᑕ 
ᐃᓱᒪᓕᐅᕈᑎᑎᒍᑦ ᐊᑐᖅᑕᐅᔪᔅᓴᓂᒃ. 
ᐃᓱᒪᓕᐅᕈᑎᒋᔭᕗᑦ ᐱᔮᕇᕋᑦᑕ ᑲᑎᒪᔭᕇᕋᑦᑕ 
ᒐᕙᒪᐅᓪᓗᑕ ᑲᑐᔾᔨᖃᑦᑕᖅᑐᒍᑦ ᓇᓪᓕᐊᑐᐃᓐᓇᖅ 
ᐅᕙᒍᑦ ᐅᖃᐅᔾᔨᔾᔮᖏᑦᑐᒍᑦ ᐊᓯᑦᑎᐊᒻᒪᕆᐊᓂᒃ 
ᐃᓱᒪᓕᐅᕈᑎᑦᑕ ᐊᒻᒪ ᐃᓘᓐᓇᑕ ᐃᒻᒥᓂᒃ 
ᑕᑯᓐᓇᑕᑦᑎᓂᑦᑕᐅᖅ ᓂᓪᓕᖃᑦᑕᕐᒥᔪᒍᑦ 
ᐃᓱᒪᒋᔭᑦᑎᓐᓂᒃ. ᑕᐃᒫᒃ ᐅᖃᕈᓐᓇᕐᕕᖃᕐᓂᕗᑦ 
ᐃᓱᒪᔅᓱᓂᒃᑯᑦ ᐱᐅᔪᐊᓗᒃ ᖃᓄᐃᖏᑎᐊᖅᑐᖅ. 
ᐊᒻᒪᓗ ᐊᑲᐃᓕᐅᕈᑎᓪᓚᕆᐅᒐᔭᓚᐅᖅᑐᓂᒃ 
ᐊᕙᐅᑎᑐᐃᓐᓇᐅᓂᖅᐸᑕ ᐋᖅᑭᓚᕿᕙᑦᑐᑦ 
ᑕᐃᒪᐃᓕᖓᐃᓐᓇᕈᑎᒃ ᐊᑲᐅᒐᔭᖅᑐᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 7-
ᒋᔭᖓ ᐊᐱᖅᑯᑎ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᓂᐊᕐᓕᕐᒥᔭᕋ ᒥᓂᔅᑕᖓᓐᓄᑦ 
ᑮᓇᐅᔭᓕᕆᔨᒃᑯᑦ. ᓄᓇᕗᑦᒥᐅᑦ ᐊᑲᐃᓕᐅᕈᑎᒻᒥᒃ 
ᐃᒥᐊᓗᒻᒥᒃ ᐊᔪᓕᖅᓯᒪᔪᒥᒃ ᐅᕝᕙᓘᓐᓃᑦ 
ᐃᒥᐊᓗᓕᕆᓂᕐᒧᑦ ᐊᑲᐃᓪᓕᐅᕈᑎᓂᒃ 
ᐱᓕᕆᑦᑕᐅᑎᒋᔪᒪᑉᐸᑕ ᐅᕝᕙᓘᓐᓃᑦ ᑖᒃᑯᐊ 
ᓄᓇᖅᑲᑎᒌᑦ, ᐅᕝᕙᓘᓐᓃᑦ ᐃᓅᖃᑎᒌᓂᒃ 
ᐃᒥᐊᓗᒃᑖᑎᑦᑎᖃᑦᑕᖅᑐᑦ ᖃᓄᖅᑑᕈᑕᐅᓂᐊᖅᐸᑕ.  
 
ᐃᒥᐊᓗᓕᕆᓂᕐᒧᑦ ᐱᖁᔭᖅ ᐅᖃᖅᓯᒪᔪᖃᒻᒪᑦ 
ᑖᒃᑯᐊ ᐃᑦᑎᖅᕖᑦ 
ᑲᒪᒋᔭᐅᒋᐊᖃᖏᒃᑲᓗᐊᖅᑎᓪᓗᒋᒡᒍᖅ 
ᐃᓯᖅᐸᓪᓕᐊᔪᑦ ᑭᓯᐊᓂ 
ᖃᐅᔨᓴᖅᑕᐅᖃᑦᑕᕈᓐᓇᖅᓯᑎᒍᓐᓇᖅᐱᓯᐅᒃ 
ᐃᑦᑎᖅᕖᑦ ᓱᓇᒃᑯᑏᓪᓘᓐᓂᑦ ᑎᑭᑉᐸᓪᓕᐊᔪᑦ 
ᓄᓇᓕᓐᓄᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᑮᑦ ᐲᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ, ᖁᔭᓐᓇᒦᒃ, ᒥᔅᑕ ᐃᐊᓕᐊᑦ 
ᐊᐱᕆᒐᕕᑦ ᐊᐱᖅᑯᑎᒋᔭᓐᓄᑦ.  ᐅᖃᖅᑲᐅᒐᒪᐃᓛᒃ 
ᒪᑐᐃᖅᓯᒋᐊᓕᖅᑐᖓ ᐅᖃᐅᓯᓐᖓᐅᑎᓐᓂᒃ 
ᐃᒥᐊᓗᓕᕆᓂᕐᒧᑦ ᐱᖁᔭᒥᒃ ᖃᐅᔨᓴᓚᐅᕐᒪᑕ 
ᓈᓚᒃᑐᑎᒃ ᓄᓇᓕᓐᓂ, ᓄᓇᓕᓕᒫᓂ. ᑐᑭᓯᔭᒃᑯᑦ 
ᑲᔪᓯᑦᑎᐊᕙᓪᓕᐊᔪᑦ.  
 
ᐊᕐᕌᒎᓛᖅᑐᒥ ᐱᒋᐊᓕᓵᕐᓂᖓᓂᒃ 
ᐅᓂᒃᑳᕐᕕᐅᓛᖅᑐᒍᑦ ᑕᐃᒃᑯᓄᖓ 
ᖃᐅᔨᓴᓚᐅᖅᑐᓄᑦ ᐃᒥᐊᓗᓕᕆᓂᐅᑉ ᒥᒃᓵᓄᑦ. 
ᐃᒥᐊᓗᓕᕆᓂᕐᒧᑦ ᐱᖁᔭᐅᑉ ᒥᒃᓵᓄᑦ ᑕᐃᑲᓂ 
ᒥᓂᔅᑕᐃᑦ ᑲᑎᒪᔨᖏᑦ ᐊᕐᕌᒍᓕᓵᒥᒃ ᕿᒥᕐᕈᓛᖅᑐᑦ 
ᖃᐅᔨᓴᕈᑎᒥᓂᕐᓂᒃ ᓂᓪᓕᐅᑎᐅᖃᑦᑕᖅᑐᕕᓂᕐᓂᓪᓗ 
ᐃᓄᓐᓄᑦ. ᖃᓄᖅᑑᕈᑎᒋᔪᓐᓇᖅᓯᓛᕋᑦᑎᒍ 
ᑕᐃᒃᓱᒪᓂ ᐃᒥᐊᓗᖃᓗᐊᕐᓂᖅ ᐅᕝᕙᓗ 
ᐊᔪᓕᖅᓯᒪᖃᑦᑕᖅᑐᑦ ᐃᒥᐊᓗᐃᑦ ᒥᒃᓵᓄᑦ.  
 
ᐸᓖᓯᒃᑯᓪᓗ ᐅᖃᖃᑎᒋᓚᐅᕐᒥᔭᕗᑦ ᑕᐃᒃᑯᐊ  

ᑎᒍᓯᓚᐅᖅᑐᑦ 100 ᑕᐅᓴᓐᖏᓐᓃᑦᑐᓂᒃ 
ᐃᒥᐊᓗᐊᓗᓐᓂᒃ ᑎᒍᓯᓐᓂᓚᐅᖅᓯᒪᒻᒪᑕ 
ᐊᑎᓕᐅᖅᑕᐅᓚᐅᖅᓯᒪᔪᑦ ᑮᓇᐅᔮᓗᐃᓪᓗ 
ᐊᑦᔨᓕᐅᖅᑕᐅᓪᓗᑎᒃ.  
 
ᐅᔾᔨᓇᖅᓯᐊᔪᒻᒪᑦ ᐱᒻᒪᕆᐊᓘᒻᒪᑦ ᑕᒪᓐᓇ 
ᐱᔭᕆᐊᑐᓪᓚᕆᒻᒪ ᐃᒥᐊᓗᓐᓂᒃ ᑕᒫᓐᖓᑐᐃᓐᓇᖅ 
ᓂᐅᕕᖅᑎᖃᑦᑕᖅᑐᑦ ᑕᖅᑲᒃᑯᐊᖑᒻᒪᑕ ᐊᒻᒪ 
ᖃᐅᔨᒪᔮᖃᓐᓂᕈᑎᒃ ᐸᓖᓯᒃᑯᑦ ᐃᖅᑲᓇᐃᔭᓐᖏᑦᑐᒥᒃ 
ᑮᓇᐅᔭᓕᒻᒪᕆᒻᒥᒃᒪ, ᐃᓪᓗᕐᔪᐊᕌᓗᒻᒪᕆᖃᑦᑐᒥᒃ 
ᐃᖅᑲᓇᐃᔭᖅᑑᔮᕋᓂ, ᑮᓇᐅᔭᓕᐅᖅᑑᔮᕋᓂ 
ᓇᓗᓇᓐᖏᒻᒪᑕ ᐃᒥᐊᓗᖕᒥᒃ ᓂᐅᕐᕈᑎᖃᑉᐸᑦᑐᑦ 
ᐋᖓᔾᔭᓇᖅᑐᓃᓪᓘᓐᓃᑦ.  
 
ᑕᐃᓐᓇᓗ ᑕᐃᒪᐃᓕᖓᒐᓗᐊᖅᑎᓪᓗᒎᓚᔪᖅ 
ᑲᔪᓯᑎᑐᐃᓐᓇᓚᖓᓯᕙᕋ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ 
ᐃᐊᓕᐊᑦ., 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᑐᖏᓕᖓ ᐊᐱᖅᑯᑎᒋᔭᕋ ᑖᓐᓇ 
ᑮᓇᐅᔭᓕᕆᓂᕐᒧᑦ ᒥᓂᔅᑕᒧᑦ ᐱᔾᔪᑎᖃᑦᑐᖅ 
ᑮᓇᐅᔭᒃᑯᑦ. ᑮᓇᐅᔭᑦ ᐊᑐᖅᑕᐅᖃᑦᑕᕐᓂᖏᑦ 
ᒐᕙᒪᒃᑯᓐᓂᑦ. ᐃᓛᒃ, 
ᐊᑐᖅᓯᐊᖃᑦᑕᖅᑕᐅᒋᐊᖃᓲᖑᒻᒪᑕ. ᑕᐃᒪ 
ᐊᐱᖅᓱᓚᐅᖅᓯᒪᒐᑦᑎᒍ ᐅᖃᐅᑎᓚᐅᖅᓯᒪᒐᑦᑎᒍᓗ 
ᐃᖅᑲᓇᐃᔭᖅᑎᒋᔭᖏᑦ ᓄᓇᕗᑦ ᒐᕙᒪᒃᑯᓐᓂ 
ᐊᒥᒐᓗᐊᖃᑦᑕᕐᒪᑕ ᐃᓐᓄᒃᑕᐅᔪᓐᓇᖏᖢᑎᒡᓗ, 
ᑮᓇᐅᔭᑦ ᑖᒃᑯᐊ ᐊᑐᓕᖃᑦᑕᕋᑦᑎᒍ 
ᐊᑐᖅᑐᒃᓴᐅᔪᕕᓂᐅᒐᓗᐊᑦ.  
 
ᒥᓂᔅᑕᐅ ᐅᖃᐅᓯᖃᓚᐅᕐᒪᑦ ᑖᒃᑯᐊ ᐊᑐᓂᑦ 
ᐃᖅᑲᓇᐃᔭᕐᕖᑦ ᐊᒡᒍᑐᖅᓯᒪᔪᖁᑎᒋᔭᖏᑦ 
ᐃᓕᖅᑯᓯᒋᖃᑦᑕᖅᓯᒪᔭᖏᑦ ᐊᑐᙱᓂᖅᓴᐅᓗᑎᒃ 
ᐊᓯᐊᓂᒃ ᐊᑐᖅᑕᐅᓕᕈᓐᓇᖁᓪᓗᒋᑦ  

ᖃᓄᐃᓕᐅᕐᓂᐊᖅᐱᓯ ᑖᒃᑯᐊ ᐊᕐᕌᒍᒥ ᐅᑭᐅᒃᑯᑦ 
ᕿᒥᕐᕈᔭᐅᓂᐊᕐᒥᒻᒪᑕ ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ 
ᐊᑐᖅᑐᒃᓴᐃᑦ. ᑕᐃᒪᓐᓇ, ᐃᓕᖅᑯᓯᕆᓯᒪᔭᑐᖃᓰ 
ᐊᑐᕐᓂᐊᖅᐱᓯᐅᒃ ᐅᕝᕙᓘᓐᓃᑦ ᑕᐃᒪᓐᓇ ᐊᓯᐊᓂᒃ 
ᐊᑐᓕᕐᓂᐊᖅᐱᓯ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᒻᒪᓗ ᖁᔭᓐᓇᒦᖅᐸᕋ ᒥᔅᑕ 
ᐃᐊᓕᐊᑦ. ᐅᖃᕈᓐᓇᓪᓚᑦᑖᖏᑦᑐᖓ 
ᖃᓄᐃᓕᐅᕐᓂᐊᕐᒪᖔᕐᒪ.  
 
ᑕᐃᒪ ᓇᒃᓯᐅᔾᔨᓯᒪᓕᕋᓗᐊᖅᑐᒍᑦ ᑎᑎᖅᑲᓂᒃ 
ᑕᒪᐃᓐᓄᑦ ᐃᖅᑲᓇᐃᔭᕐᕕᓐᓂ ᒐᕙᒪᒃᑯᓐᓂ ᒥᓂᔅᑕᐃ 
ᑐᖏᓕᖏᒡᓗ ᑲᑎᒪᖃᑎᒌᒃᓯᒪᓕᕐᖢᑎᒃ ᑐᖏᓕᕋᓗ 
ᑲᒪᔨᒋᔭᐅᓪᓗᓂ ᓯᕗᓕᖅᑎᒋᔭᐅᓪᓗᓂ 
ᖃᐅᔨᒪᓗᒃᑖᕐᖢᑎᒡᓗ ᑖᒃᑯᐊ ᐊᒡᒍᖅᑐᖅᓯᒪᔪᑦ 
ᒐᕙᒪᒃᑯᑦ ᑎᒥᖁᑎᒋᔭᖏᑦ ᑕᐃᒪᓐᓇ 
ᐊᑐᖅᑕᐅᑦᓯᐊᕈᓐᓇᖁᓪᓗᒋᑦ ᑮᓇᐅᔭᑦ 
ᑐᓂᔭᐅᖃᑦᑕᖅᑐᑦ ᐊᑐᓂᑦ ᑖᒃᑯᓄᖓ 
ᐃᖅᑲᓇᐃᔭᕐᕕᖕᓄᑦ. ᑕᐃᒪᓐᓇᐃᓕᐅᖅᓯᒪᓪᓗᑎᒡᓗ.  
ᑖᒃᑯᐊ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᕝᕕᒐ 
ᑕᐃᒪᓐᓇᐃᓕᐅᖅᑎᑦᑎᓚᐅᕐᒪᑦ ᐊᓯᖏᓐᓄᑦ 
ᑐᓂᔭᐅᖃᑦᑕᑎᓪᓗᒋᑦ ᑮᓇᐅᔭᑦ.  
 
ᑖᓐᓇ ᐅᖃᐅᓯᕆᔭᖓ ᐱᔾᔪᑎᒋᓪᓗᒍ 
ᐊᐱᖅᑯᑎᒋᔭᖓ ᑮᓇᐅᔭᐃᑦ ᐃᖅᑲᓇᐃᔭᖅ 
ᐃᓐᓄᒃᑕᐅᓯᒪᙱᑦᑐᓄᑦ ᐊᑐᖅᑐᔅᓴᐅᔪᕕᓂᐅᒐᓗᐊᑦ 
ᐊᑐᖅᑕᐅᑲᓐᓂᖃᑦᑕᕐᓂᖏᑦ ᐃᓚᖏᑦ ᑮᓇᐅᔭᑦ 
ᐊᑐᖅᑕᐅᖃᑦᑕᕐᒪᑕ ᑖᒃᑯᓂᖓ 
ᐃᖅᑲᓇᐃᔭᓚᐅᐱᓪᓚᖕᓂᐊᖅᑐᓄᑦ 
ᑳᓐᑐᕌᒃᑎᐅᔪᓄᓪᓘᓐᓃᑦ ᐊᑐᖅᑕᐅᖃᑦᑕᕐᒪᑕ. 
ᐱᔨᑦᓯᕋᐅᑎᒃᓴᖃᖅᑎᑕᐅ 
ᐱᔨᑦᓯᕋᖅᑕᐅᑦᓯᐊᕈᓐᓇᖁᓪᓗᒋᑦ ᐃᓄᐃᑦ ᓄᓇᕗᒥ. 
ᑕᐃᒪᓗᒃᑕᐅᖅ ᐃᓛᒃ ᓇᔭᙳᐊᓂᒃ ᓲᕐᓗ 
ᐃᖅᑲᓇᐃᔭᖅᑎᑖᖃᑦᑕᕆᓪᓗᑕ ᑕᕆᐅᑉ ᐊᑭᐊᓂ 
ᑎᑭᑎᙱᖔᕐᓗᒋᑦ.  
 

ᐄ, ᑕᐃᓐᓇ ᐊᒃᓱᕈᖅᑎᑦᑎᒐᓱᐊᓕᖅᑐᒍᑦ 
ᒐᕙᒪᒃᑰᓪᓗᑕ ᑮᓇᐅᔭᓂᒃ ᐊᑐᓪᓚᑦᑖᕆᐊᖃᕋᑦᑕ 
ᖄᖏᐅᑎᙱᓪᓗᑕ ᑕᒪᓐᓇ 
ᐋᖅᑭᑦᓴᐅᑎᒋᔾᔮᖏᑦᑑᒐᓗᐊᖅ ᐊᕐᕌᒍᑦ ᐱᖓᓱᑦ 
ᓯᑕᒪᓪᓘᓐᓃᑦ ᑕᒪᓐᓇ 
ᐱᕙᓪᓕᐊᓂᖃᕐᓂᐊᖅᑑᒐᓗᐊᖅ ᑭᓯᐊᓂ ᒐᕙᒪᒃᑯᑦ 
ᐃᖅᑲᓇᐃᔭᖅᑎᖏᑦ ᑕᒪᒃᑯᐊ 
ᑕᐃᒪᓐᓇᐃᓕᐅᖅᑎᑕᐅᓕᖅᑐᑦ ᑕᐃᒪ ᑕᑯᓚᐅᕋᑦᑕ 
ᑲᑕᒍᑎᖃᖅᑐᓂᒃ ᑖᒃᑯᐊ ᐃᖅᑲᓇᐃᔭᕐᕕᒃ 
ᐊᒡᒍᑐᖅᓯᒪᔪᑦ ᐊᒃᓱᕉᑎᖃᖅᑎᑕᐅᕙᓪᓕᐊᓂᐊᖅᑐᑦ 
ᑮᓇᐅᔭᑦ ᑖᒃᑯᐊ ᓈᒻᒪᑦᓯᐊᖅᑐᑦ 
ᐊᑐᖅᑕᐅᔪᓐᓇᖃᑦᑕᖁᓪᓗᒋᑦ.  
 
ᑕᒪᓐᓇ ᑮᓇᐅᔭᓂᑦ ᐊᐅᓚᑦᓯᓂᕐᒧᑦ ᑲᑎᒪᔨᒋᔭᐅᔪᑦ 
ᑕᐃᒪᓐᓇ ᐅᖃᐅᓯᖃᖅᓯᒪᔪᑦ 
ᑕᐃᒪᓐᓇᐃᓕᐅᖃᑦᑕᖁᓪᓗᒋᑦ ᑮᓇᐅᔭᑦ, 
ᑮᓇᐅᔭᖅᑐᕈᑎᒃᓴᑦ ᐊᑐᖅᑕᐅᑦᓯᐊᕈᓐᓇᖁᓪᓗᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᒥᓂᔅᑕ. ᒥᔅᑕ 
ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑖᓐᓇ ᑐᖏᓕᖓ ᐊᐱᖅᑯᑎᒋᓂᐊᖅᑕᕋ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ.  
 
ᑕᒡᕙᓂ ᐅᖃᓪᓚᒍᑎᒋᖅᑲᐅᔭᒥᓂᒃ ᑖᓐᓇ ᓱᕈᓯᓄᑦ 
ᐊᒻᒪᓗ ᐃᓚᒌᓄᓪᓗ ᐱᖁᔭᖅ 
ᑭᖑᕙᕆᐊᖅᑕᐅᓯᒪᓚᐅᕐᒪᑦ. ᐄ, ᑕᐃᒪᖃᐃ 
ᑐᓴᖅᑎᑦᓯᒍᓐᓇᖅᐸ ᐅᕙᑦᑎᓐᓄᑦ ᖃᖓ ᑕᒪᓐᓇ 
ᐱᖁᔭᖅ ᐱᔾᔪᑎᒋᓪᓗᒍ ᓄᓇᓕᓐᓅᖃᑦᑕᕈᑎᒋᔭᖓ 
ᐱᐊᓂᓐᓂᐊᕐᒪᖔᑦ, ᑖᓐᓇ ᐱᖁᔭᖅ ᐱᔾᔪᑎᒋᓪᓗᒍ. 
ᐊᒻᒪᓗ ᐱᖁᔭᖅ ᖃᖓ ᒪᓕᒐᙳᖅᑎᑕᐅᓂᐊᕐᒪᖔᑦ. 
ᑕᐃᒪ ᖃᖓ ᓂᕆᐅᒋᓂᐊᖅᐱᑎᒍ ᒪᓕᒐᓕᐅᕐᕕᐅᑉ 
ᐃᓗᐊᓄ ᐃᓕᔭᐅᒐᔭᕐᓂᖓᓄᑦ 
ᑲᑎᒪᒍᑎᒋᔪᓐᓇᕐᓂᐊᕋᑦᑎᒍ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᓂᔅᑕ 
ᑕᒑᖅ ᑰᓕ.  
 
ᐊᖓᔪᖅᑳᖅ ᑕᒑᖅ ᑰᓕ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐄ, ᑭᐅᑦᓯᐊᕈᓐᓇᕐᓂᐊᖅᐸᕋ ᐱᒻᒪᕆᐅᓪᓗᓂᓗ. 
ᑖᒃᑯᐊ ᓯᓚ 

ᐊᔾᔨᒌᙱᓐᓂᖓ ᐱᔾᔪᑎᒋᓪᓗᒍ ᐊᐅᔭᐅᓚᐅᖅᑐᒥ 
ᑭᖑᕙᕆᐊᕈᑕᐅᓚᐅᕐᒪᑦ 
ᐱᐊᓂᒃᑕᐅᒍᓐᓇᖅᓯᓚᐅᙱᒻᒪᑦ 
ᓄᓇᓕᓐᓅᕈᑎᒋᖃᑦᑕᕐᓂᕆᓂᐊᓚᐅᖅᑕᕗᑦ 
ᐱᐊᓂᒃᑕᐅᒍᒪᓚᐅᕋᓗᐊᕋᑦᑎᒍ ᒫᓐᓇᓵᕈᓘᓚᐅᖅᑐᖅ. 
ᑕᐃᒪ ᒫᓐᓇᓵᖑᓂᐊᖅᑐᒥ ᑕᕝᕙᓂ ᑕᖅᑭᒥ 
ᐱᐊᓂᖕᓂᐊᖅᑑᒐᓗᐊᖅ ᓯᓚ ᖃᓄᐃᙱᑉᐸᑦ 
ᓄᓇᓕᓐᓅᕈᑎᒋᖃᑦᑕᕐᓂᐊᕋᑦᑎᒍ.  
 
ᑖᒃᑯᐊ ᑲᑎᒪᑎᑦᑎᖃᑦᑕᓂᐊᖅᑐᑦ ᓄᓇᓕᓐᓂ ᐊᒻᒪᓗ 
ᑐᖏᓕᖏᑦ ᑖᒃᑯᐊ ᑲᑎᒪᔨᕋᓛᖃᕐᖓᑕ ᓄᓇᕗᑦ 
ᑐᓐᖓᕕᒃᑯᑦ ᐊᒻᒪᓗ ᐃᓄᐃᑦ ᑲᑐᔾᔨᖃᑎᒌᒃᑯᖏᑦ 
ᐊᓯᖏᓪᓗ. ᒪᓕᒐᓕᕆᔨᒃᑯᓪᓗ ᑖᒃᑯᐊ 
ᐃᓚᒋᔭᐅᖃᑕᐅᓪᓗᑎᑦ. ᑕᐃᒪ ᖃᐅᔨᓴᖅᑎᖃᕐᒪᑕ 
ᑖᒃᑯᓂᖓ ᐱᖁᔭᒃᓴᐅᓂᐊᖅᑐᓂᑦ ᑖᒃᑯᐊ 
ᐋᖅᑭᓱᖅᑕᐅᓂᖏᓐᓄᑦ ᐱᖁᔭᒃᓴᐃᑦ.  
 
ᑕᐃᒪ ᐊᕐᕌᒍ ᓄᑖᖑᓕᖅᐸᑦ ᑎᑎᕋᖅᑕᐅᓯᒪᓂᕆᔭᖓ 
ᐋᖅᑭᒋᐊᕈᑎᔅᓴᐃᓪᓗ ᐱᓕᕆᐊᕆᔭᐅᓂᐊᕐᒪᑦ. ᐊᒻᒪᓗ 
ᐱᕕᔅᓴᖃᖅᑎᑕᐅᒍᑦᑕ ᐱᖁᔭᓕᐅᖅᑎᔅᓴᐅᒐᔭᖅᑐᓂᑦ 
ᑕᕝᕙᓂ ᐅᖃᐅᓯᕆᔭᕋ ᒪᓕᓪᓗᒋᑦ ᐃᒻᒪᖃ ᑕᖅᑭᑦ 6-
ᖑᓂᐊᖅᑐᑦ ᒪᓕᒐᓕᕆᔨᐅᔪᑦ ᑕᒪᒃᑯᐊ 
ᑎᑎᕋᕆᐊᖃᕐᓂᐊᕐᒪᑕ ᑐᑭᑖᕈᑎᒋᔭᖏᓐᓂ.  
ᑕᐃᒪᓐᓇ ᐱᐊᓂᒃᐸᑕ ᑐᑭᑖᕈᑎᖏᓐᓂ 
ᓄᓇᓕᓐᓅᖃᑦᑕᕆᐊᖃᖅᐱᑖ ᐅᕝᕙᓘᓐᓃᑦ 
ᒪᓕᒐᓕᐅᖅᑎᑯᓐᓅᑐᐃᓐᓇᖅᐱᑎᒍ 
ᐱᖁᔭᒃᓴᐅᒐᔭᖅᑐᖅ?  
 
ᐄ, ᑕᐃᒪ ᐱᐊᓂᓐᖏᑉᐸᑦ ᐊᕐᕌᒎᑉ ᓄᓐᖑᐊᓂ, 
ᑖᒃᑯᐊ ᒪᓕᒐᓕᐅᖅᑏᑦ ᓱᓕ 
ᒪᓕᒐᓕᐅᖅᑎᐅᓂᖏᓐᓂ ᐱᐊᓂᖅᑕᐅᓂᐊᖅᑑᒐᓗᖅ. 
ᖃᖓᓪᓚᑦᑖᖅ ᑕᒪᓐᓇ ᐱᐊᓂᑦᑕᐅᓂᐊᕐᒪᖔᖅ 
ᖃᐅᔨᒪᓐᖏᑦᑐᖓ ᑕᒪᓐᓇ 
ᐱᕙᓪᓕᐊᓂᕆᔭᐅᑦᑎᐊᕐᒪᑦ ᐱᖁᔭᓕᐅᕐᓂᖅ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒥᓂᔅᑕ. 
ᖁᓕᖓ ᐊᒻᒪᓗ ᑭᖑᓪᓕᖅᐹᖅ, ᒥᔅᑕ ᐃᐊᓕᐊᑦ.  
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᑕᐃᒪ ᐊᐱᕆᓂᐊᖅᐸᕋ ᑯᖑᓪᓕᖅᐹᒥ ᑖᓐᓇ ᒥᓂᔅᑕ 
ᕼᐊᓐᑐ ᑐᑐ ᒥᓂᔅᑕᐅᓚᐅᖅᓯᒪᑎᓪᓗᒍ  

ᐃᓪᓗᓕᕆᔨᕐᔪᐊᒃᑯᓐᓄᑦ.  
 
ᑕᐃᒪᓐᓇ ᑲᑎᒪᑎᓪᓗᑕ ᑲᑎᒪᓚᐅᖅᑎᓪᓗᑕ 
ᐃᓪᓗᓕᕆᔨᕐᔪᐊᒃᑯᑦ ᐱᔾᔪᑎᒋᓪᓗᒍ ᐃᓛᓐᓂᒃᑯᑦ 
ᑭᐅᒍᒪᖃᑦᑕᖅᑰᓚᐅᕋᕕᑦ ᓱᒻᒪᑦ 
ᑮᓇᐅᔭᖅᑕᖃᒃᑲᓐᓂᕆᐊᖃᓚᐅᕐᓂᖓᓄᑦ. 
ᖃᓄᒃᑲᓂᕐᓗ ᐋᖅᑭᑦᑕᐅᓯᒪᒋᐊᖃᕐᓂᖏᓐᓄᑦ ᑖᒃᑯᐊ 
ᐃᓱᐃᓪᓕᐅᑎᒋᔭᐅᓯᒪᔪᑦ ᐃᓪᓗᓕᕆᔨᕐᔪᐊᒃᑯᓐᓄᑦ. 
 
ᖃᐅᔨᒍᒪᔪᖓ ᐅᖃᐅᓯᖄᖅᔪᒍᓐᓇᕋᔭᕐᒪᖔᐲᑦ 
ᑕᒪᑐᒪ ᒥᔅᓵᓄᑦ ᑲᑎᒪᒍᑎᓚᐅᖅᑎᓪᓗᑕ 
ᐅᓪᓘᓯᒪᓚᐅᖅᑐᓂᑦ? ᖃᐅᔨᒍᒪᓯᒪᒐᑦᑕ 
ᑖᒃᑯᓂᖓᒃᑲᓐᓂ $50,000,000-ᑲᓂᕐᓂᑦ ᐃᒻᒪᖃ; 
ᑐᑭᓯᑎᑕᐅᕌᖅᔪᒍᓐᓇᖅᑭᑖ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐃᐊᓕᐊᑦ. ᒥᓂᔅᑕ ᕼᐊᓐᑐ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᐃᒃᓯᕙᐅᑖᖅ, 
ᐊᒃᓱᕈᓐᓇᖃᑦᑕᓚᐅᕐᒪᑦ ᖃᐅᔨᒪᔪᔅᓴᐅᕗᖅ ᑖᓐᓇ 
ᑲᑎᒪᔨᐅᔪᖅᑕᐅᖅ. ᑖᔅᓱᒥᖓ ᐃᓪᓗᓕᕆᓂᕐᒧᑦ 
ᐸᐸᑦᑎᔩᑦ ᑕᒪᒃᑯᐊ ᖃᐅᔨᒪᑦᑎᐊᕋᒃᑯ. 
ᐅᖃᐅᓯᕆᒍᓐᓇᖏᑦᑐᒍᓗ ᑕᒪᓐᓇ 
ᐊᐱᖅᓱᕐᓇᐅᑎᓪᓗᒍ ᑲᑎᒪᕕᐅᑉ ᐃᓗᐊᓂ. 
ᐊᒃᓱᕈᕐᓇᕐᒪᑦ ᑕᒪᓐᓇ ᐅᖃᐅᓯᕆᒍᓐᓇᖏᓐᓇᒃᑯ. 
ᐃᓛᒃ, ᑲᑎᒪᔨᐅᔪᖅ ᖃᐅᔨᒪᔪᖅ, ᑖᒃᑯᐊ ᓱᓇ 
ᐱᔾᔪᑎᒋᔭᐅᓚᐅᕐᒫᑕ ᖃᓄᓕᐃᕈᑎᒋᓚᐅᕐᒪᖔᒃᑭᓪᓗ.  
 
ᑕᐃᒪ ᐅᖃᖅᑲᐅᒐᒪ, ᐅᐱᕐᖔᖑᓚᐅᖅᑐᒥ ᑕᒪᓐᓇ 
ᖃᐅᔨᑎᑕᐅᓚᐅᕐᒪᑦ ᐅᕙᑦᑎᓐᓄᑦ. 
ᓇᓗᓇᕈᓐᓃᓚᐅᕐᒪᓪᓗ ᑕᒻᒪᖅᓯᒪᔪᑕᖃᖃᑦᑕᓚᐅᕐᒪᑕ 
ᑖᒃᑯᓇᓂ ᑮᓇᐅᔭᖁᑎᒋᔭᐅᔪᓂᑦ ᑕᐃᒪᓐᖓᑦ 2006-
ᖑᓚᐅᖅᓯᒪᔪᒥ. ᑖᓐᓇ ᐅᖃᐅᓯᕆᓚᐅᕋᒃᑯ, ᑖᒃᑯᐊ  

ᑮᓇᐅᔭᑦ ᐅᓄᕐᓂᕆᔭᖏᑦ ᐊᑐᖅᑕᐅᖃᑦᑕᓚᐅᕐᒪᑕ 
ᐃᓪᓗᓴᖅᑖᕆᔭᐅᓂᐊᖅᑐᓄᑦ 2006-ᒥ. 
ᑖᒃᑯᐊᔅᓴᐃᓐᓇᐃᑦ ᐅᓄᕐᓂᖏᑦ ᑮᓇᐅᔭᑦ 
ᐃᓕᔭᐅᖃᑦᑕᓗᔅᓱᑎᑦ ᐊᕐᕌᒍᓄᑦ ᑎᓴᒪᓄᑦ. 
 
ᐊᒻᒪᓗᑦᑕᐅᖅ ᐱᖃᑖ ᑖᓐᓇ 
ᐃᓱᐃᓪᓕᐅᕈᑎᒋᓚᐅᖅᑕᕗᑦᑕᐅᖅ, ᑯᐊᐳᕇᓴᒃᑯᑦ 
ᐊᑐᖅᑕᐅᕙᓪᓕᐊᔪᓂᑦ ᑮᓇᐅᔭᓂᑦ 
ᓇᓗᓇᐃᔭᖅᓯᖃᑦᑕᓚᐅᓐᖏᓂᕐᒪᑕ. ᑖᒃᑯᐊ 
ᑐᑭᓯᒋᐊᕈᑎᔅᓴᖁᑎᒋᔭᖅᐳᑦ ᒫᓐᓇ 
ᐊᑐᖅᑕᐅᕙᓪᓕᐊᔪᓂᑦ ᑎᑎᕋᖃᑦᑕᓚᐅᕐᒪᑕ 
ᑖᒃᑯᓂᖓ ᑲᑎᑕᐅᕙᓪᓕᐊᔪᓂᑦ. 
ᓯᕗᓂᒃᓴᐅᓂᐊᖅᑐᒥᓗ 
ᐱᓕᕆᐊᕆᔭᐅᖃᑦᑕᓐᖏᓐᓂᕐᒪᑕ. ᑖᒃᑯᐊ ᒪᕐᕉᓐᓂᒃ 
ᐱᔾᔪᑎᖃᓗᐊᓚᐅᕋᑦᑕ. 
 
ᐃᒪᓐᓇᐃᓕᖓᓕᓚᐅᕐᒪᑕ ᐅᐱᕐᖔᒥ 
ᐅᖃᓚᐅᖅᓯᒪᒐᒪ ᐊᒥᒐᖅᑐᒻᒪᕆᐅᓚᐅᖅᖢᑎᒃᓗ 
ᐃᖅᑲᓇᐃᔭᖅᑎᖏᑦ ᐃᒡᓗᓕᕆᔨᕐᔪᐊᒃᑯᓪᓗ 
ᐱᓕᕆᐊᖄᓂᒍᓐᓇᓚᐅᓐᖏᒻᒪᑕ ᐊᒥᒐᖅᓯᓂᕐᒧᑦ 
ᐱᓕᕆᔨᒃᓴᓂᑦ. ᑕᒪᓐᓇ ᐅᖃᐅᓯᕆᔭᐅᓯᒪᓪᓗᓂᐅᒃ 
ᑕᒻᒪᖅᓯᒪᔪᖅᓯᐅᖅᑎᐅᑉ 15-ᓘᓐᓃᑦ 16-ᓘᓐᓃᑦ 
ᐃᖅᑲᓇᐃᔭᖅᑎᑖᕆᔭᐅᒋᐊᖃᕐᓂᖏᓐᓄᑦ ᑭᓯᐊᓂ 
ᐊᖏᖅᑕᐅᓚᐅᓐᖏᒻᒪᑕ ᑖᒃᑯᐊ 
ᐅᖃᐅᓯᕆᒐᓗᐊᖅᖢᒋᑦ. ᒥᓂᔅᑕᓐᖑᖅᑎᑕᐅᑎᓪᓗᖓ 
ᐃᒡᓗᓕᕆᔨᕐᔪᐊᒃᑯᓐᓄᑦ ᐊᖏᖅᑕᐅᓚᐅᖅᓯᒪᒐᓗᐊᕋᒪ 
14-ᓂᑦ ᐃᖅᑲᓇᐃᔭᖅᑎᒃᓴᒃᑲᓐᓂᖁᔨᒐᒪ.  
 
ᑕᒪᒃᑯᐊᑦᑕᐅᖅ ᐱᔾᔪᑎᒋᔭᐅᒃᑲᓐᓂᖅᑐᑦ ᐅᑯᐊ 
ᐅᖃᐅᓯᕆᓚᐅᖅᑕᒃᑲ ᐅᐱᕐᖔᒥ. ᑕᐃᒪᓐᓇᒃ ᑕᕝᕙ, 
ᖃᐅᔨᒪᓪᓗᒋᑦ ᓵᒃᓯᒍᒪᓚᐅᓐᖏᓐᓇᒪ ᑭᓇᑐᐃᓐᓇᕐᒥᒃ. 
ᐃᒪᓐᓇᒃ ᑖᒃᑯᐊ $200,000,000 ᐊᖏᔪᒻᒪᕆᐊᓗᐃᑦ 
ᐊᑐᖅᑕᐅᔪᒃᓴᐅᓚᐅᕐᒪᑕ. ᒐᕙᒪᒋᔭᐅᓚᐅᖅᓯᒪᔪᑦ 
ᑕᐃᒃᑯᐊ ᕿᓚᒥᑯᓗᒃ ᐸᕐᓇᒃᓯᒋᐊᖃᓕᓚᐅᕐᒪᑕ 
ᐊᒻᒪᓗ ᐊᖏᕈᑎᒋᓪᓗᒋᓪᓗ. ᐄ, ᑐᑭᓯᐅᒪᑦᑎᐊᖅᑐᖓ 
ᖃᓄᑐᐃᓐᓇᖅ ᐱᓕᕆᐊᖃᕈᑦᑕ  

ᕿᓚᒥᐅᓗᐊᖅᑐᒥᒃ ᐃᓱᐃᓪᓕᐅᕈᑎᖃᓲᖑᒐᑦᑕ.  
 
ᑕᐃᒪ ᐅᖃᐅᓯᕆᔭᕋ ᑕᒪᓐᓇ ᐱᔾᔪᑎᒋᓪᓗᒍ 
ᐅᕙᓐᓄᑦ ᐱᒻᒪᕆᐅᓂᖅᐹᖑᔪᖅ ᐃᒪᓐᓇᐃᑦᑐᖅ 
ᖁᔭᓇᐅᓐᓃᒃ ᐅᑯᐊ ᐃᓱᐃᓪᓕᐅᕈᑎᒋᕙᕗᑦ 
ᖃᓄᐃᓕᐅᕈᑎᒋᓂᐊᓕᖅᐱᑎᒍᓕ? ᑖᒃᑯᐊ 
ᐃᓱᐃᓪᓕᐅᕈᑎᒋᔭᐅᔪᓕᒫᑦ ᓇᓗᓇᐃᔭᕐᓗᒋᑦ 
ᑕᐃᒪᓐᓇᐃᒃᑲᓐᓂᕈᒪᓇᑕ ᑕᐃᒪᓐᓇᒃ ᑕᕝᕙ 
ᓯᕗᖅᐸᐅᑎᒐᓱᓚᐅᖅᑕᒃᑲ ᑕᐃᒪᓐᓇᒃ. 
ᐃᖅᑲᓇᐃᔭᖅᑎᒃᑲᓗ ᑕᐃᒪᓐᓇᒃ ᑎᓕᓪᓗᒋᑦ: ᐊᑏ, 
ᑖᒃᑯᐊ ᐋᖅᑭᓚᐅᕐᓚᕗᑦ 
ᑕᐃᒪᓐᓇᐃᒃᑲᓐᓂᕈᒪᒍᓐᓃᕋᑦᑕ 
ᑕᐃᒪᓐᓇᐃᓕᓚᐅᕋᒃᑭᑦ ᐊᒻᒪᓗ 
ᑮᓇᐅᔭᖅᑐᖅᑐᐊᓘᓂᐊᕐᓂᖏᓐᓄᑦ ᐅᖃᐅᑎᓗᒋᑦ. 
 
ᑕᐃᒪ ᐊᑲᐅᓐᖏᓕᐅᕈᑎᒋᔭᐅᓚᐅᖅᓯᒪᔪᑦ ᑖᒃᑯᐊ 
ᐃᒡᓗᓕᕆᔨᒃᑯᓐᓅᓚᐅᖅᓯᒪᔪᑦ ᐃᒡᓗᓄᑦ 
ᐊᑭᑭᓐᓂᖅᓴᓄᑦ $100,000,000-ᓐᖑᓚᐅᕐᒪᑕ. 
ᖃᐅᔨᓕᑕᐃᓐᓇᕋᑦᑎᒍᑦ ᑕᒻᒪᖅᓯᒪᔪᑦ ᑖᒃᑯᐊ 
ᓯᕗᓂᒃᓴᐅᓂᐊᖅᑐᒧᑦ ᐊᑐᖅᑐᒃᓴᐃᑦ ᐊᒻᒪᓗ 
ᖃᑦᑎᐅᓂᖏᑦ ᐊᑭᑭᓐᓂᖅᓴᐃᑦ ᐃᒡᓗᐃᑦ ᑖᒃᑯᐊ 
ᐃᒡᓗᒃᓴᐃᑦ ᑎᑭᑉᐸᒌᖅᓯᒪᓚᐅᕐᒪᑕ. 
ᐊᑲᐅᓐᖏᓕᐅᕈᑎᖃᓐᓂᐊᕐᓂᕆᔭᑦᑎᓐᓂᑦ 
ᖃᐅᔨᑲᐅᑎᒋᓚᐅᕋᑦᑕ ᑕᐃᒪᓐᓇᒃ. ᐃᒪᓐᓇᓗ 
ᐃᖅᑲᓇᐃᔭᖅᑎᕗᑦ ᐊᒥᒐᖅᑎᓪᓗᒋᑦ, ᐊᒻᒪᓗ 
ᑳᓐᑐᕌᒃᑎᑦᑎᔨᒋᐊᖃᖅᖢᑕ 
ᐃᒡᓗᕐᔪᐊᓕᐅᖅᑎᐅᓂᐊᖅᑐᓂᑦ 
ᑳᓐᑐᕌᒃᑎᑦᑎᕙᒌᓚᐅᕋᑦᑕ.  
 
ᑯᐊᐳᕇᓴᒃᑯᑦ ᑕᐃᒪ ᑕᐃᒃᓱᒪᓂ 
ᐃᒪᓐᓇᐃᒍᒪᓚᐅᓐᖏᒻᒪᑕ ᑕᐃᒪᓐᓇᒃ ᑮᓇᐅᔭᐃᑦ 
ᓴᕝᕙᖅᓯᒪᑎᓪᓗᒋᑦ ᐊᖏᖅᑕᐅᓯᒪᓐᖏᓪᓗᑎᑦ. 
ᑕᐃᒪᓐᓇᒃ ᑕᕝᕙ ᐃᒡᓗᓕᕆᔨᕐᔪᐊᒃᑯᑦ 
ᐊᖏᖅᑕᐅᒐᒥᒃ ᐊᐅᓚᑦᑎᔩᑦ ᑲᑎᒪᔨᒃᑯᖏᓐᓄᑦ 
ᓯᕗᒧᕆᐊᕈᓐᓇᖅᓚᐅᖅᐳᖓ ᐱᐊᓂᒃᓗᒋᓪᓗ ᑖᒃᑯᐊ 
ᐃᒡᓗᐃᑦ. ᑕᐃᒪᓐᓇᐃᑦᑐᖃᓚᐅᓐᖏᒻᒪᑦ.  

ᑭᓯᐊᓂ ᓄᖅᑲᖅᑎᑕᐅᒋᐊᖃᓕᓚᐅᕐᒪᑕ 
ᐃᒡᓗᕐᔪᐊᓕᐅᒐᒃᓴᐅᓂᐊᓚᐅᖅᑐᑦ. ᑕᐃᒪᓐᓇᒃ 
ᓴᓇᒍᒪᓚᐅᕋᑦᑎᒍᑦ ᐃᒡᓗᐃᑦ ᓇᑉᐸᖅᑎᕐᓗᒋᑦ. ᑖᒃᑯᐊ 
ᑕᐃᒫᒃ ᖁᔭᓐᓇᒦᖅᑕᒃᑲ ᒥᓂᔅᑕᐅᖃᑎᒃᑲ ᑕᐃᒪᓐᓇᒃ 
ᐊᖏᕈᑎᖃᑦᑎᐊᓚᐅᖅᓯᒪᒻᒪᑕ.  
 
ᑕᐃᒪᓐᓇᑦᑕᐅᖅ ᑖᒃᑯᐊ ᑳᓐᑐᕌᒃᑎᒃᓴᐃᑦ 
ᐊᑭᑭᓐᓂᖅᓴᓄᑦ ᐃᒡᓗᓄᑦ ᐊᑐᖅᑐᒃᓴᐅᓂᐊᓚᐅᖅᑐᑦ 
ᑕᐃᒪᓐᓇᒃ ᓴᓇᒋᐊᖃᖅᑕᐅᒋᐊᖃᓕᓚᐅᖅᐳᑦ. 
ᐃᒪᓐᓇᒃ ᐱᐅᓗᐊᓚᐅᓐᖏᑦᑑᒐᓗᐊᖅ. ᑭᓯᐊᓂ 
ᑕᐃᒪᓐᓇᐃᑎᑕᐅᓚᐅᖅᓯᒪᒐᑦᑕ. ᑖᒃᑯᐊ ᐃᓚᖏᑦ 
ᓄᓇᓕᓐᓂᒥᐅᑕᐅᔪᑦ ᐃᓪᓗᖃᒻᒪᑕ 
ᐱᐊᓂᒃᑕᐅᓯᒪᖏᑦᑐᓂᒃ, ᐃᓚᖏᓪᓗ 
ᐃᑯᐊᓪᓚᓚᐅᖅᖢᑎᒃ ᐊᕐᕌᓂ. ᐊᓯᖏᓐᓄᓪᓗ 
ᓄᓇᓕᓐᓄᑦ ᑕᒪᒃᑯᐊ ᐃᓪᓗᕐᔪᐊᖅᓴᓂᒃ 
ᑎᑭᑎᑦᓯᒋᐊᖃᓕᖅᖢᑕ. ᑕᒪᒃᑯᐊᓗᒃᑖᑦ ᓯᕗᓂᒃᓴᒥ 
ᖃᓄᐃᒍᑕᐅᓂᐊᖅᑐᑦ ᖃᐅᔨᒪᖃᑦᑕᖏᓐᓇᑦᑎᒍ.  
 
ᑕᐃᒪᓐᓇᓕ ᒫᓐᓇ ᐅᔾᔨᖅᑐᕈᑎᖃᕋᓱᐊᓕᖅᑐᒍᑦ 
ᑕᐃᒪᓐᓇᐃᑲᓐᓂᕈᒪᓇᑕ. ᐊᒻᒪᓗ, ᐅᕙᖓᓗ 
ᐃᖅᑲᓇᐃᔭᖅᑎᒃᑲᓗ ᐱᓕᕆᖃᑎᒋᑦᓯᐊᓚᐅᖅᑕᕗᑦ 
ᒥᓂᔅᑕ ᑮᓇᐅᔭᓕᕆᓂᕐᒧᑦ ᐃᖅᑲᓇᐃᔭᖅᑎᖏᓪᓗ 
ᑕᐃᒪᓐᓇ ᐅᔾᔨᑐᖅᑎᐊᕈᒪᓕᖅᑐᑕ 
ᑕᐃᒪᓐᓇᐃᒃᑲᓐᓂᕈᒪᓇᑕ ᑕᒻᒪᑲᓐᓂᕈᒪᓇᑕ. 
ᑕᕝᕙᖃᐃ ᑕᒪᕐᒥᒃ ᐅᖃᐅᓯᕆᒐᓗᐊᖅᐸᒃᑲ.  
 
ᐆᑦᑑᑎᒋᓂᐊᖅᐸᕋ ᐅᓇ, ᑕᐃᒃᓱᒪᓂ ᑕᐃᒃᑯᐊ 
ᑕᕝᕙᓂ ᐃᓪᓗᓕᕆᔨᒃᑯᑦ ᐊᓪᓚᒡᕕᖓᑦ 
ᖃᐅᔨᓴᖅᓯᐊᒃᓯᒪᖏᑦᑐᕕᓂᐅᒻᒪᑕ 
ᐊᓯᔾᔨᖅᓯᒪᓕᓚᐅᕋᑦᑎᒍ ᑕᒪᓐᓇ. ᐊᖏᖅᑕᐅᓯᒪᓗᑎᒃ 
ᑭᓯᐊᓂ ᑲᒪᒋᔭᐅᖃᑦᑕᖁᓪᓗᒋᑦ. ᑕᒪᒃᑯᐊ  

ᐅᔾᔨᑐᖅᑕᐅᓯᒪᖏᑦᑐᕕᓂᐅᓂᕐᒪᑕ ᐊᐅᓚᑦᓯᔨᓄᑦ.  
 
ᑕᐃᒪ ᑕᒪᓐᓇ ᑕᕝᕙ ᖃᐅᔨᔭᐅᓚᐅᖏᑉᐳᑦ 
ᐃᖢᐃᓕᐅᕈᑎᖃᕐᓂᐊᕐᓂᑦᑎᓐᓄᑦ. ᑕᒪᓐᓇ 
ᐱᓕᕆᐊᕆᔭᐅᓯᒪᓕᖅᑑᒐᓗᐊᖅ. 
ᐊᓯᔾᔨᐸᓪᓕᐊᓕᓚᐅᖅᑐᓂᓗ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐊᑎᓕᐅᖅᓯᒪᔪᖅ, ᒥᔅᑕ ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᖅᑯᑎᒋᔪᒪᔭᕋᓕ ᓯᕗᓪᓕᖅᐹᖅ ᑖᒃᑯᐊ 
ᓯᕗᓕᖅᑎᖓᓐᓄᑦ ᖃᓂᒪᑦᑕᐃᓕᕆᔨᒃᑯᑦ 
ᐃᓄᓕᕆᔨᒃᑯᑦ.  
 
ᑕᐃᒪᐃᓛᒃ ᐱᓇᓱᐊᕈᓯᕆᓚᐅᖅᑕᑎᓐᓂ ᑖᓐᓇ 
ᐃᒻᒥᓃᖅᑕᐃᓕᓂᕐᒧᑦ ᐅᓂᒃᑳᑯᓗᒃ ᐅᕙᑦᑎᓐᓄᑦ 
ᖃᐃᑕᐅᓚᐅᕐᒪᑦ ᒐᕙᒪᒃᑯᓄᓪᓗ ᓈᒻᒪᒋᔭᐅᓪᓗᓂ. 
ᐊᐱᕆᒍᒪᔭᕋᓕ, ᑖᒃᑯᐊ ᐱᓕᕆᕝᕕᒋᕙᓪᓚᐃᔭᖏᑦ 
ᓯᕗᓕᖅᑎᐅᒻᒪᑕ ᑖᒃᓱᒧᖓ: ᑮᓇᐅᔭᒥᖅᑲᐃ 
ᓴᓂᖅᕙᐃᓂᖅᑲᑦ ᒐᕙᒪᒃᑯᑦ ᑕᒪᓐᓇ 
ᑲᔪᓯᑎᑕᐅᑦᑎᐊᖁᓪᓗᒍ? ᑖᓐᓇ 
ᐅᓂᒃᑳᓕᐊᖑᓚᐅᖅᑐᖅ ᑲᔪᓯᑦᑎᐊᖁᓇᕐᖓᑦ. 
ᑕᐃᒪᐃᓚᐅᖅᑐᒥᓪᓗ ᓄᓇᕗᑦᒥ ᑕᑯᕙᒃᑲᑦᑕ. 
ᑖᓐᓇᖃᐃ ᐅᖃᐅᓯᐅᓯᒪᓕᖅᑲ 
ᓴᓂᖅᕙᐃᕕᐅᓯᒪᓕᖅᑲᖃᐃ ᑲᔪᓯᑦᑎᐊᖁᓪᓗᒍ 
ᑖᒃᑯᓇᓐᖓᑦ ᒐᕙᒪᒃᑯᓐᓂᑦ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᖁᒻᒧᐊᑦᑐᖅ. ᒥᓂᔅᑕ ᑰᓕ. 
 
ᐊᖓᔪᖅᑳᖅ ᑕᒑᖅ ᑰᓕ: ᐃᒃᓯᕙᐅᑖᖅ, ᐄ, ᑖᓐᓇ 
ᐊᐱᖅᑯᑎᒋᒐᕕᐅᒃ, ᑲᑎᒪᔨᐅᖃᑎᒪ, ᖁᔭᓐᓇᒦᒃ. 
ᐅᖃᕈᓐᓇᖅᑐᖓ ᑕᐃᒃᑯᐊ ᑮᓇᐅᔭᖃᑦᑐᑦ.  

ᑮᓇᐅᔭᕐᓗ ᑕᐃᓐᓇ ᐃᖏᕐᕋᑲᑕᑦᑎᓪᓗᒋᓪᓗ ᑕᐃᒃᑯᐊ 
ᐋᖅᑭᒃᓱᐃᕙᓪᓕᐊᑎᓪᓗᒋᑦ 
ᐊᑐᖃᑦᑕᐃᓐᓇᖅᑲᐅᓪᓗᓂ. ᐊᒻᒪ ᒫᓐᓇ ᑕᕝᕗᖓ 
ᐸᕐᓇᐅᑎᑦᑎᓐᓂ ᑖᓐᓇ ᐊᑕᑎᓚᖓᔭᕗᑦ, ᐊᒻᒪ 
ᑕᐃᒃᑯᐊ ᐋᖅᑭᐸᓪᓕᐊᒻᒪᑕ, ᑕᐃᓐᓇ 
ᓴᖅᑯᒥᒐᓗᐊᖅᑎᓪᓗᒍ ᓄᓇᓕᓐᓄᑦ 
ᐱᓕᕆᐊᒃᓴᕆᔭᖓ ᐋᖅᑭᒋᐊᖅᑕᐅᑲᓐᓂᓂᐊᕐᒪᑦ ᓱᓕ 
ᑕᐃᒃᑯᓄᖓ ᑲᑎᒪᔨᕋᓛᖏᓐᓄᑦ. ᑖᒃᑯᐊ ᑲᑎᓪᓗᒋᑦ 
ᒫᓐᓇᒧᑦ ᐅᖃᕈᓐᓇᖅᑐᖓ $800,000-ᓂᑦ 
ᑮᓇᐅᔭᓂᒃ ᑖᒃᑯᓄᖓ ᓴᓂᖅᕙᐃᓯᒪᔪᒍᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐃᑉᐹᓂ ᐊᐱᖅᑯᑏᑦ, 
ᒥᔅᑕ ᖁᒻᒧᐊᑦᑐᖅ.  
 
ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᒻᒪᓗ 
ᖁᔭᓐᓇᒦᖅᑲᕋ ᒥᓂᔅᑕ, ᑖᓐᓇ ᑐᑭᓯᒃᑲᓐᓂᕋᒃᑯᑦ 
ᐊᒻᒪᓗ ᑲᔪᓯᑦᑎᐊᖁᓇᐅᓂᐊᖅᑐᓂᒃ.  
 
ᑕᐃᒪᓕ ᑖᒃᓱᒧᖓᑦᓴᐃᓐᓇᖅ ᐊᑦᔨᐸᓗᐊᓄᑦ 
ᒥᓂᔅᑑᖃᑎᖓᓄᑦ ᐊᐱᕆᓕᕐᒥᔪᖓ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ. ᑕᒪᓐᓇᐃᓛᒃ ᑕᐃᒪ 
ᐱᖁᔨᕗᖔᕈᑕᐅᓚᐅᖅᑐᖅ ᑲᔪᓯᖁᓇᑦᑎᐊᓇᕐᖓᑦ, 
ᐃᓕᓴᐃᔩᑦ ᐃᖅᑲᓇᐃᔭᖅᑏᓪᓗ ᐃᓕᓴᕕᓐᓃᑦᑐᑦ 
ᐃᓕᓴᖅᓯᔪᓐᓇᖅᓯᖁᓪᓗᒋᑦ, ᐊᒻᒪᓗ 
ᓄᖅᑲᑎᑦᑎᒋᐊᕈᓐᓇᖅᓯᖁᓪᓗᒋᑦ ᑕᐃᒪᐃᑦᑐᒥᒃ 
ᖃᐅᔨᒐᐃᑉᐸᑕ.  
 
ᑖᒃᑯᐊᖏᓛᖅ ᐃᓕᓐᓂᐊᖅᑐᓕᕆᔨᒃᑯᑦ ᓄᓇᕗᓕᒫᒥ 
ᑲᑎᒪᔨᖏᑦ ᐱᖁᔨᕗᖔᓚᐅᕐᒪᑕ ᓄᓇᕗᓕᒫᒥ 
ᐃᖅᑲᓇᐃᔭᖅᑎᓂᒃ ᐃᓕᓴᕕᒻᒦᑦᑐᓂᒃ ᑕᐃᒫᒃ 
ᐃᓕᓐᓂᐊᖁᔨᑦᑎᐊᖅᑐᑎᒃ. 
ᐊᑕᐅᓯᐊᑲᓪᓚᑐᐃᓐᓇᖏᓪᓗᑎᒃ 
ᐃᓕᓐᓂᐊᖅᑕᐅᖏᓐᓇᕐᓗᓂ. ᑕᐃᒫᒃ ᐊᕗᖓᑲᓪᓚᒃ 
ᓄᖅᑲᔾᔫᒥᔪᓐᓇᕋᔭᕆᐊᖓ ᐱᔾᔪᑎᒋᔭᐅᓪᓗᓂ. 
ᑖᒃᑯᐊᖃᐃ ᐊᐱᖅᑯᑎᒋᓚᐅᖅᑕᖓ ᑖᓐᓇ ᒥᓂᔅᑕ 
ᐊᖏᖃᑎᖃᖅᑲᑦ ᑲᔪᓯᑎᑦᑎᓂᐊᖅᑲᓗ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᑯᒻᒧᐊᑦᑐᖅ. ᒥᓂᔅᑐ ᕼᐊᓐᑐ ᑐᑐ. 
 

ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᑕᒦ ᐊᐱᕆᒐᕕᑦ.  
 
ᑐᓴᖅᑎᑦᑎᒍᒪᑐᐃᓐᓇᖅᑐᖓ, ᑲᑎᖃᑎᒋᒐᒃᑭᑦ 
ᑕᐃᒃᑯᐊ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑦᑕ ᑲᑐᔾᔨᖃᑎᒌᖏᑦ ᐃᒃᓯᕙᐅᑕᖏᓂᓛᒃ 
ᒫᓃᑎᓪᓗᒋᑦ ᐊᕐᕌᒍᑕᒫᖅᓯᐅᑎᓂ, ᑖᒃᓱᒧᖓ 
ᐊᐱᕆᔭᐅᓚᐅᕐᒥᒐᒪ. ᐊᒻᒪᓗ ᐊᖏᓚᐅᖅᑐᒋᑦ. 
ᖃᐅᔨᒪᓕᕋᒃᑯᐃᓛᒃ ᐱᒻᒪᕆᐅᓂᖓ ᐊᑑᑎᒋᔭᖓ 
ᑕᐃᒃᑯᐊ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
ᖃᓄᐃᓕᐅᕆᐊᖃᕐᒪᖔᑎ ᓯᕗᓂᐊᒍᑦ 
ᑲᖐᑦᑕᒍᑕᐅᓕᕈᓐᓇᖅᑐᓂᓪᓘᓐᓃᑦ. 
ᓇᓗᓇᐃᖅᓯᕕᒋᓚᐅᖅᑕᒃᑲ ᑕᐃᔅᓱᒪᓂ ᑕᐃᒃᑯᐊ 
ᐃᓕᓴᐃᔨᓄᑦ ᐃᓕᓐᓂᐊᕐᕕᐅᕙᑦᑐᓄᑦ ᑕᐃᒪᐃᑦᑐᓄᑦ 
ᐊᑐᖅᑕᐅᒍᓐᓇᕐᖓᑕ ᐃᓕᓐᓂᐊᕈᒪᑉᐸᑕ.  
 
ᒫᓐᓇᐅᔪᖅ ᐃᓕᓴᐃᔩᑦ 
ᐃᓕᓐᓂᐊᕆᐊᑲᐃᓐᓇᕆᐊᖃᕐᓂᖏᓐᓄᑦ ᐅᓪᓘᔪ 
ᐋᖅᑭᓯᓯᒪᒻᒥᒻᒪᑕ. ᓯᕗᓪᓕᐅᔾᔨᖁᔨᒻᒪᑕᓗ 
ᐃᓕᓐᓂᐊᖅᑐᓕᕆᔨᒃᑯᑦ ᐊᑐᖅᑕᐅᖁᔨᓪᓗᑎᑦ 
ᑕᒪᒃᑯᐊ ᐃᖅᑲᓇᐃᔭᖅᑏᑦ ᓇᓗᓇᐃᖅᓯᒪᔪᑦ 
ᓄᑖᖑᔪᒥᑦ ᐱᖁᔭᕐᔪᐊᖑᔪᒥᑦ 
ᐱᖃᓯᐅᔾᔭᐅᓯᒪᒐᔭᕐᓗᑎᑦ ᐱᔭᐅᓴᕋᐃᓐᓂᖅᓴᐅᓗᑎᑦ. 
ᐃᓕᓐᓂᐊᕇᖅᓯᒪᓕᖅᑲᑕ ᑕᐃᒃᑯᐊ 
ᐃᖅᑲᓇᐃᔭᖅᑎᓕᒫᑦ ᑕᕝᕙᓂ ᓄᓇᕗᒻᒥ 
ᐃᓕᓐᓂᐊᕐᓂᓕᕆᓂᕐᒧᑦ ᐱᖁᔭᒥ 
ᑲᔪᑦᑎᑎᒍᒪᑦᑎᐊᖅᑕᕋ.  
 
ᓇᓕᐊᓪᓕ ᑭᓯᐊᓂ ᓯᕗᓕᐅᔾᔭᐅᓂᐊᕐᒪᖔᑕ ᑕᕝᕙᓂ 
ᑎᓕᐅᕆᐊᒃᑲᓂᖅᓯᒪᔭᕗᑦ 
ᐃᓕᓐᓂᐊᖁᔭᐃᓐᓇᕆᒐᓗᐊᖅᑐᒋᑦ ᐃᓕᓐᓂᐊᕕᒻᒥ 
ᐃᖅᑲᓇᐃᔭᖃᑦᑕᖅᑐᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅᑕ 
ᖁᒻᒧᐊᑦᑐᖅ.  

ᖁᒻᒧᐊᑦᑐᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᔭᓐᓇᒦᖅᑕᕋ ᒥᓂᔅᑕ.  
 
ᐅᓇᓕ ᐊᐱᖅᑯᑎᒋᔪᒪᓕᕐᒥᔭᕋ ᑖᒃᑯᓄᖓ 
ᒥᓂᔅᑕᐅᔪᓄᑦ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ. 
ᑕᐃᒪᐃᓛᒃ ᑕᒫᓃᑦᑎᓪᓗᑕ ᐅᓂᒃᑳᕐᕕᐅᕋᑖᔪᒐᑦᑕ 
ᑕᒪᓐᓇ ᐃᓄᐃᑦ ᐃᖅᑲᓇᐃᔭᕐᓂᖓ ᓄᓇᕗᑦ 
ᒐᕙᒪᒃᑯᓐᓄᑦ ᐊᑉᐸᐸᓪᓕᐊᕌᖅᔪᔅᓯᒪᑐᐃᓐᓇᕐᖓᒡᒎᖅ 
52%-ᒥᑦ 51%-ᒧᑦ. ᑕᒪᓐᓇ ᖁᕕᐊᓇᓐᖏᒻᒪᑦ. 
ᐸᐅᓐᖓᑲᓐᓂᖅᓯᒪᓱᒋᓕᔪᒐᓗᐊᕋᑦᑎᒍ ᐃᓄᐃᓪᓗ 
ᐃᓕᓐᓂᐊᕆᐊᖅᐸᓪᓕᐊᔪᑦ ᐊᒥᓲᕙᒃᑲᓗᐊᕐᖓᑕ. 
ᑭᓯᐊᓂ ᐃᓚᖓᒍᑦ ᐊᒃᓱᕈᓐᖏᓗᐊᕋᑦᑕᖃᐃ ᑕᒫᓂ 
ᒐᕙᒪᒋᔭᐅᓪᓗᑕ ᐃᓄᓐᓂᑦ ᐱᓇᓱᓪᓚᕆᓐᓂᕐᒦ 
ᐃᖅᑲᓇᐃᔭᖅᑎᑖᕋᓱᓐᓂᕐᒥᑦ? ᑖᓐᓇᓕ ᒥᓂᔅᑕ 
ᐊᐱᕆᔪᒪᔭᕋ, ᑕᐃᒪᓕ ᑖᒃᑯᓂᖓ ᑐᓴᓚᐅᖅᑎᓪᓗᑕ, 
ᖃᓄᖅ ᐱᓕᕆᕝᕕᒋᔭᖓ 
ᐸᕐᓇᐸᓪᓕᐊᕌᖅᔪᔅᓯᒪᓕᕐᒪᖔᖅ ᑕᒪᓐᓇ? ᑖᒃᑯᐊ 
ᓈᓴᐅᑏᑦ ᐃᓄᐃᑦ ᐃᖅᑲᓇᐃᔭᕐᓂᖏᑦ 
ᖁᕝᕙᑲᓐᓂᕆᐊᖃᕋᓗᐊᕐᖓᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᖁᒻᒧᐊᑦᑐᖅ. ᒥᓂᔅᑕ ᑖᓂᐅᓪ ᓯᐅᑦᓴᒃ.  
 
ᐊᖓᔪᖅᑳᖅ ᑕᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᕈᒪᔭᕋ ᐊᐱᕆᒻᒪᑦ 
ᑖᔅᓱᒥᖓ. ᓯᕗᓪᓕᖅᐹᒥ ᒥᓂᔅᑕᐅᓪᓗᖓ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᐃᓄᐃᑦ 
ᐃᖅᑲᓇᐃᔭᖅᑎᑕᐅᓂᖏᑦ ᑖᒃᑯᐊ 23 ᑎᑎᕋᖅᓯᒪᔪᖅ 
ᓄᓇᑖᕈᑕᐅᓯᒪᔪᓂᑦ ᐊᖏᖃᑎᒌᒍᒻᒥ 
ᐱᒻᒪᕆᐋᓗᒋᒐᑦᑎᒍ. ᐋᑕᒥ ᐅᖃᕋᑖᕐᖓᑦ, ᐄ, 
ᑕᕝᕘᓇ ᐱᔭᕆᐊᑐᑭᔅᓴᑲᐃᓐᓇᐸᒃᑲᓗᐊᖅᑐᒍᑦ.  
 
ᑭᓯᐊᓂ ᓈᓴᐅᑎᓂᑦ ᐱᓯᒪᒐᒪ ᓄᓇᑖᖃᑕᐅᓯᒪᔪᑦ 
ᐊᒥᓲᓂᖅᓴᐅᓕᕐᖓᑕ ᐃᖅᑲᓇᐃᔭᖅᑐᑦ ᓄᓇᕗᑦ 
ᒐᕙᒪᒃᑯᖏᓐᓄᑦ. ᒫᑦᓯ 31, 2001, 943-
ᖑᓚᐅᖅᓯᒪᔪᑦ, ᓄᓇᕗᑦ ᒐᕙᒪᒃᑯᖏᓐᓂ; ᒫᓐᓇᐅᔪᖅ 
1,512-ᖑᓕᖅᕐᖓᑕ - 60%-ᖏᓐᓂ 
ᐊᒥᓱᕈᕆᐊᓚᐅᖅᓯᒪᒻᒥᔪᑦ ᐃᖅᑲᓇᐃᔭᖅᑐᑦ.  

ᑕᐃᒪᐃᓕᓚᐅᕐᓗᖓ, ᓱᓕ ᐱᔭᕆᐊᑭᑦᑐᑯᓘᓐᖏᑦᑐᖅ 
ᐃᖅᑲᓇᐃᔭᖅᑐᓕᕆᔨᖃᖃᑦᑕᕋᑦᑕ ᑕᒫᓂ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐊᑐᓕᖅᑎᑕᐅᓪᓗᓂ 
ᐱᓕᕆᕕᐅᔪᓕᒫᓂᑦ.  
 
ᐃᓐᓄᓄᑦ ᐃᖅᑲᓇᐃᔭᖅᑎᑖᕐᓂᕐᒧᑦ ᐊᐅᓚᑦᑎᕕᐅᔪᒥᒃ 
ᕿᒥᕐᕈᔭᐅᓗᓂ ᖃᓄᖅ ᐊᒥᓱᕈᒃᑲᓐᓂᕈᓐᓇᕐᒪᖔᑕ 
ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ 
ᐃᓕᓐᓂᐊᐹᓪᓕᑎᑦᑎᑕᐅᓗᑎᓪᓗ 
ᐃᖅᑲᓇᐃᔮᖃᕇᑦᑐᑦ. ᑕᐃᒃᑯᐊ 
ᐃᖅᑲᓇᐃᔭᖅᑎᐅᔪᓂᓛᒃ ᖁᕝᕙᓯᓐᓂᖅᓴᒧᑦ 
ᐃᓐᓄᒐᓱᐊᕈᓐᓇᖁᓪᓗᒋᑦ.  
 
ᖃᐅᔨᒪᒻᒪᑕᓗ ᒪᓕᒐᓕᐅᖅᑎᐅᔪᑦ, ᐊᐅᔭᒃᑯᑦ 
ᐃᖅᑲᓇᐃᔭᖅᑎᑦᑎᓂᕆᕙᑦᑕᕗᑦ ᒐᕙᒪᒃᑯᓐᓂ 
ᐃᓕᓐᓂᐊᖅᑐᓂᑦ. ᑕᒪᓐᓇ 
ᑎᓕᐅᕈᑎᒋᒃᑲᓂᑦᑎᐊᐸᑦᑕᕗᑦ ᑕᒪᐅᓇ 
ᐊᖅᑯᑎᖃᖁᓪᓗᒋᑦ ᐃᖅᑲᓇᐃᔮᔅᓴᖅᑕᖃᕋᐃᒻᒪᑦ.  
 
ᐊᒻᒪᓗ ᑕᐃᒃᑯᐊ ᐃᖅᑲᓇᐃᔭᑲᐃᓐᓇᑐᐃᓐᓇᐸᒃᑐᑦ 
ᖃᑦᑏᓐᓇᕈᖅᐸᓪᓕᐊᒐᓱᒃᑕᕗᑦ. 
ᑎᒃᑯᐊᖅᑐᐃᕙᓪᓕᐊᓂᖅᓴᐅᓗᑕ ᐊᑯᓂᒃ 
ᐃᖅᑲᓇᐃᔭᑲᐃᓐᓇᖃᑦᑕᖅᓯᒪᖃᑦᑕᖅᑐᓄᑦ. 
ᐱᓪᓗᐊᑕᐅᕙᓪᓚᐃᔪᖅ ᐅᕙᓂ ᐃᓕᓐᓂᐊᕐᓂᖅ 
ᐱᓐᖑᕐᒪᑦ ᐱᓕᕆᖃᑎᒋᓗᒋᑦ ᐃᓕᓐᓂᐊᕐᕕᐅᔪᖅ 
ᖁᕝᕙᓯᓐᓂᓴᐃᑦ ᓯᓚᑦᑐᓴᕐᕕᒻᒥ 
ᐃᓕᓴᖅᑎᑕᐅᖃᑦᑕᕐᓗᑎᑦ ᐊᔪᓐᖏᒋᐊᖃᖅᑕᖏᓐᓂᑦ.  
 
ᑕᒪᔾᔭ ᐸᕐᓇᒍᑎᒋᔭᕗᑦ. ᐊᒻᒪᓗ ᑕᑯᓐᓇᓐᖑᐊᖅᑕᕗᑦ 
ᒐᕙᒪᐅᑎᓪᓗᑕ ᐃᓄᐃᑦ ᐃᖅᑲᓇᐃᔭᖅᑎᖁᑎᕗᑦ  

ᐊᒥᓱᕈᒃᑲᓐᓂᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓴᔩᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ 
ᖁᒻᒧᐊᑦᑐᖅ. 
 
ᖁᒻᒧᐊᑦᑐᖅ: ᖁᔭᓐᓇᒦᒃ ᐃᔅᓯᕙᐅᑖᖅ ᐊᒻᒪ 
ᖁᔭᓐᓇᒦᒃ ᒥᓂᔅᑐ. ᑕᐃᒪᐃᓛᒃ ᑖᓐᓇ ᐃᓚᖓᒍᑦ 
ᑐᓴᖅᑎᑕᐅᓯᒪᒐᑦᑕ, ᐊᑯᓂᒍᓱᓕᖃᑦᑕᕐᖓᑕᒎᖅ 
ᐃᓚᖏᑦ ᐃᖅᑲᓇᐃᔮᖅ ᒪᑐᐃᓚᐅᕋᓗᐊᖅᑎᓪᓗᒍ 
ᐊᕐᕌᒍᓕᒫᐸᓗᒃ ᑖᓐᓇ ᐃᓐᓄᒐᓱᒃᐸᒻᒪᑦ. ᐃᓚᖏᑦ 
ᐅᑕᖅᑭᓐᖑᖅᑐᑎᑦ ᐊᓯᐊᓄᑦ 
ᐱᓇᓱᓕᖅᑐᑎᐅᖃᑦᑕᕐᖓᑕ. ᑕᒪᓐᓇᖃᐃ 
ᓇᐃᓪᓕᒋᐊᖅᑕᐅᒍᓐᓇᕐᒪᖔᖅ ᑖᓐᓇ 
ᐃᓐᓄᒐᓱᓐᓂᖓ ᐃᖅᑲᓇᐃᔮᑉ, 
ᕿᒥᕐᕈᐊᑕᐅᒃᑲᓐᓂᐅᑎᒋᔭᐅᒐᓗᐊᖅᑲ? ᖁᔭᓐᓇᒦᒃ 
ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᖁᒻᒧᐊᑦᑐᖅ. ᒥᓂᔅᑐ 
ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᑦᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒐᕕᑦ. 
ᐄ, ᑕᐃᒫᒃ ᑖᓐᓇ ᐃᖅᑲᓇᐃᔭᖅᑐᓕᕆᔨᒃᑯᓂᓪᓕ 
ᑕᐃᒃᑯᐊ ᐃᖅᑲᓇᐃᔭᖅᑎᑖᕋᓱᓐᓂᖏᑦ 
ᐊᑯᓂᐊᓘᖃᑦᑕᕐᖓᑕ ᐃᓐᓄᒃᑕᐅᒐᓱᒃᑎᓪᓗᒋᑦ 
ᐊᑭᑦᑐᕋᐅᑎᔾᔪᑎᒃᑯᓪᓗ. ᑕᒪᓐᓇ ᐱᒋᐊᖅᓯᒪᓕᖅᑐᖅ 
ᖃᐅᔨᒪᔾᔪᑎᖃᖃᑦᑕᕐᓂᐊᓕᖅᑐᒍᑦ ᓇᓕᐊᓐᓂᒃ 
ᐃᑲᔪᖅᑕᐅᓗᑕ ᐃᖅᑲᓇᐃᔭᕐᕕᐅᔪᓄᑦ 
ᐱᓕᕆᕕᐅᔪᓂᑦ. ᑕᕝᕙᖓᓪᓗ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ 
ᐱᒋᐊᖅᑎᑦᑎᓯᒪᓕᖅᑐᒍᑦ ᑕᒪᔅᓱᒥᖓ.  
 
ᐊᒻᒪᓗ ᑕᒪᕐᒥᑲᓴᐅᕙᓪᓚᐃᔪᖅ ᒐᕙᒪᒃᑯᓐᓂ 
ᑐᑭᓯᒋᐊᕐᕕᒋᔭᖓᓂ ᐊᒥᓱᑦ 
ᓴᖅᑭᔮᖅᑎᑕᐅᕙᓪᓕᐊᔪᑦ. ᐊᒻᒪᓗ 
ᕿᓚᒻᒥᐅᓂᖅᓴᐅᑎᑕᐅᓕᖅᑐᑎᑦ. 
ᑕᐃᒪᐃᓐᓂᐊᖅᑐᑎᓪᓗ ᑕᒪᒃᑯᐊ ᖃᐅᔨᒪᔾᔪᑎᒋᔭᕗᑦ 
ᐋᖅᑭᓱᖅᓯᒪᑦᑎᐊᓕᖅᑲᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. 
ᖁᔭᓐᓇᒦᒃ ᒥᔅᑕ ᖁᒻᒧᐊᑦᑐᖅ. ᐊᑎᓕᐅᖅᓯᒪᔪᖅ, 
ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐃᔅᓯᕙᐅᑖᖅ. ᐊᐱᕆᔪᒪᔪᖓ 
ᑖᔅᓱᒧᖓ ᒥᓂᔅᑕᐅᖃᑕᐅᔪᒧᑦ, ᑐᑐᒧᑦ.  
 
ᑖᓐᓇ ᑭᒡᒐᖅᑐᖃᑎᒋᒐᒃᑯ ᐃᖃᓗᓐᓂ 
ᑕᒫᓃᖑᔭᖅᐸᒃᑐᖓ ᑲᑎᒪᒍᓐᓃᕋᐃᒐᑦᑕ, ᐊᓪᓚᕝᕕᖓ 
ᑕᕝᕙᓃᑉᐸᒻᒪᑦ. ᑖᒃᑯᐊ ᒥᓂᔅᑑᖃᑎᒋᔭᖏᑦ 
ᑕᕝᕙᓃᓐᓂᖅᓴᐅᕙᒻᒪᑕ 
ᑕᒫᓂᒥᐅᑕᐅᓐᖏᒃᑲᓗᐊᖅᑐᑎᑦ ᑖᓐᓇ 
ᐃᓕᓴᕐᓇᐸᒻᒪᑦ. ᑕᐃᒫᒃ ᒥᓂᔅᑑᓂᖓᓂᒃ 
ᐊᓐᖑᑎᓯᒪᓚᐅᖅᐸᒃᑐᖅ ᐃᓚᖓᒍᑦ, ᖃᓄᖅ ᑕᒪᓐᓇ 
ᐋᖅᑭᒋᐊᕈᓐᓇᓂᐊᕐᒪᖔᖅ ᓯᕗᓂᒃᑎᓐᓂ 
ᐊᐱᕆᔪᒪᒐᓗᐊᖅᑐᖓ?  
 
ᒥᓂᔅᑑᓂᖓ ᐅᓪᓗᒥ ᖁᑦᑎᓂᖅᓴᐅᔮᓕᕐᖓᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐃᓕᓐᓂᐊᕋᓱᒃᑐᑦ 
ᓯᕐᓈᖏᓐᓇᕐᓂᐊᕋᒃᑭᑦ ᑕᐃᒫᒃ 
ᒥᓂᔅᑐᖃᑦᑎᐊᖁᒻᒥᒐᒃᑭᑦ: ᖃᓄᕐᓕ ᑖᓐᓇ 
ᐋᖅᑭᒋᐊᕈᑎᔅᓴᒥᒃ ᑕᑯᔪᒪᒐᓗᐊᖅᑐᖓ 
ᖃᓄᐃᓕᐅᖅᐸᓪᓕᐊᓂᐊᕐᒪᖔᖅ 
ᐊᓪᓚᕕᒻᒨᖅᔫᒥᖃᑦᑕᕐᓗᓂ ᒥᓂᔅᑑᓂᕐᒥᓂ 
ᑲᒪᑦᑎᐊᖅᔫᒥᓗᓂ ᑕᒪᓐᓇ ᐊᖅᑯᑎᒋᑲᐃᓐᓇᕈᒪᔭᕋ. 
ᖁᔭᓐᓇᒦᒃ ᐃᔅᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑐ ᐅᑲᓕᖅ. 
ᐊᖓᔪᖅᑳᖅ ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᑕᐃᒫᒃ 
ᐊᐱᖅᓱᖅᑕᐅᑦᑎᐊᓚᐅᕋᒪ ᐃᓕᓐᓂᐊᖅᑐᓕᕆᒃᑯᑦ 
ᒥᒃᓵᓄᑦ ᑕᒪᒃᑯᐊ ᐱᓕᕆᐊᕆᖃᑦᑕᖅᑕᕗᑦ 
ᑐᓴᕋᔭᓚᐅᖅᑕᕋᓗᐊᖏᑦ. 
 
ᐅᐱᒋᑦᑎᐊᖅᑕᕋ 
ᐃᖅᑲᓇᐃᔭᖅᑎᓐᓄᑐᐃᓐᓇᐅᖏᑦᑐᖅ 
ᐃᖅᑲᓇᐃᔭᖃᑎᒋᕙᒃᑕᒃᑲᐃᓛᒃ ᑕᕝᕙᓂ ᐊᕐᕌᒍᓂ. 
ᐊᒻᒪᓗ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᓐᓂᒃ. 
ᑕᒪᒃᑯᐊᓗ ᐅᕙᓐᓄᑦ ᐊᒃᓱᐊᓗᒃ 
ᑐᓴᖅᑎᑦᑎᑦᑎᐊᖃᑦᑕᕐᖓᑕ  



ᐱᖓᑦᓯᖅ, ᓄᕕᐱᕆ 3, 2010 ᓄᓇᕗᒥ ᓯᕗᓕᖅᑏᑦ ᑲᑎᒪᓂᖓ 68 
 

 

ᕿᒥᕐᕈᔭᒃᓴᕆᓪᓗᓂᒋᑦ. ᐊᒻᒪᓗ ᑕᐃᒃᑯᐊ 
ᐊᒃᓱᕈᑦᑎᐊᖅᑐᑎᑦ ᐃᖅᑲᓇᐃᔭᖅᐸᒻᒪᑕ. 
ᐅᕙᖓᑦᑕᐅᖅ ᐱᓕᕆᐊᔅᓴᓐᓂᒃ 
ᐱᓕᕆᐊᖃᕋᓱᐊᖅᐸᒃᑭᕗᖓ.  
 
ᑲᑎᒪᖃᑎᒋᕙᒃᑐᒋᓪᓗ ᐃᖅᑲᓇᐃᔭᖅᑎᐅᔪᑦ. 
ᐊᓪᓚᕕᒻᒦᒐᔪᒃᐸᒃᑐᖓᓗ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᒥᔅᑕ 
ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐃᔅᓯᕙᐅᑖᖅ. 
ᑭᐅᔭᐅᓐᖏᓐᓇᒪᐃᓛᒃ ᐊᐱᕆᖅᑲᐅᒐᒪ: 
ᒥᓂᔅᑑᖃᑎᖏᑦ ᑕᒫᓃᓐᓂᖅᓴᐅᕙᒻᒪᑕ ᑕᒫᓂ 
ᓄᓇᖃᓐᖏᒃᑲᓗᐊᖅᑐᑎᑦ. ᐃᒫᒃ, 
ᑲᑎᖃᑎᒋᐅᔭᖅᐸᑲᒃᑭᑦ ᒥᓂᔅᑑᔪᑦ ᑕᒫᓃᒐᐃᒻᒪᑕ. 
ᑖᓐᓇ ᑕᒫᓃᖏᓐᓇᖃᑦᑕᕐᓂᖓ ᖃᓄᖅ 
ᐋᖅᑭᒋᐊᓛᕐᒪᖔᒍ ᖃᐅᔨᒋᐊᕈᒪᑎᑕᐅᒐᓗᐊᖅᑐᖓ. 
ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᐅᕙᓂ 
ᐃᖃᓗᒻᒥᐅᑕᐅᔪᖓ. ᑕᕝᕙᙵᑦ ᐃᒫᒃ 
ᑲᑎᒪᖃᑎᖃᕈᒪᓗᓂ ᕿᓄᓚᐅᖅᓯᒪᔫᔮᙱᒻᒪᑦ. 
ᑲᑎᒪᖃᑎᖃᕈᒪᓐᓂᖅᑲᑦ ᐄᖑᔪᓐᓇᑎᐊᖅᑐᖅ 
ᖃᓄᒃᑲᓐᓂᖅ ᐄ, ᑲᑎᒪᖃᑎᖃᕈᒪᑉᐸᑦ 
ᐊᐱᕆᑐᐃᓐᓇᕆᐊᖃᖅᑐᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᖓᔪᐊᓐᓂ ᐊᐱᖅᑯᑦ 
ᒥᔅᑕ ᐅᑲᓕᖅ.  
 
ᐅᑲᓕᖅ: ᓱᓕ ᑭᐅᔭᙱᓐᓇᒪ ᑖᔅᓱᒧᖓᐅᒐᓗᐊᖅ; 
ᑕᒫᓃᓗᐊᖅᐸᖏᒻᒪᑦ ᑖᓐᓇ ᒥᓂᔅᑑᔪᖅ  

ᐊᓪᓚᕝᕕᖓᓅᕋᓱᒃᑲᓗᐊᖅᑐᓂ. ᐊᒻᒪᓗ 
ᑭᒡᒐᑐᖅᑕᑯᓗᖏᑦ ᑲᒪᒋᓕᖅᐸᑦᑐᒋᑦ ᑕᒪᓐᓇ 
ᐃᑲᔪᖅᑕᐅᒋᐊᖃᓲᖑᒻᒪᑕ ᑭᒡᒐᑐᖅᑕᑯᓗᖏᑦ 
ᑕᒫᓃᙱᓐᓂᕋᐃᒻᒪᑦ ᑖᓐᓇ ᒥᓂᔅᑑᔪᖅ 
ᓄᓇᓕᑦᑎᓐᓂ. ᑕᐃᒫᒃ ᑖᓐᓇ 
ᐊᑲᐅᙱᓪᓕᐅᕈᑎᐅᕙᒻᒥᔪᖅ ᐃᓚᖏᓐᓄᑦ 
ᑭᒡᒐᑐᖅᑕᑯᓗᖏᓐᓄᑦ. ᐊᐱᕆᖅᑲᐅᒐᒪᐃᓛᒃ, ᑖᓐᓇ 
ᒥᓂᔅᑑᔪᖅ ᒫᓃᒃᑲᓂᕐᓂᐊᕋᓗᐊᖅᑲ ᓯᕗᓂᑦᑎᓐᓂ 
ᐊᓪᓚᕝᕕᒥᓂᒃ? ᖁᔭᓐᓇᒦᒃ, ᐃᔅᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐄ, ᖃᐅᔨᓕᖅᑯᖅ ᖁᓕᓂᑦ ᐊᕐᕌᒍᓂᑦ 
ᑕᐃᒪᐃᓚᐅᖅᓯᒪᔪᖓ.  
 
ᐊᓪᓚᕕᓐᓃᖃᑦᑕᖅᑐᖓ. ᐊᒻᒪᓗ ᑕᑉᐸᒃᑯᐊ 
ᐃᖅᑲᓇᐃᔭᖅᑎᖁᑎᒃᑲ. ᐅᕙᓃᒐᓚᑉᐸᑦᑐᖓ. ᑭᓱᒥᒃ 
ᐱᔾᔪᑎᖃᓪᓚᕆᓪᓗᓂ ᐱᓇᓱᒻᒪᖔᖅ, 
ᐊᑐᐃᓐᓇᐅᔪᖓ ᐊᓪᓚᕕᓐᓃᐸᑦᑐᖓ 
ᖃᐅᔨᒪᓪᓗᓂᑦᑕᐅᖅ ᒥᓂᔅᑕᐅᓪᓗᓂ ᐊᒥᓱᓂᒃ 
ᐱᔭᔅᓴᖃᕐᓇᕐᖓᑦ. ᐊᒻᒪᓗ ᐊᐅᓪᓚᖃᑦᑕᕆᐊᖃᖅᑐᓂ 
ᑲᑎᒪᔪᓄᓪᓗ ᐊᔾᔨᒌᙱᑦᑐᓄᑦ. 
ᑕᕝᕙᓃᖏᓐᓈᓗᐃᓐᓇᕈᓐᓇᓲᖑᙱᓇᑦᑕ 
ᑕᕝᕙᓃᖃᑦᑕᖅᓯᒪᔪᖓ. ᑕᑉᐸᓐᓇ 
ᐃᓄᖃᕈᓐᓇᑎᐊᙱᒻᒪᑦ ᐅᐸᑦᑕᐅᑦᑎᐊᕈᓐᓇᖏᒻᒪᑦ.  
 
ᐊᒻᒪᓗᑦᑕᐅᖅ ᑲᑎᒪᙱᒐᐃᒐᑦᑕ, ᐃᒫᓪᓘᓐᓃᑦ 
ᐅᕙᖓ ᐃᖅᑲᓇᐃᔭᙱ ᐱᔭᔅᓴᖃᙱᒐᐃᒐᒪ 
ᑕᑯᔭᖅᑐᐃᓐᓇᓲᖑᔪᖓ.  
 
ᐅᖃᕋᑖᕐᖓᓪᓗ ᑐᓴᕈᒪᔭᒥᓂᖃᐃ ᑐᓴᙱᑐᐃᓐᓇᕋᒥ 
ᑭᐅᔭᐅᙱᓐᓂᕋᖅᑯᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅᑕ ᐅᑲᓕᖅ. 
ᑕᐃᒫᖅᐲᑦ. ᒥᔅᑕ ᐅᑲᓕᖅ.  

ᐅᑲᓕᖅ: ᑕᐃᒫᑲᐃᓐᓇᖅᑐᖓ ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅ ᐅᒡᔪᒃ.  
 
ᐅᒡᔪᖅ: ᐃᒃᓯᕙᐅᑖᖅ. ᑖᓐᓇ ᐊᐱᕆᔪᒪᔭᕋ 
ᓯᕗᓕᖅᑎᒧᑦ ᑐᖏᓕᕆᔭᐅᔪᖅ, ᐲᑕ ᑕᑉᑑᓇ.  
 
ᒐᕙᒪᖃᓕᕋᑉᑕ ᓄᓇᕗᒃᑯᑦ ᒐᕙᒪᖃᓕᕐᒪᑕ ᐃᒪᓐᓇ 
ᐅᖃᐅᔾᔪᖅᑕᐅᖃᑦᑕᕋᑦᑕ Bathurst mandate-ᖒᖅ 
ᑐᙵᕕᒋᓗᒍ ᐃᒪᓐᓇ ᐃᓕᐅᖅᐸᓪᓕᐊᓂᐊᕋᑉᑕ 
ᑐᙵᕕᒋᓗᒋᑦ ᑕᐃᒃᑯᐊ Bathurst mandate-ᖑ 
ᐃᓕᑉᖁᓯᖃᖅᑎᑕᐅᓂᐊᕋᑉᑕ ᓴᓇᔨᐅᔪᒍᑦ. 
 
ᑕᐃᒪᑉᑕᐅᖅ ᒐᕙᒪᙳᒻᒪᑕ ᑕᒪᑉᑕ 
ᑕᒪᑉᑖᖃᑦᑕᓕᕐᖢᑎᒃ; ᑕᐃᒪ ᐅᑉᓛᖅ ᑭᐅᔭᐅᙱᓐᓇᒪ 
ᑖᒻᓇ ᑭᐅᖁᔭᐅᔪᓐᓇᖤᕆᕗᖅ ᓱᓇᒻᒪᕆᐅᔮᙵᑖ 
ᑕᒪᑉᑕ. Hᐅᒃᑰᕙᑦ? ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᐲᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐅᕙᓃᔪᙱᓐᓇᒪ 1999-ᖑᑎᓪᓗᒍ 
ᖃᐅᔨᒪᓪᓗᖓᓗ ᕿᖓᐅᒻᒧᑦ ᑕᐃᓐᓇ ᐱᓕᕆᐊᖑᔪᖅ 
ᓯᕗᓪᓕᖅᐸᐅᓗᓂ ᐋᖅᑭᓚᐅᓯᒪᔭᖓ. ᑕᕝᕙᓂᓕ 
ᑕᒪᑉᑕᒥ ᐱᓇᓱᐊᕐᓂᐊᖅᑕᑦᑎᓐᓂ ᑭᙵᕐᓂ 
ᐋᖅᑭᓚᐅᖅᓯᒪᔪᖅ ᒥᓂᔅᑕᐅᔪᑦ ᑲᑎᒪᑎᓪᓗᒋᑦ. 
ᑖᒃᑯᐊ ᒪᓕᒐᔅᓴᕆᓂᐊᖅᑕᕗᑦ ᓯᕗᓪᓕᐅᑎᒍᒪᔭᕗᑦ 
ᐋᖅᑭᔅᓱᓚᐅᖅᑕᕗᑦ ᐅᕙᒍᑦ ᒐᕙᒪᐅᑎᓪᓗᑕ 
ᑕᑯᔪᒪᔭᕈ. ᑭᓯᐊᓂ ᑕᐅᑐᙳᐊᖅᑕᕗᑦ 2030-ᒨᖓᔪᑦ 
ᐊᒻᒪᓗ ᓯᕗᓪᓕᐅᔾᔭᐅᖁᔭᐅᔪᑦ ᐱᔭᐅᓯᒪᔪᑦ ᕿᖓᐅᒥ 
ᐊᖏᕈᑕᐅᓚᐅᖅᓯᒪᔪᒥᒃ.  

ᐊᑦᔨᑐᐃᓐᓇᑲᓴᑦᑎᐊᖓ. ᑭᓯᐊᓂ ᖃᐅᔨᒪᒐᑦᓯ 
ᑕᒪᒃᑯᐊ ᒐᕙᒪᓐᖑᖅᑐᑦ ᓴᖅᑮᕙᒻᒥᒻᒪᑕ 
ᓇᒻᒥᓂᑦᑕᐅᖅ ᓯᕗᓪᓕᐅᑎᒍᒪᔭᒥᓂᒃ. ᑖᓐᓇ ᑕᒪᑉᑕ 
ᓴᖅᑭᓚᐅᖅᓯᒪᔪᖅ ᐅᕙᒎᓕᖅᑎᓪᓗᑕ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ. 7-
ᒋᓕᖅᑕᖓᓕ ᐊᐱᖅᑯᑎᖓ. ᒥᔅ ᐅᒡᔪᖅ. 
 
ᐅᒡᔪᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᒐᓗᐊᕐᒥᒐᒪ 
ᑖᒃᓱᒥᖓ ᕼᐅᓕ ᐊᐱᕆᓂᐊᕋᒪ ᐅᔭᕋᓐᓂᐊᕐᓂᐅᑉ 
ᒥᒃᓵᓄᑦ.  
 
ᑖᕙᓂ Bathurst Point-ᒥᓗ ᐊᖅᑯᒥᓪᓗ 
ᑕᐅᑐᖅᑰᖃᑦᑕᕋᓗᐊᕐᒪᑕ, ᓇᒻᒥᓂᓕᐅᔪᓪᓗ 
ᐅᔭᕋᓐᓂᐊᖅᑏᓪᓗ ᐊᑭᑐᔪᒻᒪᕆᐅᖃᑦᑕᕐᒪᑦ 
ᐅᒥᐊᕐᔪᐊᒃᑯᖅᑐᓂᒃ ᑎᒻᒥᕼᐅᒃᑰᖅᑐᓂᒃ. ᑖᑉᓇ 
ᑕᑯᑦᑎᑎᒐᓗᐊᕐᒪᑦ ᐊᖅᑯᓪᓗ ᑐᓚᒃᑕᕕᓪᓗ 
ᐊᑭᑭᒻᒪᕆᓐᓂᐊᖅᑐᓂ ᓄᓇᕗᑦᒥᐅᓄᑦ, ᑕᐅᕙᓂ 
ᐃᓗᐃᓕᐅᑉ ᒥᒃᕼᐃᕙᓪᓗᐊᓂ. 
ᐅᒥᐊᕐᔪᐊᖃᑦᑕᕋᓗᐊᕐᕋᑦᑕ ᒪᕐᕉᓐᓂᒃ 
ᒫᑦᑐᕆᐊᒥᓐᖔᖅᑐᒥᒃ ᒪᐅᖓ ᐅᕙᒍᓪᓗ 
ᓄᓇᑦᑎᐊᕐᒦᓐᖓᖅᑐᒥᒃ.  
 
ᓄᓇᕗᑦ ᒐᕙᒪᖑᒐᓗᐊᖅᖢᑕ, ᑖᓐᓇ ᖃᓄᖅ 
ᑕᐅᑐᖅᑰᑉᐱᐅᒃ ᕼᐃᕗᓂᒃᓴᒥ ᑐᓚᒃᑕᕕᓪᓗ 
ᐊᖅᑯᓪᓗ? ᑐᑭᕼᐃᐅᒪᖅᑯᕋᑦᑕ ᐊᖅᑯᑎᖃᓕᕋᑦᑲᕐᒪᑦ 
ᐅᑭᐅᒃᑯᑦ ᒪᐅᖓ ᒥᒃᓯᒧᑦ ᖃᓂᒻᒪᕆᖏᓪᓗᓂ 
ᑭᓪᓕᖃᒻᒪᕆᖏᓪᓗᓂ. ᑭᓯᐊᓂ ᓄᓇᕗᑦ 
ᐃᓗᐊᓂᑦᑐᖅ ᐊᖅᑯᑦ ᐃᓛᒃ; ᑖᓐᓇ ᑐᑭᕼᐃᒍᒪᔭᕋ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ ᒪᓕᒐᓕᐅᖅᑎᐅᔪᖅ 
ᐊᐱᕆᒻᒪᑦ  ᑖᒃᓱᒥᖓ. ᑕᐃᓐᓇ ᕿᖓᐅᒻᒥ 
ᐊᑐᕆᐊᖅ ᐊᒻᒪᓗ ᑐᓚᒃᑕᕐᕕᒃ 
ᑕᐅᑐᓐᖑᐊᒐᐅᓯᒪᓕᕐᖓᑦ ᐊᑯᓂᐊᓗᒃ. ᐃᓄᐃᑦ 
ᑲᑐᔾᔨᖃᑎᒌᖏᓐᓂᒃ ᐱᓗᐊᖅᑐᖅ ᕿᑎᕐᒥᐅᓂ. 

ᐅᕙᒍᓪᓕ ᐃᖅᑲᓇᐃᔭᕐᕕᒋᔭᕋ, ᐱᓕᕆᕕᒋᔭᕋᐃᓛᒃ, 
ᐃᑲᔪᓚᐅᖅᑐᒍᑦ ᖃᐅᔨᓴᕋᓱᐊᖅᑐᑕ ᐊᒻᒪᓗ 
ᑲᑎᖅᓱᐸᓪᓕᐊᒐᓱᒃᑐᒋᑦ ᖃᐅᔨᓴᕐᓂᐅᖃᑦᑕᖅᓯᒪᔪᑦ. 
ᐊᒻᒪᑦᑕᐅᖅ ᕿᑎᕐᒥᐅᑦ ᖃᐅᔨᒪᒻᒪᑕ ᑖᓐᓇ 
ᑲᔪᓯᓐᓂᖅᑲᑦ ᐊᑭᑭᓪᓕᕚᓪᓕᓪᓚᕆᒃᑲᔭᖅᑐᑦ 
ᑕᒪᒃᑯᓄᖓ ᐅᓯᔭᐅᕙᑦᑐᓄᑦ ᐊᒻᒪᓗ ᐅᖅᓱᐊᓗᓐᓄᑦ. 
ᐊᒻᒪᓗ, ᐊᓯᖏᓐᓂᑦᑕᐅᖅ ᐊᑐᕆᐊᓂᒃ 
ᓴᓇᔪᖃᕈᓐᓇᑐᐃᓐᓇᕆᐊᖃᕆᓪᓗᓂ ᑕᕝᕙᖔᕐᓗᑎᒃ. 
ᑕᐅᕙᓂ ᐃᒪᒃ ᐅᔭᕋᓐᓂᐊᖅᑏᑦ ᖃᐅᔨᓴᖃᑦᑕᖅᑐᑦ 
ᐅᔭᕋᓐᓂᐊᕐᓂᕐᒥᒃ ᖃᐅᔨᓴᕐᓂᐅᕙᑦᑐᑦ.  
 
ᖃᐅᔨᒪᓪᓗᑕᓗ ᓯᓚ ᐊᓯᔾᔨᐸᓪᓕᐊᓂᖓᓂᒃ 
ᐅᑭᐅᒃᑯᑦ ᓴᓇᔭᐅᕙᑦᑐᑦ ᖃᓪᓗᓈᓂᓪᓘᓐᓃᑦ 
ᐊᑐᕆᐊᖑᔪᖅ ᐅᑭᐅᖅᑕᖅᑐᒥᓪᓕ ᑕᒪᒃᑯᓂᖓ 
ᐱᕚᓪᓕᕈᑕᐅᕙᒻᒪᑕ. ᑕᐃᒪᓕ 
ᐅᑭᐅᒃᑯᐃᓐᓇᐅᖏᑦᑐᖅ ᐊᑐᕆᐊᖃᕐᓂᐅᔪᖅ 
ᐊᒃᓱᐊᓗᒃ ᐊᑭᑭᓪᓕᕚᓪᓕᕈᑕᐅᒐᔭᖅᑐᖅ 
ᓄᓇᕗᑦᒥᐅᓄᑦ, ᑲᓇᑕᒧᓕᒫᕐᓘᓐᓃᑦ. ᐄ, ᑕᒪᓐᓇ 
ᐅᔾᔨᕆᑦᑎᐊᕋᓱᒃᑕᕗᑦ. 
 
ᑭᓯᐊᓂ ᑕᐃᒃᑯᐊ ᐱᕚᓪᓕᑎᑦᑎᓂᐊᖅᑐᑦ 
ᐃᓱᒪᓕᐅᕆᐊᖃᑦᑐᑦ ᑮᓇᐅᔭᖃᕐᓂᐊᕐᒪᖔᑕ. M&G-
ᑯᑦ ᓴᐃᓇᒥᐅᑕᐅᔪᑦ ᑕᒫᓂ ᐱᓕᕆᐊᖃᒻᒥᒻᒪᑕᑦᑕᐅᖅ 
ᑕᒫᓂ ᑲᓇᑕᒥ ᐊᑖᓃᑦᑐᓂᒃ Nuna Logistics-
ᑯᓂᓪᓗ ᕿᑎᕐᒥᐅᓪᓗ ᐃᓄᐃᑦ 
ᑲᑐᔾᔨᖃᑎᒌᒃᑯᖏᓐᓂᒃ ᑕᑯᔪᒪᓪᓗᑎᒃ 
ᐃᑲᔪᖅᐹᓪᓕᕋᔭᕐᖓᑦ ᕿᑎᕐᒥᐅᓄᑦ. ᐊᓪᓛᑦ, 
ᓄᓇᕗᑦᒥᐅᓕᒫᓅᓕᕋᔭᕐᖓᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᔅ 
ᐅᒡᔪᖅ. 
 
ᐅᒡᔪᖅ: ᖁᔭᓐᓇᖅᑯᖅ ᑭᐅᑦᑎᐊᖃᑦᑕᕐᒪᑦ. ᑖᓐᓇᓕ 
ᐃᓄᖕᓄᑦ ᐃᓕᓴᐃᔨ ᓯᓚᑦᑐᓴᕐᕕᒃᑯᓐᓄᑦ ᒥᓂᔅᑑᔪᖅ 
ᐊᐱᕆᔪᒪᓪᓗᒍ.  
 
ᐃᒪᓐᓇᐃᑦᑐᒥᒃ ᑕᐅᑐᖃᑦᑕᕋᑉᑕ ᓄᓇᕗᑦ ᐃᓗᐊᓂ, 
ᐃᓕᓴᐃᔨᒃᓴᐃᑦ ᐃᓕᓴᑦᑎᐊᖃᑦᑕᖅᑐᑦ ᓄᓇᕗᑦ 
ᐃᓗᐊᓂ. ᐃᓄᖕᓂᓪᓗ ᐃᓕᓴᐃᔨᖃᐅᒻᒪᕆᓕᖢᑎᒃ 
BA-ᑖᕈᓐᓇᕐᖢᑏᒃ, ᐃᓕᓴᐃᔨᒃᓴᐅᓂᕐᒥᒃ 
ᐃᓕᓐᓂᐊᕐᓂᖅ ᑕᐃᒍᖅᑕᐅᔪᒥᒃ. ᑭᓯᐊᓂᒡᓕ 
ᐃᓄᓕᕆᔩᑦ ᐅᕗᖓᐃᓐᓈᖅ ᑎᑭᓪᓗᑎᒃ 
ᐃᓕᓴᖅᑕᐅᔪᓐᓇᖅᑎᑕᐅᒻᒪᑕ ᓄᓇᕗᑦ ᐃᓗᐊᓂ. 
ᖃᑯᒍᓪᓕ ᐃᓄᓕᕆᔩᑦ ᐳᖅᑐᓂᖅᓴᕆᒻᒥ 
ᑕᑯᔪᒫᖅᐱᑕ ᓄᓇᑉᑎᓐᓂ ᐃᓕᓴᕐᓗᑕ 
ᐳᖅᑐᓂᖅᓴᒻᒪᕆᒻᒥᓪᓗ ᐱᔪᓐᓇᐅᑎᑖᕐᓗᑕ ᐊᑭᑐᔪᒥᒃ 
ᐊᑭᑐᔪᑦᑎᐊᕙᒻᒥ ᓴᓇᐅᒐᖅᑖᖃᑦᑕᕐᓂᐊᕋᑉᑕ? 
ᖁᔭᓐᓇᒦᒃ.  
 
ᐃᒃᓯᐅᕙᐅᑕᖅ: ᖁᔭᓐᓇᒦᒃ, ᒥᔅ ᐅᒡᔪᒃ. ᒥᓂᔅᑕ 
ᑖᓂᐅᓪ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᑕᕋ ᐊᐱᕆᒻᒪᑕ 
ᑖᔅᓱᒥᖓ. ᐊᔅᓱᐊᓗᓪᓗ ᐃᓱᒻᒫᓪᓚᒍᑎᔅᓴᒥᒃ 
ᐃᖅᑯᓕᕐᖓᑦ ᐃᓐᓇᕐᓄᑦ ᐃᓐᓇᐃᑦ 
ᐃᓕᓐᓂᐊᖅᑎᑕᐅᓂᖏᓐᓄᑦ ᑕᒫᓂ ᓄᓇᕗᒻᒥ. 
 
ᑖᓐᓇ ᐃᓕᓴᐃᔨᔅᓴᐅᔪᓄᑦ ᐃᓕᓐᓂᐊᕐᓂᖅ 
ᑲᔪᓯᑦᑎᐊᖅᓯᒪᓂᖃᑦᑕᕐᖓᑦ. ᒫᓂᑐᐃᓐᓇᐅᖏᑦᑐᖅ 
ᐅᕝᕙᓗ ᓄᓇᓕᓐᓂᑦ ᐃᓄᓐᓂᒃ 
ᐃᓕᓴᐃᔨᙳᖅᑎᑦᑎᒐᓱᑦᑐᑎᒃ ᐊᔅᓱᐊᓗᒃ 
ᑲᔪᓯᑦᑎᐊᖅᓯᒪᓂᖃᕐᖓᑦ.  
 
ᑕᒪᒃᑯᐊᓕ ᒪᓕᑦᑕᐅᕙᒻᒪᑕ ᓯᕗᓪᓕᐅᔾᔭᐅᖁᔭᐅᔪᑦ 
ᓄᓇᓕᓐᓂᑦ ᓯᕗᓪᓕᐅᔾᔭᐅᖁᔭᐅᓪᓗᑎᒃ. ᐊᒻᒪᓗ 
ᓂᕈᐊᖅᑕᐅᓕᖅᑐᑎᒃ ᓄᓇᓕᓐᓂᑦ. ᑕᐅᕗᖓᓕᒫᕌᓗᒃ  

ᐱᑐᐃᓐᓇᕈᓐᓇᖏᒻᒥᒐᑦᑕ. ᑭᓯᐊᓂᑦᑕᐅᖅ 
ᐊᒥᓱᕈᖅᑎᑎᒃᑲᓐᓂᕋᓱᑉᐸᒃᑲᓗᐊᖅᑐᒍᑦ.  
 
ᑕᐃᒪᓕ ᐃᓄᓕᕆᔨᓄᑦ ᐊᔅᓱᐊᓗᒃ ᖁᕕᐊᓇᕋᔭᖅᑐᖅ 
ᐃᓕᓐᓂᐊᑎᑦᑎᖃᑦᑕᕐᓗᓂ ᐃᓄᓕᕆᔨᐅᓂᕐᒧᑦ. 
ᐱᓕᕆᖃᑎᒋᓗᒍᓘᓐᓃᑦ ᒥᓂᔅᑕ ᑰᓕ ᑕᐃᒪᐃᑦᑐᒥᒃ 
ᕿᒥᕐᕈᑦᑎᐊᕈᒪᒍᓐᓇᖅᑐᒍᑦ ᑖᓐᓇᓗ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᒥᔅ ᐅᒡᔪᒃ.  
 
ᐅᒡᔪᒃ: ᖁᔭᓐᓇᒦᒃ. ᑕᐃᓐᓇᑦᑕᐅᖅ ᒥᓂᔅᑕ 
ᐃᖅᑲᖅᑐᐃᔪᓕᕆᔨᒃᑯᓐᓄᑦ, ᑮᑦ ᐲᑕᓴᓐ, 
ᐊᐱᕆᔪᒪᓪᓗᖓ.  
 
ᑕᐃᒃᑯᐊ ᒐᕙᒪᑐᖃᒃᑯᑦ ᖄᖐᓵᓄᐊᒥᒻᒪᑕ 
ᖁᑭᐅᑎᖃᕐᓂᕐᒧᑦ ᓇᓗᓇᐃᒃᑯᑕᖅ ᑖᒻᓇ 
ᐊᑐᖅᑕᐅᔪᒪᓕᕐᖢᓂ ᐱᒋᐊᖅᑎᑕᐅᓇᓱᐊᕋᓗᐊᕐᒪᑦ. 
ᑭᓯᐊᓂ ᓵᓚᒋᔭᐅᒻᒪᑦ. ᓄᓇᓕᖕᓂ ᒥᑭᔪᓂᒃ 
ᐃᒪᓐᓇᐃᒻᒪᑦ ᑕᐃᒃᑯᐊ ᑕᑕᑎᕆᐊᓖᑦ ᐅᑭᐅᖅ 
ᖃᑉᑎᑦ ᓈᔭᕌᖓᑕ ᓄᖑᖃᑦᑕᕐᒪᑕ ᓯᖁᖅᑎᔾᔪᑎᓄᑦ. 
ᐃᓄᑐᐃᓐᓇᐃᓪᓕ ᑭᒃᑯᓐᓄᑦ 
ᑐᕌᕈᓐᓇᖃᑦᑕᕐᓂᐊᖅᐸᑦ? ᐅᐱᕐᖔᖅ 
ᑐᓴᕋᓱᒃᑲᓗᐊᕋᒪ ᐊᕙᑎᓕᕆᔨᒃᑯᓐᓄᑦ 
ᐃᑲᔪᖅᑕᐅᔪᓐᓇᖅᑐᑦ ᐃᓄᑐᐃᓐᓇᐃᑦ ᑕᐃᒪᐃᑦᑐᒥᑦ 
ᑕᑕᑎᕆᓂᖅ ᐊᔪᕈᑎᒃ. ᐃᓚᐃᓪᓗ 
ᐱᔪᖃᑦᑕᖏᓪᓗᑎᒃ ᐅᕝᕙᓘᓐᓃᑦ ᐳᓖᓯᒪᐃᑦ 
ᑲᒪᓱᒋᐊᖃᖅᐸᑦ ᑖᑉᓱᒥᙵᑦ ᖁᑭᐅᑎᖃᕐᓂᕐᒧᑦ 
ᑕᑕᑎᕆᐊᓂᖕᒥᒃ. ᓇᓗᓇᖃᑦᑕᕐᒪᑦ ᑖᒻᓇ 
ᑭᒃᑯᓄᒻᒪᕆᒃ ᒐᕙᒪᑐᖃᒃᑯᓐᓄᑦ ᐱᔨᑦᓯᕈᑕᐅᓪᓗᓂ; 
ᓄᓇᕗᑦ ᒐᕙᒪᒃᑯᑦ ᐃᓗᐊᓂ ᐃᓂᖃᖅᐸ ᑖᓐᓇ? 
ᖁᔭᓐᓇᖅᑯᑎᑦ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ ᑮᑦ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᑐᒍᓗ ᒥᒡ ᐅᒡᔪᒃ 
ᐊᐱᕆᒻᒪᑦ. ᑕᒪᓐᓇ ᑲᒪᒋᔭᕋᓗᐊᖓ ᒐᕙᒪᑐᖃᒃᑯᑦ.  

ᐃᒪᐃᓚᐅᕐᒥᒻᒪᑕ ᑭᙵᕐᓂ ᑕᖅᑭᐅᓚᐅᖅᑐᒥ 
ᐱᑕᖃᕆᐊᖃᕐᓂᖓᓂᒃ, ᐃᓛᒃ, 
ᖃᓄᐃᓕᐅᕆᐊᖃᓚᐅᕐᓂᖏᓐᓄᑦ 
ᐅᖃᖃᑎᒋᓯᒪᓪᓗᒋᑦ ᒥᓂᔅᑕᐅᖃᑎᒃᑲ. ᐊᒻᒪᓗ 
ᐸᓖᓯᒃᑯᑦ ᖃᓄᖅ ᐃᒫᒃ ᑎᑎᕋᖅᑎᑐᐃᓐᓇᖏᓪᓗᒋᑦ 
ᖁᑭᐅᑎᖃᕐᓂᕐᒧᑦ ᑭᓯᐊᓂᑦᑕᐅᖅ 
ᐊᑦᑐᖏᖅᓯᒪᔾᔪᑎᖏᓐᓂᒃ ᑕᒪᒃᑯᐊᖑᒋᓪᓗᑎᒃ 
ᐸᓖᓯᒃᑯᓪᓗ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. 
ᐊᑎᓕᐅᖅᓯᒪᓕᕐᒥᔪᖅ ᒥᔅᑕ ᐊᐅᐸᓗᒃᑐᖅ.  
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᐊᐱᖅᑯᑎᒋᔭᕋᓕ ᒥᓂᔅᑕ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ:  
 
ᖃᒪᓂᑦᑐᐊᕐᒥᐅᔪᑦ ᐊᒃᓱᐊᓗᒃ ᐅᐱᒍᓱᒃᐸᒃᑲᓗᐊᕋᑦᑕ 
ᐃᑲᔪᕆᐊᔅᓴᖅ ᑲᓇᑕᒧᑦ ᐊᒻᒪᓗ ᖃᒪᓂᑦᑐᐊᕐᒧᑦ 
ᓄᓇᕗᒻᒧᓪᓗ. ᐃᒫᒃ, ᐃᓕᓴᕆᔭᐅᔪᒪᒐᓗᐊᕋᑦᑕ 
ᑕᒪᒃᑯᑎᒎᓇᖅ ᐃᑲᔪᕐᓂᕆᕙᑦᑕᑎᓐᓂᓪᓕ. 
 
ᑕᐃᒪᓕ ᐊᐱᖅᑯᑎᒋᔪᒪᔭᕋ ᒥᓂᔅᑕᒧᑦ ᐃᓄᑦᑎᑐᑦ 
ᐃᓄᐃᑦ ᐃᓕᖅᑯᓯᖏᑦ ᐅᒃᐱᕆᔭᖏᓪᓗ ᑕᕝᕙᓃᑦᑐᑦ 
ᓄᓇᕗᒻᒥ ᓄᓇᑖᕈᑕᐅᓯᒪᔪᓂᑦ; ᖃᓄᕐᓕ 
ᐃᓱᒪᖃᖅᐱᑦ ᐃᓄᐃᑦ ᐃᓕᖅᑯᓯᖏᓪᓗ 
ᐅᖃᐅᓯᖏᓪᓗ ᐊᑐᖅᑕᐅᓂᖏᓐᓄᑦ ᑕᒫᓂ 
ᐅᔭᕋᓐᓂᐊᕐᕕᐅᔪᓂᑦ?  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᒥᓂᔅᑕ ᐲᑕ ᑕᑉᑑᓇ.  
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑏ 
ᐊᐱᕆᒐᕕᑦ. ᐱᓕᕆᕝᕕᑎᓐᓂ ᐊᓪᓛᑦ 
ᐊᒥᓱᒻᒪᕆᐅᔪᓂᑦ ᐱᓕᕆᕝᕕᐅᔪᓂᑦ ᒐᕙᒪᒃᑯᓐᓂ 
ᐃᓅᖃᑎᒌᑦ ᓄᓇᓕᓐᓂ ᖃᓄᖅ 
ᐊᒃᑐᖅᑕᐅᓂᖃᕐᓂᐊᖅᑲᑕ ᑲᑎᒪᔨᕋᓛᑕᖃᕐᒪᑦ 
ᕿᒥᕐᕈᔨᓂᑦ DPA-ᑕᕝᕙᓂ ᓄᓇᕗᒻᒥ ᓄᓇᕗᑦ 
ᒐᕙᒪᒃᑯᖏᓐᓂ ᑭᒡᒐᖅᑐᐃᔨᖃᖅᑐᑕ 
ᑮᓇᐅᔭᓕᕆᔨᒃᑯᓐᓂ ᓄᓇᓖᑦ ᒐᕙᒪᒃᑯᓂᓪᓗ 
ᐱᔨᑦᓯᖅᑐᑦ ᐱᕙᓪᓕᐊᔪᓕᕆᔩᑦ ᐃᖏᕐᕋᔪᓕᕆᔩᑦ 
ᐊᒻᒪ ᓯᕗᓕᖅᑎᖏᑦ ᒐᕙᒪᒃᑯᑦ. 
 
ᑖᒃᑯᐊ ᓄᓇᓖᑦ ᐊᐅᓚᔪᓐᓇᐅᑎᖏᓐᓂ 
ᓴᓇᔾᔪᑎᔅᓴᓂᑦ ᓄᓇᓕᓐᓂ ᑐᕌᖓᔪᓂᑦ 
ᐱᑕᖃᖃᑦᑕᕐᒪᑦ. ᑕᐃᒃᑯᐊ ᓄᓇᓖᑦ 
ᖃᓂᒋᔮᓃᓐᓂᖅᐹᑦ ᐅᔭᕋᓐᓂᐊᕐᕕᐅᓂᐊᖅᑐᑦ 
ᐱᔾᔪᑎᒋᓪᓗᒍ. ᐋᔩᖃᑎᖃᖃᑦᑕᖅᑐᒍᑦ 
ᐊᖏᖃᑎᒌᒍᑎᔅᓴᖏᓐᓂ ᓄᓇᓖᑦ 
ᐃᑲᔫᓯᐊᔅᓴᖏᓐᓂ. ᓄᓇᓕᓐᓄᑦ ᓇᕈᖃᑦᑕᖅᑐᒍᑦ 
ᕿᑭᖅᑖᓗᒻᒥᑦ, ᑭᕙᓪᓕᕐᒥ, ᕿᑎᕐᒥᐅᓄᓪᓗ. ᑖᒃᑯᐊ 
ᑐᓴᖅᑕᕗᑦ ᐃᓄᖁᑎᑦᑎᓐᓂ 
ᐊᖏᖃᑎᒌᒐᓱᐊᓕᕋᐃᒐᑦᑕ ᐋᔩᖃᑎᒌᓐᓂᒃᑯᑦ, ᓄᓇ 
ᐅᔭᕋᓐᓂᐊᕐᕕᐅᓂᐊᖅᑎᓪᓗᒍ ᐋᔩᖅᑎᖏᓐᓄᑦ, 
ᑖᒃᑯᐊ ᐃᓱᒫᓘᒋᔭᐅᔪᑦ ᐅᖃᐅᓯᕆᖃᑦᑕᖅᑕᕗᑦ.  
 
ᑕᐃᓐᓇ ᐅᔭᕋᓐᓂᐊᖅᑎᐅᓂᐊᖅᑐᑦ ᐅᔭᕋᓐᓂᐊᖅᑏᑦ 
ᐋᔩᖃᑎᖃᕈᓐᓇᒥᒻᒪᑕ ᓄᓇᕗᑦ ᑐᓐᖓᕕᒃᑯᑦ 
ᓄᓇᓕᕆᔨᒃᑯᖏᓐᓂ. ᐊᖏᖃᑎᒌᒍᑎᓕᐅᕋᓱᐊᕐᓗᑎᑦ 
ᑖᒃᑯᓄᖓ ᐃᓄᓐᓂᑦ ᐃᑲᔫᓯᐊᖑᓂᐊᖅᑐᓄᑦ 
ᐅᔭᕋᓐᓂᐊᕐᕕᓐᓄᑦ ᐊᒃᑐᖅᑕᐅᓂᖃᕐᓂᐊᑐᐊᖅᐸᑕ 
ᖃᓂᒋᔮᓃᑦᑐᑦ ᓄᓇᓖᑦ. ᐱᓗᐊᖅᑐᒥᒃ, ᓄᓇᐅᑉ 
ᖄᖓᓂ ᐅᔭᕋᓐᓂᐊᖅᑐᖃᕐᓂᐊᖅᐸᑦ, ᓄᓇᕗᑦ 
ᑐᓐᖓᕕᒃᑯᑦ ᐃᓄᐃᑦ ᐱᔪᒪᔭᖏᓐᓂ ᐋᔩᑎᒋᔭᐅᒻᒪᑕ.  
ᐊᖏᖃᑎᒌᒐᓱᐊᓕᖅᑎᓪᓗᒋᑦ ᖃᒪᓂᑦᑐᐊᖅ 
ᖃᓂᓐᓂᖅᐹᖑᒻᒪᑦ ᐅᔭᕋᓐᓂᐊᕐᕕᐅᓂᐊᖅᑐᒧᑦ, 
ᓇᓗᓇᓐᖏᑦᑐᖅ ᐅᔭᕋᓐᓂᐊᑎᒃᑯᑦ  

ᖃᒪᓂᑦᑐᐊᕐᒥᐅᓂᑦ ᓈᓚᑦᑐᑦ ᐱᒍᒪᔭᖏᓐᓂ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᐊᐅᐸᓗᒃᑐᖅ. ᑎᑎᕋᖅᓯᒪᔪᖁᑎᓐᓂ ᐊᑎᖁᑎᓐᓂ, 
ᒥᔅᑕ ᓂᓐᖓᖅ.  
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐅᖃᐅᓯᖃᕈᒪᖅᑲᐅᒻᒥᒐᒪ ᓄᓇᖃᖃᑕᐅᓂᕗᑦ ᑕᒫᓂ 
ᐅᑭᐅᖅᑕᖅᑐᒥ. ᐊᒥᓲᓪᓗᑕ ᑲᓇᑕᐅᑉ ᒐᕙᒪᖓ 
ᑐᑭᓯᒻᒪᑕ ᓄᓇᖃᖃᐅᑕᐅᓂᖅ 
ᑕᒪᐅᓐᖓᑎᑦᑎᖃᑦᑕᕐᓂᖏᑦ ᓯᑯᓯᐅᑎᓂᑦ 
ᐅᒥᐊᕐᔪᐊᒃᑯᑦ, ᓲᕐᓗ ᑲᓇᓐᓇᒥ ᐱᖓᓐᓇᒧᑦ 
ᐊᑐᕆᐊᑯᑖᑕᖃᕐᒪᓪᓕ.  
 
ᑖᒃᑯᐊ ᒐᕙᒪᒋᔭᕗᑦ, ᑐᓴᕈᒪᒐᓗᐊᖅᑐᖓ ᐃᓕᔅᓯᓐᓂ 
ᖃᓄᖅ ᐱᕙᓪᓕᐊᔪᓕᕆᓂᖅ ᐊᐅᓚᔪᓐᓇᐅᑏᑦ 
ᐱᖁᑎᕐᔪᐊᑦ ᓄᓇᕗᒻᒥ ᑕᒪᒃᑭᕐᓗᒍ - 
ᕿᒥᕐᕈᐊᕈᒪᖃᑦᑕᕋᒪᓕ ᑕᒪᒃᑭᕐᓗᒍ ᓄᓇᕗᑦ - ᑖᓐᓇ 
ᑎᓕᔭᐅᔾᔪᑎᒋᓯᒪᔭᓯ ᐱᓕᕆᐊᕆᓂᐊᖅᑕᓯ 
ᒐᕙᒪᒃᑯᓐᓂ ᑐᓐᖓᕕᒋᓗᒋᑦ. ᐃᓛᓐᓂᓚᐅᓱᖓᒃᑯᑦ 
ᒥᓂᔅᑕ ᑲᓇᑕᐅᑉ ᒐᕙᒪᒃᑯᖏᓐᓂᒃ 
ᐅᖃᖃᑎᖃᕆᐊᖃᓲᖑᒻᒪᑦ ᓄᓇᖃᖃᑕᐅᓂᐅᑉ 
ᒥᒃᓵᓄᑦ.  
 
ᖃᓄᕐᓕ ᑐᑭᖃᑦᑎᑉᐱᓯᐅᒃ ᐱᕙᓪᓕᐊᔪᓕᕆᔨᒃᑯᑦ 
ᑮᓇᐅᔭᖅᑎᒍᓪᓗ ᒪᑭᑉᐸᓪᓕᐊᒐᓱᐊᕐᓂᕐᒧᑦ? ᑕᐃᒃᑯᐊ 
ᑭᓇᑐᐃᓐᓇᐅᒐᓗᐊᖅᐸᑕ ᐅᕝᕙᓗ ᑕᐅᑦᑐᖓ 
ᐊᑦᔨᒌᖏᒃᑲᓗᐊᕐᕈᑦᑕ, ᖃᓄᐃᓕᐅᖃᑎᒌᖃᑦᑕᖅᐱᓯ? 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᓐᖓᖅ. ᑎᓴᒪᐃᓐᓇᕐᓂᒃ ᐊᐱᖅᑯᑎᔅᓴᖃᓕᕋᕕᑦ, 
ᑭᐅᔭᐅᓂᐊᖅᑐᑎᓪᓗ ᑎᓴᒪᐃᓐᓇᕐᓄᑦ. ᓇᓕᐊᓐᓄᑦ 
ᑭᐅᔭᐅᔪᒪᕕᑦ, ᒥᔅᑕ ᓂᓐᖔᖅ. 
 
ᓂᓐᖓᖅ (ᑐᓵᔨᑎᒍᑦ): 
ᐱᕕᖃᑦᑎᑕᐅᓚᐅᖅᓯᒪᖏᓐᓇᒪ ᑕᐃᒫᒃ, ᖁᔭᓐᓇᒦᒃ. 
ᒥᓂᔅᑕ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔪᓕᕆᔨᒃᑯᓐᓄᑦ 
ᑐᕌᕐᕕᖓ ᓇᓗᓇᓐᖏᓚᖅ. ᐃᕝᕕᓪᓕ  

ᐃᓱᒪᔅᓱᕈᓐᓇᓂᒃᑯᑦ ᓯᕗᓕᖅᑎ ᐊᐱᕆᔪᓐᓇᕆᕙᕌ? 
ᐋᒡᒑ? ᓂᕈᐊᕆᐊᖃᖅᑯᖓ. . .  
 
>>ᐃᓪᓚᖅᑐᑦ 
 
ᐱᔭᕆᐊᑐᔪᒻᒪᕆᐊᓘᒻᒪᑦ ᑕᒪᓐᓇ. ᐊᕙᑎᓕᕆᔨᒃᑯᑦ 
ᒥᓂᔅᑕᖓᓐ, ᐊᐃᑉᐹ ᓇᓗᓇᓐᖏᑦᑐᖅ, ᐊᒻᒪ 
ᐊᐅᓚᔪᓐᓇᐅᑎᓕᕆᔨ ᐱᖁᑎᕐᔪᐊᓕᕆᔨ, ᒥᓂᔅᑕ 
CGS. ᐊᑕᐅᓯᒃᑲᓐᓂᐅᕚ?  
 
>>ᐃᓪᓚᖅᑐᑦ 
 
ᐃᖏᕐᕋᔪᓕᕆᔨᒃᑯᓐᓄᑦ ᐱᕙᓪᓕᐊᔪᓕᕆᔨᒃᑯᓐᓄᑦ 
ᑭᓇᐅᕙ? ᐊᐱᕆᔭᐅᒌᕋᕕᑦ. ᒪᓕᒐᓕᕆᔨᒃᑯᓄᖅᑲᐃ.  
 
>>ᐃᓪᓚᖅᑐᑦ 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᒥᓂᔅᑕ 
ᐲᑕ ᑕᑉᑑᓇ. 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᑦᑕᐅᖅ ᐊᐱᕆᒐᕕᑦ. ᑖᓐᓇ 
ᓄᓇᖃᖃᑕᐅᓂᖅ ᑲᓇᑕᒥᐅᑕᐅᖃᑕᐅᓂᖅ ᓄᓇᕗᑦ 
ᐅᖃᐅᓯᒋᔭᐅᖃᑕᕖᓐᖓᖃᑦᑕᓕᕐᒥᒻᒪᑦ. 
ᓄᓇᕗᑦᒥᑐᐃᓐᓇᐅᖏᑦᑐᖅ ᑭᓯᐊᓂᑦᑕᐅᑦ ᑲᓇᑕᐅᑉ 
ᐅᑭᐅᖅᑕᖅᑐᒥᐅᖓᓂ ᑕᒪᓂ ᓄᓇᑦᓯᐊᕐᒥ ᔫᑳᓐᒥᓗ 
ᓄᓇᖁᑎᖏᓐᓂ. ᐃᒃᓯᕙᐅᑖᖅ, ᓄᓇᕗᑦᒥ 
ᐱᕕᒃᓴᓕᐊᓪᓘᒻᒪᑦ ᐱᑕᓕᐊᓗᒃ ᑮᓇᐅᔭᓕᐅᕈᑎᔅᓴᓂᒃ 
ᓄᓇᒦᓐᖔᖅᓯᒪᔪᓂᒃ, ᐅᖅᓱᐊᓗᓐᓂᒃ, ᒑᓯᓂᒃ, 
ᐊᒻᒪᓗ ᑮᓇᐅᔭᓕᕈᔾᔨᕐᔪᐊᖅᑐᐊᓘᒍᓐᓇᖅᑐᒍᑦ 
ᑲᓇᑕᒥᐅᓂᒃ ᓄᓇᒥᐅᑕᖁᑎᕗᑦ ᐱᔾᔪᑎᒋᓪᓗᒋᑦ. 
 
ᑕᐃᒪᐃᓐᓂᖓᓄᑦ, ᐃᒃᓯᕙᐅᑖᖅ, ᑲᓇᑕ 
33,000,000-ᖏᓐᓇᑯᓗᓐᓂᒃ ᐃᓄᖃᑦᑎᓪᓗᑕ, 
ᐱᓕᕆᕐᔪᐊᕌᓗᖃᑕᐅᔪᖅ ᓯᓚᕐᔪᐊᕐᒥᐅᖃᑎᒌᓂ. 
ᑕᐃᒪᐃᓕᓚᐅᕐᓗᑕ  

ᐊᔪᖅᓴᖅᑐᖃᕆᐊᖃᖏᒻᒪᕆᓕᖅᑑᒐᓗᐊᖅ 
ᐊᖏᕐᕋᖃᖏᑐᓪᓗ ᑕᕝᕙᐅᒍᓐᓃᖅᑑᓪᓗᐊᑑᒐᓗᐊᑦ 
ᑲᓇᑕ ᑕᑯᓐᓇᕐᓗᒍ. ᐅᑭᐅᖅᑕᖅᑐᖅ ᑕᐃᒫᑦᑕᐅᖅ.  
 
ᓄᓇᒥᐅᑕᕐᓂᒃ ᑮᓇᐅᔭᓕᐅᕈᑎᕐᔪᐊᖑᒍᓐᓇᖅᑐᑦ 
ᐊᓐᓇᐅᒪᔾᔪᑎᔅᓴᓂᒃ ᐱᑕᖃᐅᒻᒪᑦ. ᑖᓐᓇᓗ ᑲᓇᑕᒥ 
ᓄᓇᖃᖃᑕᐅᓂᖅ ᐃᓪᓗᒌᓲᖑᒻᒪᑦ 
ᐅᖃᐅᓯᕆᓕᕋᐃᒐᑦᑎᒍ. ᓄᓇᓕᕐᔪᐊᑦ ᓯᓚᕐᔪᐊᕐᒥ 
ᐊᓪᓛᑦ ᐊᐃᕙᖃᑎᖃᕋᓱᐊᖅᓯᒪᔪᑦ ᑕᒪᓐᓇ 
ᓴᓐᓂᕈᑎᐅᑉ ᐊᖅᑯᑎᖓ ᑲᓇᓐᓇᖓᓂᒃ 
ᐱᖓᓐᓇᖓᓄᑦ ᐊᖅᑯᑎᕈᖁᔭᐅᔪᖅ ᑭᒃᑯᑐᐃᓐᓇᕐᓄᑦ 
ᐊᑐᖅᑕᐅᔪᒪᒻᒪᑦ ᓴᐃᓂᓯᓄᑦ ᔭᐸᓃᓯᓄᑦ ᐃᒪᐅᑉ 
ᐊᑭᐊᓃᑦᑐᒥᐅᑕᓄᑦ ᓂᐅᕐᕈᑎᒋᕙᑦᑕᖏᓐᓂᒃ 
ᑕᒪᐅᖓ ᓇᓕᐊᓐᓄᕋᐅᑎᖃᕈᒪᒻᒪᑕ 
ᐊᖅᑯᑎᐅᔪᓐᓇᕐᓂᖓᓄᑦ. ᐊᒻᒪᑦᑕᐅᖅ, ᑕᒫᓂ 
ᖃᐅᔨᓴᖅᑎᑦᑎᖃᑦᑕᖅᑐᒍᑦ ᕿᓐᖑᕐᒥᒐᑦᑎᓄᑦ 
ᑕᒪᒃᑯᐊ ᓄᓇᕗᑦ ᐱᑕᓕᐊᓘᓂᖓᓂᒃ 
ᐊᓐᓇᔾᔪᑕᐅᔪᓐᓇᖅᑐᓂᒃ.  
 
ᑭᓯᐊᓂ ᐃᑲᔪᖅᑕᐅᒋᐊᖃᑦᑐᒍᑦ ᐋᑐᕚᒥᒃ 
ᒐᕙᒪᑐᖃᒃᑯᓐᓂᑦ. ᑕᒫᓂ ᐱᖁᑎᕐᔪᐊᑦ ᐅᕝᕙᓗ 
ᐊᐅᓚᑦᓯᔪᓐᓇᐅᑏᑦ ᑕᒪᒃᑯᓄᖓ ᒪᑭᑉᐸᓪᓕᐊᖁᓪᓗᒋᑦ 
ᑮᓇᐅᔭᓕᐅᕐᓂᕗᑦ ᒪᑭᑉᐸᓪᓕᐊᖁᓪᓗᒍ 
ᐊᔪᖅᓴᕈᓐᓃᖅᔪᒥᖁᓪᓗᑕ ᓱᒃᑯᑕᖃᕈᓐᓃᔾᔪᒥᓗᓂ 
ᐊᖏᕐᕋᖃᑦᓯᐊᓕᕐᓗᑕ ᑲᓇᑕᒥᐅᑦ ᒪᑭᑎᑕᖏᓐᓂᒃ 
ᑲᓇᓐᓇᒥᒃ ᐱᖓᓐᓇᒧᑦ. ᓱᓕ ᐱᑕᖃᐅᖅᑑᒐᓗᐊᖅ 
ᖃᓪᓗᓈᓂ ᒫᓂᓱᓕ ᒪᑭᓚᐅᖏᒻᒪᑕ 
ᐱᑕᖃᐅᓕᕇᖅᑐᑦ ᑕᐅᓇᓂ. ᐊᖓᔪᖅᑲᐅᑏᑦ 
ᑕᐅᓇᓂ ᐅᖃᖃᑎᒋᒋᐊᖃᖃᑦᑕᓂᐊᖅᑕᕗᑦ. 
 
ᐱᓕᕆᔾᔪᑏᑦ ᒪᑯᐊ ᐅᒥᐊᕐᔪᐊᑦ ᓯᑯᓯᐅᑏᑦ ᐅᐊᑦᓰᑦ 
ᓯᓈᖓᓂᒃ ᐅᕝᕙᓗ ᐅᓇᓕᓐᓄᑦ ᒪᑯᐊ 
ᐅᐸᑦᑕᐅᖃᑦᑕᖅᑐᑦ ᐅᐊᑦᓯᔨᑦᓴᓂᒃ ᐱᑕᖃᐅᙱᒻᒪᑕ 
ᑕᒫᓂ. Hᐅᑭᓖᔅᑯᑦ ᑕᒪᐅᙵᖃᑦᑕᖅᑑᒐᓗᐊᑦ. 
ᐊᓪᓛᑦ, ᐅᖓᓯᓗᐊᖅᑐᒥᒃ ᑎᑭᒋᐊᖃᖃᑦᑕᖅᑐᖅ 
Hᐅᑭᓖᔅᑦ ᑕᒫᓂ ᕿᓂᕆᐊᖃᓕᕋᐃᒐᑦᑕ.  

ᐋᑐᕚᒥᐅᑕᐃᖅ ᓱᒃᑲᓂᖅᓴᒥᒃ 
ᐃᑲᔪᖅᐸᓪᓕᐊᒋᐊᖃᓕᖅᑐᑦ ᑕᒫᓂ ᕿᓂᖅᑎᓂᒃ 
ᒫᓃᓐᓂᐊᖅᑐᓂᒃ ᐅᑭᐅᖅᑕᖅᑐᒦᑦᓴᐅᑎᒋᔪᓂᒃ. 
ᐊᐅᓚᔾᔭᒋᐊᕆᐊᖃᓕᕋᐃᒍᑎᒃ 
ᐊᐅᓪᓚᔾᔭᑦᓴᐅᑎᒋᒍᓐᓇᖃᑦᑕᕐᓂᐊᕐᒪᑕ 
ᐊᔾᔨᒌᙱᑦᑐᕈᓘᔭᐃᑦ ᐱᕙᓪᓕᐊᔪᓕᕆᓂᕐᒥ. 
ᖁᔭᓐᓇᒦᒃ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐊᕙᑎᓕᕆᔨᒃᑯᑦ 
ᒥᓂᔅᑕᖓ ᑖᓂᐅᓪ ᓯᐅᑦᓴᒃ.  
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 
ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᑦᓯᕙᐅᑖᖅ, 
ᒥᓂᔅᑕᐅᖃᑎᒐ ᓂᓪᓕᐅᑎᒋᕋᑖᖅᑕᖓ 
ᑕᐃᒫᑦᓴᐃᓐᓇᐸᓗᒃ: ᓄᓇᑖ ᓄᓇᖃᖃᑕᐅᓂᕗᑦ 
ᐊᐅᓚᑦᓯᑦᓯᐊᕐᓂᐊᕈᑦᑕ ᐅᑭᐅᖅᑕᖅᑐᒥ ᑕᒫᓂ 
ᐱᖁᑎᕐᔪᐊᓂ ᐊᐅᓚᔪᓐᓇᐅᑎᓂᒃ ᐱᑕᖃᕆᐊᖃᕋᑦᑕ. 
ᐊᒻᒪ ᐅᐱᓐᓇᕋᓂ ᒐᕙᒪᑐᖃᒃᑯᑦ 
ᐃᑲᔪᕆᐊᖃᕐᓂᐊᖅᑐᑦ ᑕᐃᒫᒃ 
ᓄᓇᖁᑎᖃᕐᓂᖃᕈᒪᒍᑎᒃ ᐅᑭᐅᖅᑕᖅᑐᒥᒃ. 
 
ᐃᓚᖓᑦ ᒪᓕᒐᓕᐅᖅᑎ: ᐃᓛᒃ, ᐃᓛᒃ! 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᑕᒪᓐᓇ 
ᓄᓇᕗᑦ ᓄᓇᖁᑎᒋᔭᕗᑦ ᓴᙱᓂᕐᒥᒃ 
ᑐᓂᓯᔭᐅᕙᓪᓕᐊᑐᐊᕈᑦᑕ ᓇᓗᓇᙱᑦᑐᖅ ᐃᒻᒥᓂᒃ 
ᐊᐅᓚᑦᓯᔪᓐᓇᖅᓯᓗᑕ ᑮᓇᐅᔭᖅᑎᒍᑦ 
ᒪᑭᔾᔪᑎᒋᓂᐊᖅᑕᕗᑦ ᓄᓇᕗᒥᐅᑎᒍᑦ. ᐊᒻᒪᑦᑕᐅᖅ 
ᐱᓪᓗᐊᓕᕋᓗᐊᕈᑦᑎᒍ ᑕᒪᒃᑯᐊ ᐱᔪᓐᓇᐅᑏᑦ 
ᑕᒫᓂᕐᒥᐅᑕᐅᓗᑕ.  
 
ᐊᒻᒪ, ᐃᓪᓗᖔᖓᓄᑦ ᓇᓕᒧᑦᑐᐃᓐᓇᐅᒻᒪᑕ 
ᖃᐅᔨᒪᒐᑦᓯ, ᐊᕙᑎᓕᕆᓂᖅ ᐊᖑᔭᐃᑦ ᒪᑯᐊᒐᓚᐃᑦ 
ᐃᓄᓐᓄᑦ ᐱᒻᒪᕆᐊᓗᒋᔭᐅᒻᒪᑕ. ᐊᒻᒪ 
ᐅᔭᕋᓐᓂᐊᕐᓂᖅ ᑮᓇᐅᔭᑎᒍᑦ ᒪᑭᑉᐸᓪᓕᐊᓂᖅ 
ᐱᒻᒪᕆᐊᓘᒋᓪᓗᓂ ᑕᒪᒃᑯᐊ ᑕᒪᒃᑮᒃ ᐃᓪᓗᒌᓪᓗᑎᒃ 
ᐱᕙᓪᓕᐊᒋᐊᖃᓚᖓᔪᑦ. ᖁᔭᓐᓇᒦᒃ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑭᖑᓪᓕᐅᔪᖅ 
ᒥᓂᔅᑕ ᓗᐊᓐ ᑯᓱᒐᖅ.  
 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᖁᔭᓐᓇᒦᒃ 
ᐊᐱᕆᒐᕕᙵᑦᑕᐅᖅ. ᐄ, ᖃᐅᔨᒋᐊᓚᐅᕐᓗᒍ 
ᐅᑎᕐᕕᒋᓛᖅᐸᒋᑦ.  
 
>>ᐃᓪᓚᖅᑐᑦ 
 
ᐋᒡᒐᐃᓛᒃ. ᐱᒻᒪᕆᐊᓗᒃ ᑖᓐᓇ ᐅᖃᐅᓯᒋᔭᕗᑦ. 
ᐊᐃᕙᐅᑎᒋᙱᑦᑎᐊᕋᑦᑎᒍ ᑕᒪᓐᓇ 
ᓄᓇᖃᖃᑕᐅᓂᕗᑦ. ᐅᖃᕈᓐᓇᑐᐃᓐᓇᖅᑐᒍᑦ -
ᒐᓱᐊᖅᑐᒍᑦ ᑕᒪᓐᓇ 
ᐊᖅᑯᑎᕐᔪᐊᕆᔭᐅᓂᐊᓕᕐᒥᒪᖅᑲᐃ ᐅᑭᐅᖅᑕᖅᑐᖅ 
ᓯᓚᕐᔪᐊᕐᒥᐅᖃᑎᑦᑎᓐᓄᑦ ᑖᕙᙵᑦ 
ᑲᓇᓐᓇᕐᒥᐅᑕᓂᒃ ᑕᒪᐅᖓ ᐅᐊᓕᓂᕐᒥᐅᑕᓄᑦ 
ᓯᓚᕐᔪᐊᒥ. ᒐᕙᒪᒋᔭᕗᑦ ᐅᓪᓗᒥᐅᓕᖅᑐᖅ 
ᓇᓪᓕᐊᑐᐃᓐᓇᖅ ᐅᖃᕈᓐᓇᕐᕕᖃᕐᓂᖏᑦ 
ᐱᒻᒪᕆᐅᙳᓱᒻᒪᑕ. ᑕᒪᓐᓇ ᑐᕙᒃ ᓯᑯ 
ᐊᐅᓴᕋᐃᓕᕐᓂᖓᓄᑦ ᐊᓯᔾᔨᑕᖅᑐᒻᒪᕆᐅᓕᕐᒪᑦ. 
ᓇᓗᓇᖅᓯᔪᐊᓘᓂᖓᓄᑦ ᖁᐊᓴᕋᐃᖃᑦᑕᕈᓐᓃᖅᑐᓂ 
ᓇᓗᓇᙱᑦᑐᖅ ᐊᖅᑯᑎᒋᔭᐅᓕᖅᐸᑦ ᑕᒪᓐᓇ 
ᐃᒪᖁᕗᑦ ᖁᑦᑎᑦᑐᒥᐅᓂ ᓴᓐᓂᕈᑎᒥ ᐱᒋᐊᕐᓗᒍ 
ᑖᕗᖓ ᐅᐊᓕᓂᕐᒧᑦ ᑮᓇᐅᔭᖅᑎᒍᑦ 
ᐱᐅᖅᓱᐊᕈᑎᓪᓚᕆᐅᙳᓱᒻᒪᑦ. 
 
ᑕᐃᒃᑯᐊ ᖁᕐᓗᑐᖅᑎᒎᖃᑦᑕᓕᓛᖅᑐᑦ 
ᓯᐋᑐᓪᒦᙶᖅᑐᑎᒃ ᒥᐊᓕᒐᑦ ᓄᓇᖓᓐᓂ ᑖᕘᓈᓗᒃ 
ᐃᒪᒃᑯᑦ ᐅᓯᑲᑦᑕᖅᑕᐅᕙᒻᒪᑕ ᐊᕗᖓ ᓄᓇᐅᑉ ᐊᑭᐊ 
ᐃᒪᐅᑉ ᐊᑭᐊᓄᑦ ᓴᐃᓃᓰᑦ ᓄᓇᖓᓐᓄᑦ. 
ᒪᐅᓈᖃᑦᑕᓕᖅᑲᑕ ᐅᑭᐅᖅᑕᖅᑑᑉ ᐊᖅᑯᑎᖓᒍᑦ 
ᓇᓗᓇᙱᑦᑐᖅ ᐊᑭᑭᓪᓕᕚᓪᓕᓛᖅᑐᖅ.  
 
ᐊᕐᕌᒍᓂᑦ ᐊᒡᒋᖅᑐᓂᒃ ᓂᕆᐅᑦᑐᒍᑦ ᓴᖅᑭᓛᖅᑐᖅ 
ᓇᓗᓇᕈᓐᓃᕐᒪᑦ. ᑲᓇᓐᓇᕐᒥᒃ ᐅᐊᓕᓂᕐᒧᑦ ᑖᕗᖓ 
ᐃᖏᕐᕋᒍᓐᓇᕐᓂᐅᖃᑦᑕᕐᓂᐊᓕᖅᑐᖅ ᐅᓯᒃᑲᑦᑕᓂᒃᑯᑦ 
ᐅᒥᐊᕐᔪᐊᒃᑯᑦ. ᐊᑭᑭᓐᓂᖅᓴᐅᖃᑦᑕᕐᓂᐊᓕᕐᒪᑦ 
ᐅᓯᔭᖏᑦ ᐅᖅᓱᐊᓗᐃᓪᓗ ᓱᓇᒃᑯᑏᓪᓗ ᒪᑯᐊ 
ᐸᓂᖅᑐᕈᔪᐃᑦ ᑎᑭᓵᖑᓗᐊᖃᑦᑕᖅᑐᑦ.  

ᑕᐃᒫᖔᖅ ᑭᐅᖔᕈᒪᔭᕋ: ᐄ, 
ᐱᕕᑦᓴᑦᓯᐊᕚᓘᙳᓱᑦᑐᖅ ᑕᒪᓐᓇ ᐅᕙᑦᑎᓐᓄᑦ. 
ᐱᓗᐊᖅᑐᒥᒃ ᐅᖅᓱᐊᓗᓐᓂᐅᑏᑦ 
ᐅᓯᑲᑦᑕᕆᐊᖃᖃᑦᑕᖅᑐᑦ ᐸᓂᖅᑐᓪᓗ 
ᐅᓯᑲᖅᑕᖅᑕᐅᒋᐊᖃᖃᑦᑕᖅᑐᑦ ᐃᓪᓗᓕᐅᕈᑎᑦᓴᐃᑦ. 
ᖁᔭᓐᓇᒦᒃ, ᐃᑦᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ 
ᒪᓕᒐᓕᕆᔨᒃᑯᓐᓄᑦ, ᑮᑦ ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᑦᑕᐅᖅ 
ᕿᑎᕐᒥᐅᑕᐅᔪᒥᑦ ᒪᓕᒐᓕᐅᖅᑎ ᑖᓐᓇ 
ᐊᐱᖅᑯᑎᔅᓴᑦᑎᐊᕙᐅᖅᑲᐅᒻᒪᑦ. ᑕᐃᑲᓂ 
ᐅᑭᐅᖅᑕᖅᑐᒥ ᐱᕈᖅᓴᓯᒪᒐᒪ ᐃᓅᓯᒪᓪᓗᖓᓗ, 
ᖁᕕᐊᓱᖃᑦᑕᖏᓐᓇᒪᓗ ᖃᐅᔨᒪᓐᖏᑦᑖᖓᑕ 
ᐅᑭᐅᖅᑕᖅᑐᒥᐅᒃ ᓇᒦᒻᒪᖔᑕ. ᓄᓇᕗᒻᒥᐅᑕᐃᓪᓗ 
ᖃᐅᔨᒪᔭᐅᓐᖏᑎᐊᒻᒪᕆᖃᑦᑕᖅᖢᑎᑦ.  
 
ᑕᐃᒪᓐᓇ ᑲᑎᒪᔨᕋᓛᓄᑦ ᐃᓚᐅᓚᐅᖅᓯᒪᒐᒪ 
ᒐᕙᒪᑐᖃᒃᑯᓐᓂ ᑕᐃᒃᑯᐊ ᓄᓇᕗᒻᒥ 
ᓄᓇᓕᓕᕆᓂᕐᒧᑦ ᑲᑎᒪᔨᖏᓐᓄᑦ 
ᑲᑎᒪᔨᐅᖃᑕᐅᓚᓪᓗᖓ. ᐃᓛᓐᓂᒃᑯᑦ ᒐᕙᒪᑐᖃᒃᑯᑦ 
ᖃᐅᔨᒪᖃᑦᑕᖅᑑᒐᓗᐊᑦ ᓄᓇᕗᒻᒥᐅᑕᓂᑦ. 
ᑕᒪᕐᒥᐅᖏᑦᑑᒐᓗᐊᖅ. ᑕᐃᒪᓐᓇ ᐊᑯᓂᒻᒪᕆᐊᓗᒃ 
ᑕᒫᓂᒥᐅᑕᐅᓯᒪᓕᖅᖢᑕᓗ.  
 
ᒥᔅᑕ ᐊᐅᐸᓗᒃᑐᖅ ᐊᐱᕆᖅᑲᐅᒪᓪᓗ, ᑕᒪᒃᑯᐊ 
ᐱᔪᓐᓇᕐᓂᕆᔭᐅᔪᑦ ᑭᒃᑯᓕᒫᓄᑦ, 
ᑕᕝᕙᓃᑦᑐᑐᖃᐅᒐᑦᑕ ᐊᑐᖅᖢᑎᒍᓗ ᑕᒪᓐᓇ 
ᓄᓇᒋᔭᖅᐳᑦ, ᑕᒫᓂᒥᐅᑕᐅᓪᓗᑕ, 
ᐱᕙᓪᓕᐊᑎᑦᓯᓗᑕᓗ, ᖁᕕᐊᒋᓪᓗᑎᒍᓗ, 
ᐊᓐᓂᕆᓪᓗᑎᒍᓗ. ᒥᓂᔅᑕᖃᕋᔭᓐᖏᑉᐳᒍᑦ 
ᐅᓪᓗᓕᒫᖅ ᐅᓪᓗᑕᒫᓪᓗ ᑕᐃᒪᓐᓇ 
ᐊᒃᓱᕉᑎᖃᖃᑦᑕᕋᔭᑦᑐᒍᑦ ᐆᒪᔪᖁᑎᑦᑎᓐᓂ.  
 

ᑲᑎᒪᔭᖅᑐᖃᑕᐅᓚᐅᖅᓯᒪᒐᒪ ᒐᕙᒪᑐᖃᒃᑯᓐᓂ 
ᐃᓕᓐᓂᐊᖅᑎᒍᒪᑦᑎᐊᖅᓯᒪᒐᒃᑭᑦ ᐅᑭᐅᖅᑕᖅᑐᖅ 
ᐱᔾᔪᑎᒋᓪᓗᖑ. ᑕᐃᔅᓱᒪᓂᑐᖃᖅᑕᐅᖅ ᑖᓐᓇ 
ᑲᑎᒪᔨᐅᖃᐅᔪᖅ ᐃᑲᔪᖅᑕᐅᒍᒪᓚᐅᖅᓯᒪᒻᒪᑦ 
ᑭᒡᒐᑐᖅᑕᒥᓂᒃ. ᒥᓂᔅᑕᐅᓪᓗᑕ 
ᒪᓕᒐᓕᐅᖅᑎᐅᓪᓗᑕᓗ ᐊᒃᓱᕉᑎᖃᖃᑦᑕᕆᐊᖃᕋᑦᑕ 
ᑲᓇᑕᒥ ᑕᒫᓂ ᐅᑭᐅᖅᑕᖅᑐᒥ ᓇᒻᒥᓂᖃᖃᑕᐅᓂᕐᒧᑦ 
ᓄᓇᖃᖃᑕᐅᓂᕐᒧᑦ.  
 
ᑕᐃᒪ, ᖁᕕᐊᓱᒃᐳᖓ ᓯᕗᓕᖅᑎ ᑲᓇᑕᐅᑉ 
ᒐᕙᒪᒃᑯᖏᓐᓂ ᐃᖃᓗᒃᑑᑎᐊᕐᒨᓚᐅᖅᓯᒪᒻᒪᑦ 
ᖃᐅᔨᓴᕆᐊᖅᑐᖅᖢᓂ ᖃᐅᔨᓴᕐᕕᒻᒥ. ᑕᐃᑲᓂ 
2017-ᖑᓕᖅᐸᑦ ᒪᑐᐃᖅᓯᑎᑦᑎᒍᒪᓪᓗᓂ ᑖᕙᓂ 
ᕿᑎᕐᒥᐅᓂ. ᖃᐅᔨᒪᒐᒪ ᒥᔅᑕ ᐃᐊᓕᐊᑦ, 
ᖁᑦᑎᑦᑐᒥᐅᑕᐅᓇᓱᒋᔅᓴᐅᔮᑎᒎᒐᓗᐊᖅ. ᑭᓯᐊᓂ 
ᑕᐃᒪᓐᓇ ᐊᖅᑯᑎᖃᕋᑦᑕ ᐅᒥᐊᕐᔪᐊᒃᑰᕐᕕᔅᓴᒥᑦ 
Northwest Passage-ᖑᓂᕋᖅᑕᐅᔪᒥ 
ᓯᓚᕐᔪᐊᕐᒥᐅᑕᐃᑦ ᑕᐃᒪᓐᓇ 
ᐊᖅᑯᑎᖃᕋᓱᒋᖃᑦᑕᕋᓗᐊᕐᒪᑕ. ᑭᓯᐊᓂ 
ᑲᓇᑕᒥᐅᑕᐅᔪᓄᑦ ᓄᓇᕗᒥᐅᑕᐅᔪᓄᓪᓗ 
ᐊᖅᑯᑎᒋᔭᐅᒋᐊᖃᕐᒪᑦ.  
 
ᒪᓕᒐᓕᕆᔨᐅᓪᓗᖓ ᒥᓂᔅᑕᐅᓪᓗᖓ ᑕᒪᓐᓇ 
ᐅᖓᖅᓯᑦᓯᒍᓐᓇᖏᓐᓇᒃᑯᑦ. 
ᐱᕙᓪᓕᐊᑎᑦᑎᒋᐊᖃᕋᑦᑕ ᐅᑭᐅᖅᑕᖅᑐᒥᐅᑕᐅᔪᓂᑦ 
85% ᑖᒃᑯᐊ ᑮᓇᐅᔭᑦ ᐱᖃᑦᑕᕋᑦᑎᒍ 
ᐊᖏᕈᑎᐅᓯᒪᔪᓂᑦ. ᑕᐃᒪᓐᓇᓗ 
ᐊᔪᖅᓴᖅᑑᔮᖃᑦᑕᕋᑦᑕ, ᑮᓇᐅᔭᑭᔅᓴᖃᑦᑕᖅᑐᑕᓗ . 
 
ᐊᒻᒪᓗ ᐱᖁᑎᕐᔪᐊᖅᐳᑦ 
ᓄᑕᐅᓐᖏᑐᒻᒪᕆᐅᓕᖅᖢᑎᑦ. 
ᑮᓇᐅᔭᖅᑕᖃᕆᐊᖃᖅᐳᑦ  

$100,000,000-ᒦᑦᑐᒪᕆᐋᓗᓐᓂᑦ 
ᓄᑖᓐᖑᖅᑎᑕᐅᕙᓪᓕᐊᓗᑎᑦ ᑕᒪᒃᑯᐊ 
ᐊᑐᖃᑦᑕᖅᑕᕗᑦ ᐱᖁᑎᕐᔪᐊᑦ. $2,000,000,000-
ᓂᒃ ᐊᑐᕆᐊᖃᖅᑰᕋᑦᑕ ᐃᓪᓗᓄᑦ, ᓄᓇᓕᓐᓂ 
ᐱᖁᑎᕐᔪᐊᓐᓄᑦ, ᐋᓐᓂᐊᕕᓐᓄᑦ, ᐃᓕᓐᓂᐊᕐᕕᓐᓄᑦ. 
ᑖᒃᑯᐊ ᐱᔪᓐᓇᕐᓂᐊᕋᑦᑎᒍ ᑭᓯᐊᓂ 
ᑮᓇᐅᔾᔭᔅᓴᐅᑎᔅᓴᕗᑦ ᐱᕙᓪᓕᐊᑎᓪᓗᒋᑦ. ᐊᒻᒪᓗ 
ᓄᓇᖃᖅᑎᑕᐅᓗᑕ. ᑕᒪᒃᑯᐊ 
ᐊᒃᓱᕉᑎᒋᖃᑦᑕᓚᐅᖅᓯᒪᒐᑦᑎᒍ ᕿᑎᕐᒥᐅᖑᓪᓗᑕ, 
ᑭᕙᓪᓕᕐᒥᐅᑕᐃᑦᑕᐅᖅ ᑕᐃᒪᓐᓇᐃᒻᒪᑕ ᐊᖅᑯᑎᑦ 
ᐊᒻᒪᓗᑦᑕᐅᖅ ᐊᓯᖏᓪᓗ 
ᓴᓇᔭᐅᕙᓪᓕᐊᒋᐊᖃᓕᕐᒪᑕ ᑕᒫᓂ ᓄᓇᕗᒻᒥ.  
 
ᑕᒪᒃᑯᐊᓗ ᐊᓯᖏᑦ ᑕᒪᐅᖓ ᑎᑭᑎᑉᐸᓪᓕᐊᓗᒋᑦ, 
ᓲᕐᓗ ᐃᓕᓐᓂᐊᕐᕕᐅᒍᓐᓇᖃᑦᑕᕋᔭᕐᓗᑎᑦ ᑕᒪᒃᑯᐊ 
ᐱᓕᕆᐊᔅᓴᐃᑦ. ᑕᒪᓐᓇᓗ ᑮᓇᐅᔾᔭᔅᓴᐅᑎᒋᔭᖅᐳᑦ 
ᒪᑭᑉᐸᓪᓕᐊᓗᓂ. ᑕᒪᓐᓇ ᐱᒻᒪᕆᐅᓂᐊᕐᒪᑦ 
ᐊᑯᓂᐅᔪᒃᑯᑦ ᐱᓕᕆᐊᕆᓗᒍ ᑕᒪᓐᓇ. ᓲᕐᓗ 
ᓯᐊᕐᒪᑎᑦᑕᐅᕙᓪᓕᐊᒍᑦᑕ ᐱᓕᕆᐊᔅᓴᑎᓐᓂ 
ᒐᕙᒪᑐᖃᒃᑯᓐᓂ.  
 
ᑕᐃᒪᓐᓇᓗ 
ᑮᓇᐅᔭᓕᐅᕈᑎᖃᑉᐸᓪᓕᐊᓂᖅᓴᐅᔪᓐᓇᕋᔭᕐᖓᑕ 
ᓄᓇᓕᓐᓂ. ᐱᓕᕆᒑᖓᑕ ᑭᒃᑯᑐᐃᓐᓇᐃᑦ 
ᐃᓕᓐᓂᐊᕐᓂᖅᓴᐅᖃᑦᑕᕐᒪᑕ 
ᐱᕚᓪᓕᕈᑎᖃᕈᒪᓪᓗᑎᒃ 
ᖁᕕᐊᓱᓐᓂᖅᓴᐅᖃᑦᑕᖅᑐᑎᓪᓗ. ᑭᓯᐊᓂ ᐃᓄᐃᑦ 
ᐊᑲᐅᖏᓕᐅᕈᑎᖃᖃᑦᑕᓂᐊᖅᑑᒐᓗᐊᑦ 
ᐱᕙᓪᓕᐊᔪᖃᓕᕌᖓᑦ. ᑭᓯᐊᓂ 
ᐊᒃᓱᕉᑎᒋᔭᕆᐊᖃᕋᑦᑎᒍ. ᐊᕐᕌᒍᓄᑦ ᐊᕙᑎᓄᑦ 30-
ᓄᓪᓘᓐᓃᑦ ᐃᓱᒪᔪᖓᐃᓛᒃ ᑖᒃᑯᓂᖓ 
ᐅᖃᐅᓯᕆᔭᓐᓂᒃ.  
 
ᑕᒪᒃᑯᐊ ᓄᓇᕗᑖᕐᓂᕐᒧᑦ ᑎᒥᐅᔪᑦ ᓄᓇᓕᓪᓗ 
ᐃᑲᔪᕆᐊᖃᒻᒪᑕ ᐱᕙᓪᓕᐊᓂᖃᕆᐊᖃᒻᒪᑕ 
ᐊᒃᓱᕈᓪᓗᑎᒃ. ᐃᒪᓐᓇ ᑕᐃᒪᓐᓇ ᐱᕙᓪᓕᐊᒍᑦᑕ  

ᒪᓕᒃᑕᐅᕙᓪᓕᐊᒍᑦᑕᓗ.  
 
ᐱᕚᓪᓕᕈᑎᖃᑉᐸᓪᓕᐊᒍᓐᓇᖅᑐᒍᑦ ᐃᓚᒋᔭᐅᓪᓗᑕ 
ᑲᓇᑕᒥᐅᑕᐅᔪᓄᑦ. ᒐᕙᒪᑐᖃᒃᑯᓐᓂᑦ 
ᑐᒃᓯᕋᑐᐃᓐᓇᖃᑦᑕᖏᓪᓗᑕ ᑮᓇᐅᔭᓂᒃ. ᑖᒃᑯᐊᓗ 
ᒪᒃᑯᑦᑐᑦ ᖁᕕᐊᓱᓐᓂᖅᓴᐅᓕᕈᓐᓇᕋᔭᖅᐳᑦ 
ᐱᓕᕆᐊᕆᕙᓪᓕᐊᔭᑦᑎᓐᓂᒃ ᒥᓂᔅᑕᐅᓛᕐᓗᑎᒃ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᐊᐱᕆᒍᒪᔪᖅ, ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. 
ᐊᐱᖅᑯᑎᖃᕈᒪᔪᖓᓕ ᒥᓂᔅᑐᕆᔭᐅᔪᒧᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ.  
 
ᐅᑭᐊᒃᓵᖑᖅᑲᐅᔪᖅ ᑐᑭᓯᕙᓪᓕᐊᓚᐅᕐᕋᑦᑕ 2020-
ᒧᑦ ᑕᐃᑯᖓ ᓯᕗᓂᕆᒐᓱᐊᖅᓯᒪᔭᑦᑎᓐᓄᑦ 
ᒐᕙᒪᐅᓪᓗᑕ 85%-ᖑᔪᓂᒃ ᓄᓇᖃᖅᑳᖅᓯᒪᔪᓂᒃ, 
ᐃᓛᒃ, ᐃᓚᒋᔭᐅᔪᓂᒃ ᓇᒻᒥᓂᖅᑖᖅᓯᒪᓂᕐᒧᑦ ᓄᓇᒥᒃ 
ᒐᕙᒪᒃᑯᓐᓂᑦ 
ᐃᖅᑲᓇᐃᔭᒋᔭᐅᓕᖅᐹᓪᓕᕋᓱᐊᖅᑎᑕᐅᓂᒃᓴᕆᔭᖓ 
ᐊᓯᓐᖑᓐᓂᐊᕐᕆᐊᖓᓂᒃ ᓂᕆᐅᓇᖅᓯᑎᑕᐅᓚᐅᕐᒪ 
ᑕᒻᒪᖅᓯᒪᔪᖅᓯᐅᖅᑎ ᕿᒥᕐᕈᓚᐅᖅᑳᑎᓪᓗᒍ. 
 
ᐅᔾᔨᕆᒐᓗᐊᖅᑐᖓᓗ, ᐃᒃᓯᕙᐅᑖᖅ, 
ᓄᓇᕗᑦᒥᐅᑕᑎᒍᑦ 1999-ᖑᖅᑎᓪᓗᒍ 
ᐊᖏᔪᐊᓗᒻᒥᒃ ᓂᕆᐅᒍᔭᖃᓚᐅᕐᕋᑦᑕ ᓇᒻᒥᓂᕐᓗᓂ 
ᒐᕙᒪᖃᕐᓂᐊᕐᓕᖅᖢᑕ, ᓇᒻᒥᓂᕐᓗ 
ᐋᖅᑭᑦᑐᐃᔪᓐᓇᕐᓂᐊᓕᖅᖢᑕ. ᐱᓗᐊᖅᑐᒥᒃ, 
ᐃᓄᓐᓅᓕᖓᔪᓂᓪᓗ ᑕᒫᓂ ᓄᓇᕗᑦ ᐃᓗᐊᓂ.  
 
ᑕᐃᒪᐃᒃᑲᓗᐊᖅᑎᓪᓗᒍ, ᓇᒻᒥᓂᕐᓗ 
ᐅᔾᔨᕆᓯᒪᒐᓗᐊᖅᑐᖓ ᓱᕐᓗ ᐊᕐᕌᒍᖃᓕᖅᐸᑦ 
ᖁᓕᓂᒃ ᓱᕈᓯᖅ ᓂᕕᐊᖅᓵᕐᓘᓐᓃᑦ ᐊᖏᔪᐊᓗᒻᒥᒃ 
ᓂᕆᐅᕐᕕᒋᔪᓐᓇᖏᓐᓇᑦᑎᒍ. ᐱᕈᖅᓴᕙᓪᓕᐊᓂᖓ  

ᐃᓐᓇᕈᖅᐸᓪᓕᐊᓂᕐᒧᑦ 
ᐊᔪᕈᓐᓃᐸᓪᓕᐊᓂᐊᕐᓂᖓᓂᒃ 
ᓂᕆᐅᒃᕕᒃᓴᕆᕙᓪᓕᐊᓂᐊᖅᑕᕗᓪᓗ 
ᓇᓗᓇᕈᓐᓃᐸᓪᓕᐊᓲᖑᒻᒪᑦ ᐆᑦᑐᑎᒋᑐᐃᓐᓇᖅᑕᕋ. 
 
ᑕᒪᓐᓇ ᑕᑯᒃᓴᕈᖅᑎᑕᐅᓚᐅᖅᑳᑎᓪᓗᒍ ᑮᓇᐅᔭᓂᒃ 
ᑕᒻᒪᖅᓯᒪᔪᖅᓯᐅᖅᑎᒧᑦ ᖃᓄᕐᓕ ᐱᓕᕆᕝᕕᒋᔭᖓᑦ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐃᓱᒪᒋᔭᖃᖅᓯᒪᒻᒪᖓᑦ 
ᑐᑭᓯᒍᒪᓪᓗᖓ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ, ᒥᓂᔅᑕ ᑖᓂᐅᓪ 
ᓯᐅᑦᓴᒃ. 
 
ᐊᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᑐᑭᓯᓪᓚᕆᖅᑰᖏᓐᓇᒃᑯᑦ ᑖᓐᓇ 
ᐊᐱᖅᑯᑎᒋᔭᖓ. ᐃᖅᑲᓇᐃᔭᖅᑎᑖᕆᔭᐅᖃᑦᑕᕐᓂᖏ 
ᐃᓄᐃᑦ ᐱᔾᔪᑎᖃᖅᑰᒻᒪᑦ. ᑖᓐᓇᓴᐃᓐᓇᖅ 
ᑲᑎᒪᔨᐅᖃᑕᐅᔪᒧᑦᑕᐅᖅ ᐊᐱᕆᔭᐅᖅᑲᐅᔪᖅ, ᑖᒃᑯᐊ 
85% 2020-ᖑᓕᖅᐸᑦ 85%-ᓂᒃ 
ᐃᖅᑲᓇᐃᔭᖅᑎᑖᕆᐊᖃᕐᓂᖓ ᐱᔾᔪᑎᒋᓪᓗᒍ. 
ᑕᒪᓐᓇ ᐊᑐᖅᑕᐅᒐᔭᖅᑰᖏᒻᒪᑦ ᐊᒃᓱᕈᓐᓇᒪᓪᓗ 
ᐃᒪᓐᓇ ᓄᖅᑲᓂᐊᖅᑕᓄᑦ ᑕᒪᓐᓇ 
ᐱᓕᕆᐊᕆᔪᓐᓃᓂᐊᖅᑕᕘᓚᖏᒃᑲᓗᐊᖅᑐᖓ.  
 
ᑭᓯᐊᓂ ᐊᖏᖃᑎᒋᖏᑕᕋ. ᓱᕐᓗ ᓱᕈᓯᑦ ᖁᓕᓂᒃ 
ᐅᑭᐅᖃᑦᑐᑦ ᐃᒪᓐᓇ ᐃᓛᒃ ᓂᕆᐅᒋᔭᖃᓚᐅᕐᕋᑦᑕ 
ᐃᓛᒃ ᓂᕆᐅᒋᔭᕋᑦᑐᕐᔪᐊᕐᒪᕆᐊᓘᒻᒪᑕᐃᓛᒃ ᑕᒪᒃᑯᐊ 
ᓱᕈᓯᑦ ᐃᓚᖏᓪᓗ ᑕᐃᒪᖃᐃ 
ᐃᓕᓐᓂᐊᕐᓂᖃᑦᓯᐊᕆᐊᖃᑦᑐᑎᓪᓗ.  

ᑕᒪᒃᑯᐊ ᐃᖅᑲᓇᐃᔭᖅᑎᑖᕐᓂᒃ ᑕᒪᒃᑯᓂᐊ ᐃᓄᓐᓂᒃ 
ᑕᒫᓂ 2020-ᖑᓕᖅᑎᓪᓗᒍ ᑕᐃᒪᓐᓇ 
ᐃᖅᑲᓇᐃᔭᖅᑐᓕᕆᔨᒃᑯᑦ 
ᐃᓕᓐᓂᐊᑎᑦᓯᑲᓐᓂᖃᑦᑕᕆᐊᖃᑉᐳᑦ, 
ᐃᓕᓐᓂᐊᖅᑐᓂᓪᓗ ᐊᐅᔭᒃᑯᑦ 
ᐃᖅᑲᓇᐃᔭᖅᑎᑦᓯᓚᐅᐱᓪᓚᖃᑦᑕᕐᓗᑎᒃ ᑕᒪᒃᑯᐊ 
ᐊᒥᓱᓪᓗ ᐊᓯᖏᓪᓗ ᖃᐅᔨᒪᒋᐊᖃᕋᑦᑎᒍ. 
ᖃᑦᓯᐅᕙᑦ ᑕᒪᒃᑯᐊ 
ᐃᖅᑲᓇᐃᔭᖅᑏᑖᕆᔭᐅᒋᐊᖃᑦᑕᑐᑦ. ᑕᒪᒃᑯᐊ 
ᐃᓱᒪᒋᒋᐊᖃᕋᑦᑎᒍ ᓇᒻᒥᓂ ᐱᓕᕆᕝᕕᖃᖅᑐᑦ 
ᐃᓄᐃᑦ ᑲᑐᔾᔨᖃᑎᒌᒃᑯᖏᓪᓗ ᑕᐃᒪᓐᓇ 
ᐊᖅᓵᕋᓚᐅᑎᖃᑦᑕᐅᑎᒐᑦᑕ ᑕᒪᒃᑯᓂᖓ 
ᐃᓕᓐᓂᐊᐸᓪᓕᐊᔪᓂᑦ.  
 
ᑕᐃᒪ ᐃᓕᓐᓂᐊᑎᑦᑎᕙᓪᓕᐊᒍᑦᑕ ᓄᓇᕗᑦ 
ᒐᕙᒪᒃᑰᓗᑕ ᐃᓚᐅᑎᑦᑎᕙᓪᓕᐊᓗᑕᓗ ᓄᓇᕗᑦ 
ᒐᕙᒪᒃᑯᓐᓄᑦ ᐃᓐᓄᔅᓯᖃᑦᑕᕈᑦᑕᓗ ᒪᒃᑯᑦᑐᓂᑦ, 
ᐊᔪᓐᖏᓴᖅᐸᑦᑕᐅᖃᑦᑕᓕᖅᐸᑕᓗ ᓯᓚᑦᑐᓴᕐᕕᒃᑯᑦ 
ᐃᓕᓐᓂᐊᕌᓂᖃᑦᑕᖃᑦᑕᖅᐸᑕᓗ. ᑕᒪᓐᓇ 
ᐱᕙᓪᓕᐊᓂᕆᔪᒪᔭᖅᐳᑦ ᑎᑭᒍᒪᔭᖅᐳᓪᓗ. 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᒥᓂᔅᑕ. 
ᒥᔅᑕ ᓂᖏᐅᖓᓐ.  
 
ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. 
ᖁᔭᓐᓇᒦᓪᓗ ᑕᐃᓐᓇ ᑭᐅᔾᔪᑎᒋᔭᖓ. 
ᑐᑭᓯᑦᑎᐊᖅᑰᕋᑖᖅᑐᖅ ᐊᐱᖅᑯᑎᒋᖅᑲᐅᔭᕋᓂᑦ. 
ᐃᓛᒃ, ᐅᖃᖅᑲᐅᒐᒪ ᓄᓇᕗᑦᑖᕋᑦᑕ ᐊᖏᔪᐋᓗᒻᒥ 
ᓂᕆᐅᒋᔭᖃᓚᐅᕋᑦᑕ ᑕᕝᕙᔅᓴᐃᓐᓇᕐᓗ 
ᐱᐊᓂᓐᖒᖅᑐᑎᑐᑦ ᐃᓱᒪᖃᖅᑐᑕ. Provinces-
ᖑᔪᐃᑦ ᑲᓇᑕᒥ, ᐊᕐᕌᒍᒐᓴᒻᒪᕆᐋᓗᐃᑦ 
ᑎᑭᐅᑎᓯᒪᔭᒥᓄᑦ ᐅᓪᓗᒥ 
ᐊᑐᐊᕋᓱᐊᖅᓯᒪᓂᑰᑎᓪᓗᒋᑦ. ᑖᓐᓇ 
ᑐᑭᓯᔭᐅᑦᑎᐊᑲᓐᓂᖁᑐᐃᓐᓇᖅᑕᕋ 
ᐅᖃᐅᓯᕆᖅᑲᐅᒐᒃᑯ.  
 
ᐃᒃᓯᕙᐅᑖᖅ, ᐊᐱᖅᑯᑎᔅᓴᖃᒃᑲᓂᖅᑰᑲᐃᓐᓇᕋᒪ ᓱᓕ 
ᐊᑕᐅᓯᒃᑲᓂᕐᒥᑦ. ᑕᒻᒪᖏᒃᑯᒪ ᒥᓂᔅᑕᖑᔪᒧᑦ 
ᐃᖅᑲᖅᑐᐃᔪᓕᕆᔨᒃᑯᓐᓄᑦ ᐊᐱᕆᔪᒪᓕᕐᒥᔪᖓ.  

ᐱᔾᔪᑎᒋᓗᐊᖅᑐᑦᓱᒍ ᑐᑭᓯᐊᓇᖃᑦᑕᖏᑦᓯᒪᖅᑰᕋᒃᑯ 
ᑖᓐᓇ ᐊᑭᑦᓯᕋᖅ ᐱᔨᑦᓯᕈᑎᐅᓚᐅᖅᑐᖅ; 
ᑲᔪᓯᑎᑕᐅᔪᓐᓃᖅᓯᒪᓂᑰᓚᐅᕐᒪᑦ ᑖᔅᓱᒪ 
ᒐᕙᒪᒋᔭᑦᑎᓐᓄᑦ ᑮᓇᐅᔭᖅ 
ᐱᔾᔪᑕᐅᓂᕋᖅᑕᐅᑎᓪᓗᒍᓗ ᑐᓴᖅᓯᒪᒐᓗᐊᖅᑐᖓ 
ᐃᓚᖓᒍᑦ. ᓱᓇᓪᓚᑦᑖᖅ ᐱᔾᔪᑎᒋᓪᓗᒍ 
ᑲᔪᓯᓐᖏᑎᑕᐅᓕᒪᐅᕐᒪᖔᑦ?  ᑐᓴᖅᑕᑯᓪᓕ 
ᓄᓇᕗᒻᒥᐅᑕᐅᔪᓂᑦ, ᓲᕐᓗ 
ᐱᖁᔭᓕᕆᔨᓐᖑᖅᐸᓪᓕᐊᒍᒪᓂᐊᖅᑐᓂᑦ 
ᐃᑲᔪᖅᑐᐃᔪᖁᑎᐋᓗᒋᓚᐅᕋᒃᑯ.  
 
ᓲᕐᓗ ᐆᒃᑑᑎᖃᑐᐃᓐᓇᕐᓗᖓ $60,000,000-ᒥᒃ 
ᒐᕙᒪᐅᓗᑕ ᐊᖏᕈᑎᖃᖅᐸᓐᓂᐊᕈᑦᑕ 
ᐃᓪᓗᕐᔪᐊᓕᕆᖅ ᐅᖓᑕᐅᖅᑯᓯᔾᔪᑎᒥᓂᐊᓂ, 
ᓲᕐᓕᑭᐊᖅ ᑕᐃᒫᑎᒋᑦᑕᐅᖅ ᐃᓄᓐᓅᓕᖓᔪᓂᑦ 
ᑮᓇᐅᔭᓂᑦ ᓴᕝᕙᐃᓯᒪᔪᒥᓂᐅᓐᓂᖏᒻᒪᖔᑦᑕ? 
ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 
ᓂᖏᐅᖓᓐ. ᒥᓂᔅᑕ ᒪᓕᒐᓕᕆᓂᕐᒧᑦ, ᒥᓂᔅᑕ ᑮᑦ 
ᐲᑕᓴᓐ.  
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᖅᐸᕋᓗ ᑖᓐᓇ ᒥᔅᑕ 
ᓂᖏᐅᖓᓐ ᐊᐱᕆᒻᒫᖓ. ᐅᓂᒃᑳᕌᖅᔪᓪᓗᖓ 
ᐊᑭᑦᓯᕌᒃᑯᓐᓂ ᐃᓕᓐᓂᐊᖃᑦᑕᖅᑐᓂᑦ 
ᒪᓕᒐᓕᕆᔨᐅᓂᕐᒧᑦᒧ, ᑕᐃᒪᓐᓇ ᓯᕗᓪᓕᖅᐹᒥ 
ᒪᓕᒐᓕᐅᖅᑎᐅᑎᓪᓗᑕ 15-ᓂᑦ ᒪᓕᒐᓕᕆᔨᐅᓂᕐᒧᑦ 
Lawyer-ᖑᓐᓂᕐᒧᑦ ᐃᓕᓐᓂᐊᑎᑦᑎᓚᐅᖅᓯᒪᒐᑦᑕ.  
 
ᐊᑭᑐᔪᒻᒪᕆᐅᓚᐅᖅᖢᓂᓗ. 
ᐃᓕᓐᓂᐊᕌᓂᑦᑎᑦᑎᓚᐅᕐᒪᑕᓗ. ᐊᒻᒪᓗ ᑐᖏᓕᖓᓂ 
ᒪᓕᒐᓕᐅᖅᑎᐅᓕᖅᑎᓪᓗᒋᑦ ᐊᑭᑦᓯᕋᖅ 
ᐃᓕᓐᓂᐊᑎᑦᓯᓚᐅᕐᒪᑦ ᐊᒃᓱᕉᑎᖃᓚᐅᕐᒪᑕ ᓄᓇᕗᑦ 
ᒐᕙᒪᒃᑯᒋᔭᖏᓐᓂ ᑮᓇᐅᔭᓂᑦ ᒪᓕᒐᓕᕆᔨᒃᑯᑦ 
ᑖᒃᑯᐊ ᓯᕗᓕᖅᑎᒋᔭᐅᓪᓗᑎᑦ ᑖᔅᓱᒧᖓ. ᐊᒻᒪᓗ 
ᑮᓇᐅᔭᓂᑦ ᐱᑕᖃᓚᐅᖅᑑᒐᓗᐊᖅ 
ᒐᕙᒪᑐᖃᒃᑯᓂᓪᓗ ᖃᑦᓯᑲᓪᓚᓐᓂ ᒥᓕᐊᓐᓂ 
ᑐᒃᓯᕋᓚᐅᕐᒪᑕ.  

ᕿᒥᕐᕈᕐᓗᑎᒍ ᐊᒻᒪᓗ ᑕᒪᒃᑯᐊ ᒪᓕᒐᓕᕆᔨᐅᓂᕐᒧᑦ 
100-ᖑᔪᑦ ᑖᒃᑯᐊ ᐃᓚᐅᒍᒪᓚᐅᕐᒪᑕ ᑕᐃᒪᓐᓇ 
ᐃᓕᓐᓂᐊᓂᕐᒧᑦ. ᐃᓱᒪᓕᓚᐅᕋᑦᑕᓕ ᐊᓯᐊᒍᑦ 
ᑕᐃᒪᓐᓇ ᑖᒃᑯᐊ ᒪᓕᒐᓕᕆᔨᐅᓂᕐᒧᑦ 
ᐃᓕᓐᓂᐊᖅᑐᑦ ᐃᓕᓐᓂᐊᕈᒪᑉᐸᑕ ᑕᐃᒪᓐᓇ 
Lawyer-ᖑᓂᕐᒧᑦ ᑖᒃᑯᓇᓐᖓᑦ 
ᐃᓕᓐᓂᐊᖅᑐᓕᕆᔨᒃᑯᓐᓂ 
ᑮᓇᐅᔭᖅᑖᕈᓐᓇᕋᔭᕐᓂᖏᓐᓄᑦ 
ᓵᓚᒃᓴᐅᑎᖃᖃᑦᑕᕈᓐᓇᕐᓂᖏᓐᓄᓪᓗ 
ᐃᓕᓐᓂᐊᕈᑎᔅᓴᒥᓐᓂᒃ.  
 
ᓯᕗᓪᓕᖅᐸᐅᑎᑕᐅᒋᐊᖃᖅᑐᓂᑦᑕᐅᖅ 
ᐱᓕᕆᐊᖃᕆᐊᖃᓚᐅᕋᑦᑕ. ᑕᒪᒃᑯᐊ ᓲᕐᓗ 
ᓄᓇᓕᓐᓂ ᐊᓄᓚᑦᓰᕕᔅᓴᐃᑦ ᐊᒻᒪᓗ 
ᐊᓄᓪᓚᓰᕕᓕᕆᔨᒃᑯᑦ, ᐊᒻᒪᓗᑦᑕᐅᖅ 
ᐃᓄᓕᕆᔨᔅᓴᐅᒐᔭᖅᑐᑦ. ᐃᑲᔪᕆᐊᖃᓚᐅᕋᑦᑎᒍᓗ 
ᑕᒪᒃᑯᐊ ᓄᓇᓕᓐᓂ ᐃᖅᑲᑦᑐᐃᔨᕋᓛᓕᕆᓂᕐᒧᑦ 
ᑲᑎᒪᔨᐅᔪᑦ. ᐊᒻᒪᓗ ᒪᓕᒐᑎᒍᑦ ᐃᑲᔪᖃᑦᑕᖅᑐᑦ 
ᓄᓇᕗᒻᒥᐅᑕᐃᑦ.  
 
ᐊᒥᓱᒻᒪᕆᐊᓘᖃᑦᑕᓚᐅᖅᓯᒪᒻᒪᑕ ᑕᒪᒃᑯᐊ 
ᐃᑲᔪᕆᐊᖃᑦᑕᕗᑦ ᑮᓇᐅᔭᓂᒃ ᑐᒃᓯᕋᖃᑦᑕᖅᑐᑦ 
ᐅᕙᑦᑎᓐᓂᒃ. ᐊᒻᒪᓗᒃᑕᐅᖅ, ᑎᒥᐅᔪᓂᒃ ᐊᒻᒪᓗ 
ᐊᑭᑦᓯᕋᖅ ᐃᓕᓐᓂᐊᕐᕕᒋᓂᐊᖅᑕᖓ 
ᐃᓕᓐᓂᐊᕈᒪᔪᓂᒃ ᑐᒃᓯᕋᖃᑦᑕᕆᓪᓗᑎᓪᓗ 
ᐅᕙᑦᑎᓐᓂᒃ. ᐊᔪᓐᓇᖏᑉᐸᑦ ᑕᒪᓐᓇ 
ᖁᕕᐊᓇᕋᔭᖅᑑᒐᓗᐊᖅ. ᑭᓯᐊᓂ ᑮᓇᐅᔮᓗᓐᓂᒃ 
ᐱᒍᒪᓯᒪᒻᒪᑕ; ᒫᓐᓇ ᐊᔪᕋᑦᑕ ᑐᓂᓯᓂᕐᒧᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ, 
ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᑖᒃᑯᐊ 
ᐊᑎᖅᑕᖃᕈᓐᓃᕋᒪ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. 
ᐊᐱᕆᓕᐊᖅᑲᐅᖏᒃᑲ;ᐊᖅᑐᖓ, ᐃᒫᒃ 
ᒪᑐᐃᖓᑦᑎᐊᑲᓐᓂᖁᓪᓗᒍ ᑖᓐᓇ ᑭᐅᕋᑖᖅᑐᖅ 
ᒥᓂᔅᑕ ᐲᑕᓴᓐ.  

ᐃᒫᒃ, ᑕᒪᒃᑯᐊ ᕿᒥᕐᕈᓪᓗᒋᑦ ᐱᔪᒪᔭᕗᑦ 
ᐋᖅᑭᒋᐊᕈᒥᓇᖅᑐᑦ, ᐃᒫᒃ 
ᐃᖅᑲᓇᐃᔭᖅᑎᖃᕋᓗᐊᕐᒪᑕ ᑕᒪᒃᑯᐊ ᓄᓇᓕᓕᒫᓂ 
ᑕᒪᒃᑯᓂᖓ ᐃᓚᒌᓂᒃ ᐱᑦᑎᐊᖃᑦᑕᐅᑎᕙᖏᑦᑐᓂᒃ. 
ᑖᒃᑯᐊ ᓄᓇᓕᓐᓃᑦᑕᐅᑎᒋᔪᑦ. ᑖᒃᑯᓄᖓ 
ᐊᑐᖅᑕᐅᑲᓐᓂᕈᓐᓇᖅᑐᑎᒃ ᓯᕗᓂᒃᑎᓐᓂ 
ᓇᓕᐊᑐᐃᓐᓇᖅ ᐅᐊᑦᑎᔭᐅᔭᕆᐊᓕᒥᓂᖅ ᐃᒫᒃ 
Probation-ᖑᓂᕋᖅᑕᐅᕙᑦᑐᖅ ᖃᓪᓗᓈᑎᑐᑦ. 
ᑕᐃᒪᐃᑦᑐᓄᑦ ᐃᖅᑲᓇᐃᔮᓄᑦ 
ᐃᓚᓕᐅᑎᒍᓐᓇᖅᑐᑎᒃ ᑕᐃᒫᒃ ᑖᒃᑯᐊ 
ᑭᐳᒋᐊᖅᐸᓪᓕᐊᓗᒋᑦ.  
 
ᕿᒥᕐᕈᑲᓐᓂᖁᔭᕋᓗᐊᕋ ᑖᓐᓇ ᒥᓂᔅᑑᔪᖅ ᑖᒃᑯᐊ 
ᓵᖓᓅᖅᓯᒪᔭᖏᑦ ᐋᖅᑭᒋᐊᖅᓯᒪᔪᑦ ᑐᒃᓯᕋᐅᑏᑦ 
ᐃᒫᒃ ᐅᖃᖅᓯᒪᒻᒪᑕᓘᓐᓃᑦ, ᑖᒃᑯᐊ ᒐᕙᒪᒋᔭᕗᑦ 
ᑮᓇᐅᔭᖃᖏᓗᐊᖅᑲᑕ ᐊᑏᓘᓐᓃᑦ ᐃᑲᔫᒥᒃ 
ᑎᑎᖅᑲᒥᒃ ᐊᓚᒃᑲᐃᓐᖑᐊᑕᖅᓯᓐᓇᕈᑦᓯ, ᑖᓐᓇ 
ᐃᑲᔫᑎᖃᕈᓐᓇᕋᔭᕐᒪᑦ ᐊᓯᖏᓐᓂᒃ 
ᕿᓂᕋᓱᓐᓂᐊᕐᖓᑕ. ᑕᐃᒫᒃ ᑖᓐᓇ ᒥᓂᔅᑑᔪᖅ 
ᑕᒪᒃᑯᓂᖓ ᕿᒥᕐᕈᑲᓐᓂᖁᔭᕋᓗᐊᕐᕋ ᑕᒪᓐᓇ 
ᐱᔪᒥᓇᑦᑎᐊᕋᓗᐊᕐᒐᑦ. ᖁᔭᓐᓇᒦᒃ. ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ 
ᒪᓕᒐᓕᕆᔨᒃᑯᓐᓄᑦ, ᑮᑦ ᐱᑕᓴᓐ. 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, 
ᐃᒃᓯᕙᐅᑖᖅ. ᖁᔭᓐᓇᒦᓪᓗ ᒥᔅᑕ ᐅᑲᓕᖅ 
ᐊᐱᕆᒻᒪᑦ. ᒪᓕᒐᓕᕆᔨᒃᑯᑦ ᐊᖏᖃᑎᖃᖅᓯᒪᒻᒪᑕ 
ᐋᓐᓂᐊᖃᓐᓇᖏᑦᑐᓕᕆᔨᒃᑯᓐᓂᑦ 
ᐃᓄᓕᕆᔨᒃᑯᓂᓪᓗ, ᐃᓄᓕᕆᔨᐅᔪᑦ 
ᐱᔨᑦᑎᖃᑦᑕᕐᓗᑎᒃ ᑕᒪᒃᑯᓂᖓ ᐃᓛᒃ ᒥᓂᔅᑕ ᑰᓕ 
ᐊᖏᖅᓯᒪᔭᕋᐃᓛᒃ ᑕᒪᒃᑯᐊ 
ᑲᒪᔪᓐᓇᖅᓯᕙᓪᓕᐊᓂᐊᕐᖓᑕ.  

ᑕᐃᒪᐃᑦᑐᒥᒃ ᐱᓕᕆᐊᖃᑉᐸᑦᑐᓄᑦ 
ᑮᓇᐅᔭᖃᑦᑎᑕᐅᒃᑲᓐᓂᖁᓪᓗᒋᑦ ᑕᒪᒃᑯᐊ 
ᐊᓄᓪᓚᒃᓰᕕᓕᕆᔨᐅᕙᑦᑐᑦ 
ᐃᓕᓐᓂᐊᕆᐊᖃᓚᐅᕐᒥᒻᒪᑕ 
ᖃᐅᔨᒪᔭᕆᐊᖃᑦᑕᖓᓂᒃ ᐃᖅᑲᑦᑐᐃᕕᒻᒥ 
ᐃᓕᖅᑯᓯᐅᕙᑦᑐᓂᒃ ᐃᓱᒪᓕᐊᖑᕙᑦᑐᓂᓪᓗ.  
 
ᑭᓯᐊᓂ ᑖᒃᑯᐊ ᒥᔅᑕ ᐅᑲᓕᐅᑉ ᐅᖃᐅᓯᕆᔭᖏᑦ 
ᐃᓱᒪᒋᑦᑎᐊᕐᕆᐊᕐᓂᐊᖃᒃᑲ ᖃᐅᔨᒋᐊᕐᓗᒋᓪᓗ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. 
ᖁᔭᓐᓇᒦᒃ, ᒥᔅᑕ ᐅᑲᓕᖅ. 
ᐊᑎᓕᐅᖅᓯᒪᔪᖁᑎᖃᕈᓐᓃᕋᒪ. ᑕᐃᒪ 
ᐱᔭᕇᖅᐸᓪᓚᐃᒐᑦᑎᒍ ᑖᒃᑯᐊ 
ᐊᐱᖅᓱᕇᖅᐸᓪᓚᐃᒐᑦᑎᒍ ᒥᓂᔅᑕᐅᔪᑦ. ᐊᖏᖅᐱᑖ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 

ᓈᒻᒪᓴᕐᓂᕐᒥᒃ ᓂᕈᐊᕐᓂᖅ 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
ᓂᕈᐊᕆᐊᕐᓂᐊᓕᕋᑦᑕ.   
 
ᐊᑏ, ᒪᓕᒐᓕᐅᖅᑏᑦ, ᓂᕈᐊᕈᑏᑦ 
ᑐᓂᐅᖅᑲᖅᑕᐅᓯᒻᒪᑕ. ᓂᕈᐊᕐᕕᒻᒧᐊᕐᓂᐊᕋᑦᑕ 
ᓇᓪᓕᑭᑕᕐᓗᑕ. ᓴᐅᓂᓐᓂᒃ ᐱᒋᐊᓚᖓᔪᒍᑦ. ᒥᔅᑕ 
ᓂᓐᖓᖅ, ᑕᓕᖅᐱᓐᓂᓪᓗ ᒥᔅᑕ ᓂᖏᐅᖓᓐ. 
ᐅᔾᔨᖅᓱᒋᑦᑎ, ᐅᑎᖅᐸᑕ ᐃᒃᓯᕙᐅᑕᒥᓄᑦ 
ᑭᖏᓂᓪᓗᐊᖓᓃᑦᑐᑦ ᓂᕈᐊᕆᐊᖅᑐᓂᐊᖅᐳᑦ. ᐊᑏ. 
ᐃᒃᓯᕙᐅᑕᐅᓪᓗᖓ ᑭᖑᓪᓕᖅᐹᖑᓂᐊᖅᑐᖓ. 
 
ᒪᓕᒐᓕᐅᖅᑎᓕᒫᑦ ᓂᕈᐊᖅᓯᒪᔪᐃᓐᓇᐅᓕᖅᐳᑦ. 
ᓈᓴᖅᑕᐅᓂᖏᓐᓂ ᓄᖅᑲᖓᑲᐃᓐᓇᕐᓂᐊᖅᑐᒍᑦ. 
ᖃᐃᖁᔭᐅᓂᐊᖅᐳᓯ ᒪᓕᒐᓕᐅᕐᕕᒻᒧᑦ 
ᓯᕙᓂᕐᕕᐅᓗᓯᓗ. ᖁᔭᓐᓇᒦᒃ. 
 
>>ᓄᖅᑲᑲᐃᓐᓇᖅᑐᑦ 17:27ᒥ ᑲᔪᓯᒃᑲᓂᖅᑐᑎᓪᓗ 
17:44ᒥ 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᒪᓕᒐᓕᐅᖅᑏᑦ ᐅᑎᙳᐊᑕᖅᓯᓐᓇᕐᒥᒐᔅᓯ 
ᑐᓴᖅᑎᑦᑎᓂᐊᓕᕋᒪ ᓂᕈᐊᕈᑕᐅᖅᑲᐅᔪᓂᒃ.  
 
ᓯᕗᓪᓕᖅᐹᖅ ᐅᓄᕐᓂᔅᓴᐃᑦ ᓈᒻᒪᓴᖅᑐᖅ ᐄᕙ 
ᐋᕆᐊᕐᒥᒃ. 
 
>>ᐸᑦᑕᑐᖅᑐᑦ 
 
ᐊᐃᑉᐹ ᒥᓂᔅᑕ ᐅᓄᕐᓂᖅᓴᐃᑦ ᓈᒻᒪᓴᖅᑐᑦ ᒥᓂᔅᑕ 
ᑕᒑᖅ ᑰᓕᒥᒃ. 
 
>>ᐸᑦᑕᑐᖅᑐᑦ 
 
ᐱᖓᔪᑦ ᐅᓄᕐᓂᖅᓴᐃᑦ ᓂᕈᐊᖅᑲᐅᔪᑦ 
ᓈᒻᒪᓴᕐᓂᕋᖅᑐᑎᒃ ᓗᐊᓐ ᑯᓱᒐᕐᒥᒃ. 
 
>>ᐸᑦᑕᑐᖅᑐᑦ 
 
ᐊᒻᒪ ᐊᒥᓲᓂᖅᓴᐃᑦ ᓂᕈᐊᖅᑲᐅᔪᑦ 
ᓈᒻᒪᓴᕐᓂᕋᖅᑐᑎᒃ ᒥᔅᑕ ᑮᑦ ᐲᑕᓴᓐᒥᒃ. 
 
>>ᐸᑦᑕᑐᖅᑐᑦ 
 
ᑕᓪᓕᒪᖓᑦ ᐅᓄᕐᓂᖅᓴᐃᑦ ᓂᕈᐊᖅᑲᐅᔪᑦ 
ᓈᒻᒪᓴᕐᓂᕋᖅᑐᑎᒃ ᑖᓂᐅᓪ ᓯᐅᑦᓴᒃᒥᑦ. 
 
>>ᐸᑦᑕᑐᖅᑐᑦ 
 
ᐊᒥᓲᓂᖅᓴᐃᑦ ᓂᕈᐊᖅᑲᐅᔪᑦ ᓈᒻᒪᓴᕐᓂᕋᖅᑐᑎᒃ 
ᒥᔅᑕ ᐲᑕ ᑕᑉᑑᓇᒥᒃ. 
 

>>ᐸᑦᑕᑐᖅᑐᑦ 
 
7 ᐊᒥᓲᓂᖅᓴᐃᑦ ᓂᕈᐊᖅᑐᑦ ᓈᒻᒪᓴᕐᓂᕋᖅᑐᑎᒃ 
Hᐊᓐᑐ ᑐᑑᒥᒃ. 
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ, ᒪᓕᒐᓕᐅᖅᑏᑦ. ᓄᓇᕗᒻᒥ ᓯᕗᓕᖅᑎᓂᒃ 
ᕿᒥᕐᕈᓂᕗᑦ ᐱᔭᕇᕐᒪᑦ. ᑲᑎᒪᔨᓕᒫᑦ ᑲᑎᒪᓛᖅᑐᑦ 
9:00-ᒨᖅᑲᑦ ᐅᓪᓛᒃᑯᑦ ᓇᓄᖅ ᑲᑎᒪᕕᖓᓂ 
ᕿᒥᕐᕈᓗᑎᒃ ᑕᐃᓐᓇ ᐃᓄᖃᙱᑦᑐᖅ ᒥᓂᔅᑕᐃᑦ 
ᐃᓂᖓᓂ ᕿᒥᕐᕈᔭᐅᓛᕐᖓᑦ ᓄᖅᑲᑲᐃᓐᓇᓕᖅᑐᒍᑦ 
ᐅᓪᓗᒥ.  
 
ᐊᓂᓚᐅᙱᓂᑦᑎᓐᓂ, ᐃᖏᑲᐃᓐᓇᕆᑦᑎ 
ᑕᒻᒪᕋᑖᕋᒪ ᐋᒡᒐᐃᓛᒃ, 
ᐱᖁᔨᕗᖔᖅᑐᖃᕆᐊᖃᕐᖓᑦ ᓂᕈᐊᕈᑕᐅᖅᑲᐅᔪᐃᑦ 
ᐊᓕᑦᑐᖅᑕᐅᖁᓪᓗᒋᑦ, ᐊᑐᕈᓐᓃᖅᑎᑕᐅᖁᓪᓗᒋᑦ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): 
ᐃᒃᓯᕙᐅᑕᖅ ᑕᒻᒪᓚᐅᖅᓯᒪᙱᑦᑑᒻᒪᑦ 
ᐱᖁᔨᕗᖔᓕᖅᐳᖓ ᑖᒃᑯᐊ ᓂᕈᐊᕈᑎᒥᓃᑦ 
ᐊᑐᕈᓐᓃᖅᑎᑕᐅᖁᓪᓗᒋᑦ.  
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑐᑐ. 
ᐊᖏᖅᐱᓰ ᓂᕈᐊᕈᑏᑦ ᓱᕋᒃᑕᐅᖁᓪᓗᒋᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. 
ᖃᐅᑉᐸᑦᑕᐅᖅ. 
 
>>ᑲᑎᒪᓂᖅ ᓄᖅᑲᖅᑐᖅ 17:47ᒥ 


